
ᐃᖃᓗᐃᑦ, ᓄᓇᕗᑦ 
ᐅᓪᓗᑐᐃᓐᓇᖅ, ᐅᑐᐱᕆ 24, 2003 

 
ᒪᓕᒐᓕᐅᖅᑏᑦ ᐅᐸᒃᑐᑦ: 
 
ᒥᓂᔅᑕ ᐅᓛᔪᒃ ᐊᑭᓱᒃ, ᐆᕕᑎ ᐊᓚᑲᓐᓄᐊᖅ, ᔮᒃ ᐊᓇᕈᐊᖅ, ᑖᓄᑦ ᕼᐊᕕᐅᔭᖅ, ᑕᐃᕕᑎ ᐃᒃᑲᕐᕆᐊᓗᒃ, ᐃᓄᑭ 
ᐃᖅᑭᑦᑐᖅ, ᒥᓂᔅᑕ ᐲᑕ ᑲᑦᑐᒃ, ᒥᓂᔅᑕ ᐲᑕ ᕿᓚᕝᕙᖅ, ᒋᓕᓐ ᒪᒃᓖᓐ, ᐸᑎᖅ ᓇᑦᑎᖅ, ᒥᓂᔅᑕ ᑭᐅᓪᕕᓐ ᐃᖕ, ᔫᐱ 
ᓄᑕᕋᖅ, ᐅᖃᖅᑎ ᑭᕕᓐ ᐅ'ᐳᕋᐃᐊᓐ, ᒥᓂᔅᑕ ᐃᐊᑦ ᐲᑯ, ᔪᕋᐃᐊᔅ ᐳᑭᕐᓇᖅ, ᒥᓂᔅᑕ ᒪᓃᑦᑐᖅ ᑖᒻᓴᓐ, ᕼᐊᓐᑐ 
ᑐᑐ, ᕇᐱᑲ ᐅᐃᓕᐊᒻᔅ. 
 

ᑲᑎᒪᔾᔪᑎᒃᓴᖅ 1: ᑐᒃᓯᐊᕐᓂᕐᒧᑦ ᒪᑐᐃᖅᑕᐅᓂᖓ 
 
ᐅᖃᖅᑎ: ᐅᐃᓕᐊᒻᔅ ᐊᐱᕆᔪᒪᕙᕋ ᑐᒃᓯᐊᖁᓪᓗᒍ ᒪᑐᐃᖅᓯᓂᕐᒧᑦ ᑕᒪᑐᒪᓂ ᐅᓪᓛᖅ. 
 
>>ᑐᒃᓯᐊᕐᓂᖅ 
 
ᐅᖃᖅᑎ: ᐅᓪᓛᒃᑯᑦ. ᑲᑎᒪᔾᔪᑎᒃᓴᖅ 2. ᒥᓂᔅᑕᐃᑦ ᐅᖃᐅᓯᖏᑦ. ᒥᓂᔅᑕ ᑲᑦᑐᒃ. 
 

ᑲᑎᒪᔾᔪᑎᒃᓴᖅ 2: ᒥᓂᔅᑕᐃᑦ ᐅᖃᐅᓯᖏᑦ 
 
ᒥᓂᔅᑕᐃᑦ ᐅᖃᐅᓯᖏᑦ 189-1(6): ᖃᕆᑕᐅᔭᓕᕆᔨᒃᑯᑦ ᐋᖅᑭᐸᓪᓕᐊᒍᑎᑦ 
 
ᒥᓂᔅᑕ ᐲᑕ ᑲᑦᑐᒃ (ᑐᓵᔨᑎᒍᑦ): ᐅᓪᓛᒃᑯᑦ, ᓂᕈᐊᖅᑎᒋᓯᒪᔭᒃᑲ ᐊᒻᒪᓗ ᒪᓕᒐᓕᐅᖅᑎᐅᖃᑎᒃᑲ ᐊᒻᒪᓗ ᐃᓚᒃᑲ. 
 
(ᑐᓵᔨᒃᑰᕈᓐᓃᖅᑐᖅ) ᐅᖃᖅᑎ, ᐃᓅᓕᕋᑦᑕ ᐅᐊᔭᒃᑰᓕᖅᑎᓪᓗᒋᑦ. ᖃᕆᑕᐅᔭᐃᑦ ᐃᑲᔪᖃᑦᑕᖅᑐᑦ 
ᓱᒃᑲᑦᑎᑦᑎᓂᖅᓴᐅᓪᓗᑎᒃ ᑐᓴᐅᒪᖃᑦᑕᐅᑎᓂᕐᒥᒃ ᐅᑯᓄᖓ ᒐᕙᒪᒃᑯᑦ ᓄᓇᕗᒻᒥ ᐃᖅᑲᓇᐃᔭᖅᑎᖏᓐᓄᑦ, ᐊᒻᒪᓗ 
ᐃᑲᔪᖅᐸᒻᒥᔪᑦ ᒐᕙᒪᒃᑯᑦ ᓄᓇᕗᒻᒥ ᐱᓕᕆᓂᖏᑎᒍᑦ ᓄᓇᕗᒻᒥᐅᓄᑦ. ᑕᒪᓐᓇ ᓱᑲᑦᑐᒃᑯᑦ ᐱᓕᕆᔾᔪᑎᐅᓕᖅᑐᑦ 
ᐊᓯᔾᔨᖃᑦᑕᕐᒪᑦ ᖃᐅᑕ `ᒪᑦ ᐊᒻᒪᓗ ᐱᓕᕆᕕᐊ ᓴᓇᔪᓕᕆᔨᒃᑯᑦ ᐊᒻᒪᓗ ᐱᔨᑦᑎᕈᑎᑦ ᖃᕆᑕᐅᔭᓕᕆᔨᒃᑯᑦ 
ᐱᓕᕆᒻᒪᕆᑦᑐᑦ ᐱᔪᓐᓇᖅᑎᐊᖏᓐᓇᖁᓪᓗᒋᑦ ᒐᕙᒪᒃᑯᑦ ᓄᓇᕗᒻᒥ ᐊᑐᖅᑕᖓ. 
 
2003-ᖑᑎᓪᓗᒍ ᓄᑖᓐᖑᖅᑎᕆᕙᓪᓕᐊᔪᒍᑦ ᒐᕙᒪᒃᑯᑦ ᓄᓇᕗᒻᒥ ᐃᓘᓇᖓᓂᒃ IT ᖃᕆᑕᐅᔭᒃᑯᑦ ᐊᖏᔪᑎᓄᑦ 
ᐅᑯᓇᓐᖓᑦ Windows NT ᐅᕗᖓ Windows 2003. ᑕᒪᓐᓇ ᐱᐅᓂᖅᓴᒥᒃ ᓴᖅᑮᓂᐊᕐᓕᖅᑐᖅ ᐱᓕᕆᓂᕐᒥᒃ 
ᐊᒻᒪᓗ ᐊᐅᓚᑦᑎᑎᐊᓐᓂᖅᓴᐅᓕᕐᓗᑎᒃ. ᐃᑲᔫᑎᖃᕐᓂᐊᕐᒥᔪᖅ ᑮᓇᐅᔭᖅᑐᓗᐊᖏᓂᕐᒧᑦ ᐊᒻᒪᓗ ᖃᕆᑕᐅᔭᒃᑯᑦ 
ᐊᐅᓚᑦᑎᓂᕐᒥᒃ. 
 
ᐅᖃᖅᑎ, ᐊᑐᖅᑕᐅᓕᕈᓂ ᐱᐅᓂᖅᓴᒥᒃ ᐱᓕᕆᔾᔪᑎᓄᑦ Firewalls ᐊᒻᒪᓗ ᐱᑦᔭᐃᖅᓯᒪᔾᔪᑎᓄᑦ, ᒐᕙᒪᒃᑯᑦ 
ᓄᓇᕗᒻᒥ ᑲᒪᒍᓐᓇᖃᑦᑕᖅᓯᒪᒻᒪᑕ ᐊᒥᓱᓂᒃ ᖃᕆᑕᐅᔭᒃᑯᑦ ᖁᐱᕐᖑᖏᓐᓂᒃ ᐊᒻᒪᓗ ᖃᕆᑕᐅᔭᓕᕆᔾᔪᑎᑦ 
ᐊᑦᑐᖅᑕᐅᖃᑦᑕᖅᓯᒪᓪᓗᑎᒃ ᐊᓯᖏᓐᓂᓕ ᒐᕙᒪᐅᔪᑦ ᐊᒻᒪᓗ ᐊᖏᔫᑎᑦ ᖃᑐᔾᔨᖃᑎᒌᖑᔪᑦ 
ᑕᐃᒪᐃᓗᐊᖃᑦᑕᖅᓯᒪᖏᑦᑐᑦ. 
 
ᐊᒻᒪᓗ ᓴᐳᔾᔨᓂᑎᓪᓗᑕ ᒐᕙᒪᒃᑯᑦ ᓄᓇᕗᒻᒥ ᖃᕆᑕᐅᔭᖏᓐᓂᒃ, ᐃᓱᒫᓘᑎᖃᑦᑐᒍᑦ ᓴᐳᔾᔨᓂᕐᒥᒃ ᒐᕙᒪᒃᑯᑦ 
ᓄᓇᕗᒻᒥ ᐃᖅᑲᓇᐃᔭᖅᑎᖏᓐᓂᒃ. ᑕᐃᒫᒃ ᐱᑦᔪᑎᖃᑦᑐᑕ, ᐅᖃᖅᑎ, ᑲᒪᒋᔭᖃᖅᑯᒍᑦ ᐱᔪᒪᔭᐅᖏᑦᑐᓂᒃ 
ᑎᑎᖅᑲᐅᓯᐊᕈᓘᔭᐅᖃᑦᑕᖅᑐᓂᒃ ᐱᔭᐅᕙᑦᑐᑦ ᖃᐅᑕᒫᑦ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᓐᓄᑦ. ᐊᖏᕐᕆᑐᓂ 
ᑕᖅᑭᐅᓂᐊᖅᑐᓂ ᐋᖅᑭᒃᓯᓯᒪᓂᐊᖅᑐᒍᑦ ᓴᐳᔾᔭᐃᑯᑎᒥᒃ ᑕᕝᕙᑦᑕᐅᑎᒋ ᐲᖅᓯᖃᑦᑕᕋᔭᖅᑐᒥᒃ ᒫᓐᓂ 75-ᐳᓴᓐ 
ᑎᑭᑎᑕᐅᕙᑦᑐᓂᒃ ᐱᔪᒪᔭᐅᖏᑦᑐᓂᒃ. ᖁᔭᓐᓇᒦᒃ, ᐅᖃᖅᑎ. 

>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᑲᑎᒪᒡᔪᑎᒃᓴᖅ 2. ᒥᓂᔅᑕᐃᑦ ᐅᖃᐅᓯᖏᑦ. ᒥᓂᔅᑕ ᑖᒻᓴᓐ. 
 
ᒥᓂᔅᑕᐃᑦ ᐅᖃᐅᓯᖏᑦ 190-1(6): ᐃᓕᓐᓂᐊᖅᑐᓕᕆᔨᒃᑯᑦ ᑭᐅᕗᑦ ᓄᓇᓕᓐᓂ ᐱᔫᒫᕆᔭᐅᔪᓂᒃ 
 
ᒥᓂᔅᑕ ᒪᓃᑦᑐᖅ ᑖᒻᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐅᓪᓛᒃᑯᑦ. ᐅᖃᖅᑏ, ᐃᓚᒋᔭᖓ ᑐᕌᖅᑕᐅᔪᒪᔪᖅ 
ᑭᓐᖓᐅᑦ ᐱᓕᕆᐊᒃᓴᖏᓐᓂ ᑐᓐᖓᕕᑖᖁᓪᓗᒍ ᐃᓕᓐᓂᐊᖅᑐᓕᕆᓂᖅ ᓄᓇᓖᑦ ᐱᔪᒫᕆᔭᖏᑦ. ᒥᓂᔅᑕᐅᓪᓗᖓ 
ᑲᒪᒋᔭᖃᑦᑐᖓ ᐃᓕᓐᓂᐊᖅᑐᓕᕆᓂᕐᒥᒃ, ᐅᕙᖓ ᓇᒻᒥᓂᖅ ᑲᑎᖃᑎᖃᓚᐅᕋᒪ ᑭᒡᒐᖅᑐᐃᔨᖏᓐᓂᒃ ᐊᑕᖏᖅᑐᑎᒃ 
ᓄᓇᓕᓐᓂ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑕ ᑕᖅᑭᐅᓚᐅᖅᑐᓂ. 
 
ᐅᖃᖅᑏ, ᑲᑎᒪᓂᕆᓚᐅᖅᑕᕗᑦ ᐱᒻᒪᕆᐅᓚᐅᕐᒪᑕ. ᑐᓴᖃᑦᑕᕆᐊᖃᕋᑦᑕ ᓄᓇᓕᓐᓂᑦ. ᓇᓗᓇᐃᖅᓯᒋᐊᖃᑦᑐᒍᑦ 
ᑕᒪᒃᑯᐊ ᐱᓕᕆᐊᖑᔪᑦ ᐊᒻᒪᓗ ᐱᔨᑦᑎᕈᑎᐅᔪᑦ ᐱᕕᒃᓴᖃᑦᑎᑦᑎᓂᖅᓴᐅᓗᑎᒃ ᓄᓇᕗᒻᒥᐅᓄᑦ. 
 
ᐱᓕᕆᕕᐊ ᐃᓕᓐᓂᐊᖅᑐᓕᕆᔨᒃᑯᑦ ᓇᓗᓇᐃᖅᓯᓂᐊᖅᑐᑦ ᑕᒪᒃᑯᐊ ᐱᓕᕆᐊᖑᔪᑦ ᐊᒻᒪᓗ ᑲᒪᒋᔭᐅᔭᕆᐊᓖᑦ 
ᓄᓇᓕᓐᓂ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᓐᓄᑦ ᐊᒻᒪᓗ ᐃᓕᓐᓂᐊᕐᕕᒻᒥ ᐊᐅᓚᑦᑎᔨᐅᔪᓄᑦ 
ᓇᓗᓇᐃᖅᑕᐅᓯᒪᑦᑎᐊᕐᓗᑎᒃ. 
 
ᐅᖃᖅᑏ, ᑕᒪᓐᓇ ᐱᐊᓂᓐᓂᐊᕐᓗᒍ ᓄᐊᑦᑎᒋᐊᖃᑦᑐᒍᑦ ᓇᓗᓇᐃᔭᐅᑎᓂᒃ. ᐊᖏᕆᐊᖃᑦᑐᒍᑦ ᓴᖅᑭᑕᐅᒍᒪᔪᓂᒃ 
ᐊᒻᒪᓗ ᐋᖅᑭᒃᓯᒋᐊᖃᑦᑐᑕ ᐱᓪᓚᕆᓐᓂᒃ ᓂᕆᐅᒋᔭᐅᔪᓂᒃ. ᓇᓗᓇᐃᖅᓯᒋᐊᖃᑦᑐᑕᓗ ᐱᓕᕆᔾᔪᑎᖃᕋᑦᑕ 
ᖃᐅᔨᓴᐃᓇᖅᑐᒥᒃ ᐊᒻᒪᓗ ᖃᐅᔨᓴᕐᓗᒋᑦ ᐊᑦᑐᐃᓂᐅᔪᑦ ᐱᓕᕆᐊᖅᑎᓐᓄᑦ ᐊᒻᒪᓗ ᐱᔨᑦᑎᕈᑎᑦᑎᓐᓄᑦ. 
 
(ᑐᓵᔨᑎᒎᕈᓐᓃᖅᑐᖅ) ᐅᖃᖅᑏ, ᐊᖏᖅᓯᒪᔭᑦᑎᓐᓂᒃ ᐱᓕᕆᐊᖃᕐᓂᐊᕈᑦᑕ ᖁᕝᕙᑎᓪᓗᒋᑦ ᒪᓕᒃᑕᐅᕙᑦᑐᑦ ᐊᒻᒪᓗ 
ᐱᓕᕆᐊᕆᓗᒋᑦ ᐅᕝᕙᓘᓐᓃᑦ ᐱᓕᕆᐊᕆᔭᕆᐊᖃᑦᑕᕗᑦ ᐅᑯᑎᒎᓇ ᓯᐊᒻᒪᖅᑎᕆᓂᒃᑯᑦ ᐃᓕᓐᓂᐊᖅᑐᓕᕆᓂᕐᒥᒃ, 
ᐱᓕᕆᕕᖓ ᐃᓕᓐᓂᐊᖅᑐᓕᕆᔨᒃᑯᑦ ᓴᖅ̀ᑮᓯᒪᔪᑦ 8-ᓂᑦ ᐃᖅᑲᓇᐃᔮᓂᒃ ᐃᓕᔭᐅᓂᐊᖅᑐᓂᒃ ᐸᖕᓂᖅᑑᒥ. 
 
ᖁᕕᐊᓱᒃᐳᖓ ᑐᓴᖅᑎᑦᑎᔭᕆᐊᒃᓴᖅ ᑖᒃᑯᐊ ᐃᓂᐅᔪᑦ ᐱᓕᕆᐊᖃᕐᓂᐊᕐᒪᑕ ᒪᑐᒪᓂ ᑲᒪᒋᔭᖃᕐᓂᕐᒥᒃ ᐊᒻᒪᓗ 
ᖃᐅᔨᓴᕐᓂᕐᒥᒃ. ᑲᒪᑦᑎᐊᖅᑐᓂᒃ ᐱᓕᕆᐊᖑᔪᑎᒍᑦ ᑲᒪᒋᔭᖃᕐᓂᕐᒥᒃ ᐊᒻᒪᓗ ᖃᐅᔨᓴᕐᓂᒃᑯᑦ ᐱᓕᕆᕕᖓ 
ᐃᓕᓐᓂᐊᖅᑐᓕᕆᔨᒃᑯᑦ ᑐᓂᓯᒍᓐᓇᓂᐊᖅᑐᑦ ᐱᒻᒪᕆᐅᔪᓂᒃ ᑐᓴᐅᒪᔾᔪᑎᓂᒃ ᐊᖏᓪᓕᒋᐊᖅᑎᓪᓗᒋᑦ ᐱᓕᕆᐊᖑᔪᑦ 
ᐊᒻᒪᓗ ᐱᔨᑦᑎᕈᑎᑦ ᐃᓕᓐᓂᐊᖅᑎᓄᑦ. 
 
ᐅᖃᖅᑏ, ᓄᓇᓕᐅᔪᑦ ᓇᓗᓇᐃᖅᓯᓯᒪᒻᒪᑕ ᐱᔫᒫᕆᔭᒥᓂᒃ ᓴᓐᖓᖅᑎᕆᔪᒪᓪᓗᑎᒃ ᐃᓕᓐᓂᐊᖅᑐᓕᕆᓂᕐᒥᒃ 
ᓄᓇᕗᒻᒥ. ᐱᓕᕆᖃᑎᖃᕈᒪᑦᑎᐊᖅᑯᖓ ᓄᓇᓕᓐᓂ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᓐᓂᒃ ᐱᐅᓯᕚᓕᖁᓪᓗᒍ 
ᐃᓕᓐᓂᐊᖅᑐᓕᕆᓂᖅ ᓄᓇᕗᓗᒃᑖᒥ. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᑲᑎᒡᔪᑎᒃᓴᖅ 2. ᒥᓂᔅᑕᐃᑦ ᐅᖃᐅᓯᖏᑦ. ᒥᓂᔅᑕ ᐲᑯ. 

ᒥᓂᔅᑕᐃᑦ ᐅᖃᐅᓯᖏᑦ 191-1(6): ᐃᕕᐊᖏᒃᑯᑦ ᐊᒫᒪᑦᑎᑦᑎᓂᕐᒧᑦ ᐱᓇᓱᐊᕈᓯᖃᑦᑎᓪᓗᒋᑦ 
ᐊᑭᑦᑐᕋᐅᑎᔾᔪᑎᒥᓃᑦ 
 
ᒥᓂᔅᑕ ᐄᑐᐊᖅ ᐲᑯ: ᖁᔭᓐᓇᒦᒃ ᐊᒻᒪᓗ ᐅᓪᓛᒃᑯᑦ, ᐅᖃᖅᑎ. ᐅᖃᖅᑏ, ᐊᑦᑐᐱᕆ 4-ᖑᑎᓪᓗᒍ, 
ᑲᑎᑦᑐᖃᓚᐅᕐᒪᑦ 9-ᖑᔪᓂ ᓄᓇᓕᓐᓂ ᖁᕕᐊᓲᑎᖃᑦᑐᑎᒃ ᐃᕕᐊᖏᒃᑯᑦ ᐊᒫᒪᑦᑎᑦᑎᓂᕐᒥᒃ. 
ᐊᑭᑦᑐᕋᐅᑎᖃᑦᑕᓚᐅᕐᒪᑕᓗ, ᐱᒃᑲᐅᓂᑭᓴᐅᑎᓪᓗᑎᒃ, ᓇᓗᓇᐃᖅᓯᒍᒪᓪᓗᑎᒃ ᓇᓪᓕᐊᒃ ᓄᓇᓕᒃ 
ᓄᐊᑦᑎᓂᖅᓴᐅᒍᓐᓇᕐᒪᖔᖅ ᐊᕐᓇᐃᑦ ᐊᒫᒪᑦᑎᑦᑎᔪᑦ ᐃᕕᐊᖏᒻᒥᒍᑦ. 
 
11-ᐸᒨᖅᑎᓪᓗᒍ ᐅᓪᓛᒃᑯᑦ ᐊᑦᑐᐱᕆ 4, ᑲᑎᑦᑐᒋᑦ 63 ᓄᑕᕋᐃᑦ ᑕᐃᑯᓇᓂ ᓄᓇᓕᓐ ᐊᒫᒪᑦᑎᑦᑎᓚᐅᖅᑐᑦ 
ᐃᕕᐊᖏᒻᒥᒍᑦ. ᐅᖃᖅᑏ, ᑖᓐᓇ ᓇᒻᒪᖓ ᐃᑲᔪᓚᐅᖅᑐᖅ ᓄᓇᕗᒻᒥ ᑐᖏᓕᕆᔭᐅᓕᖅᑐᓂ ᑲᓇᑕᒥ ᐃᕕᐊᖏᒻᒥᒍᑦ 
ᐊᒫᒪᑦᑎᑦᑎᔪᓂᒃ ᐊᑭᑦᑐᖃᐅᑎᔪᖃᑦᑎᓪᓗᒍ ᐊᒻᒪᓗ ᐅᐱᒋᕙᒃᑲ ᐊᑕᖏᖅᑐᒋᑦ ᐊᕐᓇᐃᑦ ᐃᓚᐅᖃᑕᐅᓚᐅᖅᑐᑦ. 
 
>>ᐸᑦᑕᑐᖅᑐᑦ 
 
ᐅᖃᖅᑏ, ᓵᓚᖃᓚᐅᖅᑐᑦ ᕿᑭᖅᑖᓗᒥᒻ ᐃᕕᐊᖏᒻᒥᒍᑦ ᐊᒫᒪᑦᑎᑦᑎᔪᓂᒃ ᓵᓚᖃᕋᓱᐊᖅᑎᓪᓗᒋᑦ 
ᒥᑦᑎᒪᑕᓕᒃᒥᐅᑕᐃᑦ ᓯᕗᓪᓕᐅᓪᓗᑎᒃ, ᐊᖏᔪᐊᓗᒃ ᓄᓇᓕᒃ ᑲᑎᑦᑐᒋᑦ 15-ᖑᔪᑦ ᐊᓈᓇᐅᔪᑦ ᐃᕕᐊᖏᒻᒧᒍᑦ 
ᐊᒫᒪᑦᑎᑦᑎᔪᑦ ᐊᒻᒪᓗ ᐊᐅᓱᐃᑦᑐᖅ, ᐅᖃᖅᑏ, ᑐᖏᓕᕆᔭᐅᓪᓗᓂ, ᒥᑭᔪᕈᓗᒃ ᓄᓇᓕᐅᔪᖅ, ᑲᑎᑦᑐᒋᑦ ᑕᓪᓕᒪᑦ 
ᐊᒫᒪᑦᑎᑦᑎᔪᑦ ᐃᕕᐊᖏᒻᒥᓂᒃ. 
 
ᖁᕕᐊᒋᔭᐅᒋᐊᓖᑦ. ᓵᓚᖃᑦᑐᑦ ᐃᕕᐊᖏᒃᑯᑦ ᐊᒫᒪᑦᑎᑦᑎᔪᓄᑦ ᐅᓂᒃᑳᓕᐅᓂᑭᓴᐅᑎᓚᐅᕐᒥᒻᒪᑕ ᐅᑯᐊᓗ 
ᓵᓚᒃᓴᖃᑕᐅᓪᓗᑎᒃ, ᒫᑕᓖ ᐋᑕᒻᔅ ᐃᖃᓗᖕᒥᐅᖅ, ᑐᖏᓕᐊ ᓴᖅᐱᓇᖅ ᖁᒪᖔᐱᒃ ᒥᑦᑎᑕᒪᓕᒃᒥᐅᖅ, ᐊᒻᒪᓗ 
ᐱᖓᔪᐊ ᑭᐅᕈᓚᐃᓐ ᐊᐃᐱᓕ ᐃᖃᓗᓐᓂᑦ. 
 
ᑲᓇᑕᒥ ᐃᕕᐊᖏᒃᑯᑦ ᐊᒫᒪᑦᑎᑦᑎᓂᕐᒧᑦ ᐱᓇᓱᐊᕈᓯᖓ ᖁᕕᐊᓲᑎᐅᓚᐅᖅᑐᑦ ᑲᓇᑕᓕᒫᒥ. ᐅᖃᖅᑏ, ᐊᒻᒪᓗ 
ᐊᑭᑦᑐᕋᐅᑎᓂᖅ ᑲᒪᒋᔭᐅᓚᐅᖅᑐᖅ ᐅᑯᓇᓐᖓᑦ ᑯᐃᓐᑎᓯᓐᔅ ᑐᓐᖓᕕᖏᑦ. ᐱᓕᕆᐊᖑᔪᑦ ᓄᓇᕗᒻᒥ ᓄᓇᓕᐅᔪᓄᑦ 
ᐸᕐᓇᑕᐅᓯᒪᓚᐅᖅᑐᑦ ᐅᖃᐅᔾᔨᒋᐊᖅᑎᓄᑦ ᐅᑯᓇᓐᖔᖅᑐᓂᒃ ᕿᑭᖅᑖᓗᒻᒥ ᐃᓄᐃᑦ ᑲᑐᔾᔨᖃᑎᒌᖏᓃᖔᖅᑐᑦ, 
ᓄᓇᓕᓐᓂ ᐋᓐᓂᐊᖅᑐᓕᕆᔨᒃᑯᖏᓐᓄᑦ ᑭᒡᒐᖅᑐᐃᔪᑦ, ᑲᓇᑕᒥ ᓇᑦᔨᔪᓄᑦ ᓂᕆᑦᑎᐊᖃᑦᑕᓂᕐᒧᑦ ᐃᖅᑲᓇᐃᔭᖅᑏᑦ 
ᐊᒻᒪᓗ ᐃᓐᓇᑐᖃᐃᑦ ᐊᒻᒪᓗ ᓄᓇᓕᒥᐅᑕᐃᑦ. 
 
ᐱᖃᑎᖃᓕᓚᐅᕐᒥᔪᖓ ᐊᑭᑦᑐᕋᐅᑎᔪᓄᑦ ᐊᒻᒪᓗ ᓂᕆᐊᖅᑎᐅᓪᓗᑎᒃ ᔮᓐ ᓛᒻᑉ ᐊᐅᓚᑦᑎᔨᒻᒪᕆᖓ ᓄᓇᕗᑦ 
ᑐᓐᖓᕕᒃᑯᑦ ᐊᒻᒪᓗ ᑖᒧᓯ ᐊᓕᖅᑲᑐᖅᑐᖅ ᕿᑭᖅᑖᓗᒻᒥ ᐃᓄᐃᑦ ᑲᑐᔾᔨᖃᑎᒌᖏᑦ ᐊᖓᔪᖅᑳᕆᔭᖅ, ᐊᒻᒪᓗ 
ᖁᔭᓐᓇᒦᕈᒪᓪᓗᒋᒃ ᐃᑲᔪᓚᐅᕐᒪᑎᒃ ᑕᒪᑐᒧᖓ ᐱᒻᒪᕆᐅᔪᒧᑦ ᐱᓕᕆᓂᐅᓚᐅᖅᑐᒧᑦ. 
 
ᐅᖃᖅᑏ, ᐊᐱᕆᔪᒪᓪᓗᒋᑦ ᒪᓕᒐᓕᐅᖅᑏᑦ ᖁᕕᐊᓱᖃᑎᒋᔪᒪᓪᓗᒋᑦ ᓵᓚᖃᓚᐅᖅᑐᓂᒃ ᐊᒻᒪᓗ ᐃᓕᑕᖅᓯᓗᑎᒃ 
ᐃᓘᓇᑎᒃ ᐃᓚᐅᖃᑕᐅᓚᐅᖅᑐᑦ ᐱᓕᕆᐊᖏᓐᓄᑦ ᖃᓄᐃᖏᑦᑎᐊᖁᔨᓪᓗᑎᒃ ᐊᒫᒪᑦᑎᑦᑎᔪᑦ. 
ᐱᐅᓂᖅᐹᖑᐃᓐᓇᐅᔭᕐᒪᑦ ᓇᒻᒪ 1-ᖑᐃᓐᓇᖅᑐᓂᒃ ᓂᕈᐊᖅᑕᐅᕙᑦᑐᖅ ᓄᓇᕗᒻᒥᐅᓄᑦ ᐅᐱᒋᔭᕆᐊᖃᑦᑕᕗᑦ ᐊᒻᒪᓗ 
ᐅᓛᖅ, ᑐᓂᐅᖅᑲᐃᖅᑲᐅᔪᒍᑦ ᐃᕕᐊᖏᒻᒥᑦ ᐊᒫᒪᑦᑎᑦᑎᓂᕐᒧᑦ ᐅᕕᓂᕈᓂᒃ, ᒥᑭᓂᖅᓴᐃᑦ ᐃᕐᖑᑕᖏᓐᓄᑦ ᐊᒻᒪᓗ 
ᐊᖏᓂᖅᓴᐃᑦ ᐃᓕᒃᓯᓐᓄᑦ ᐊᒻᒪᓗ ᐊᑦᔨᐅᖏᑦᑐᖅ ᒥᓂᔅᑕᒧᑦ. 
 
>>ᐃᓪᓚᖅᑐᑦ 
 
ᐊᒻᒪᓗ ᐱᔾᔪᑎᒋᓗᐊᖅᑕᕗᑦ ᐅᖃᖅᑏ, ᒪᕐᕉᓐᓂᒃ ᐊᖏᔪᐊᓘᓐᓂᒃ ᐱᑕᖃᖅᑲᐅᒐᑦᑕ ᐱᔭᐅᖏᑦᑐᓂᓐᓃᒃ. ᐅᖃᖅᑏ, 
ᖁᕕᐊᒋᔪᒪᓪᓗᒋᑦ ᐊᕐᓇᐃᑦ ᓄᓇᕗᒻᒥ ᑲᔪᓯᑦᑎᐊᖃᑦᑕᕐᒪᑕ ᐱᖅᑯᓯᑐᖃᒻᒥᑦ ᐃᕕᐊᖏᒃᑯᑦ ᐊᒫᒪᑦᑎᑦᑎᓂᕐᒥᒃ, 
ᖃᐅᔨᒪᔪᐃᓐᓇᐅᓗᑕᓗ ᐱᐅᓂᖅᐹᖑᔪᖅ ᓱᕈᓯᑦᑎᓐᓄᑦ. ᖁᔭᓐᓇᒦᒃ, ᐅᖃᖅᑎ. 

>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᐲᕕ. ᒥᓂᔅᑕᐃᑦ ᐅᖃᐅᓯᖏᑦ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐳᑭᕐᓇᒃ. 
 

ᑲᑎᒪᒡᔪᑎᒃᓴᖅ 3: ᒪᓕᒐᓕᐅᖅᑏᑦ ᐅᖃᐅᓯᖏᑦ 
 
ᒪᓕᒐᓕᐅᖅᑏ ᐅᖃᐅᓯᖏᑦ 631-1(6): ᕿᓂᖅᑕᐅᔪᖅ ᓇᓂᔭᐅᑦᑎᐊᕐᓂᖓ ᐅᖅᓱᖅᑑᒥ 
 
ᐳᑭᕐᓇᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᐅᓪᓗᒥ ᓇᖏᖅᓯᕗᖓ ᐅᖃᐅᑎᒍᒪᓪᓗᒋᑦ ᒪᓕᒐᓕᐅᖅᑏ 
ᐊᒃᓱᕈᓐᓂᖃᒻᒪᕆᓚᐅᒪᑕ ᓄᓇᓕᖓᓐᓂ ᐅᖅᓱᖅᑑᖅ ᐱᓇᓱᐊᕈᓯᐅᓚᐅᖅᑐᒥ. ᕿᓂᓚᐅᕐᒪᑕ ᐃᓄᒻᒥᒃ ᓄᓇᒥ, 
ᑭᓯᐊᓂ ᐃᑉᐸᒃᓴᖅ ᑐᓴᓚᐅᖅᑐᒍᑦ ᕿᓂᖅᑐᐃᑦ ᓇᓂᓯᓚᐅᖅᑐᑦ ᐊᒻᒪᓗ ᖁᕕᐊᒋᓪᓗᒋᑦ ᓄᓇᓖᑦ ᕿᓂᖅᑐᑎᒃ 
ᓇᓂᓯᒍᓐᓇᓚᐅᕐᒪᑕ. 
 
ᐅᐱᒋᕙᒃᑲ. ᓯᓚᑲᒻᒪᐅᒐᓗᐊᖅᑎᓪᓗᒍ ᐅᕝᕙᓘᓐᓃᑦ ᓯᓚᑦᑎᐊᕙᐅᒐᓗᐊᖅᑎᓪᓗᒍ ᑲᔪᓯᒍᓐᓇᑎᐊᕐᓂᕐᒪᑕ 
ᕿᓂᖅᑐᑎᒃ. ᐅᐱᒋᔪᒪᓪᓗᒋᓪᓗ ᐃᓄᐃᑦ ᕿᓂᖃᑕᐅᓚᐅᖅᑐᑦ. 
 
ᐃᓇᑉᐸᒃᑲ ᒪᓕᒐᓕᐅᖅᑎᐅᖃᑦᑎᑲ ᖁᕕᐊᓲᑎᖃᖁᓪᓗᒋᑦ ᑖᒃᑯᓂᖓ. ᑕᐃᓐᓇ ᐃᓅᓱᒃᑐᖅ ᐱᓕᒻᒪᒃᓯᒪᓂᖃᓚᐅᕐᒪᑦ 
ᐊᓐᓇᐅᒪᓂᕐᒥᒃ ᐊᒻᒪᓗ ᐃᒻᒥᓂᒃ ᐃᓅᑎᒍᓐᓇᖅᑐᓂ ᐊᒻᒪᓗ ᐅᐱᒋᔪᒪᔭᒪᒃᑲ. ᐃᓅᓱᑦᑑᔪᖅ ᐃᓕᓐᓂᐊᓂᑯᖓᓄᑦ 
ᐃᓅᒐᓱᓐᓂᕐᒥᑦ ᐊᒻᒪᓗ ᐃᓅᒍᓐᓇᓚᐅᕐᖓᑦ. ᖁᔭᓐᓇᒦᕈᒪᕙᒃᑲ ᐊᖏᔪᖅᑳᖏᒃ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒪᓕᒐᓕᐅᖅᑏᑦ ᐅᖃᐅᓯᖏᑦ. ᕼᐊᕕᐅᔭᖅ. 
 
ᒪᓕᒐᓕᐅᖅᑏ ᐅᖃᐅᓯᖏᑦ 632-1(6): ᖁᕕᐊᓲᑎᖃᕐᓂᖅ ᖁᕐᓗᖅᑑᒥ 
 
Hᐊᕕᐅᔭᖅ: ᖁᔭᓐᓇᒦᒃ, ᐅᖃᖅᑎ, ᐊᒻᒪᓗ ᒪᓕᒐᓕᐅᖅᑎᓕᒫᓄᑦ ᑕᕝᕙᓃᑦᑐᑦ ᐊᐅᓚᒍᓐᓇᑎᐊᕐᓂᖏᓐᓂ 
ᓇᓪᓕᐅᓂᖅᓯᐅᑎᓪᓗᒋᑦ ᐊᐅᔭᐅᑎᓪᓗᒍ ᔪᓚᐃ 9-ᒥᑦ 15-ᒧᑦ ᖁᕐᓗᖅᑑᒥ. ᐅᖃᖅᑏ, ᐊᕐᕌᒍᓚᐅᖅᑐᒥᑦ, ᑕᕝᕙᓂ 
ᒪᓕᒐᓕᐅᖅᕕᑎᓐᓂ ᓂᑯᕕᖃᑦᑕᖅᑯᖓ ᐊᑕᐅᓯᐊᕐᓇᖓ ᑕᒪᓐᓇ ᓴᖅᑭᐅᒪᑎᑦᑎᓂᕐᒥᑦ ᖁᓕᒋᓂᐊᓕᖅᑕᖓᑕ 
ᐊᕐᕌᒍᒋᓕᖅᑕᖓᓂᑦ ᐊᑎᓕᐅᖅᑕᐅᓚᐅᖅᑎᓪᓗᒍ ᓄᓇᕗᒻᒥ ᓄᓇᑖᕋᓱᓐᓂᕐᒧᑦ ᐊᖏᕈᑎᐅᔪᖅ 
ᐊᑎᓕᐅᖅᑕᐅᓚᐅᖅᑎᓪᓗᒍ ᖁᕐᓗᖅᑑᒥ. 
 
ᓇᓪᓕᐅᓂᖅᓯᐅᓚᐅᖅᑯᑦ ᐃᓐᖏᖃᑦᑕᖅᑐᑎᑦ, ᒧᒥᖅᑐᑎᑦ ᐊᒻᒪᓗ ᐃᓄᐃᑦ ᐱᓐᖑᐊᕐᔪᓯᖏᓐᓂ ᐱᓐᖑᐊᖅᑐᑎᑦ, 
ᐱᖃᓯᐅᑎᓪᓗᒋᑦ ᐊᕐᓇᑦᑎᐊᕙᓐᓄᑦ ᐊᒻᒪᓗ ᐊᖑᑎᑦᑎᐊᕙᓐᓄᑦ ᖃᓄᐃᓕᐅᕈᑕᐅᔪᓂᑦ. ᐅᖃᖅᑎ, ᑕᒪᒃᑯᐊ ᐃᓚᖏᑦ 
ᐱᓐᖑᐊᖅᑕᐅᔪᑦ ᐱᓐᖑᐊᖅᑕᐅᓚᐅᖅᓯᒪᓇᑎᑦ ᐊᕐᕌᒎᒐᓴᐅᔪᓂᑦ. ᑕᒪᓐᓇ ᐱᔪᓐᓇᐅᑎᑦᑎᐊᕙᒻᒪᕆᐅᓚᐅᖅᑯ 
ᖃᐅᔨᒪᔭᖏᓐᓂ ᐅᖃᐅᓯᖃᕐᓗᑎᑦ ᐃᓅᓱᑦᑐᓄᑦ. 
 
ᐅᖃᖅᑏ, ᑭᒡᒐᖅᑎᐅᔨᐅᔪᑦ ᑕᒫᓐᖓᓕᒫᖅ ᐅᑭᐅᖅᑕᕐᑐᓕᒫᒥᑦ ᐊᑯᑭᑦᑐᓂᑦ, ᓄᓇᕕᒻᒥ, ᐊᒻᒪᓗ ᓄᓇᑦᓯᐊᕐᒥ 
ᐱᖃᑕᐅᔪᓐᓇᓚᐅᖅᑯᑦ ᐱᓐᖑᐊᑎᓪᓗᒋᑦ. ᐃᓛᓂᐅᓐᖏᑦᑑᒐᓗᐊᖅ, ᐅᖃᖅᑏ, ᐊᓛᔅᑲᒦᓐᖓᖅᑐᑦ 
ᐅᐸᒍᓐᓇᓚᐅᓐᖏᓚᖅ. ᐱᖃᑕᐅᓂᖓ ᐅᔾᔨᓇᒻᒪᕆᓚᐅᖅᑯ. 
 
ᐅᖃᖅᑏ, ᐅᖃᐅᓯᖃᖅᑲᐅᒐᑦᑕ ᔭᒐᐃᓂᕐᒥᑦ ᐱᖅᑯᓯᑦᑎᓐᓂ ᐊᒻᒪᓗ ᐅᖃᐅᓯᑦᑎᓐᓂ. ᐅᖃᖅᑏ, ᑕᒪᓐᓇ 
ᓇᓪᓕᐅᓂᖅᓯᐅᕐᓂᐅᓚᐅᖅᑎᓪᓗᒍ ᐊᔅᓱᕈᕆᐊᕈᒪᕗᖓ. ᑎᑎᖅᑲᓯ ᖃᐅᔨᑦᑎᑎᔪᓐᓇᖅᑯᑦ ᐱᓐᖑᐊᖅᔪᓯᑐᖃᕗᑦ ᓱᓕ 
ᐆᒪᒻᒪᑕ ᐊᒻᒪᓗ ᐊᑐᖅᑕᐅᖃᒻᒪᕆᑦᑐᑎᑦ. 
 

 



ᐅᓪᓗᑐᐃᓐᓇᖅ, ᐅᑐᐱᕆ 24, 2003 ᓄᓇᕗᒻᒥ ᒪᓕᒐᓕᐅᕐᕕᖕᒧᑦ ᑲᑎᒻᒪᔾᔪᑏᑦ    
 

4064 

ᐅᖃᖅᑎ, ᖁᔭᓐᓇᒦᕈᒪᕙᒃᑲ ᐃᖅᑲᓇᐃᔭᖅᑎᐅᕙᓚᐅᖅᑐᑦ, ᐱᓗᐊᖅᑐᒥ ᒥᔅᑕ ᐳᓈᑦ ᐊᒻᒪᓗ ᐃᓄᓐᓂ ᐅᑭᐅᖅᑕᕐᑐᒥᑦ 
ᐱᓐᖑᐊᕕᔾᔪᐊᓂᕐᒧᑦ ᑲᒪᔨᐅᔪᑦ, ᐊᒻᒪᓗ ᐱᓗᐊᖅᑐᒥᑦᑕᐅᖅ, ᐃᓄᐃᑦ ᖁᕐᓗᖅᑑᒥ. ᐃᖅᑲᓇᐃᔭᖅᑎᖃᓐᖏᑉᐸᑕ 
ᐊᑭᓕᖅᓱᑕᐅᓐᖏᑦᑐᓂᑦ, ᑕᒪᓐᓇ ᖃᓄᐃᓕᐅᕐᓂᐅᔪᖅ ᐱᔪᓐᓇᓚᐅᓐᖏᓚᖅ. 
 
ᐅᖃᖅᑏ, ᖁᔭᓐᓇᒦᕈᒪᕙᒃᑲᑦᑕᐅᖅ ᕗᔅ ᑎᐊᒃᑯᑦ, ᐃᓕᖅᑯᓯᓕᕆᔨᒃᑯᑦ ᐊᒻᒪᓗ ᐱᓕᕆᕕᐅᔪᑦ ᓄᓇᓕᓐᓂ 
ᒐᔭᒪᖃᕐᑐᓕᕆᔨᒃᑯᑦ ᐊᒻᒪᓗ ᐊᐅᓪᓚᑎᑦᑎᔨᐅᔪᑦ, ᐊᒻᒪᓗ ᐃᓚᖏᑦ ᐃᑲᔪᖅᓱᓚᐅᖅᑯᑦ ᑕᒪᔅᓱᒧᖓ 
ᓇᓪᓕᐅᓂᖅᓯᐅᕐᓂᖅ ᐊᐅᓚᓂᖃᑦᑎᐊᕈᓐᓇᓚᐅᖅᑯ. ᖁᐊᓇᖅᑯᑎᑦ ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᑲᑎᒪᔩᑦ ᐅᖃᐅᓯᖏᑦ. ᐱᑕᖃᒃᑲᓂᖅᑳ ᑲᑎᒪᔩᑦ ᐅᖃᐅᓯᖏᓐᓂ? ᒥᓂᔅᑕ ᐱᑯ. 
 
ᒪᓕᒐᓕᐅᖅᑏ ᐅᖃᐅᓯᖏᑦ 633-1(6): ᐃᐊᑦ ᐲᑰᑉ ᓂᔾᔭᐅᑎᓕᐊᖓ 
 
ᒥᓂᔅᑕ ᐃᐊᑦ ᐱᑯ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑎ, ᐅᓪᓗᒥ ᓂᑯᕕᑉᐳᖓ ᐅᓪᓗᑐᐃᓐᓇᐅᑎᓪᓗᒍ, 
ᐃᓂᒋᔭᐅᒐᔪᒃᑐᒧᑦ ᐅᖁᒪᐃᓐᖏᓂᖅᓴᓂᑦ ᐊᒻᒪᓗ ᑎᑦᑎᓇᕐᓂᖅᓴᓂᑦ ᐅᖃᐅᓯᐅᔪᓂᑦ. 
 
ᐅᖃᐅᓯᖃᕐᓗᖓ ᐱᒻᒪᕆᐅᔪᒥᑦ ᐅᖃᐅᓯᐅᔪᒥᑦ ᑕᕝᕙᓂ ᓄᓇᑦᑎᓐᓂ, ᐊᒻᒪᓗ ᓄᓇᓄᒻᒥ. ᐅᖃᖅᑏ, ᑕᒪᓐᓇ ᓱᓕᕗᖅ 
ᐅᖃᐅᓯᐅᔪᖅ ᑲᑎᒪᔨᐅᔪᖅ ᓂᐱᓕᐅᕐᓂᕐᒧᑦ ᐱᓇᓱᐊᕐᓂᐅᓴᓕᕐᖓᑦ. ᐅᖃᕈᓐᓇᖅᑯᖓ ᒫᓐᓇᕈᓘᓚᐅᖅᑐ ᒪᕐᕉᓐᓂᒃ 
ᕿᓪᓕᑑᓐᓂ ᐋᖅᑮᔪᓐᓇᓚᐅᖅᑯᖓ ᓂᐱᓕᐅᖅᓯᒪᔫᓐᓂᒃ ᑐᓴᕐᓂᕆᔭᒃᑲᓂᑦ. ᕿᕐᓕᖅᑐ ᓂᕆᐅᒋᔭᒻᒪᕆᐅᓚᐅᖅᑯ, 
ᐅᖃᖅᑏ ᐊᒻᒪᓗ ᐱᔭᐅᔪᒪᒻᒪᕆᑦᑐᓂ. 
 
ᒫᓐᓇᕈᓘᓚᐅᖅᑐ, ᑕᒪᓐᓇ ᓴᖅᑭᕋᒃᑯ ᐊᐃᑉᐸᕆᓪᓗᒍ ᓂᕈᐊᖅᑕᐅᕋᑖᖅᑐ ᒪᐃᔭᒧᑦ ᐃᖃᓗᓐᓄ ᐊᒻᒪᓗ 
ᐊᑕᐅᓯᐅᓐᖏᑦᑑᒃ ᐃᖃᓗᒻᒥᐅᑕᐅᔫᒃ ᐱᖃᑕᐅᓪᓗᑎᑦ ᐸᐅᓗᓯ ᓄᔭᓕᐊᖅ, ᕗᕋᐃᔭᓐ ᐊᒻᒪᓗ ᔨᒥ ᑐᕗᑎᓐ ᒧᐊᒻᒪᓗ 
ᒥᓂᔅᑕ ᑖᒻᓴᓐ ᐅᐃᖓ ᑖᒻ, ᐅᖃᕈᓐᓇᐃᓪᓕᓚᐅᖅᑯᑦ. 
 
>>ᐃᓪᓚᖅᑐᑦ 
 
ᐅᖃᖅᑏᑦ, ᐱᓐᖑᐊᓚᐅᕋᒃᑯᑦ ᓈᓚᐅᑎᒃᑯᑦ ᐊᒻᒪᓗ ᒥᔅᑕ ᑖᒻᓴᓐ, ᑐᓴᕋᑖᖅᑐᓂᐅᒃ, ᐊᖁᒍᓐᓃᕆᐊᖃᓕᓚᐅᖅᑯ 
ᕿᕐᓕᖅᑐ ᓈᓚᑦᑐᓂᐅᒃ ᐊᖁᒍᓐᓇᐃᓕᓪᓗᓂᓗ. ᐅᖃᓚᐅᖅᑯ ᑕᐃᒪᐃᑦᑐᒥᑦ ᑐᓴᓚᐅᖅᓯᒪᓐᖏᓐᓂᕋᖅᑐᓂ. ᐅᖃᖅᑏ, 
ᑲᑎᒪᔨᐅᖃᑎᒃᑲ ᐅᕙᓃᑦᑐᑦ ᖃᐅᔨᒪᕗᑦ ᐃᓐᖏᕈᒻᒪᐅᒐᒪ, ᐊᒻᒪᓗ ᖁᕕᐊᑉᐳᑦ ᐊᒥᓱᓕᐅᖅᑎᓪᓗᖓ ᑐᓂᓪᓗᒋᓪᓗ 
ᖁᕕᐊᓲᑎᒋᓂᕋᖅᑐᒋᑦ ᐱᓇᓱᐊᕈᓯᒋᓂᐊᖅᑕᑎᓐᓂ. 
 
ᑭᓯᐊᓂᓕ, ᓱᓕᔪᕆᔭᐅᑦᑕᐃᓕᓚᖓ, ᐅᖃᖅᑏ, ᑖᔅᓱᒪ ᐱᐅᓂᖓᓄᑦ. ᐃᒪᓐᓇᐃᑦᑑᕗᑦ ᐅᖃᐅᓯᐅᔪᑦ ᑕᒪᔅᓱᒪ 
ᒥᔅᓵᓄᑦ, ᐅᖃᐅᓯᕆᔪᒪᔭᒃᑲ. ᐅᖃᖅᑏ, ᐊᒥᐊᓕᑲᒃᑯᑦ ᓂᔾᔭᐅᓯᔭᖅᑎᓂᑦ ᑐᓴᐅᑎᐅᔪᑦ ᐅᖃᖅᑯᑦ, “ᐃᑦᑐᐊ ᐱᑯ 
ᐅᑉᐱᓇᓐᖏᒻᒪᕆᑉᐳᖅ. ᑐᓴᖅᑕᐅᔭᕆᐊᖃᖅᑯ ᐅᑉᐱᕆᔭᐅᓂᐊᕐᖓᑦ.” 
 
ᓯᓚᕐᔪᐊᕐᒥ ᖁᑦᑎᑦᑐᓂᑦ ᐱᐅᓂᖅᐹᓂ ᐃᓐᖏᐅᑎᓂᑦ ᐅᖃᖅᑯᑦ, ᐅᖃᖅᑏ, “ᐃᑦᑐᐊᖅ ᐱᑯ ᐊᒻᒪᓗ ᐃᓐᖏᖅᑎᖏᑦ 
ᐸᕐᓇᐃᔪᓐᓇᓚᐅᓐᖏᓚᑦ ᐱᐅᓂᖅᓴᓂᑦ.” ᐅᖃᖅᑎ, ᑕᕆᐅᑉ ᐊᑭᐊᓂ, ᓂᔾᔭᐅᓯᔭᖅᑎ ᑕᖅᑭᑕᒫᑦ ᑐᓴᐅᑎᐅᔪᖅ 
ᐅᖃᖅᑯᑦ. “ᐃᑦᑐᐊᖅ ᐱᑯ ᕿᕐᓕᖅᑐᖁᑎᖓ ᓯᓚᕐᔪᐊᒦᓐᖏᑦᑐᖅ, ᐅᕝᕙᓘᓐᓃᑦ ᐊᔾᔨᐅᖏᒻᒪᕆᑉᐳᖅ.” 

ᐅᖃᖅᑏ, ᓂᔾᔭᐅᑦ ᓴᖅᑭᖅᑎᑕᐅᓯᒪᕗᖅ ᑕᕆᐅᑉ ᐊᑭᐊᓂ 500ᑦ ᓯᕗᓪᓕᕐᓂᑦ ᐊᒻᒪ ᓄᐊᑦ ᐊᒥᐊᕆᑲᒥ 
ᓂᐅᕕᐊᒃᓴᖃᖅᑎᑦᑎᔨᒥᒃ ᓇᓂᓯᑐᐊᕈᒪ ᓂᐅᕕᖅᑕᐅᔪᓐᓇᖅᓯᓂᐊᖅᑐᖅ ᑕᒫᓂ ᑲᓇᑕᒥ ᐊᒻᒪ ᒥᐊᓕᒐᒃᑯᑦ 
ᓄᓇᖓᓐᓂ. 
 
ᐅᖃᖅᑏ, ᑐᓴᐅᒪᔭᐅᑲᑕᒃᑐᖅ ᓈᔅᕕᐅᒥ, ᓂᔾᔭᐅᓯᔭᕐᓂᕐᒧᑦ ᖁᓪᓕᖅᐹᖑᔪᖅ ᓯᓚᖅᔪᐊᕐᒥ, ᐱᖃᑎᒋᓪᓗᒋᑦ 
ᐆᑦᑑᑎᑦᑎᐊᕙᖁᑎᒍᑦ ᔪᐊᑕᓐ ᑐᑐ. ᐸᑐᕆᓯᐊ ᐱᐅᓪ ᓰ.ᐲ.ᓰ.ᒃᑯᓐᓃᖔᖅᑐᖅ ᑐᓴᒐᒃᓴᓕᐅᖅᓯᒪᓚᐅᖅᐳᖅ 
ᐅᑉᐱᕈᓱᓚᐅᓐᖏᒻᒪᕆᑦᑐᖅ ᑐᓴᕋᒥ ᑖᒃᓱᒪᐅᑉ ᓂᔾᔭᐅᑎᓕᐊᒫ ᓴᖅᑭᑕᐅᓂᖓᓂᒃ ᓵᔅᕕᐅᒥ. 
 
ᓄᖅᑲᐅᓯᕐᓗᒍ, ᐅᖃᖅᑏ, ᑲᑎᓯᒪᕙᒃᑲ ᑯᐃᓐ ᐊᒻᒪ ᐳᕆᓐᔅ ᐱᓕᑉ, ᑕᕐᕆᔭᖅᑕᐅᕙᒃᑐᐃᑦ, ᐳᕈᒃ ᓰᐅᓪᑦᔅ, 
ᕼᐋᑭᖃᑎᒋᓯᒪᓪᓗᒍ ᑭᓐ ᑐᕋᐃᑕᓐ ᐊᒻᒪ ᐅᕌᓐ ᒪᒃᓖᓐ, ᑭᓯᐊᓂᓕ, ᐅᖃᖅᑏ, ᑖᒃᓱᒪᐅᑉ ᓂᔾᔭᐅᑎᐅᑉ 
ᓴᖅᑭᖅᑎᑕᐅᓚᐅᕐᒪᑦ ᖁᕕᐊᓲᑎᒋᔪᒪᓪᓗᒍ ᓄᓕᐊᑯᓗᓐᓄᑦ ᐊᒻᒪ ᕿᑐᕐᖓᕐᓄᑦ ᓂᕆᐅᒋᓪᓗᒍ ᐃᖅᑲᐅᒪᔪᒫᖅᑐᑦ 
ᐅᑭᐅᒐᓴᐅᓕᖅᐸᑕ ᓯᕗᓂᑦᑎᓐᓂ. ᖁᔭᓐᓇᒦᒃ ᐅᖃᖅᑏ. 
 
>>ᐃᓪᓚᖅᑐᑦ, ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ ᒥᓂᔅᑕ ᐲᑯ. ᓈᓴᐅᑖ 3, ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐃᖅᑭᑦᑐᖅ. 
 
ᒪᓕᒐᓕᐅᖅᑏᑦ ᐅᖃᐅᓯᖏᑦ 634-1(6): ᑲᑎᒪᓂᖅ ᐃᒡᓗᓕᒻᒥ 
 
ᐃᖅᑭᑦᑐᖅ (ᑐᓵᔨᑎᒎᖅᑐᖅ): ᖁᔭᓐᓇᒦᒃ ᐅᖃᖅᑏ. ᓯᓚ ᐱᐅᑉᐸᑦ ᐅᓪᓗᒥ ᐃᒡᓗᓕᒻᒧᑦ ᐊᐅᓪᓚᕐᓂᐊᕋᒪ ᐊᒻᒪ 
ᐃᒡᓗᓕᒻᒥᐅᑦ ᖃᐅᔨᒪᖁᓪᓗᒋᑦ ᑕᒪᑐᒥᓐᖓ ᐊᒻᒪᓗ ᖃᖓ ᑕᑲᓄᖓᐅᓂᐊᕐᒪᖔᕐᒪ, ᑲᑎᒪᓂᐊᕋᑦᑕ ᓈᑦᑏᖑᔭᒥ 
ᐅᓐᓄᓴᒃᑯᑦ. ᓯᕗᓂᐊᓂ ᖃᐅᔨᒪᕙᒌᖁᑐᐃᓐᓇᑕᒃᑲ ᐃᓱᒪᖅᓴᖅᓯᐅᕈᓐᓇᓂᐊᕐᒪᑕ ᐃᓱᒫᓘᑎᒋᔭᒥᓂᑦ, ᐊᒻᒪᓗ 
ᐅᖃᕈᒪᓪᓗᖓ ᐃᑉᐱᒋᖃᓯᐅᑎᒐᒃᑭᑦ ᓴᓂᕋᔭᕐᒥᒃ. 
 
ᑭᓯᐊᓂ ᓯᕗᓪᓕᕐᒥ ᐅᖃᐅᓯᖃᕈᒪᔪᖓ ᖃᓄᖅ ᐃᒻᒥᓂᒃ ᐅᐱᒋᒃᑲᓐᓂᕈᓐᓇᕐᒪᖔᑦᑕ ᓲᖃᐃᒻᒪ ᐃᓅᓯᕆᓕᖅᑕᕗᑦ 
ᑐᐱᓐᓇᒻᒪᕆᒻᒪᑦ. ᐊᖑᑕᐅᓪᓗᖓ, ᐅᕙᓐᓂᒃ ᐊᔾᔨᖃᓐᖏᓯᐊᖅᐳᖅ ᓯᓚᖅᔪᐊᓕᒫᒥ. ᐃᓄᒋᐊᑲᓴᖅᔪᐊᕌᓗᓐᓂᑦ 
ᓄᓇᒦᑦᑐᓕᒫᑦ ᐱᒐᓗᐊᖅᑎᓪᓗᒋᑦ, ᐅᕙᖓ ᐃᓚᒋᔭᐅᖃᓴᐅᔾᔭᐅᕗᖓᑦᑕᐅᖅ. 
 
ᐃᓅᓯᖃᖅᐳᖓ, ᐃᑉᐱᒋᔭᖃᖅᐳᖓ, ᓇᓪᓕᒋᔭᖃᖅᐳᖓ ᐊᒻᒪᓗ ᐊᓯᓕᒫᖏᑦ ᐃᓅᓯᕐᒥ ᐱᕕᒋᓯᒪᔭᕗᑦ ᐊᒻᒪ 
ᑕᐸᐃᓐᓇᑦᑎᐊᖅᑐᖅ ᐊᒻᒪ ᐊᓯᒪ ᐃᑉᐱᒋᔭᖏᓐᓂᑦ ᖃᐅᔨᒪᓇᖓ ᐊᓯᒃᑲᓗ ᖃᐅᔨᒪᓇᑎᑦ ᐃᑉᐱᒋᔭᕐᓂᑦ. 
 
ᐃᓅᓯᖃᑦᑎᐊᕈᒪᒍᑦᑕ, ᖃᐅᑕᒫᑦ ᖃᓄᐃᓐᖏᑦᑎᐊᕋᓱᒋᐊᖃᖅᐳᒍᑦ, ᑭᓯᐊᓂ ᐱᒃᑯᒍᓱᒻᒪᕆᑉᐳᖓ 
ᖃᐅᔨᒪᓂᖅᑖᕈᓐᓇᕋᑦᑕ, ᓲᕐᓗ ᖃᐅᔨᒪᓂᖃᕋᒪ ᐃᑉᐱᒋᓐᖏᑕᕐᓂᑦ, ᐊᓯᓐᓂᒃ ᐃᑉᐱᒋᔪᓐᓇᕐᓇᖓ. ᖁᔭᓐᓇᒦᒃ. 
 
ᐅᖃᖅᑎ: ᒪᓕᒐᓕᐅᖅᑏᑦ ᐅᖃᐅᓯᖏᑦ. ᓱᓕ ᒪᓕᒐᓕᐅᖅᑏᑦ ᐅᖃᐅᓯᖏᓐᓂᑦ ᐱᑕᖃᒃᑲᓐᓂᖅᐹ. ᑐᑑ. 
 
ᒪᓕᒐᓕᐅᖅᑏᑦ ᐅᖃᐅᓯᖏᑦ 635-1(6): ᔪᐊᑕᓐ ᑐᑐ ᐃᓯᖅᓯᑦᑎᒋᐊᓐᖓᕐᓂᖓ NHLᒥ ᐱᓐᖑᐊᑎᓪᓗᒍ 
 
ᑐᑐ: ᖁᔭᓐᓇᒦᒃ ᐅᖃᖅᑏᑦ. ᐅᖃᖅᑏ, ᐊᐃᑦᑖᖑᒐᓗᐊᖅ ᑭᓇᑐᐃᓐᓇᖅ ᑐᓴᕈᒪᓐᓂᕈᓂ ᒥᓂᔅᑕ ᐲᑰᑉ 
ᓂᔾᔭᐅᑎᓕᐊᒥᓂᖓᓂᒃ, ᓂᓪᓕᐊᑎᑕᐅᑲᑕᖅᑰᖅᑐᕆᓐᓇ ᑎᑎᕋᕐᕕᖓᓐᓂ, ᑕᐃᑲᓃᖏᓐᓇᐅᔭᕐᒪᑦ ᐊᒻᒪ  

ᓇᓗᓇᓐᖏᑦᑐᖅ ᓱᓕ ᖃᐅᔨᓚᐅᓐᖏᒻᒪᑦ ᖃᓄᖅ ᐃᒡᓗᓕᒫᒥ ᑐᓴᖅᑕᐅᑎᔪᓐᓇᕋᕐᓂᖓᓂᒃ, 
ᐊᓂᐊᑎᑕᐅᔭᕆᐊᖃᕋᔭᕐᒪᑦ ᖃᐅᔨᓐᓂᕈᓂ. ᐃᒻᒪᖄ ᐊᒃᓱᕈᖅᑎᑕᐅᓂᐊᖅᑐᖅ ᑲᑎᒪᔩᑦ ᑲᑎᒪᑐᐃᓐᓇᑎᓪᓗᒋᑦ 
ᓂᓪᓕᐊᑎᓕᕈᓂᔾᔪᒃ ᐊᓂᔭᕆᐊᖃᕐᓂᐊᕐᒥᒻᒪᑕᑦᑕᐅᖅ. 
 
ᐅᖃᖅᑏ, ᖃᐅᔨᒪᔪᐃᓐᓇᐅᔪᒍᑦ ᐅᓪᓗᒥ ᐅᓪᓗᑐᐃᓐᓇᐅᒻᒪᑦ ᐊᒻᒪ ᑐᓴᕈᒥᓇᖅᑐᑦ ᓈᒻᒪᓯᒻᒪᑕ. ᐅᖃᖅᑏ, ᐅᑐᐱᕆ 
9ᒥ ᐊᕐᕌᒍᕆᔭᑦᑎᓐᓂ ᐱᔪᖃᕆᐅᓚᐅᕐᒪᑦ ᔪᐊᑕᓐ ᑐᑐ ᕼᐋᑭᓯᒋᐊᓚᐅᖅᓯᒪᒻᒪᑦ ᓈᔅᕕᐅᒥ, ᐱᓐᖑᐊᖃᑎᖃᖅᑎᓪᓗᒋᑦ 
ᐋᓇᕼᐊᐃᒻ ᒪᐃᑎ ᑕᒃᔅᑯᓐᓂᑦ. 
 
ᐅᖃᖅᑎ, ᐊᒻᒪᓗᑦᑕᐅᖅ ᓱᓕᒃᑲᓐᓂ ᓯᕗᓪᓕᖅᒥ ᓴᕿᑕᐅᓪᓗᓂ ᐅᓐᓄ ᐱᒋᐊᓕᕋᑖᕐᑎᓪᓗᒋ 5:28 ᓯᕗᓪᓕᖅᒥ 
ᐱᒋᐊᖓᐅᑎᖓᓂ, ᔪᐊᑕᓐ ᐊᔫᖅᓱᓂ ᓯᕗᓪᓕᖅᐹᒥ ᓯᓚᖅᔪᐊᒥ ᕼᐊᑭᓐᓂᖃᑎᓪᓗᒋ ᐊᔫᖅᓱᓂ. ᐅᐱᒍᑎᕙᕋ 
ᑕᒪᑐᒧᖓ ᐊᒻᒪ ᐊᒥᓲᑲᓂᐸᓂᐊᖁᑦ. 
 
>>ᐸᑦᑕᑐᖅᑐ 
 
ᐅᖃᖅᑎ, ᐃᓗᐊᓂ ᓯᕗᓪᓕᖅᓂ ᐱᖓᓲᔪᖅᑐᓕᕐᑐᓂ ᐱᖑᐊᓂᕆᓯᒪᓕᑕᖏᓐᓂ, ᐊᔫᖅᓯᒪᓕᕐᓱᓂ ᐱᖓᓱᓂ, 
ᒪᖅᕈᐊᕐᑎ ᐃᑲᔪᕐᓯᒪᓕᕐᓱᓂ ᐊᔫᖅᑐᖃᕐᑎᓪᓗᒍ, ᐊᑕᐅᓯᖅᒥ ᐊᔫᖅᓱᓂ, ᐊᒻᒪᓗᑦᑕᐅᖅ ᖃᐅᔨᒪᔭᐅᔾᔪᑎᒋᓕᕐᑕᖓ 
ᐊᓴᑦᓯᓂᕆᕙᑦᑕᖓᓄᑦ ᐃᒪᐃᒻᒪ ᖃᐅᔨᒪᔭᐅᒍᑎᒋᑦᓱᒍ ᑕᒪᑐᒧᖓ, ᐊᒻᒪ ᐱᑰᓗ ᐃᒪᐃᓕᒍᓇᓕᕐᒪ ᓱᓕᔪᖅ 
ᐃᒪᐃᒻᒪᓪᓗ ᑕᒪᓐᓇ ᖃᓄᐃᓂᐅᔪᖅ ᐃᓚᒌᓃᑦᓱᓂ. ᐊᐅᓚᔨᔪᖓ ᐊᑕᐅᓯᐊ ᑲᒡᒍᐊᕐᓯᓚᐅᕐᓯᒪᒻᒪ ᐅᕙᖕᓂ ᓯᑯᒥ 
ᐅᖅᕈᒌᕐᓱᓂᓗ. ᓂᐅᖏᑦᑐᒋᐊᓚᐅᓪᓗᓂ ᑕᐅᑦᑐᖓ ᐊᓕᐊᓇᐃᒋᓚᐅᕐᓯᒪᑦᓱᒍᓗ ᑕᑯᒋᐊᒧ ᑕᒪᓐᓇ, ᐅᖃᖅᑎ. 
 
ᐅᖃᖅᑎ, ᖃᐅᔨᒪᔪᑎ, ᐊᒻᒪ ᓯᕗᓕᖅᑎ ᐅᖃᖃᐅᑦᓱᓂ, ᐱᑕᖃᕐᒪ ᖃᑦᓯᓂ ᐱᓪᓚᑦᑖᕐᑐᓂ ᓄᓇᕗᒥ ᕼᐊᑭᖕᓂᒥ 
ᑕᐅᑐᕋᓐᓈᕐᑎᓂ ᑕᐅᓄᖓᔪᑦᓱᑎ ᓈᔅᕕᐅᓪᒧᑦ ᐊᑭᓕᖅᓱᑎ ᓇᒻᒥᓂᖅ, ᐱᓇᓱᐊᕈᓯᒐᓴᑦ ᐊᓂᒍᖅᓯᒪᓕᕐᑐ 
ᑕᐅᑐᒋᐊᕐᓱᑎ ᔪᐊᑕᓐᒥ ᐱᖑᐊᖃᑕᐅᒋᐊᖓᓕᕐᑎᓪᓗᒍ. ᐅᖃᖅᑎ, ᓇᓚᐅᑦᓵᖅᓯᒪᔭᒃᑲᓂ ᓇᓪᓕᐊᓂ 60ᓂ 
80ᓅᖓᑦᓱᑎ ᐃᓄᐃᑦ ᓄᓇᕗᒦᖔᖅᓯᒪᔪ. ᑖᒃᑯᐊᓗ ᐃᓄᐃᑦ ᑎᑭᓯᒪᓪᓗᑎ ᐊᓛᔅᑲᒥ, ᑲᓇᓐᓇᖅᐸᓯᖕᒥ, 
ᐅᐊᓐᓇᖅᐸᓯᖕᒥ, ᒫᓂᑑᐸ, ᐋᓐᑎᐅᕆᐅᒥᓗ, ᑕᐅᓄᖓᔪᔪ ᑕᐅᑐᕋᓐᓈᕆᐊᓗᐊᕐᓱᑎ ᔪᐊᑕᓐᒥ 
ᕼᐊᑭᕆᐊᖓᖃᑕᐅᑎᓪᓗᒍ. 
 
ᑕᐅᓄᖓᖃᑕᐅᔪᔪᖓ ᐊᒻᒪ ᖁᔭᓕᔪᒋᐊᓪᓚᐅᔪᑦᓱᖓ ᑕᐅᓇᓃᒋᐊᒧ. ᑐᖓᓇᖅᓂᖏ ᐊᒻᒪ ᑐᖓᓱᐊᑎᑦᓯᓂᖏᓪᓗ 
ᐃᓄᖏᑦ ᓈᔅᕕᐅᓪᒥ ᑕᐸᐃᖅᓇᕐᓱᑎ. ᐅᖃᕆᐊᑲᓂᖁᖓ ᑐᖓᓱᑎᒋᐊᑲᓂᕈᒪᑦᓱᒋ ᐃᒻᒪᖃ ᑐᖓᓱᑦᑎᑕᐅᓗᑎᑦᑕᐅᖅ 
ᑕᒪᐅᖓᑐᒥᓂᐅᑉᐸᑕ ᐳᓛᕆᐊᖅᑐᒥᓂᐅᑉᐸᑕ ᑕᒪᐅᖓ ᓄᓇᕗᒧᑦ. ᓂᕆᐅᒋᔭᖃᕐᓱᖓ ᐊᑕᐅᓯᖅ ᐊᖑᑎ, ᐊᑎᖃᖅᑐ 
ᕚᑉ ᐅᕝᒥ, ᑲᔪᖏᕐᓴᔪᒐᒃᑯ ᑕᐅᒪᖓ ᐳᓛᕆᐊᖁᑦᓱᒍ ᓄᓇᒋᔭᑎᖕᓄᑦ. 
 
ᐅᖃᖅᑎ, ᓱᓕᒃᑲᓐᓂᖅ ᓯᕗᓪᓕᖅᐹᒥ ᖃᓄᐃᑦᓯᒪᓂᖅ ᓈᔅᕕᐅᓪᒥ ᑕᐅᓇᓃᑦᑎᓪᓗᑕ. 
 
ᐊᐱᕆᑦᓱᖓᓗ ᐊᔾᔨᒌᖏᑦᑐᒥ ᓂᕈᐊᖅᓂᒥ ᐃᓚᒋᓕᐅᑎᓂᐊᕐᑐᒥ ᐅᖃᐅᓯᒃᑲᓄᑦ. 
 
ᐅᖃᖅᑎ: ᑲᑎᒪᔨ ᑭᖒᒪᑦᓯᔪᖅ ᐊᔾᔨᒌᖏᑦᑐᒥ ᓂᕈᐊᖅᓂᒥ ᐃᓚᒋᓕᐅᑎᓂᐊᕐᑕᖓᓂ ᐅᖃᐅᓯᕆᔭᖏᓄᑦ. ᐱᑕᖃᖄ 
ᓈᒻᒪᓴᖏᑦᑐᓂ? ᐱᑕᖃᖏᑦᑐ ᓈᒻᒪᓴᖏᑦᑐᓂ. ᐊᑏᒎᖅ ᑲᔪᓯᒋᐊᕐᓗᑎ ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑎ ᐊᒻᒪ ᑲᑎᒪᔨᐅᖃᑎᒃᑳ. ᐃᒪᐃᓕᖃᐅᑦᓱᖓ ᐃᒪᐃᒻᒪ ᓱᓕᒃᑲᓐᓂᖅ ᓯᕗᓪᓕᖅᐹᒥ 
ᓴᕿᓯᒪᓂᕐᓂ ᑕᐅᓇᓂ. ᒥᐊᖓ ᑲᖏᖠᓂᐅᑉ, ᓗᐊᓐ ᑯᓱᒐ, ᑕᐅᓇᓃᔪᔪᖅ, ᓗᐃ ᑕᑐᐃᓂ, ᑕᐅᓇᓃᔪᒻᔪᕐᑕᐅᖅ. 
ᐊᓕᐊᓇᐃᔪᔪ ᑕᑯᒋᐊᖏᓐᓄᑦ. ᓗᐊᓐ ᓴᕿᔮᔪᑦᓱᓂ ᓱᓕᒃᑲᓐᓂᖅ ᓯᕗᓪᓕᖅᐹᒥ ᑕᐅᓇᓂ. ᐃᓱᒪᒋᑦᓱᒍ ᐃᒪᐃᒻᒪ 
ᓯᕗᓪᓕᖅᐹᑦᓯᐊᖑᔪᑦᓱᓂ ᐃᒪᐃᒻᒪ ᐃᓄᑦᑎᑐᑦ ᐃᖏᓂᖃᕐᑎᓪᓗᒋᑦ ᐊᖁᑎᖏᓐᓂ ᓈᔅᕕᐅᓪᒥ. ᓱᓕᖏᓛ ᓱᓕᑲᓐᓂᖅ 
ᓯᕗᓪᓕᖅᐹᒥ ᐃᓱᒪᒋᔭᒃᑯᓪᓕ. ᐅᖃᐅᓯᕆᔾᔮᖏᑕᒃᑲ ᓇᓪᓕᐊᓂ ᒥᑦᓵᓄᑦ ᓂᐅᕖᑦ ᐃᖏᓇᓚᐅᕋᓗᐊᕐᒪᑕ ᑕᐅᓇᓂ, 
ᐱᑰ. ᐃᓛᖃᐄ ᓯᕗᓪᓕᖅᐹᒥᐅᓂᖏᒻᒪ. 

ᐅᖃᖅᑎ, ᐅᑯᓇᓂ ᑕᑯᓐᓇᕋᑦᓴᓂ ᐃᒪᐃᒻᒪ ᐱᕕᖃᕐᓗᖓ ᖃᐅᔨᒪᖁᓪᓗᓯ ᐊᓯᖏᓪᓗ ᑲᑎᒪᔩᑦ, ᐃᓄᐃᓴᑦᑑᒐᓗᐊᓂ 
ᖃᓄᐃᑦᓯᒪᓂᕐᓂ ᐃᒪᐃᒻᒪ ᑕᓚᕖᓴᒃᑯᑦ ᑕᖅᕆᔭᐅᑎᖏᑎᒍᑦ ᓴᕿᓯᒪᔪᒐᑎ ᑕᐃᑦᓱᒪᓂ ᐅᓐᓄᕆᔭᖓᓂ. ᐅᖃᖅᑎ, 
ᖃᐅᔨᒪᔪᑎ ᒥᓂᔅᑖ ᐋᓐᓂᐊᖃᓐᓇᖏᑦᑐᓕᕆᔨᑯ ᐃᓄᓕᕆᔨᑯ ᐱᔨᑦᓯᖅᑕᐅᓂᖏᓄᑦ ᐱᐅᑦᓴᐃᕿᐸᒻᒪ ᓄᑖᓂ ᓱᓇᓂ, 
ᓄᑖ ᐋᓐᓂᐊᖅᕖᑦ, ᓄᑖ ᐅᑯᒪᐃᓐᓂᓐᓂᐊᖅᕖᑦ, ᓄᑖ ᐋᓐᓂᐊᖃᓐᓇᖏᑦᑐᓕᕆᓂᕐᓄᑦ ᓱᓇᒃᑯᑎᖏᓄᑦ, ᓄᑖᑦ 
ᐊᐅᓪᓚᓂᐅᔪᓂ. ᑭᓯᒥ, ᐅᖃᖅᑎ, ᑕᐸᐃᕐᑐᒋᐊᓪᓚᐅᓚᐅᕐᑐᖓ ᑕᑯᒋᐊᒧ ᐃᒪᐃᒻᒪ ᒥᓂᔅᑕ ᐱᓗᐊᑦᑕᒻᒪᕆᓕᖕᒪ 
ᒪᑯᓄᖓ ᓄᑖᓄᑦ ᕼᐊᑭᕕᖕᒥ ᓴᓗᒻᒪᖅᓴᐃᑎᒥ. ᑕᒪᓐᓇᓗ ᐃᒪᐃᒻᒪ ᐃᓱᒪᒋᓚᐅᕐᑕᕋᓗᐊᕋ ᐅᓇᑐᐊᖃᐄ ᒪᒃᓖᓐ 
ᐱᓯᒪᔭᖓ, ᐃᑲᔪᖅᓱᓯᒪᓪᓗᓂ ᐅᑯᓄᖓ ᐱᖑᐊᑐᓕᕆᓂᖅᓄᑦ ᓱᓇᒃᑯᑎᓂ ᖃᒪᓂᖅᑐᐊᒧ ᐊᒻᒪ ᐊᓯᖏᓐᓄᑦ 
ᓄᓇᓕᐅᔪᓄ. 
 
ᐅᖃᖅᑎ, ᖃᐅᔨᒪᔪᒍ ᐃᒪᐃᒻᒪ ᓯᕗᓕᖅᑎ ᑭᒡᒐᖅᑐᐃᔪᖅ ᓄᓇᕗᒥ ᐅᕙᓂ ᓯᓚᖅᔪᐊᒥ ᐅᓪᓗᒥᐅᓕᕐᑐ, ᑕᐃᒪᐃᒧ 
ᐃᓱᒪᒋᑦᓱᒍ ᐃᒪᐃᒻᒪ ᐊᑦᑕᓇᕋᓂᓗ ᖃᓄᐃᒋᐊᒧᑦ ᓇᓪᓕᐊᓄᑦ. ᐱᓇᓱᐊᕆᐊᑐᑦᔭᖏᑦᑐ ᖃᓄᐃᒋᐊᕋᓱᐊᕐᓗᓂ 
ᓇᓪᓕᐊᓄ ᖃᓄᐃᑦᓯᒪᓂᐅᔪᓄᑦ ᐃᓱᒫᓘᑎᓄᑦ ᐅᑯᓇᓂ ᐊᕐᓴᕋᓛᒥ ᐊᔫᕋᓱᓐᓂᓂᒥ. ᐅᖃᖅᑎ, ᓯᕗᓕᖅᑎ ᒫᓐᓇᖃᒻᒥ 
ᐊᖅᓴᕋᓛᒧᑦ ᐊᔫᕋᓱᓐᓂᓂ ᐊᔫᖅᑐᒥᓂᐅᓪᓗᓂ ᓇᓕᒧᑦᑎᓂᐊᕐᓗᒋ ᐃᓄᐃᓴᓗᐊᕐᓯᒪᔪᓂ ᖃᓄᐃᑑᓯᒪᔪᓂ ᐃᒪᐃᒻᒪ 
ᒥᓂᔅᑕ ᐃᖕ ᐅᖃᐅᓯᕆᓚᐅᕐᑕᖏᓐᓂ ᑕᕝᕙᓂ ᐱᓇᓱᐊᕈᓯᑎᖕᓂ, ᑕᑯᑦᓱᒍ ᑲᔪᖏᕐᓴᐅᑎᑦᓴ ᓇᓖᕌᕐᑎᓪᓗᒋᑦ. 
 
ᐅᖃᖅᑎ, ᐊᓕᐊᓇᐃᒍᓱᓐᓂ ᐃᓚᒋᓕᐅᑎᖏᓪᓗᒍ, ᐃᑲᔪᖅᓱᑕᐅᓂ ᖃᓄᐃᓘᕐᓯᒪᓂᖓᓄᑦ ᔪᐊᑕᓐ 
ᐊᓕᐊᓇᐃᓚᐅᕐᓱᓂ. ᑕᒪᖅᒥ ᑲᑎᒪᔩᑦ ᐅᖃᖅᓯᒪᓪᓗᑎ ᐅᑯᓇᓂ ᑲᔪᖏᖅᓴᕈᑎᓄᑦ ᐱᔪᒥᓇᕆᐊᑲᓂᕐᓄᑦ 
ᐃᓅᓯᕆᔭᖏᓐᓂ ᒪᒃᑯᑐᖁᑎᑦᑕ ᖃᐅᔨᒪᑦᓱᖓᓗ ᐃᒪᐃᒻᒪ ᑕᒪᑦᑕ ᐅᐱᒍᔾᔨᔪᒍ ᐱᔪᓐᓇᓂᕆᔭᖓᓄᑦ. ᐊᐱᕆᔪᒪᑦᓱᒋ 
ᑕᒪᑦᒥ ᑲᑎᒪᔨᑦ ᓱᓕᒃᑲᓐᓂ ᐃᓚᐅᑎᖁᓪᓗᒋ ᐅᕙᓐᓄᑦ ᐅᐱᒍᔾᔨᓂᖅᓂ ᔪᐊᑕᓐᒥ, ᐊᖓᔪᖄᖏᒃ, ᐃᓚᖏᓪᓗ 
ᐃᑲᔪᖅᓱᕐᓯᒪᓂᖏᓐᓄᑦ ᑖᑦᓱᒥᖓ ᐱᓇᓱᐊᕆᐊᑲᓂᕐᓯᒪᓂᖓᓄᑦ ᓯᕗᓂᕆᓂᐊᕐᑕᒥᓄᑦ. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᖅᑐ 
 
ᐅᖃᖅᑎ: ᑲᑎᒪᔩᑦ ᐅᖃᐅᓯᑦᓴᖏᑦ. ᐱᑕᖃᖄ ᓱᓕ ᑲᑎᒪᔩᑦ ᐅᖃᐅᓯᑦᓴᖏᓐᓂ. ᐃᒃᑲᕐᕆᐊᓗ. 
 
ᒪᓕᒐᓕᐅᖅᑏ ᐅᖃᐅᓯᖏᑦ 636-1(6): ᐱᒃᑯᒍᓱᓐᓂᖅ ᓄᓇᕗᒥᐅᓂᑦ 
 
ᐃᒃᑲᕐᕆᐊᓗ (ᑐᓵᔨᑎᒍ): ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᐅᔾᔨᕆᓗᐊᑦᑕᖏᓪᓗᖓ, ᓄᕙᑦᑐᒋᐊᓪᓚᐅᒐᒪ, ᐅᖃᖅᑎ, 
ᐅᕙᖓᑦᑕᐅᖅ ᐅᐱᒍᔾᔨᒧᑦ ᓄᓇᕗᒥᐅᓂ. ᐃᒪᐃᒐᓗᐊᕐᑎᓪᓗᒍ ᓴᕿᕐᕕᐅᕙᑦᓱᑕ ᐊᒥᓱᓄ, ᐊᒥᓱᒋᐊᓄᑦ 
ᖃᕿᑕᐅᒍᑎᓄᑦ ᐊᒥᓱᓄᑦ ᐊᕐᕌᒍᓄᑦ ᓱᕈᓯᐅᓪᓗᑕ, ᓄᓇᓕᓐᓂ, ᐊᖓᔪᖅᑳᖃᓚᐅᖅᑐᒍᑦ, ᐃᓄᐃᑦ ᐊᖓᔪᖅᑳᕗᑦ 
ᐊᒻᒪᓗ ᐃᑦᑐᕗᓪᓗ ᐊᒃᓱᕈᑦᑐᑎᒃ ᐃᖅᑲᓇᐃᔭᖃᑦᑕᓚᐅᖅᑐᑦ ᐃᓅᓇᓱᐊᖅᑐᑎᒃ ᐊᒻᒪᓗ ᐅᐱᒋᑦᑎᐊᑕᒃᑲ 
ᐱᓇᓱᓐᓂᕆᓚᐅᖅᑕᖏᓐᓄᑦ. 
 
ᐱᔪᓐᓇᕋᑦᑕ, ᐃᓅᒍᓐᓇᖅᓯᒪᔪᒍᑦ ᓄᓇᕗᒻᒧ ᐊᒻᒪᓗ ᑎᑭᐅᑎᓪᓗᑕ ᐊᕙᓐᖔᓗᒃ ᐊᒻᒪᓗ ᐅᕙᑦᑎᓐᓂᒃ 
ᑲᒪᒍᓐᓇᖅᓯᔪᒍᑦ ᓄᓇᕗᒻᒥ. 
 
ᐃᓱᒪᓇᕐᒪᑦ ᐅᑎᓕᕋᑦᑎᒍᑦ ᐃᑦᑐᑦᑕ ᐃᒻᒥᓂᒃ ᑲᒪᒋᖃᑦᑕᓚᐅᖅᓯᒪᒻᒪᑕ. ᒫᓐᓇᓕ ᐅᕙᑦᑎᓐᓂᒃ ᑲᒪᒋᔪᓐᓇᖅᓯᔪᒍᑦ 
ᐊᒻᒪᓗ ᐅᐱᒋᑦᑎᐊᖅᑐᒋᑦ ᐃᓄᐃᑦ. ᐱᔪᓐᓇᕆᐊᖃᓪᓚᕆᒃᑲᑦᑕ ᐃᓅᓱᕐᓂᖅᓴᐅᒐᓗᐊᖅᑎᓪᓗᑕ 
ᓯᕗᓕᕆᓚᐅᖅᑕᑎᓐᓂᒃ ᐊᒻᒪᓗ ᐃᓅᓱᓐᓂᖅᓴᐃᑦ ᐅᕙᑦᑎᓐᓂᒃ ᑕᑎᖃᒻᒪᑕ ᐊᒻᒪᓗ ᑕᑯᓐᓇᒐᖃᑦᑐᑎᒃ. 
ᐅᐱᒋᔭᕆᐊᓕᕗᑦ ᐊᒻᒪᓗ ᐅᐱᒋᒋᐊᖃᑦᑕᕗᓪᓗ ᓄᓇᕗᒻᒥᐅᑦ. ᐅᐱᒍᓱᒋᐊᖃᓪᓚᕆᑦᑐᒍᑦ ᓄᓇᕗᒻᒥᐅᓂᑦ 
ᓄᓇᖃᖅᓯᒪᒐᓗᐊᖅᑎᓪᓗᑕ ᐊᒃᓱᕈᓐᓇᖅᑐᒥᒃ. 
 
ᐃᓅᓯᖃᓕᕋᑦᑕ ᐊᑦᔨᒋᖏᑎᐊᖅᑕᖓᓂ ᐃᓕᖅᑯᓯᑦᑕ ᐊᒻᒪᓗ ᐃᓕᓐᓂᐊᖅᑎᑕᐅᓯᒪᓪᓗᑕ ᐊᑦᔨᒋᖏᑕᖓᓂᒃ 
ᐃᓕᖅᑯᓯᕐᒥᒃ ᐊᑯᓂᐅᖏᑐᕐᓗ ᐃᓕᒃᓯᒪᓪᓗᒍ. ᖁᔭᓐᓇᒦᑉᐹᓗᒃ, ᐅᖃᖅᑏ. 

>>ᐸᑦᑕᑐᖅᑐᑦ 
 
ᐅᖃᖅᑎ: ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐱᑕᖃᑉᐸ ᓱᓕ ᒪᓕᒐᓕᐅᖅᑏᑦ ᐅᖃᐅᓯᖏᓐᓂᒃ? ᑲᔪᓯᓗᑕ ᑲᑎᒪᒡᔪᑎᒃᓴᒧᑦ 
4. ᑭᐅᔾᔪᑎᑦ ᐅᖃᐅᓯᒃᑯᑦ ᐊᐱᖅᑯᑎᓄᑦ. ᑲᑎᒪᒡᔪᑎᒃᓴᖅ 5. ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ ᑲᑎᒪᕕᒻᒧᑦ. ᒥᓂᔅᑕ 
ᐊᑭᓱᒃ. 
 

ᑲᑎᒪᔾᔪᑎᔅᓴᖅ 5: ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ 
 
ᒥᓂᔅᑕ ᐅᓛᔪᒃ ᐊᑭᓱᒃ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ, ᐃᓕᑕᕆᔪᒪᓪᓗᒍ ᓄᓇᖅᑲᑎᒐ ᐊᒻᒪᓗ 
ᓂᕈᐊᖅᑎᒋᓯᒪᔭᕋ, ᑭᓐᖓᕐᓂᒃ, ᒪᐃᔭ ᒪᑎᐅᓯ ᓴᕕᐊᔾᔪᒃ ᔮ. ᑐᓐᖓᓱᑦᑎᑉᐸᒋᑦ ᑲᑎᒪᕕᒻᒧᑦ. ᖁᔭᓐᓇᒦᒃ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᑐᓐᖓᓱᒋᑦ ᑲᑎᒪᕕᒻᒧᑦ. ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ ᑲᑎᒪᕕᒻᒧᑦ. ᐊᓚᑲᓐᓄᐊᖅ. 
 
ᐊᓚᑲᓐᓄᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐃᓕᑕᖅᓯᔪᒪᓪᓗᖓ ᓄᓇᖃᑦᑎᓐᓂᒃ. ᐃᖅᑲᓇᐃᔭᖅᓯᒪᔪᖅ 
ᐃᓪᓗᓕᕆᔨᒃᑯᓐᓄᑦ ᐊᕐᕌᒍᓂᒃ ᐊᒥᓱᓂᒃ. ᑕᒫᓃᑦᑐᖅ ᑲᑎᒪᔭᖅᑐᖃᑕᐅᓯᒪᓪᓗᓂ ᐃᖃᓗᓐᓄᑦ ᐊᒻᒪᓗ ᐊᑯᓂᐊᓗᒃ 
ᐃᓪᓗᓕᕆᔨᒃᑯᓐᓄᑦ ᐃᖅᑲᓇᐃᔭᖅᑐᖅ. ᐃᓕᑕᕆᔪᒪᔭᕋ ᑐᓗᒐᒃᓇᖅ. ᐊᓂᒃᓴᖓ ᐃᒫᓐᓂᐅᓪ, ᐃᓕᑕᕆᕚᒃᑲ ᑕᒪᒻᒥᒃ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᑲᑎᒪᒡᔪᑎᒃᓴᖅ 5. ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ ᑲᑎᒪᕕᒻᒧᑦ. ᑲᑎᒪᒡᔪᑎᒃᓴᑦ 6. ᑲᑎᒪᒡᔪᑎᒃᓴᖅ 5. 
ᓱᓕ ᑕᕝᕙᓂᑉᐱᑕ 5-ᒥ? ᑲᔪᓯᕗᒍᑦ 6-ᒧᑦ. ᐅᖃᐅᓯᒃᑯᑦ ᐊᐱᖅᑯᑎᑦ. ᐃᖅᑭᑦᑐᖅ. 
 

ᑲᑎᒪᔾᔪᑎᒃᓴᖅ 6: ᐅᖃᐅᓯᒃᑯᑦ ᐊᐱᖅᑯᑎᑦ 
 
ᐊᐱᖅᑯᑦ 617-1(6): ᐊᑭᑭᓪᓕᒋᐊᕐᓂᖅ ᐱᐅᖏᑦᑐᒥᒃ ᒑᓯᓕᕆᓂᖅ 
 
ᐃᖅᑭᑦᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐱᔾᔪᑎᖃᑦᑐᖓ ᐅᖅᓱᐊᓗᒻᒧᑦ ᐸᕐᓇᑕᐅᖁᓚᐅᖅᑕᕋ. ᖃᐅᔨᒪᔪᖓ 
ᐅᖃᓚᐅᖅᓯᒪᒻᒪᑕ ᕿᒥᕐᕈᓂᐊᕐᕋᒥᒃ ᑕᒪᑐᒥᖓ ᑕᐃᒪ ᖃᐅᔨᒪᓕᕐᒪᑕ ᐱᐅᖏᑦᑐᒥᒃ ᒑᓯᒥᒃ, ᐊᒻᒪᓗ 
ᓇᓗᓇᐃᖅᑕᐅᓚᐅᖅᑐᓂ. ᑐᓂᓯᓚᐅᕋᒃᑯ ᒥᓂᔅᑕ ᖃᐅᔨᒃᑲᐃᔾᔪᑎᒥᒃ ᐱᓇᓱᐊᕈᓯᐅᓕᖅᑐᓂ 
ᕿᒥᕐᕈᔭᕆᐊᖃᓚᐅᖏᒻᒪᕆᒃᑲᓗᐊᕐᒪᑕᓘᓐᓃᑦ. ᐊᐱᖅᑯᑎᒐ, ᑕᐃᓐᓇ ᒑᓯᒋᓚᐅᖅᑕᕗᑦ ᐊᒻᒪᓗ ᑕᐃᒃᑯᐊ 
ᓂᐅᕕᖅᓯᒪᔪᑦ ᐊᑭᑭᓪᓕᒋᐊᖅᓯᒪᔪᒃᑯᑦ, ᓱᓕ ᐊᔪᓐᖏᓚᖅ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᑲᑦᑐᒃ. 
 
ᒥᓂᔅᑕ ᐲᑕ ᑲᑦᑐᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᒫᓐᓇᖃᒻᒥᐅᓚᐅᕐᓯᒪᔪᖅ ᐊᐱᕆᒻᒪᑦ, ᑭᐅᓚᐅᕐᓯᒪᔭᕋ 
ᐃᒪᐃᒻᒪ ᓴᓂᕋᔭ, ᐃᓱᒫᓘᑎᑦ ᓴᕿᑕᐅᓚᐅᕐᓯᒪᔪ ᐃᓕᖓᔪᑦ ᒑᓴᓖᓗᖕᒧᑦ, ᐅᖃᐅᑎᓯᒪᓪᓗᑎᒍ ᑖᓐᓇ, ᐅᓪᓗᒥᒧᓄᑦ, 
ᐱᑕᖃᕐᒪ ᓱᓕ ᐊᒥᓱᓂ ᐊᐱᖁᑎᓂ ᐃᒪᐃᒻᒪᓪᓗ ᑭᐅᔭᐅᔭᕆᐊᓕᖕᓂ, ᐃᒪᐃᒻᒪ ᐱᓕᕆᕕᐋ ᓴᓇᔪᓕᕆᔨᑯ ᓱᓕ  

ᖃᐅᔨᒋᐊᖃᕐᒪᑕ ᒥᑦᓵᓄᑦ ᐊᒻᒪᓗ ᐃᒪᐃᒻᒪ ᑭᐅᓯᒪᑦᓱᖓᓗ ᐱᓕᕆᓂᑎᖕᓄᑦ ᐃᓚᒋᑦᓱᑎᒍᑦ ᐊᑦᑕᓈᕿᑦᑕᐃᓕᔨᑯ 
ᐊᐅᓚᑦᓯᔨᖏ ᐱᓕᕆᔪᑦ ᐊᒻᒪ ᐱᓕᕆᕕᐋ ᑭᓇᐅᔭᓕᕆᔨᑯ. 
 
ᐱᓕᕆᖃᑎᖃᕐᑐᒍ ᐃᓚᒋᑦᓱᑎᒍᑦ ᒪᖅᕉᒃ ᐱᓕᕆᕕᐅᔫᒃ ᐱᓇᓱᐊᕐᓱᑕ ᐱᓕᕆᐊᕆᓗᑎᒍᑦ ᐃᓕᖓᔪᑦ ᑕᒪᑐᒧᖓ 
ᐃᓱᒫᓘᑎᒧᑦ, ᑕᐃᒪᐃᒧ ᐅᖃᕆᐊᑲᓐᓂᕈᓐᓇᖏᑦᑐᖓ ᐅᓪᓗᒥ, ᑭᓯᒥ ᓂᕆᐅᒋᔭᖃᕋᓗᐊᕐᑐᖓ ᓯᕗᓂᕆᓂᐊᕐᑕᑎᖕᓂ 
ᖃᐅᔨᓛᓐᓂᑎᖕᓂ ᑭᖑᓪᓕᖅᒥ ᐊᑐᕈᑎᑦᓴᒋᓂᐊᕐᑕᖏᓐᓄᑦ. 
 
ᐱᑕᖃᖏᑦᑐᖓ ᑭᐅᒍᑎᑦᓴᒧ ᐅᓪᓗᒥ, ᐱᔾᔪᑎᒋᑦᓱᒍ ᐱᑕᖃᕐᒪ ᓱᓕ ᐊᐱᖁᑎᑦᓴᒋᐊᑲᓂᕐᓄᑦ ᑭᐅᔭᐅᔭᕆᐊᓕᖕᓂ 
ᐅᕙᑎᖕᓄᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ ᒥᓂᔅᑖ. ᐅᖃᒃᑯᑦ ᐊᐱᖁᑎᑦᓴᐃᑦ. ᐃᓚᒋᐊᕈᑏᑦ. ᐃᖅᑭᑦᑐᖅ. 
 
ᐃᖅᑭᑦᑐᖅ (ᑐᓵᔨᑎᒍ): ᖁᔭᓐᓇᒦᒃ, ᐅᖃᖅᑎ. ᒥᓂᔅᑕ ᐃᒪᐃᓕᔪᖅᔫᔮᒻᒪ ᐃᒪᐃᒻᒪ ᐱᓕᕆᔨᖁᑎᖏᑦ 
ᐱᓕᕆᔭᖃᕐᓂᐊᕐᑐᐃᑦ ᑕᒪᑐᒧᖓ ᐊᒻᒪ ᑭᐅᓛᓐᓂᐊᖅᓱᓂ. ᑕᐃᒫᒃ ᑐᑭᓯᔭᕋ ᑭᐅᒍᑎᖓ. ᒥᓂᔅᑖ ᐱᔪᓐᓇᓂᖃᖏᒻᒪ 
ᖃᓄᐃᓕᒋᐊᕆᐊᒧ ᐱᓕᕆᔨᖁᑎᖏᓐᓂ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᑲᑦᑐᒃ. 
 
ᒥᓂᔅᑕ ᐲᑕ ᑲᑦᑐᒃ (ᑐᓵᔨᑎᒍ): ᖁᔭᓐᓇᒦᒃ, ᐅᖃᖅᑎ. ᑕᐃᒪᐃᓕᖏᑦᑐᖓ. ᐊᑑᑎᔪᖓ ᖃᓄᐃᓕᓯᒪᓂᕆᔭᖏᓐᓄᑦ 
ᐱᓕᕆᔨᖁᑎᒃᑲ, ᑭᓯᒥ ᐱᔪᓐᓇᓂᖃᕐᓱᖓᓗ ᖃᓄᐃᓕᒋᐊᕐᓗᒋᑦ ᐱᓕᕆᔨᖁᑎᒃᑲ. ᑭᐅᒍᑎᓄᑦ ᓱᓕ ᐅᑕᕿᔪᒍᑦ, 
ᑕᐃᒪᐃᓕᕋᑖᕐᓱᖓᓗ, ᐃᒪᐃᒻᒪ ᐱᑕᖃᕐᒪ ᐊᒥᓱᓂ ᐊᐱᖁᑎᓂ ᑭᐅᔭᐅᔭᕆᐊᓕᖕᓂ. ᑎᓕᒋᐊᕐᓯᒪᔭᒃᑲ 
ᐱᓕᕆᔨᖁᑎᒃᑲ ᕿᒥᖅᕈᓇᒋᐊᑲᓐᓂᖁᓪᓗᒋᑦ ᑕᒪᑐᒧᖓ ᐃᓱᒫᓘᑎᒧᑦ, ᐱᓕᕆᔭᖃᕐᑐᐃᑦ ᑕᒪᑐᒧᖓ ᐃᒪᐃᒻᒪᑦ 
ᑕᐃᒪᐃᒧᑦ ᑭᐅᒍᓐᓇᖏᑕᕋ ᓱᓕ. 
 
ᐊᒻᒪ ᑐᖔᒍᑦ ᐱᓚᐅᑕᑎᖕᓂ ᖃᓄᐃᓯᒪᓂᕐᓄᑦ ᐅᑎᖅᕕᒋᔪᓐᓇᓂᐊᕐᑕᒋ ᑲᑎᒪᔨ ᐃᓚᒋᓗᒋᑦ ᑐᑭᓯᔾᔪᑎᓄᑦ, 
ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ ᒥᓂᔅᑖ. ᐅᖃᒃᑯᑦ ᐊᐱᖁᑎᑦᓴᐃᑦ. ᐃᓚᒋᐊᕈᑏᑦ. ᐃᖅᑭᑦᑐᖅ. 
 
ᐃᖅᑭᑦᑐᖅ (ᑐᓵᔨᑎᒍ): ᖁᔭᓐᓇᒦᒃ, ᐅᖃᖅᑎ. ᖃᐅᔨᒪᔪᖓ ᐃᒪᐃᒻᒪ ᑕᐃᑦᓱᒪᓂ ᐊᑑᑎᑎᓪᓗᑕ ᒑᓴᓖᖅᓗᖕᒥ, 
ᖃᐅᔨᓴᕐᑕᐅᒍᑎᖏᑦ ᐊᐅᓪᓚᖅᑎᑕᐅᓚᐅᕐᓯᒪᑦᓱᑎ ᐊᒻᒪ ᐅᖃᖅᓯᒪᓪᓗᑎ ᐱᐅᓐᓂᖏᒋᐊᖓ ᕿᓚᒥᕈᓗᓪᓗ ᐊᒻᒪ 
ᓄᖃᑎᑕᐅᑦᓴᐅᑎᒋᑦᓱᑎ ᐊᑑᑎᒋᐊᖃᕈᓐᓃᒧᑦ. ᐱᑕᖃᓗᐊᕋᓂᓗ ᐊᐱᖁᑎᑦᓴᒐᓴᓄᑦ ᐃᓕᖓᔪᓂ ᐃᓱᒫᓘᑎᒧᑦ 
ᐱᔾᔪᑎᒋᑦᓱᒍ ᓇᓗᓇᔾᔭᕈᓐᓃᕐᒪ ᐱᐅᓈᕐᓯᒪᓂᖏᑦᑐ. 
 
ᑕᐃᒪᐃᒧᑦ ᐊᐱᖁᑎᒐ ᐃᒪᐃᑦᑐ ᐱᔾᔪᑎᒋᑦᓱᒍ ᐊᑉᐸᕆᐊᕆᔪᒻᒪᑕ ᐊᑭᖓᓄᑦ ᒑᓴᓖᖕᓘᑉ ᐊᒻᒪ ᓱᓕ 
ᓂᐅᕕᐊᑦᓴᕆᑦᓱᓂᐅᑦ ᒑᓴᓖ; ᐅᖅᓱᐊᓗᓕᕆᔨᑯ ᖃᐅᔨᒪᒌᕐᑐᐃᑦ ᐃᒪᐃᒻᒪ ᒑᓴᓖᓪᓗ ᖃᐅᔨᔭᐅᔪᒋᐊᖓ ᑕᐃᒪᐃᒧᑦ 
ᐊᐱᕆᓚᕿᔪᖓ ᑖᒃᑯᓄᖓ ᓂᐅᕕᖅᑐᒥᓂᕐᓄᑦ ᒑᓴᓖᒥ, ᐱᓕᑕᐅᒍᓐᓇᖄᑦ ᐅᑎᖅᑎᑦᓯᕕᐅᓗᑎ ᑮᓇᐅᔭᓂ? 
ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᑲᑦᑐᒃ. 
 
ᒥᓂᔅᑕ ᐲᑕ ᑲᑦᑐᒃ (ᑐᓵᔨᑎᒍ): ᖁᔭᓐᓇᒦᒃ, ᐅᖃᖅᑎ. ᓯᕗᓪᓕᖅᐹᒥ ᐃᒪᐃᓕᓗᖓ, ᐃᒪᐃᒻᒪ 
ᐱᑕᖃᓚᐅᕐᓯᒪᖏᓇᑦᑕ ᓇᓗᓇᐃᕐᓯᒪᔪᓂ ᐃᓱᒫᓘᑎᓂ ᐅᖃᐅᓯᕆᔭᐅᓂᑯᓂ ᓄᓇᓕᖕᒥᐅᓄᑦ ᓴᓂᕋᔭᒥ, ᐃᒪᐃᒻᒪ 
ᐱᑕᖃᔪᑦᓱᓂ ᐃᓚᖏᑦ ᓱᕋᑦᑕᐅᓪᓗᑎ ᖃᒧᑕᐅᔭᖏᑦ. ᑐᓴᖅᓯᒪᔭᑐᐊᕗᑦ ᒥᑦᓵᓄᑦ ᑕᕝᕙᖓ ᑲᑎᒪᔨᒥ. 
ᑭᐅᒍᑎᖃᖏᑦᑐᖓ ᐃᓕᖕᓄ ᑭᓯᒥᓗ ᐃᒪᐃᓕᒐᓱᐊᕐᑐᖓ ᑭᐅᒍᑎᖃᓛᕋᓗᐊᕐᑐᖓ ᐊᒡᒋᕐᑐᒥ ᓯᕗᓂᕆᓂᐊᕐᑕᑎᖕᓂ,  

ᐊᒻᒪ ᑭᐅᒍᑎᑦᓴᖃᖏᓐᓇᒪ ᐃᓕᓐᓄ ᐅᓪᓗᒥ, ᑐᑭᓯᖄᓚᐅᑎᖕᓇᑕ ᑕᒪᐃᓄᑦ ᖃᓄᐃᑦᓯᒪᓂᕐᓄᑦ ᐃᓕᖓᔪᑦ 
ᑕᒪᑐᒧᖓ. ᑕᐃᒪᐃᒧᑦ ᐊᐱᕆᕙᕋ ᑲᑎᒪᔨ ᐅᑕᕿᑦᓯᐊᖁᓪᓗᒍ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ . ᐅᖃᒃᑯᑦ ᐊᐱᖁᑎᑦᓴᐃᑦ. ᐅᖃᒃᑯᑦ ᐊᐱᖁᑎᑦᓴᐃᑦ. ᐊᓄᕈᐊᖅ. 
 
ᐊᐱᖅᑯᑦ 618–1(6): ᑐᑭᓯᒋᐊᕈ ᐃᓱᒫᓘᑎᒧ ᑐᐊᕕᓐᓇᕐᑐᒃᑯᑦ ᐋᓐᓂᐊᖅᕕᓕᐊᓂᒧ ᑳᑦᑐᕌᒃᒧ 
ᑭᕙᓪᓕᖅᐸᓯᖕᒧ 
 
ᐊᓄᕈᐊᖅ (ᑐᓵᔨᑎᒍ): ᖁᔭᓐᓇᒦᒃ, ᖁᔭᓐᓇᒦᒃ, ᖁᔭᓐᓇᒦᒃ. ᐊᐱᖁᑎᒐ ᑐᕌᖓᑎᓂᐊᕐᑕᕋ ᒥᓂᔅᑖᓄᑦ 
ᐋᓐᓂᐊᖃᓐᓇᖏᑦᑐᓕᕆᔨᑯ. ᐊᐱᕆᔪᒪᑦᓱᒍ ᖃᓄᐃᒋᐊᕐᓯᒪᓂᕆᔭᖓᓄ ᐃᓕᖓᔪᓂ ᑐᐊᕕᓐᓇᕐᑐᒃᑯᒃ 
ᐋᓐᓂᐊᖅᕕᓕᐊᓂᓄᑦ ᑭᕙᓪᓕᖅᐸᓯᖕᒥ, ᑐᐊᕕᓐᓇᕐᑐᒃᑯᑦ ᐋᓐᓂᐊᖅᕕᓕᐊᓂᒧ ᑳᓐᑐᕌᒃᑕᐅᕙᑦᑐᓂ, 
ᖃᓄᐃᓕᖓᓕᖃᓪᓕ ᑕᒪᒃᑯᓄᖓ ᐅᓪᓗᒥᐅᓕᖅᑐ? ᖁᔭᓐᓇᒦᒃ. 
 
ᐅᖃᖅᑎ: ᒥᓂᔅᑕ ᐲᑯ. 
 
ᒥᓂᔅᑕ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑎ, ᐊᑑᑎᖃᕐᓯᒪᓂᑰᑦᓱᑎ ᑲᑎᒪᓯᒪᓂᐅᔪᓂ ᑕᐃᒪᖓᓂ 
ᑭᖑᓪᓕᖅᐹᒥ ᖃᐅᔨᒃᑲᐃᒋᐊᕈᑎᒧ ᐃᒪᐃᒻᒪᓪᓗ ᖃᐅᔨᒃᑲᐅᑎᔪᑦᓱᑎᒍ ᑲᑎᒪᕕᖕᒥ ᐱᒋᐊᓕᕋᑖᕐᑎᓪᓗᒋ 
ᖃᒪᓂᖅᑐᐊᖅᒥᓗ ᐅᖃᐅᓯᕆᔭᐅᔪᑦᓱᓂ ᑕᐃᑦᓱᒪᓂᐅᑦᓱᓂ. 
 
ᐱᑕᖃᕐᓯᒪᑦᓱᓂ ᐃᓄᐃᓴᑦᑑᒐᓗᐊᓂ ᐊᕕᑦᓯᒪᓂᖏᑎᒍᑦ ᑲᑎᒪᓂᐅᔪᓂ ᖃᐅᔨᒪᑦᓱᖓᓗ ᒫᓐᓇᖃᒻᒥᐅᓚᐅᕐᑐ 
ᑲᑎᒪᓂᖃᓚᐅᕐᒪᑕ ᒥᐊᑦ ᑭᕙᓪᓕᖕᒥ ᐃᒪᐃᒻᒪᓪᓗ ᑭᒡᒐᖅᑐᐃᔪᐃᑦ ᐅᑯᓄᖓ ᑭᕙᓪᓕᖅᒥᐅᑦ ᖃᖓᑕᔫᓕᕆᔨᑯᖏᑦ 
ᓴᕿᑎᕆᓪᓗᑎ ᖃᓄᐃᑦᑐᓄᑦ ᓴᕿᕙᑦᑐᓄᑦ ᑖᒃᑯᐊ ᐃᓱᒪᒋᓯᒪᔭᖏᓐᓄᑦ. 
 
ᒫᓐᓇᐅᔪᖅ, ᐅᖃᖅᑎ, ᑳᓐᑐᕌᒃ ᐊᑐᐃᓐᓇᐅᑦᓱᓂ ᐃᓚᒋᑦᓱᒋ ᑭᕙᓪᓕᖅᒥᐅᑦ ᖃᖓᑕᔫᓕᕆᔨᑯᖏᑦ ᐊᒻᒪ ᓱᓕ 
ᐱᓕᕆᖃᑎᖃᕐᑐᒍ ᓯᑲᐄᐅᐊᑦᑯᓐᓂ ᖃᖓᐅᖃᑦᑕᓂᐊᕐᓂᖏᓄ ᑐᐊᕕᓐᓇᖅᑐᒃᑯ ᐋᓐᓂᐊᖅᕕᓕᐊᖃᑕᓂᕐᓄᑦ. 
ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐅᖃᒃᑯᑦ ᐊᐱᖁᑎᑦᓴᐃᑦ. ᐊᓄᕈᐊᖅ. 
 
ᐊᓄᕈᐊᖅ: ᖁᔭᓐᓇᒦᒃ, ᐅᖃᖅᑎ. ᐊᑕᐅᓯᖅ ᐊᑲᐅᖏᓕᐅᕈᑎᓂ ᐃᒪᐃᒻᒪᓪᓗ ᓴᕿᓯᒪᔪ ᑭᕙᓪᓕᖅᒥ ᐃᓕᖓᓂᖃᕐᑐ 
ᐅᑯᓄᖓ ᑐᐊᕕᓐᓇᖅᑐᒃᑯ ᐋᓐᓂᐊᖅᕕᓕᐊᖃᑕᓂᕐᓄᑦ ᐱᔨᑦᓯᖅᑕᐅᕙᓂᖏᓄᑦ ᐱᑕᖃᑦᓯᐊᐸᖕᓂᖏᓐᓄᑦ 
ᐊᓇᕕᖓᑦᑕ ᓱᓇᒃᑯᑎᖏᓄᑦ ᖃᖓᑕᔫᒥ ᐊᑐᖅᑕᐅᒐᔪᑐᓂ. ᐱᑕᖃᖄ ᓇᓪᓕᐊᓄᑦ ᐸᖅᓇᐅᑎᓄᑦ ᐊᐱᕆᔾᔪᑎᑦᓴᓄᑦ 
ᖃᖓᑕᔪᓕᕆᔨᑯᓄᑦ ᖃᓄᐃᒋᖁᓪᓗᒋ ᑭᖒᒪᔭᐅᔪᓄᑦ ᐊᓇᖅᕕᖏᓐᓄᑦ? ᖁᔭᓐᓇᒦᒃ. 
 
ᐅᖃᖅᑎ: ᒥᓂᔅᑕ ᐱᓕᕆᔪᖅ ᐋᓐᓂᐊᖃᓐᓇᖏᑦᑐᓕᕆᔨᑯ ᐃᓄᓕᕆᔨᑯ ᐱᔨᑦᓯᖅᑕᐅᓂᖏᓄᑦ. ᒥᓂᔅᑕ ᐲᑯ. 
 
ᒥᓂᔅᑕ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᐋᖃᓘᓇ, ᐃᒪᐃᒻᒪ ᐃᓚᒋᔭᐅᓚᐅᕐᓱᓂ ᐃᓱᒫᓗᒋᔭᐅᓗᐊᕐᑐᓂ 
ᑳᓐᑐᕌᒃᑕᐅᕙᑦᑐᓂ. ᐱᕚᓪᓕᑎᓯᒋᐊᖃᓚᐅᕋᓗᐊᕐᒪᑕ ᐱᔨᑦᓯᖅᑕᐅᓂᖏᓄᑦ ᐋᓐᓂᐊᖅᕕᓕᐊᕐᐸᑦᑐᐃᑦ. 
ᐅᖃᖅᓯᒪᓪᓗᑕ ᑐᑦᓯᕋᑕᐅᓯᒪᔪᒧ ᑐᑦᓯᕋᐅᑎᓄᑦ ᐃᒪᐃᒻᒪᑦ ᓇᓪᓕᐊ ᖃᖓᔪᓂᐅᔪ ᐅᖓᑖᓅᕐᓯᒪᔪ ᐃᑲᖅᕋᒧᑦ 
ᐱᑕᖃᕆᐊᖃᑐᓂ ᐊᓇᖅᕕᓯᐅᑎᖃᕐᓗᓂᓗ. 
 
ᐃᒪᐃᒻᒪ ᐱᑕᖃᕐᓯᒪᑦᓱᓂ, ᐆᑦᑑᑎᒋᓗᒍ, ᐃᒻᒪᖃ ᐊᐅᓪᓚᓂᐊᕈᕕ ᓄᓇᓕᖕᒥ ᓄᓇᓕᐅᑉ ᐊᓯᐊᓅᕐᓗᑎ 
ᖃᖓᑕᓂᕆᔭᖓᓗ ᐅᖓᑎᐊᓅᖃᑦ ᐃᑲᖅᕋᐅᑉ, ᐱᑕᖃᕆᐊᖃᕋᔭᕐᑐ ᐊᓇᖅᕕᖃᕆᐊᖃᕐᓱᓂ ᐊᑐᐃᓐᓇᐅᓗᑎ. 
ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᐅᖃᒃᑯᑦ ᐊᐱᖁᑎᑦᓴᐃᑦ. ᐃᓚᒋᐊᕈᑏᑦ. ᐊᓄᕈᐊᖅ. 

ᐊᓄᕈᐊᖅ: ᖁᔭᓐᓇᒦᒃ, ᐅᖃᖅᑎ. ᔭᒐᐅᖃᓕᐹ, ᐃᓛᖃᐄ ᑕᒪᖅᒥᒐᓚ ᑭᕙᓪᓕᖅᒥ ᓄᓇᓕᖏᑦ, ᐊᐅᓪᓚᕈᓐᓇᕐᓱᑎ 
ᖃᖓᑕᔫᑎᒍᑦ ᖃᖓᑕᓂᖃᕐᓗᑎ ᒥᑦᓯᑎᖕᓂ ᐃᑲᖅᕋᐅᑉ. ᑭᓯᒥ, ᐃᓱᒪᒋᓱᒍᓕ ᐊᑯᓐᓂᐊᓂ ᑰᑦᔪᐊᕌᓗᒥ 
ᐅᐃᓂᐸᐄᒧᑦ, ᐊᑯᓂᐊᓂᕐᓴ ᖃᖓᑕᓇᕐᒪ. 
 
ᑕᐃᒪᐃᒧᑦ, ᐱᑕᖃᖄ ᐸᖅᓇᐅᑎᒧᑦ ᐊᓯᔾᔨᕐᓗᒋ ᖃᖓᑕᓂᐅᕙᑦᑐ ᐃᒻᒪᖃ ᑰᑦᔪᐊᕌᓗ, ᖃᐅᔨᒪᖏᒃᑲᓗᐊᕐᑐᖓ, 
ᖃᐅᔨᒪᒐᓗᐊᕐᑐᖓ ᐃᒪᐃᒻᒪ ᐊᑯᓐᓂᐊᓂ ᑰᑦᔪᐊᕌᓗᒥ ᐅᐃᓂᐸᐄᒧᑦ ᐊᑯᓃᓐᓂᕐᓴ ᐃᑲᖅᕋᒥ, ᐃᒪᐃᒐᓗᐊᕐᒪ ᑕᒪᖅᒥ 
ᓄᓇᓖᑦ ᑭᕙᓪᓕᖅᒥ ᐊᑯᓐᓂᑭᓐᓂᕐᓴᐅᒐᓗᐊᕐᑐ. ᖁᔭᓐᓇᒦᒃ. 
 
ᐅᖃᖅᑎ: ᒥᓂᔅᑕ ᐲᑯ. 
 
ᒥᓂᔅᑕ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᖃᓄᐃᑦᓯᒪᓂᕆᓇᓱᐊᕐᑕᕗ ᑳᓐᑐᕌᒃᑕᐅᕙᑦᑐᓄ 
ᐱᓕᕆᖃᑎᒋᓗᒋ ᖃᖓᑕᔫᓕᕆᔨᑯ ᐃᒪᐃᓂᐊᖁᓪᓗᒋᑦ ᓱᓇᒃᑯᑎᖏᓄᑦ ᐊᑐᐃᓐᓇᐅᑎᑦᓯᕙᓪᓗᑎ ᐊᒻᒪ 
ᐅᖃᖃᑎᒋᓯᒪᑦᓱᑎᒍ ᒥᑦᓵᓄᑦ ᑕᕝᕙᓂ ᑲᑎᒪᕕᖕᒥ ᓯᕗᖓᒍᑦ ᐃᒪᐃᒻᒪ ᑭᓇ ᐊᑑᑎᒋᐊᖃᕈᓂ ᓱᓇᒃᑯᑎᖏᓐᓄᑦ 
ᐱᔾᔪᑎᒋᑦᓱᒍ ᖃᓂᒪᒧᑦ ᐊᒻᒪ ᓇᔫᑎᑦᓱᓂ, ᖃᐅᔨᒪᔪᑎᓪᓗ, ᐃᓕᖓᔪᑦ ᖃᓄᐃᓯᒪᓂᕐᒧ ᐃᒪᐃᒻᒪᓪᓗ ᐊᑑᑎᒋᐊᖃᕈᓂ 
ᐊᓇᖅᕕᖕᒥ ᓱᓇᒃᑯᑎᖏᓄᓪᓗ ᐊᑐᐃᓐᓇᐅᑎᑕᐅᓇᔭᕐᒥᔪ ᖃᖓᑕᔫᒥ. 
 
ᑕᐃᒪᐃᒧᑦ, ᐅᖃᕈᓐᓇᕐᑐᖓ ᑲᑎᒪᔨᒧ, ᐆᑦᑑᑎᒋᓗᒍ, ᐃᒻᒪᖃ ᖃᖓᑕᔫ ᐊᐅᓪᓚᓯᖕᓂᕈᓂ ᑲᖏᖠᓂᖅᒥ 
ᑐᕋᐃᓐᓇᕐᓗᓂ ᐅᐃᓂᐸᐄᒧᑦ, ᐱᑕᖃᕆᐊᖃᕐᑐ ᐊᓇᖅᕕᖕᒥ ᑕᐃᑲᓂ ᖃᖓᑕᔫᒥ, ᖃᐅᔨᒪᔪᑎ, ᖃᖓᑕᓂᐅᔪᑦ 
ᑲᖏᖠᓂᖅᒥ ᑰᑦᔪᐊᕌᓗᖕᒧ, ᑰᑦᔪᐊᕌᓗᖕᒥ ᐅᐃᓂᐸᐄᒧᑦ, ᐊᓇᖅᕕᖃᕆᐊᖃᓪᓚᕆᑦᑐ ᑲᖓᑕᔫᒥ. 
 
ᐊᒻᒪ ᐱᑕᖃᕐᓱᑕ ᐃᓕᖓᓗᐊᕐᑐᓂ ᐃᒪᐃᒻᒪᓪᓗ ᖃᓄᐃᓂᕆᔭᖏᓄᑦᑕᐅᖅ ᐊᐅᓚᑕᐅᓂᕆᔭᖏᓐᓄᑦ ᑳᓐᑐᕌᒃᑕᐅᔪᑦ 
ᐊᒻᒪ ᑐᑭᓯᒪᔭᑎᒍᑦ ᐃᓗᐊᓂ ᑭᖑᓪᓕᖅᐹᒥ ᖃᐅᔨᓴᖅᓂᒥ ᐃᒪᐃᒻᒪ ᐱᓕᕆᔭᐅᓯᒪᓪᓗᓂ ᒫᓐᓇᖃᒻᒥ ᐃᒪᐃᒻᒪᓪᓗ 
ᓴᕿᐸᓪᓕᐊᑦᓱᓂᓗ. 
 
ᑐᓴᓚᐅᕐᓯᒪᖏᑦᑐᒍ ᐅᓐᓂᓗᒍᑎᓄᑦ ᓇᓪᓕᐊᓂ ᓄᓇᓕᒥᐅᓂᑦ ᐅᕝᕙᓗ ᐋᓐᓂᐊᖅᕕᓕᐊᕐᐸᑦᑐᓂ ᑭᕙᓪᓕᖅᒥ 
ᐊᑯᓐᓂᐊᓂ ᐱᖓᓱᖅ ᑕᖀᑦ ᐃᓱᒫᓘᑎᓄᑦ ᓱᓇᒃᑯᑎᖏᓄᑦ ᖃᖓᑕᔫᑉ ᑕᐃᒫᕈᓘᔭᕐᓗ. ᐋᖃᓘᓇ, 
ᐋᕿᓯᒪᓂᖃᑦᓯᐊᓕᕐᑐ ᑕᐃᒪᖓᓂ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐅᖃᐅᓯᒃᑯᑦ ᐊᐱᖅᑯᑎᑦ. ᓄᑕᕋᒃ. 
 
ᐊᐱᖅᑯᑦ 619–1(6): ᑐᓴᒐᒃᓴᖅ ᐋᓐᓂᐊᔪᓂᑦ ᐊᐅᓪᓚᖅᑎᑦᑎᓂᕐᒧᑦ ᑳᓐᑐᕌᒥᒃ ᑭᕙᓪᓕᕐᒥ 
 
ᓄᑕᕋᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐊᐱᖅᑯᑎᒐ ᑐᕌᖅᑎᑕᕋ ᒥᓂᔅᑕᖓᓄᑦ ᐃᑯᐱᕝᕕᓕᕆᔨᒃᑯᑦ. 
ᑲᑎᒪᖃᑕᐅᕋᑖᓚᐅᕐᒪᑦ ᐋᑐᕚᒥ ᐊᒻᒪᓗ ᑕᓚᕖᓴᒃᑰᒻᒪᕆᑉᐸᓪᓚᐅᓚᐅᕐᒪᑦ. 
 
ᑲᑎᒪᓂᕆᓚᐅᖅᑕᖓᓄᑦ ᐋᑎᕚᒥ, ᓱᓕᒍᒪ ᐅᖃᐅᓯᖃᓚᐅᕐᒪᑕ ᐃᖃᓗᐃᑦ ᑰᑕᖏᓐᓂ . ᑐᓴᖅᑎᑦᑎᔪᓐᓇᖅᑳ 
ᖃᓄᐃᒻᒪᑦ ᐃᓚᐅᖃᑕᐅᓚᐅᕐᒪᖔᖅ ᐊᒻᒪᓗ ᑭᓱᒥᒃ ᐱᑦᔪᑎᖃᕐᓂᖅᑲ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᐊᑭᓱᒃ. 
 
ᒥᓂᔅᑕ ᐅᓛᔪᒃ ᐊᑭᓱᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐅᓪᓛᒃᑯᑦ ᒪᓕᒐᓕᐅᖅᑎᐅᖃᑦᑎᑳ ᐊᒻᒪᓗ ᐃᓄᐃᑦ 
ᑕᓚᕖᓴᒃᑯᑦ ᑕᑯᓐᓇᖅᑐᑦ. ᑲᑎᒪᓂᕆᓚᐅᖅᑕᕗᑦ ᐋᑐᕚᒥ ᐃᓚᐅᖃᑕᐅᓚᐅᕐᒥᔪᑦ ᓴᓇᑕᓂᒃ ᐊᒻᒪᓗ  

ᖃᐃᖁᔭᐅᓯᒪᒋᓪᓗᖓ ᑲᑎᒪᓂᕐᒧᑦ ᐅᖃᐅᓯᖃᖁᔭᐅᓪᓗᖓ ᐃᖃᓗᒐᓱᐊᕐᓂᕐᒥᒃ ᓄᓇᕗᒻᒥ. 
 
ᑐᑭᓯᑎᑕᐅᔪᒪᓚᐅᖅᑐᑦ ᖃᓄᐃᓕᖓᓂᖓᓂᒃ ᓄᓇᕗᒻᒥ ᐊᒻᒪᓗ ᑲᑎᒪᖃᑎᖃᓚᐅᕆᓪᓗᑕ ᒐᕙᒪᑐᖃᒃᑯᑦ 
ᒥᓂᔅᑕᖏᓐᓂᒃ ᐊᒻᒪᓗ ᐱᓇᓱᐊᖅᑐᑕ ᑐᑭᓯᐅᒪᔾᔪᑎᓂᒃ ᓄᓇᕗᑦ ᒥᓂᔅᑕᖏᓐᓂᒃ ᐅᕝᕙᓘᓐᓃᑦ ᐅᕙᓐᓂᒃ ᑕᒪᑐᒧᖓ 
ᐃᖃᓗᒐᓱᓐᓂᕐᒧᑦ ᓄᓇᕗᒻᒥ. 
 
ᑲᑎᒪᓂᖃᑦᑎᐊᖅᑐᐊᓘᓚᐅᖅᑐᒍ ᐊᒻᒪᓗ ᓯᓇᑕᐃᑦ ᑲᑎᒪᖃᑎᒃᑲ ᐃᑲᔪᖅᑐᐃᓂᐊᖅᑐᑦ ᐱᔪᒪᔭᑦᑎᓐᓂᒃ 
ᓄᓇᕗᒻᒥᐅᑎᒍᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑎᑦ. ᐃᓚᒋᐊᕈᑎᑦ. ᓄᑕᕋᒃ. 
 
ᓄᑕᕋᒃ (ᑐᓵᔨᑎᒍᑦ: ᐅᖃᖅᑏ, ᑐᑭᓯᔪᖓ ᒥᓂᔅᑕᐅᑉ ᑭᐅᔾᔪᑎᖓᓂᒃ. ᑭᓯᐊᓂᓕ ᐊᐱᕆᔪᒪᒋᓪᓗᖓᓗ ᐊᓯᐊᓂᒃ. 
 
ᑕᐃᒪ ᒥᓂᔅᑕ ᐸᕐᓇᒍᑎᓕᐅᖅᓯᒪᕙ ᐅᕝᕙᓘᓐᓃᑦ ᑐᓴᕈᑎᑐᐃᓐᓇᐅᑎᑦᑐᓂᐅᒃ ᑐᕌᖓᓪᓗᑎᒃ ᒥᓂᔅᑕᖓᖏᓐᓄᑦ 
ᒐᕙᒪᑐᖃᒃᑯᑦ. ᖁᔭᓐᓇᒦᒃ. ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᐊᑭᓱᒃ. 
 
ᒥᓂᔅᑕ ᐅᓛᔪᒃ ᐊᑭᓱᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᑐᑭᓯᔪᒍᑦ ᐱᔪᒪᔭᑦᑎᓐᓂᒃ ᓄᓇᕗᒻᒥ ᐱᓕᕆᖃᑎᒌᓄᑦ 
ᐃᖃᓗᒐᓱᐊᕐᓂᕐᒧᑦ. ᐱᓕᕆᖃᑎᖃᕈᒪᔪᒍᑦ ᕿᑭᖅᑖᓗᒻᒥ ᐃᖃᓗᒐᓱᐊᖅᑎᖏᓐᓂᒃ, ᐊᒻᒪᓗ 100-ᐳᓴᓐᑎᒍᑦ 
ᐃᓄᓐᓄᑦ ᓇᒻᒥᓂᖁᑎᒋᔭᐅᔪᖅ, ᑖᒃᑯᐊ ᒐᕙᒪᑐᖃᒃᑯᑦ ᒥᓂᔅᑕᖏᑦ ᐃᓕᑕᖅᓯᖁᓪᓗᑎᒍ ᐱᓕᕆᖃᑎᒌᓐᓂᕐᒥᒃ 
ᑕᒪᑐᒧᖓ ᐃᖃᓗᒐᓱᐊᕐᓂᕐᒧᑦ ᐊᒻᒪᓗ ᐃᓄᓐᓄᑦ ᓇᒻᒥᓂᖁᑎᒋᔭᐅᒪᑦ. 
 
ᑕᐅᓄᖓᕈᑎᒋᓚᐅᖅᑕᕋᓕ ᐋᑐᕚᒧᑦ ᑲᑎᒪᖃᑕᐅᒋᐊᖅᑐᖅᑐᖓ ᑐᓴᖅᑎᑦᑎᒍᒪᓚᐅᕋᒪ ᐊᒻᒪᓗ ᐱᐊᓐ ᑯᕕᒃ 
ᐃᓚᐅᖃᑕᐅᓚᐅᕐᒥᔪᖅᑕᐅᖅ, ᐊᒻᒪᓗ ᐃᒃᓯᕙᐅᑕᕆᔭᐅᓪᓗᓂ ᓄᓇᕗᒻᒥ ᐆᒪᔪᓕᕆᔨᔾᔪᐊᑯᑦ ᑲᑎᒪᔨᖏᓐᓄᑦ. 
 
ᐱᓕᕆᖃᑕᐅᓂᖏᓐᓄᑦ ᑰᑕᖃᑦᑎᑦᑎᕙᑦᑐᑎᒃ ᐃᖃᓗᒐᓱᒃᑎᓄᑦ ᕿᑭᖅᑖᓗᒻᒥᐅᓄᑦ, ᑖᓐᓇ ᑐᓴᕈᑎᐅᔪᖅ 
ᐃᑲᔫᑎᖃᕐᓂᐊᖅᑐᖅ ᐃᓄᓐᓄᑦ ᓄᓇᕗᒻᒥ ᑐᓂᓯᒪᔭᕋ ᑲᑎᒪᔭᖅᑐᖃᑕᐅᓪᓗᖓ ᐋᑐᕚᒧᑦ ᐊᒻᒪᓗ ᐊᒃᓱᐊᓗᒃ 
ᑲᑎᒪᑦᑎᐊᕐᓂᖃᓚᐅᖅᑐᑕ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑎᑦ. ᐃᓚᒋᐊᕈᑎᑦ. ᓄᑕᕋᒃ. 
 
ᓄᑕᕋᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᑕᒪᓐᓇ ᐃᖃᓗᓕᕆᓂᖅ ᓄᓇᕗᒻᒥ, ᐊᒻᒪᓗ ᐃᓄᖏᑦ ᓄᓇᕗᒻᒥ 
ᐃᓚᐅᖃᑦᑕᖅᓯᒪᒻᒪᑕ ᐃᖃᓗᒐᓱᐊᕐᓂᖅ ᐅᖃᐅᓯᕆᔭᐅᑎᓪᓗᒍ ᑭᓯᐊᓂᓗ ᐃᖃᓗᒐᓱᐊᕈᑎᖃᕋᑎᒃ ᐅᒥᐊᒥᒃ. 
ᒐᕙᒪᑐᖃᒃᑯᑦ ᑐᓂᓯᓯᒪᖏᒻᒪᑕ ᑰᑕᒥᒃ ᐅᕙᑦᑎᓐᓄᑦ ᐊᒻᒪᓗ ᐊᖏᔪᐊᓗᒻᒥ ᑰᑕᖃᑦᑐᑦ ᓂᐅᕙᐅᓐᓛᓐᒥᐅᑦ, 
ᖃᐃᔨᒪᔪᖓᐅᒐᓗᐊᖅ ᐃᒪᖓ ᑲᓇᑕᐅᑉ ᐃᒪᖁᑎᒋᒻᒪᒍ. 
 
ᐅᖃᐅᓯᖃᓚᐅᖅᑲᑦ ᐃᖃᓗᒐᓱᐊᕈᑎᒥᒃ ᐅᒥᐊᕐᒥᒃ ᐊᒻᒪᓗ ᑲᑎᑦᑐᒋᑦ ᐃᖃᓗᒃᑕᐅᒍᓐᓇᖅᑐᑦ ᓄᓇᕗᒻᒥᐅᓄᑦ? 
ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᐊᑭᓱᒃ. 

ᒥᓂᔅᑕ ᐅᓛᔪᒃ ᐊᑭᓱᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᑕᒪᒃᑯᐊ ᐅᖃᐅᓯᕆᓚᐅᖅᑕᕗᑦ ᒪᓕᒐᓕᐅᖅᑎᐅᑉ 
ᐅᖃᐅᓯᕆᔭᖏᑦ, ᐊᒻᒪᑕᐅᖅ ᐅᖃᐅᓯᕆᓪᓗᒋᑦ ᓯᓇᑕᓄᑦ, ᐱᖃᑦᑕᕋᑦᑕ 26-ᐳᓴᓐᑐᐃᓐᓇᕐᒥᒃ ᑰᑕᒋᔭᐅᒍᓐᓇᖅᑐᒥᒃ, 
ᐊᑐᖅᑕᐅᓗᓂ ᐊᕕᑦᑐᖅᓯᒪᓂᖓᑕ OA ᐊᒻᒪᓗ 1A ᐆᑦᑑᑎᒋᓗᒋᑦ ᓄᓇᕗᒻᒥ. 
 
51-ᐳᓴᓐ ᑐᓂᔭᐅᒋᐊᖃᓚᐅᖅᑐᖅ ᓄᓇᕗᒻᒥᐅᓄᑦ ᐃᒪᓐᓇᐅᓕᓚᐅᖅᑐᖅ 26-ᐳᓴᓐ ᐊᒻᒪᓗ ᑕᒪᓐᓇ 
ᑐᓴᖅᑕᐅᑎᓚᐅᖅᑕᕋ ᒐᕙᒪᑐᖃᒃᑯᑦ ᓯᓇᑕᖏᓐᓄᑦ ᐊᒻᒪᓗ ᐅᖃᐅᑎᓪᓗᒋᑦ ᐊᓯᖏᑦ ᑲᓇᑕᒥ ᐃᖃᓗᒐᓱᒃᑏᑦ 
ᐱᖃᑦᑕᕐᒪᑕ ᒫᓂ 80 ᑎᑭᑦᑐᒍ 90-ᐳᓴᒻᒥᒃ. 
 
ᑭᓯᐊᓂᓕ ᒫᓂ ᓄᓇᕗᒻᒥᐅᑦ ᐱᑎᑕᐅᓯᒪᔪᒍᑦ 26-ᐳᓴᓐᑐᐃᓐᓇᕐᒥᒃ ᐊᒻᒪᓗ ᐅᖃᐅᓯᕆᓚᐅᕐᒥᔭᕗᑦ 
ᐃᑲᔪᖅᑐᖅᑕᐅᔪᒪᓂᕋᑦᑐᑕ ᓄᓇᕗᒻᒥ ᐊᖏᓂᖅᓴᒥᒃ ᑰᑕᑖᕈᒪᓪᓗᑕ ᐃᖃᓗᒐᓱᒃᑎᓄᑦ ᓄᓇᕗᒻᒥ. 
 
ᐊᑦᔨᒋᔭᐅᔪᒪᓪᓗᑕ ᐱᓇᓱᒃᑕᐅᕙᑦᑐᒧᑦ ᑲᓇᑕᒥᐅᑕᐅᖃᑎᑦᑎᓐᓄᑦ, ᐊᒻᒪᓗ ᐅᖃᐅᓯᖃᑦᑐᑕ ᐃᖃᓗᒐᓱᐊᕐᕈᑎᒥᒃ 
ᐅᒥᐊᒥᒃ ᐃᖃᓗᒐᓱᒃᑎᓄᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑎᑦ. ᐃᓚᒋᐊᕈᑎᑦ. ᓄᑕᕋᒃ. 
 
ᓄᑕᕋᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᑕᒪᑐᒧᖓ ᑰᑕᒋᔭᐅᑎᑕᐅᔪᒧᑦ ᐊᒻᒪᓗ ᐃᖃᓗᒐᓱᐊᕈᑎᒥᒃ ᐅᒥᐊᒥᒃ, 
ᒥᓂᔅᑕ ᐅᖃᒻᒪᑦ ᑕᐅᓄᓐᖓᓚᐅᕐᕋᒥ ᑐᓴᖅᑎᑦᑎᔭᖅᑐᖅᑐᓂ. ᐱᑕᖃᑉᐸ ᐸᕐᓇᒍᑎᓪᓚᑦᑖᓂᒃ ᐅᕝᕙᓘᓐᓃᑦ 
ᑭᐅᔾᔪᑎᓪᓚᑦᑖᓂᒃ ᐱᓚᐅᖅᑕᓐᓂᒃ ᒐᕙᒪᑐᖃᒃᑯᓐᓂᑦ ᑕᒪᑐᒧᖓ ᑰᑕᕆᔭᐅᒍᓐᓇᖅᑐᓄᑦ ᓄᓇᕗᒻᒥᐅᓄᑦ? ᒫᓐᓇᐅᔪᖅ 
ᐃᓱᒪᓕᐅᕈᑎᑕᖃᑉᐸ, ᑰᑕᕆᑎᑕᐅᒍᓐᓇᖅᑐᓄᑦ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᐊᑭᓱᒃ. 
 
ᒥᓂᔅᑕ ᐅᓛᔪᒃ ᐊᑭᓱᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐅᖃᖅᑲᐅᒐᒪᐃᓛᒃ ᐱᒋᐊᓕᖅᑎᓪᓗᑕ ᓯᓂᑕᐃᑦ 
ᑲᑎᒪᖃᑎᒋᓚᐅᖅᑕᕗᑦ ᐃᑲᔪᖅᑐᖅᑕᐅᒍᒪᓚᐅᖅᑐᑦ ᐃᓄᖏᓐᓂᒃ ᓄᓇᕗᒻᒥ ᑕᒪᑐᒧᖓ ᐃᖃᓗᒐᓱᐊᕐᓂᕐᒧᑦ ᐊᒻᒪᓗ 
ᑰᑕᒋᔭᐅᒍᓐᓇᖅᑐᒧᑦ. 
 
ᑕᑯᑎᒍᓐᓇᖅᑕᕋ ᒪᓕᒐᓕᐅᖅᑎ ᐅᖃᐅᓯᕆᓚᐅᖅᑕᕐᓂᒃ ᐊᒻᒪᓗ ᑖᒃᑯᐊ ᐃᒪᒻᒥᐅᑕᓕᕆᔩᑦ ᑖᒃᑯᓄᓐᖓᕋᔭᒻᒪᖔᑕ 
ᓯᓂᑕᓄᑦ. ᐱᓕᕆᕕᐊ ᐃᑲᓗᓕᕆᔨᒃᑯᑦ ᐊᒻᒪᓗ ᐃᒪᒻᒥᐅᑕᓕᕆᔨᒃᑯᑦ ᑐᓴᖅᑎᑦᑎᒍᓐᓇᕋᔭᕐᒥᔪᑦ ᐱᔪᒫᕆᔭᐅᔪᓂᒃ 
ᐃᓄᖏᓐᓄᑦ ᓄᓇᕗᒻᒥ ᑕᒪᑐᒧᖓ ᑰᑕᒋᔭᐅᒍᓐᓇᖅᑐᒧᑦ. 
 
ᐅᓂᒃᑳᖅᑕᖃᑦᑐᑦ ᐅᖃᐅᓯᕆᓚᐅᖅᑕᓐᓂᒃ ᑲᑎᒪᖃᑕᐅᑎᓪᓗᖓ ᐊᒻᒪᓗ ᑕᒪᓐᓇᓗᖃᐃ ᐊᑐᕐᓂᖃᕐᓂᐊᖅᑐᓂ 
ᓯᓇᑕᓄᑦ ᑐᓴᕆᐊᖅᑎᑕᐅᓗᑎᒃ ᐃᑲᔪᕐᓂᖃᕐᓂᐊᖅᑐᒥᒃ ᐃᓄᖏᓐᓄᑦ ᓄᓇᕗᒻᒥ ᑕᒪᑐᒧᖓ ᑰᑕᒋᔭᐅᒍᓐᓇᑦᑐᓄᑦ 
ᐊᒻᒪᓗ ᐃᖃᓗᒐᓱᐊᕐᓂᕐᒧᑦ ᓄᓇᕗᒻᒥ. ᑕᒪᔾᔭ ᐅᖃᐅᓯᕆᓚᐅᖅᑕᕗᑦ ᑭᓯᐊᓂᓕ ᐃᓱᒪᓕᐅᕈᑎᓪᓚᑦᑖᓂᒃ 
ᐱᑕᖃᓚᐅᖏᑦᑐᖅ ᑕᐃᒃᑲᓂ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐅᖃᐅᓯᒃᑯᑦ ᐊᐱᖅᑯᑎᑦ. ᐳᑭᕐᓇᒃ. 
 
ᐊᐱᖅᑯᑦ 620–1(6): ᐸᕐᓇᒍᑎᐅᔪᖅ 10-ᒋᔭᖓᓂ ᓇᓪᓕᐅᓂᖅᓯᐅᖅᑕᐅᓂᖓᓄᑦ ᕉᑦ ᐊᒪᑦᓴᓐ 
 
ᐳᑭᕐᓇᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐅᖃᖅᑎ, ᐆᑦᑑᕝᕙ 22ᒥ, ᐊᑑᑎᑎᓪᓗᒋ ᑲᑎᒪᔩᑦ ᐅᖃᐅᓯᑦᓴᖏᓐᓂ,  

ᐅᖃᓚᐅᕐᑐᖓ ᐃᒪᐃᒻᒪ ᐊᐱᕆᔪᒪᑦᓱᒍ ᒥᓂᔅᑖ ᐃᑯᐱᕕᓕᕆᔨᑯ ᑭᓯᒥ ᓇᔫᑎᔪᖏᒻᒪ ᐊᒻᒪᓗ ᐱᕕᖃᓂᓂ 
ᐊᐱᕆᔪᒪᑦᓱᒍ ᐊᐱᖁᑎᒧ. 
 
ᐊᐅᔭᐅᔪᔪ ᓇᓪᓕᐅᓂᕐᓯᐅᓐᓂᖃᔪᒻᒪᑕ 100ᓚᖓᓄᑦ ᓇᓪᓕᐅᓂᖅᓯᐅᕐᓱᑎ ᐅᖅᓱᖅᑑᖅᒥ ᐆᒧᖓ ᕋᓄᑦ ᐊᒪᔅᓴᓐ 
ᐊᐅᓪᓚᓂᕆᓚᐅᕐᓯᒪᓂᐊᓄᑦ. ᑲᓇᑕ ᐃᓕᑕᖅᓯᔭᕆᐊᓕ ᐅᑭᐅᖅᑕᖅᑐᒥ. ᐊᑑᑎᔭᐅᕙᓚᐅᕐᓯᒪᔪᖅ 
ᐊᐅᓪᓚᕐᑎᐅᕙᓚᐅᕐᓯᒪᔪᓄᑦ 1800ᓚᖑᑎᓪᓗᒍ ᐊᒻᒪ 1900ᓚᖏᓐᓂ. ᓂᕈᐊᖅᑕᐅᓯᒪᓗᖓ ᑭᒡᒐᑐᖅᓗᒋ ᐃᓄᖏᑦ 
ᐅᖅᓱᖅᑑᑉ ᐊᐱᖁᑎᖃᕐᑐᖓ ᒥᓂᔅᑕᒧ ᐃᒻᒪᖃ ᐱᑕᖃᕆᐊᖓᓄᑦ ᐸᖅᓇᐅᑎᓄᑦ ᓴᕿᑕᐅᓯᒪᔪᒧ ᐱᓕᕆᕕᐋᑎᒍᑦ 
ᐃᑯᐱᕕᓕᕆᔨᑯ ᑲᔪᓯᖏᓐᓇᓗᓂ ᓇᓪᓕᐅᓂᖅᓯᐅᓂᖅ ᓇᓪᓕᐅᓂᕐᓯᐅᕈᑎᒋᓗᒍ ᕋᓄᑦ ᐊᒪᔅᓴᓐ? ᖁᔭᓐᓇᒦᒃ, 
ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᐊᑭᓱᒃ. 
 
ᒥᓂᔅᑕ ᐅᓛᔪᒃ ᐊᑭᓱᒃ (ᑐᓵᔨᑎᒍ): ᖁᔭᓐᓇᒦᒃ, ᐅᖃᖅᑎ. ᐱᓕᕆᕕᐋ ᐃᑯᐱᕕᓕᕆᔨᑯ ᐃᓚᒋᔭᐅᓯᓚᔪᑦ 
ᓇᓪᓕᐅᓂᖅᓯᐅᓂᕐᒧ ᑕᒪᑐᒧᖓ, ᐱᓕᑦᓯᓯᒪᓪᓗᑕ ᐃᑲᔪᖅᓱᕐᓯᒪᓪᓗᑕ 70ᑕᓴᐅᓐ ᑖᓚᓂ ᐃᓕᖓᓪᓗᑎ 
ᓇᓪᓕᐅᓂᖅᓯᐅᓂᕐᒧ 100ᖓᓐᓂ ᓇᓪᓕᐅᓂᖅᓯᐅᓂᖃᕐᑎᓪᓗᒋᑦ ᐃᓕᖓᓂᖃᕐᓱᓂ ᑕᒪᑐᒧᖓ. 
 
ᐅᓪᓗᒥᒧᓄᑦ ᐱᓕᕆᖃᑎᒋᓯᒪᑦᓱᑎᒍ ᓄᓇᓕᐊ ᐅᖅᓱᖅᑑᖅ ᐱᓕᕆᖃᑎᒋᓯᒪᑦᓱᑎᒍ ᐳᓚᕋᑦᑐᓕᕆᔨᑯ ᐃᓕᖓᔪᓂ 
ᑕᒪᑐᒧᖓ ᓇᓪᓕᐅᓂᖅᓯᐅᓂᕐᒧ ᐃᒪᐃᒻᒪ ᐃᓄᖏᑦ ᐅᖅᓗᖅᑑᖅᒥ ᐃᓚᐅᓚᐅᕐᓱᑎ ᐊᐅᔭᐅᔪᔪᖅ. 
ᑲᔪᓯᖏᓐᓇᓂᐊᕐᑐᒍ ᐃᑲᔪᖅᓱᓪᓗᒋ ᓇᓪᓕᐅᓂᖅᓯᐅᓂᕐᓄᑦ ᐃᒪᐃᒻᒪ ᐃᓄᖏᑦ ᐅᖅᓱᖅᑑᖅᒥ ᐊᑑᑎᒍᒫᓇᔭᕐᑕᖏᓐᓄᑦ 
ᓯᕗᓂᕆᓂᐊᕐᑕᑎᖕᓂ. 
 
ᐃᑲᔪᖅᓱᕈᒪᒥᔭᕗ ᑕᒪᑐᒧᖓ ᖃᓄᐃᑦᓯᒪᓂᕐᒧ ᐃᓕᑕᖅᓯᓂᐊᕋᑦᑕ ᖃᓄᐃᑦᓯᒪᓂᕐᒧᑦ ᓄᓇᓕᐊᓂ. ᖁᔭᓐᓇᒦᒃ, 
ᐅᖃᖅᑎ. 
 
ᐅᖃᖅᑎ: ᐳᑭᕐᓇᒃ. 
 
ᐳᑭᕐᓇᒃ (ᑐᓵᔨᑎᒍ): ᖁᔭᓐᓇᒦᒃ, ᐅᖃᖅᑎ. ᖁᔭᓐᓇᒦᕈᒪᑦᓱᒍ ᒥᓂᔅᑕ ᐱᓕᕆᔭᖃᓯᒪᔪ ᐃᑲᔪᖅᓱᓯᒪᓂᐊᓄᑦ 100ᓄᑦ 
ᓇᓪᓕᐅᓂᕐᓯᐅᓂᕐᒧ. ᐅᖃᖅᑎ, ᐊᐱᕆᑲᓂᕈᒪᑦᓱᖓ ᐊᐱᖁᑎᑲᓂᕐᒥ. 
 
ᖃᐅᔨᒪᒐᓗᐊᕐᑐᖓ ᐃᒪᐃᒻᒪ ᐱᓕᕆᕕᖓᑦ ᐸᖅᓇᐅᑎᑦᓴᖃᕆᐊᖏᓐᓄᑦ ᖃᐅᔨᓇᓱᐊᕐᓱᑎ ᐃᒪᐃᒻᒪ ᒥᖑᐃᓯᖅᕕ 
ᐊᒻᒪ ᐳᓚᕋᑦᑕᐅᕙᑦᑐᓄᑦ ᐅᐸᑦᑕᐅᕙᑦᑐᓄ ᐊᒻᒪ ᐱᓕᕆᔭᖓᓄ ᐃᓚᒋᑦᓱᒋᑦ ᕼᒻᓚᑦ ᑲᑎᒪᔨᖏᓂ ᓄᓇᓕᖓᓂ. 
ᐱᓕᕆᖃᑎᖃᕆᐊᖃᕐᒥᔪ ᐅᕙᓐᓂ. 
 
ᖃᐅᔨᒪᔪᖓ ᐃᒪᐃᒻᒪ ᑕᒪᒃᑯᐊ ᖃᓄᐃᒋᐊᕐᑕᐅᓂᖏᓄᑦ ᐊᒻᒪ ᑲᑎᒪᔨᖏᑦ ᐸᕐᓇᐃᐸᓪᓕᐊᔪᑦ ᐸᖅᓇᐅᑎᖏᓄᑦ 
ᑕᒪᑐᒧᖓ. ᓇᓪᓕᐊ ᐱᓕᕆᔪᓂ ᐅᕝᕙᓗ ᒥᓂᔅᑕ ᐅᖃᖅᓯᒪᕙ ᐃᒪᐃᒻᒪ ᑕᐅᓄᖓᕈᓐᓇᓂᐊᕆᐊᖏᓐᓄᑦ ᓄᓇᓕᖕᒧ 
ᐅᖃᖃᑎᒋᒋᐊᕐᑐᓪᓗᒋ ᐃᓄᖏᑦ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᐊᑭᓱᒃ. 
 
ᒥᓂᔅᑕ ᐅᓛᔪᒃ ᐊᑭᓱᒃ (ᑐᓵᔨᑎᒍ): ᐄᖕ, ᐊᐱᕆᓯᒪᔪᒍ ᐃᓄᖕᒥ ᐱᓕᕆᔪᒥ ᑕᒪᑐᒧᖓ ᐱᔭᑦᓴᒧᑦ 
ᑕᐅᓐᓄᖓᓂᐊᖁᓪᓗᒍ ᓄᓇᓕᖕᒧ ᖃᖓᐅᓕᕈᓂ ᓯᕗᓂᕆᓂᐊᕐᑕᑎᖕᓂ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐅᖃᐅᓯᒃᑯᑦ ᐊᐱᖅᑯᑎᑦ. ᐃᓚᒋᐊᕈᑎᑦ. ᐳᑭᕐᓇᒃ. 

ᐳᑭᕐᓇᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᖃᐃᖁᔭᐅᓯᒪᓚᐅᕋᕕᑦ ᑕᐃᑯᖓ ᓄᓇᓕᓐᓄᑦ ᑕᑯᖁᔭᐅᓪᓗᑎᒃ 
ᓄᓇᖓᓂᒃ ᓇᒻᒥᓂᖅ, ᑭᓯᐊᓂᓕ ᑕᐃᑯᖓᕈᓐᓇᓚᐅᖏᓐᓇᕕᑦ ᓄᓇᓕᓐᓄᑦ, ᖃᖓᓕᑕᐃᒻᒪ 
ᑎᑭᒍᓐᓇᕋᔭᖅᑐᒋᓕᖅᑭᑦ ᓄᓇᓕᓐᓄ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᐊᑭᓱᒃ. 
 
ᒥᓂᔅᑕ ᐅᓛᔪᒃ ᐊᑭᓱᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᓯᕗᓪᓕᖅᐹᒥ ᒪᒥᐊᒍᒪᔪᖓ ᐳᑭᕐᓇᕐᒧᑦ 
ᑎᑭᒍᓐᓇᓚᐅᖏᓐᓇᒪ ᒪᓕᒐᓕᐅᖅᕕᐅᕕᒋᔭᖓᓄᑦ, ᑭᓯᐊᓂᓕ ᒐᕙᒪᒃᑯᑦ ᐊᖓᔪᖅᑲᐅᑎᖏᑦ ᑎᑭᒍᓐᓇᓚᐅᖅᑐᑦ 
ᓄᓇᓕᖓᓄᑦ. 
 
ᓯᕗᓕᖅᑎ ᐅᑲᓕᖅ ᑕᐅᓄᖓᓚᐅᖅᑐᖅ ᐊᒻᒪᓗ ᑐᓴᖅᑎᓚᐅᕌᖓ ᖃᓄᐃᓕᐅᖅᑐᖃᕐᓂᕐᒪᖔᖅ ᑕᐃᑲᓂ ᓄᓇᓕᓐᓂ. 
ᖃᐅᔨᒪᖏᑦᑐᖓ ᐊᖏᕐᓂᐊᕐᒪᖔᑦᑕ ᓂᕈᐊᕋᔅᓴᐅᑲᓐᓂᕐᓗᑕ, ᑭᓯᐊᓂ ᐅᖃᐅᑎᒍᓐᓇᖏᒃᑭᒃᑭ ᑭᐅᔾᔪᑎᓪᓚᑦᑖᒥᒃ 
ᑎᑭᒍᓐᓇᓛᕐᒪᖔᕐᒪ ᓯᕗᓂᑦᑎᓐᓂ ᓂᕈᐊᕐᓂᕐᒧᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑎᑦ. ᐃᓚᒋᐊᕈᑎᑦ. ᑭᖑᓪᓕᖅᐹᒥ ᐃᓚᒋᐊᕈᑎᑦ. ᐅᖃᐅᓯᒃᑯᑦ ᐊᐱᖅᑯᑎᑦ. ᑐᑐ. 
 
ᐊᐱᖅᑯᑦ 621-1(6): ᐃᓪᓗᒨᖅᑲᐃᓂᖅ ᐃᖅᑲᓇᐃᔭᖅᑎᑦ ᐃᓪᓗᒋᔭᖏᓐᓄᑦ 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᐊᐱᖅᑯᑎᒐ ᒥᓂᔅᑕ ᑲᒪᒋᔭᖃᑦᑐᒧᑦ ᓄᓇᕗᒻᒥ ᐃᓪᓗᓕᕆᔨᔾᔪᐊᑯᓐᓂᑦ 
ᑲᒪᒋᔭᖃᑦᑐᑦ ᐃᖅᑲᓇᐃᔭᖅᑎᖏᑕ ᐃᓪᓗᒋᔭᖏᓐᓂᒃ. 
 
ᐅᖃᖅᑎ, ᐊᕐᕌᓂᐅᓚᐅᖅᑐᖅ ᒪᐃᒥ ᐊᒻᒪᓗ ᓱᓕ ᒫᑦᓯᖑᓚᐅᖅᑐᒥ ᐊᐱᖅᖁᑎᖃᓚᐅᖅᓯᒪᒐᒪ ᒥᓂᔅᑕᒧᑦ ᑕᒪᑐᒧᖓ 
ᐃᖅᑲᓇᐃᔭᖅᑏᑦ ᐃᓪᓗᒋᔭᖏᓐᓄᑦ ᐊᒻᒪᓗ ᐃᓪᓗᒨᖅᑲᐃᓂᕐᒧᑦ ᐊᒻᒪᓗ ᖃᓄᐃᓕᖓᓂᖏᓐᓄᑦ ᐃᓚᖏᓐᓄᑦ 
ᐃᓪᓗᐃᑦ ᑲᑎᓐᖓᔪᑦ ᑕᖅᑳᓃᑦᑐᑦ. 
 
ᖃᐅᔨᒪᔪᒍᑦ ᐱᑕᖃᒻᒪᑦ ᐃᓄᓐᓂᒃ ᑕᖅᑳᓂ ᐊᐱᖅᑯᑎᖃᖅᓯᒪᔪᓂᑦᑕᐅᖅ ᐃᓪᓗᒋᔭᒥᓄᑦ ᐃᓚᖏᑦ ᐱᑐᖃᐅᔪᑦ, 
ᐊᒥᓲᓂᖅᓴᐃᑦ ᐱᑐᖃᐅᔪᑦ ᐃᖅᑲᓇᐃᔭᖅᑎᓄᑦ ᐃᓪᓗᒋᔭᐅᔪᑦ ᐊᒻᒪᓗ ᐊᑭᓕᖅᓱᐃᓪᓗᑎᒃ ᐊᑦᔨᖓᓂᒃ 
ᐃᓪᓗᒨᖅᓯᔾᔪᑎᒥᒃ ᓄᑖᓃᑦᑐᑎᑐᑦ, ᐱᐅᔪᒻᒪᕆᓐᓄᑦ ᐃᓪᓗᐃᑦ ᐃᓱᒪᒋᓪᓗᒋᑦ ᐊᓯᖏᓐᓄᑦ ᐱᑐᖃᐅᔪᓄᑦ. 
 
ᐅᖃᖅᑎ, ᖃᐅᔨᒪᒻᒥᔪᒍᑦ ᐃᓚᖏᑦ ᐃᓄᐃᑦ ᐃᓪᓗᖃᒻᒪᑕ ᐃᖅᑲᓇᐃᔭᖅᑎᓄᑦ ᐃᓪᓗᒋᔭᐅᔪᓂᒃ ᑭᓯᐊᓂᓗ 
ᐊᑭᑐᓗᐊᖅᑐᑎᒃ ᐃᓪᓗᖃᕆᐊᖏᓐᓂᒃ. ᐊᓯᐊᓂ ᐱᕕᒃᓴᖃᖏᑐᑎᓪᓗ, ᐃᓪᓗᒥ ᓈᒻᒪᒋᔭᒥᓂᒃ ᐊᑭᓕᖅᓱᐃᓂᖓᒍᑦ 
ᐱᑕᖃᖏᒻᒪᑦ. ᖃᐅᔨᒪᔪᒍᑦ ᖃᓄᐃᑦᑑᒻᒪᖔᖅ ᑮᓇᐅᔭᓕᐅᕋᓱᐊᕐᓂᖅ ᑕᒫᓂ. 
 
ᐊᐱᕆᔪᒪᔪᖓ ᒥᓂᔅᑕᒥ ᓇᓗᓇᐃᖅᓯᒍᓐᓇᕐᒪᖔᖅ ᑕᐃᒃᑯᓄᖓ ᐃᓄᓐᓄᑦ ᐃᓪᓗᖃᑦᑐᑦ ᐃᖅᑲᓇᐃᔭᖅᑏᑦ 
ᐃᓪᓗᒋᔭᖏᓐᓂ, ᐱᓗᐊᖅᑐᒥᒃ ᐱᑐᖃᐅᓂᖅᓴᐃᑦ, ᐃᓪᓗᒨᖃᑦᑕᖏᑦ ᐊᖏᓪᓕᒋᐊᖅᑕᐅᔾᔮᖏᓐᓂᖏᓐᓂᒃ. ᖁᔭᓐᓇᒦᒃ, 
ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᑲᒪᒋᔭᖃᑦᑐ ᐃᓪᓗᓕᕆᓂᕐᒥᒃ. ᒥᓂᔅᑕ ᐃᖕ. 
 
ᒥᓂᔅᑕ ᑭᐅᓪᕕᓐ ᐃᖕ: ᖁᔭᓐᓇᒦᒃ, ᒥᓂᔅᑕ. ᐅᖃᖅᑏ, ᓇᓗᓇᐃᖅᓯᒍᓐᓇᖏᑦᑐᖓ ᐅᓪᓗᒥ. 
ᐅᖃᐅᑎᒍᓐᓇᑐᐃᓐᓇᖅᑕᕋ ᒪᓕᒐᓕᐅᖅᑎ ᕿᒥᕐᕈᔭᐅᓂᖃᒻᒪᕆᒻᒪᑦ ᐃᖅᑲᓇᐃᔭᖅᑎᓄᑦ ᐃᓪᓗᒋᔭᐅᔪᑦ  

ᐊᑐᖅᑐᐊᕐᓂᕐᒧᑦ ᐊᑐᐊᒐᖅ ᐊᒻᒪᓗ ᐅᖃᐅᓯᐅᓯᒪᔪᓕᒫᑦ ᑕᒪᑐᒧᖓ ᐃᓪᓗᓕᕆᓂᕐᒧᑦ ᐱᓕᕆᐊᖑᔪᑦ ᒫᓐᓇᐅᔪᖅ 
ᑲᒪᒋᔭᐅᔪᑦ ᐃᓪᓗᓕᕆᔨᔾᔪᐊᒃᑯᓐᓂᑦ ᐊᒻᒪᓗ ᐱᖃᓯᐅᔾᔨᓪᓗᓂ ᐃᓘᓇᖏᓐᓂᒃ ᐱᓕᕆᕕᐅᔪᑦ ᐊᒻᒪᓗ 
ᐱᓕᕆᕕᖏᑎᒍᑦ ᐃᓪᓗᓕᕆᓂᕐᒧᑦ ᐱᓕᕆᑎᑕᐅᔪᑦ ᐊᒻᒪᓗ ᐸᕐᓇᐅᑎ ᓴᖅᑮᔪᒫᓐᓂᐊᖅᑐᑎᒃ ᓄᑖᒥᒃ ᐊᑐᐊᒐᕐᒥᒃ 
ᒥᓂᔅᑕᓄᑦ ᓅᕖᕙᒥ. 
 
ᑕᐃᑲᓂ, ᓇᓗᓇᖏᓚᖅ ᒥᓂᔅᑕᐃᑦ ᐱᕕᖃᕐᓂᐊᖅᑐᑦ ᐅᖃᐅᓯᖃᕐᓗᑎᒃ ᑕᒪᑐᒥᖓ ᐊᒻᒪᓗ ᐋᖅᑭᒋᐊᖅᓯᓗᑎᒃ 
ᐃᖅᑲᓇᐃᔭᖅᑎᓄᑦ ᐃᓪᓗᒋᔭᐅᔪᑦ ᐃᓪᓗᒨᖅᑲᐃᓂᕐᒧᑦ ᐊᑐᐊᒐᖓᓂᒃ ᐱᓯᒪᔭᑦᑎᓐᓂᒃ, ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐅᖃᐅᓯᒃᑯᑦ ᐊᐱᖅᑯᑎᑦ. ᐃᓚᒋᐊᕈᑎᑦ. ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᒥᓂᔅᑕ ᓇᓗᓇᐃᖅᓯᑲᐃᓐᓇᕐᒪᑦ ᒪᐃᒥ, ᐊᕐᕌᒍᓚᐅᖅᑐᒥᒃ ᐃᓚᒋᔭᖓ 
ᐃᓱᒪᔅᓴᖅᓯᐅᕈᑕᐅᓂᐊᖅᑑᑉ ᐃᓪᓗᒨᖅᑲᐃᔾᔪᑎᓂᒃ ᐋᖅᑭᒃᓯᑎᓪᓗᒋᑦ. ᑕᒪᓐᓇ ᐱᓕᕆᐊᖑᔪᖅ ᐊᑯᓂᐅᓕᖅᑐᖅ, 
ᐊᑯᓂᐊᑎᒋᓕᖅᑐᖅ ᐃᓱᒪᔅᓴᖅᓯᐅᕈᑕᐅᓂᖓ ᐊᑐᐊᒐᓕᐅᕋᓱᐊᕐᓂᖓᑐᑦ ᐃᖅᑲᓇᐃᔭᖅᑎᑦ ᐃᓪᓗᒋᔭᖏᓐᓄᑦ. 
 
ᑕᐃᒪ ᓇᓗᓇᐃᖅᓯᓂᐊᖅᑲ ᓱᓕ ᖃᓄᐃᓕᖓᓂᖓ ᐊᒻᒪᓗ ᐱᑐᖃᐅᓂᕆᔭᖏᑦ ᐃᓪᓗᐃᑦ, ᓇᓗᓇᐃᖅᓯᖃᐅᒻᒪᑦ 
ᒪᐃᒥ ᐊᑐᖅᑕᐅᓂᐊᖅᑐᖅ ᐃᓱᒪᔅᓴᖅᓯᐅᕈᑎᖃᕐᓂᖏᓐᓄᑦ ᖃᐃᔨᓴᐃᓂᖏᓐᓄᑦ ᐃᓪᓗᒨᖅᑲᐃᓂᖅ ᑕᐃᒃᑯᓄᖓ 
ᐃᓪᓗᓐᓄᑦ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᐃᖕ. 
 
ᒥᓂᔅᑕ ᑭᐅᓪᕕᓐ ᐃᖕ: ᖁᔭᓐᓇᒦᒃ, ᐅᖃᖅᑎ. ᐄ, ᐊᒻᒪ ᐊᓯᖏ ᖃᓄᐃᑦᑑᓂᕆᔭᖏᓐᓄ ᐃᒪᐃᑦᑐᑦ 
ᖃᓄᐃᑦᑑᓂᕆᔭᖏᓄᑦ ᐅᑯᓇᓂ ᐃᓪᓗᓂ ᐊᒻᒪᑦᑕᐅᖅ, ᑮᓇᐅᔾᔭᑦᓴᐅᑎᕆᔭᖏ ᐳᖅᑐᓂᓕᕇᓂᖏᑦ 
ᐊᑐᖅᑐᐊᕐᐸᑦᑐᓂ. ᑕᒪᒃᑯᐊ ᒪᖅᕈᐃᓕᖓᑦᓱᑎ ᖃᓄᐃᑑᓂᕆᔭᖏᓐᓂ ᐃᒪᐃᒻᒪ ᐃᒻᒥᑰᖓᓂᐊᕐᓱᑎ ᐅᑯᓇᓂ 
ᑐᑦᓯᕋᖅᑕᐅᓯᒪᔪᓂ ᓄᑖᖅ ᐊᑭᓕᖅᓱᐃᓂᕐᓂ ᖃᓄᐃᑑᓂᕆᔭᖏᓐᓂ ᐊᑐᐊᒐᖅ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐅᖃᒃᑯᑦ ᐊᐱᖁᑎᑦᓴᐃᑦ. ᐃᓚᒋᐊᕈᑏᑦ. ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᒥᓂᔅᑕ ᐅᖃᕐᓯᒪᒻᒪ ᐃᒪᐃᒻᒪ ᐳᖅᑐᓂᓕᕇᓂᖏᑦ ᐊᑐᖅᑐᐊᐸᑦᑐᓂ ᐊᒻᒪᓗ 
ᑕᒪᒃᑯᓄᖓᕈᓘᔭᕐᓗ ᐃᒪᐃᒻᒪᓪᓗ ᖃᓄᖅᑑᕆᐊᕐᑕᐅᓂᐊᕐᒪᑕ ᖃᐅᔨᒪᑦᓱᖓᓗ ᒥᓂᔅᑖ ᑮᓇᐅᔭᓕᕆᔨᑯ, 
ᐅᔾᔨᖅᓱᑦᓯᐊᓂᕐᓴᐅᒻᒪ ᑖᒃᑯᓇᓂ ᐃᑲᔪᖅᓱᕈᑎᓂ ᐊᑑᑎᓴᐅᔪᓂ ᐃᒪᐃᒻᒪᓪᓗ ᓇᓪᓕᐊ ᐱᓕᕆᔨ ᐃᒪᐃᒻᒪ 
ᐊᑭᓕᐅᑎᖓᓄᑦ ᐃᒪᐃᑑᓯᒪᓪᓗᑎ ᐅᖓᑎᐋᓄᑦ 30 ᐳᓴᖕ ᑮᓇᐅᔾᔭᑦᓵᕆᕙᑦᑕᖓᑦᑕ ᐃᓕᖓᔪᓄᑦ ᐊᑐᖅᑐᐊᓂᕐᓄᑦ, 
ᐃᒪᐃᓇᔭᕐᓱᑎ ᐃᑲᔪᓱᑕᐅᓂᖃᕋᔭᕐᓱᑎ ᖃᓄᐃᑑᓂᕆᔭᖏᑎᒍᑦ. 
 
ᐊᖅᕌᓂ, ᒥᓂᔅᑕ ᐅᖃᓚᐅᕐᓯᒪᒻᒪ ᐃᒪᐃᒻᒪ ᕿᒥᖅᕈᓇᒋᐊᖏᓂ ᖃᓄᐃᑑᓂᕆᔭᖏᓄ ᐊᒻᒪ ᓴᕿᑎᕆᓪᓗᑎ 
ᐊᑭᓕᐅᑎᑦᓴᓄᑦ, ᐱᓕᕆᔪᑦ ᐃᓪᓗᖃᑎᑕᐅᓂᖏᓐᓄᑦ ᐊᑭᓕᖅᓲᑎᒋᔭᑦᓴᖏᓐᓄᑦ ᐊᒻᒪ ᐊᑭᓕᖅᓲᑎᑦᓴᓄ ᐃᓪᓗᓄᑦ, 
ᐊᑭᓕᖅᓱᑎᓄᖓᔪᓂ ᐃᓕᖓᓂᖃᓂᕐᓴᐅᓗᑎ ᐊᒻᒪ ᓇᓕᒧᖓᖃᑎᒌᓐᓂᕐᓴᐅᓗᑎ ᑕᒪᐃᓄᑦ. 
 
ᐊᐱᕆᔪᒪᑦᓱᒍ ᒥᓂᔅᑕ ᐃᒻᒪᖃ 30 ᐳᓴᖕ ᓱᓕ ᐊᑦᑕᕕᐅᒋᐊᖓᓂ ᐅᑯᓄᖓ ᐃᓪᓗᓕᕆᔨᑯᑦ ᐃᑲᔪᕐᑕᐅᒍᑎᖏᓐᓄᑦ 
ᐊᒻᒪᓗ ᐃᒻᒪᖃ ᑕᐃᒪᐃᑦᑐᖃᖃ, ᖃᓄ, ᓇᓕᒧᖓᓂᖃᖃ ᐅᑯᓄᖓ ᐃᓪᓗᒋᔭᐅᓂ ᐊᒻᒪ ᑮᓇᐅᔾᔭᑦᓵᕆᔭᖓᑦᑕ 
ᐳᖅᑐᒪᓂᓕᕇᓐᓂᖏᓄᑦ ᐃᒪᐃᒻᒪᑦ ᐊᑭᓕᐅᑎᑦᓴᓕᐊᕆᔭᐅᒪᔪᑦ ᐊᑭᓕᐅᑎᑦᓴᓄᑦ, ᖃᐅᔨᓴᖅᑕᐅᓯᒪᔪ 
ᐊᑭᓕᐅᑎᑦᓴᓄ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᐃᖕ. 
 
ᒥᓂᔅᑕ ᑭᐊᓪᕕᓐ ᐃᖕ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᐱᑕᖃᕐᓯᒪᑦᓱᓂ ᐱᔭᕆᐊᑑᓯᒪᔪᓂ 
ᖃᑦᓯᑖᓐᓂᕆᕙᑦᑕᖏᓐᓄᑦ ᐃᒪᐃᒻᒪᓪᓗ ᒐᕙᒪ ᓄᓇᕗᑯ ᓱᓕ ᐊᒻᒪ ᐃᒪᐃᓱᓂᓗ ᓴᕿᓯᒪᓪᓗᑎ ᐋᖃᓘᓇᑦᑕᐅᖅ, 
ᐅᖃᕐᓯᒪᓂᑰᓪᓗᖓ ᐊᒻᒪ ᑲᑎᒪᔨ ᓱᓕᑦᓱᓂ, ᐱᓇᓱᐊᕋᓗᐊᕐᑐᒍ ᐃᒪᐃᓂᐊᕐᓗᑕ ᐱᓕᕆᔨ ᐃᓪᓗᖃᑎᑕᐅᓂᖓᓄᑦ  

ᐊᑭᓕᐅᑎᑦᓴᖏᓄᑦ ᖃᓄᐃᑑᓂᕆᔭᖏᓐᓄᑦ ᓇᓕᒧᖓᓂᕐᓴᐅᑎᓪᓗᒋ ᑭᒃᑯᑐᐃᓐᓇᑦ ᐃᓪᓗᖃᑎᑕᐅᔪᓂ 
ᐊᑭᓕᐅᑎᒋᕙᑦᑕᖏᓐᓄᑦ ᐃᒪᐃᒻᒪᓪᓗ ᐃᒪᐃᑦᓯᒪᓪᓗᑕ ᐊᒻᒪ ᑲᔪᓯᖏᓐᓇᓂᐊᕐᓱᑕ ᓯᕗᒧᐸᓪᓕᐊᑎᓪᓗᒋ ᑕᒪᒃᑯᓄᖓ. 
ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑖ. ᐅᖃᒃᑯᑦ ᐊᐱᖁᑎᑦᓴᐃᑦ. ᐃᓚᒋᐊᕈᑏᑦ. ᑭᖑᓪᓕᖅᐹᒥ ᐃᓚᒋᐊᕈᑏᑦ. ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᐅᐱᑦᑐᖓ ᐃᒪᐃᒻᒪ ᒥᓂᔅᑕ ᐳᐃᒍᖅᓯᒪᖏᒻᒪ ᑕᒪᒃᑯᓄᖓ ᐅᖃᐅᓯᐅᓯᒪᔪᓄᑦ 
ᐅᑯᓇᓂ ᐊᑭᓕᐅᑎᐅᕙᑦᑐᓂ ᓯᕗᓪᓕᐅᑎᓪᓗᒋ ᐊᑑᑎᓂᕆᖏᓐᓄᑦ ᐅᖃᐅᓯᕆᔪᔭᖏᑦ ᐊᖅᕌᓂ. ᐅᖃᖅᑎ, 
ᖃᐅᔨᒪᓇᕐᓱᑎ ᐃᒪᐃᒻᒪ ᖃᓄᐃᑑᓂᕆᔭᖏᑦ ᐃᓕᖓᔪᑦ ᐱᔭᕆᐊᑦᑑᑎᕙᑦᑐᑦ ᐱᔭᑦᓴᒧᑦ ᐃᒪᐃᒻᒪᓪᓗᑎ ᒥᓂᔅᑕᐅᑉ 
ᐅᖃᐅᓯᕆᔭᖏᑦᑕ, 30ᐳᓴᖕ ᐊᒻᒪ ᖃᐅᔨᒪᓇᕐᓱᓂ ᐃᒪᐃᒻᒪ ᐳᓴᖕᑎᖏᑦ ᐊᑑᑎᔭᐅᔪᓂ ᐅᑯᓇᓂ ᑭᒃᑯᑐᐃᓐᓇ 
ᐃᓪᓗᖃᑎᑕᐅᓂᖏᓂ ᖃᑦᓯᐅᓂᕆᔭᖏᓐᓄᑦ ᐊᑭᓕᐅᑎᖏᓄᑦ ᒥᑦᓴᐅᓯᓗᒍ 21ᐳᓴᖕ. 
 
ᓂᕆᐅᓇᕋᓗᐊᕐᓱᓂ ᑕᑯᓂᐊᓂᑎᖕᓄᑦ ᖃᓄᐃᑑᓂᐊᓂᖏᓄᑦ, ᐃᓕᖓᓂᖃᓂᑦᓴᐅᔪᓂ ᓇᓕᒧᖓᓗᑎ ᑕᐃᒪᐃᒧᓪᓗ 
ᐃᒪᐃᒻᒪ ᑕᒪᖅᒥ ᐱᔨᑦᓯᑕᐅᓂᐊᕐᒪ ᓇᓕᒧᒌᑦᑐᓂ. 
 
ᐅᖃᖅᑎ, ᐊᐱᕆᔪᒪᑦᓱᒍ ᒥᓂᔅᑕ ᖃᖓᒃᑯ ᑕᒪᒃᑯᐊ ᐊᑑᑎᓯᓂᐊᕐᓂᖏᓄᑦ, ᑕᒪᒃᑯᐊ ᐊᓯᔾᔨᖅᑕᐅᔪᑦ ᐃᒪᐃᒻᒪᓪᓗ 
ᐃᓄᐃᑦ ᑕᑯᓂᐊᕐᒪᑕ ᐊᓯᔾᔨᖅᑐᓂ ᐊᑭᓕᐅᑎᖏᓐᓄᑦ ᐊᑑᑎᓂᐊᕐᑐᓂ, ᖃᖓᐅᓂᐊᕐᓱᓂᓗ? ᖃᐅᔨᒪᒐᓗᐊᕐᑐᖓ 
ᐅᖃᕐᓯᒪᔪᑎ ᖃᐅᔨᓴᖅᓂᖃᓂᐊᓂᖏᓄᑦ ᓅᕙᐃᕝᕙᒥ, ᑕᑯᒍᓐᓇᕐᓯᓛᖃᕘᑦ ᑕᒪᒃᑯᐊ ᑕᕝᕙᓂ ᐊᖅᕌᒍᕐᓯᐅᑎᖓᓂ? 
 
ᐱᓕᕆᔭᑦᓴᐅᓂᐊᕐᓱᓂ ᐊᑑᑎᔭᐅᓂᐊᕐᓱᓂ ᐃᓗᐊᓂ ᓄᑖᖅᒥ ᐅᓪᓗᖅᓯᐅᑎ ᐊᖅᕌᒍᐊᓂ ᐅᕝᕙᓗ ᑭᖑᓪᓕᐅᓛᕐᑐᒥ 
ᐊᖅᕌᒍᑕᒫᖅᓯᐅᑎ? ᖃᖓᒃᑯᓪᓕ ᑕᒪᒻᓇ ᐊᑐᓯᒋᐊᓂᐊᕐᒪ ᐊᒻᒪ ᑲᑎᒪᔩᑦ ᐱᕕᖃᓂᐊᖃ ᖃᐅᔨᓴᖅᓂᖅᓂ ᐃᒪᐃᒻᒪ 
ᐊᑐᐊᒐᖅ ᐊᒻᒪ ᐅᖃᐅᓯᖃᕕᒋᔭᕆᐊᖃᐸᑕᓗ ᐊᑑᑎᓂᐊᓂᕆᔭᖏᓐᓂ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᐃᖕ. 
 
ᒥᓂᔅᑕ ᑭᐊᓪᕕᓐ ᐃᖕ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᓯᕗᓪᓕᖅᒥ ᐅᖃᐅᑎᒋᐊᑲᓂᕐᓗᒍ ᑲᑎᒪᔨ ᐅᑯᓇᓂ 
ᑭᒃᑯᑐᐃᓐᓇᑦ ᐃᓪᓗᖃᑎᑕᐅᔪᓂ ᐊᑭᓕᖅᓲᑎᖏᓐᓄᑦ ᖃᑦᓯᐅᓂᕆᕙᑦᑕᖏᓄᑦ, ᖁᕝᕙᓯᓐᓂᖃᕈᓐᓇᕐᓱᑎ 28ᐳᓴᖕ 
ᒫᓐᓇᒧᓄᑦ. ᐃᒪᐃᑑᓂᐊᕐᓱᑎ ᖃᑦᓯᐅᓂᐊᕐᓂᖏᓂ 18ᒥ 20ᐳᓴᖕᒧᑦ. 
 
ᑭᓯᒥ ᑕᐃᒪᐃᓕᓂᑰᓗᖓ, ᑕᐃᒪᐃᓕᖓᑦᓴᐃᓇᕐᓱᑎᓪᓗ ᐃᒪᐃᒻᒪ ᓇᓕᒧᑦᓯᒪᔪᓂ ᐄᖕ, ᐱᑕᖃᕋᓂ 
ᖃᖓᐅᓂᐊᕐᓂᖓᓄ ᐅᓪᓗᖓ ᐃᓕᖓᔪ ᐱᕙᓪᓕᐊᑎᑕᐅᓂᐊᕐᓂᖏᓄᑦ ᒪᓐᓇᐅᔪᖅ. ᐃᒪᐃᓕᒍᓐᓇᕐᓱᖓᓗ 
ᐱᕙᓪᓕᐊᑎᑕᐅᓂᐊᕐᓂᖓᓄᑦ. 
 
ᑭᓇᑐᐃᓐᓇᖅ ᓴᐳᔾᔭᐅᒍᓐᓇᓂᐊᕐᑐ ᖃᓄᐃᑑᓂᕆᔭᖏᓄᑦ ᐊᒻᒪᓗ ᐃᒻᒪᖃ ᐱᑕᖃᓯᓐᓂᖃ ᐳᖅᑐᓯᕙᓪᓕᐊᓂᖏᓄᑦ 
ᐱᓕᕆᔨᓄᑦ ᐊᒻᒪᓗ ᖃᓄᐃᑑᓂᐊᓂᖏᓄᑦ ᒫᓐᓇᐅᔪᖅ ᐅᖃᐅᓯᕆᓗᒋᑦ ᐅᑯᓇᓂ ᐱᕙᓪᓕᐊᑎᑕᐅᓂᖏᓄᑦ 
ᐅᓪᓗᕆᔭᖏᓄᑦ ᐊᒻᒪ ᐊᑦᑐᐃᓂᕆᓂᐊᕐᑕᖏᓄᑦ ᐊᑑᑎᒐᓱᓐᓂᖓᓂ ᑲᑎᒪᔩᑦ ᓈᒻᒪᒋᒋᐊᖃᓂᐊᕐᒪᒋᑦ ᐊᑐᐊᒐᖓᓄᑦ. 
 
ᑕᐃᒪᐃᓕᓂᑰᓗᖓ ᐃᒪᐃᒻᒪ, ᑐᖔᒍᑦ ᓈᒻᒪᒋᔭᐅᓚᐅᕐᑎᓪᓗᒋ, ᖃᐅᔨᒃᑲᕋᔭᕐᑕᒃᑲ ᑲᑎᒪᔩᑦ ᐱᕕᖃᑎᒍᓐᓇᕋᔭᕐᓱᒋᓪᓗ 
ᐱᓕᑦᓯᓂᐊᕐᐸᑕ ᐃᓚᖏᓄᑦ ᐃᑲᔪᕐᓱᕈᑎᓄᑦ ᓴᕿᐅᑎᓪᓗᒋᓪᓗ ᓄᑖᑦ ᐊᑐᐊᒐᐄᑦ ᓯᕗᖓᒍᑦ ᓴᕿᐅᑎᖏᓂᑎᖕᓂ. 
ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑖ. ᐅᖃᒃᑯᑦ ᐊᐱᖁᑎᑦᓴᐃᑦ. ᐅᖃᒃᑯᑦ ᐊᐱᖁᑎᑦᓴᐃᑦ. ᐃᒃᑲᕐᕆᐊᓗ. 

ᐊᐱᖅᑯᑦ 622–1(6): ᑐᑭᓯᔾᔪᑎᖏᑦ ᑲᑎᒪᐅᑎᑦᓴᑦ ᒐᕙᒪᑯ ᐃᑲᔪᖅᓱᕈᑎᖏᑦ ᑐᓂᕐᕈᑏᑦ ᐃᑲᔪᖅᓯᐅᕈᑏᑦ 
ᑮᓇᐅᔭᑎᒍᑦ 
 
ᐃᒃᑲᕐᕆᐊᓗ (ᑐᓵᔨᑎᒍ): ᖁᔭᓐᓇᒦᒃ, ᐅᖃᖅᑎ. ᑐᕌᖓᑎᒍᒪᑦᓱᒍ ᐊᐱᖁᑎᒐ ᒥᓂᔅᑖᓄᑦ ᐃᑯᐱᕕᓕᕆᔨᑯ, ᐃᒻᒪᖃ 
ᐱᓕᑦᓯᒍᓐᓇᖃ ᑭᐅᒍᑎᒥ. ᑕᒪᓐᓇᓗ ᐃᓕᖓᓂᖃᕐᑐ ᐃᑲᔪᖅᓱᕈᑎᐅᔪᓄᑦ ᓄᓇᕗᒥ, ᐅᑯᓄᐊ ᓇᒻᒥᓂᖃᖅᑐᓄ 
ᓇᒻᒥᓂᖃᖅᑐᓂ ᐊᒻᒪᓗ ᖃᓄᐃᑑᓂᕆᔭᖏᓄᑦ ᐱᓕᕆᔭᖏᑦᑕ ᓄᓇᕗ ᒐᕙᒪᑯ ᑕᒪᒃᑯᓄᖓ ᐱᔭᑦᓴᐅᔪᓄᑦ, 
ᓇᓪᓕᐊᓃᖔᕆᐊᖏᓐᓄᑦ ᐅᑯᓇᖓ ᒐᕙᒪᑯᓂ ᐅᕝᕙᓗ ᓄᓇᕗ ᑐᖓᕕᑯᑦ ᑎᒥᖓᓂ ᐅᕝᕙᓗ ᒐᕙᒪᑐᖃᑯᓐᓂ. 
 
ᐅᖃᐅᔾᔨᒋᐊᕈᓐᓇᖄ ᖃᓄᖅ ᐊᑐᖅᑕᐅᓂᕐᒪᖔᑕ ᓄᓇᕗᒻᒥ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᐊᑭᓱᒃ. 
 
ᒥᓂᔅᑕ ᐅᓛᔪᒃ ᐊᑭᓱᒃ: ᖁᔭᓐᓇᒦᒃ, ᐅᖃᖅᑎ. ᑕᒪᒃᑯᓄᖓ ᑮᓇᐅᔭᓄᑦ ᐊᒻᒪᓗ ᑐᓂᕐᕈᑎᓄᑦ 
ᐊᑐᐃᓐᓇᐅᑎᑕᐅᕙᑦᑐᑦ ᓄᓇᕗᒻᒥᐅᓄᑦ, ᖃᐅᔨᒪᒋᐊᖃᑦᑐᒍᑦ ᓇᓪᓕᐊᒃ ᓄᓇᓖᑦ ᑐᓂᔭᐅᓯᒪᒻᒪᖔᑕ ᑮᓇᐅᔭᓂᒃ 
ᐊᒻᒪᓗ ᖃᐅᒪᑎᓪᓗᒋᑦ ᓄᓇᓕᓐᓂ ᐱᕙᓪᓕᐊᔪᓕᕆᔨᐅᔪᑦ. 
 
ᐱᑕᖃᑦᑎᑦᑐᓇᓱᐊᖃᑦᑕᕋᑦᑕ ᑐᓴᐅᒪᔾᔪᑎᓕᒫᓂᒃ ᒪᓕᑦᑐᒍ ᐱᔪᓐᓇᕐᓂᕗᑦ. ᑮᓇᐅᔭᖃᑦᑎᑦᑎᔭᕋᐃᒐᑦᑕ ᐊᒻᒪᓗ 
ᑐᓂᕐᕈᑎᓂᒃ ᐱᑕᖃᑦᑎᑦᑎᕙᑦᑐᒍᑦ ᑐᓴᐅᒪᔾᔪᑎᓂᒃ ᑖᒃᑯᓄᖓ ᓄᓇᓕᓐᓂ ᐱᕙᓪᓕᐊᔪᓕᕆᔨᓄᑦ. ᐅᖃᖅᑎ, 
ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐅᖃᐅᓯᒃᑯᑦ ᐊᐱᖅᑯᑎᑦ. ᐃᓚᒋᐊᕈᑎᑦ. ᐃᒃᑲᕐᕆᐊᓗᒃ. 
 
ᐃᒃᑲᕐᕆᐊᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᑭᐅᒃᑲᓐᓂᕈᓐᓇᖅᑳᖓ? ᐊᖏᔪᑦ ᐱᑕᖃᑉᐸᒌᖅᑐᑦ ᑳᑉᐸᓂᐅᔪᑦ 
ᑐᓂᔭᐅᖃᑦᑕᕐᒪᑕ ᑮᓇᐅᔭᓂᒃ ᐊᒻᒪᓗ ᑐᓂᕐᕈᑎᓂᒃ ᒐᕙᒪᒃᑯᓐᓂᑦ ᐊᒻᒪᓗᒃᑕᐅᖅ ᓄᓇᕗᑦ ᑐᓐᖓᕕᒃᑯᓐᓂᑦ, 
ᐊᑐᖅᑕᐅᒍᓐᓇᖁᔭᐅᓪᓗᑎᒃ ᓄᓇᕗᒻᒥᐅᓄᑦ. 
 
ᐅᖃᐅᓯᖃᑦᑐᖓ ᓄᑖᓂᒃ ᑲᑉᐸᓂᐅᔪᓂᒃ, ᐃᑲᔪᖅᑐᖅᑕᐅᔫᔮᖏᒻᒪᑕ ᑮᓇᐅᔭᒃᑯᑦ ᓄᓇᕗᒻᒥᐅᑕᐅᒐᓗᐊᖅᑎᓪᓗᒋᑦ. 
ᐃᑲᔪᖅᑐᐃᖃᑦᑕᖅᑐᑦ ᐊᖏᔪᓄᑦ ᑲᑉᐸᓂᐅᔪᓄᑦ. ᐃᓱᒪᕋᑖᕋᒪ ᒥᓂᔅᑕ ᐊᖏᕈᓐᓇᕐᒪᖔᖅ ᕿᒥᕐᕈᓂᖃᕐᓗᓂ 
ᑕᒪᑐᒧᖓ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᐊᑭᓱᒃ 
 
ᒥᓂᔅᑕ ᐅᓛᔪᒃ ᐊᑭᓱᒃ: ᖁᔭᓐᓇᒦᒃ, ᐅᖃᖅᑎ. ᖁᕕᐊᓱᒃᑐᖓ ᒪᓕᒐᓕᐅᖅᑎ ᐅᖅᑯᒥᐅᓂᑦ ᐊᐱᕆᒻᒪᖓ ᑕᒪᑐᒧᖓ 
ᑐᓴᖅᑎᑦᑎᒍᓐᓇᕐᓂᐊᕋᒪ ᐃᓄᓐᓂᑦ ᕿᒥᕐᕈᓯᒪᔭᕗᑦ ᑮᓇᐅᔭᑦ ᐊᒻᒪᓗ ᑐᓂᕐᕈᑎᑦ. ᑕᖅᑭᕆᓚᐅᖅᑕᑎᓐᓂᖃᐃ 
ᓴᖅᑮᓚᐅᖅᑐᒍᑦ ᑐᓴᐅᒪᔾᔪᑎᓂᒃ ᐱᖃᑎᖃᑦᑐᑕ ᐊᖓᔪᖅᑳᖓᓂᒃ ᓄᓇᕗᑦ ᑐᓐᖓᕕᒃᑯᑦ ᑳᑎ ᑕᐅᑐᓐᖏ ᑕᐃᔭᐅᔪᖅ 
“ᓄᓇᕗᒻᒥ ᑮᓇᐅᔭᓕᐅᕋᓱᐊᕐᓂᕐᒧᑦ ᐸᕐᓇᐅᑎ”. 
 
ᖃᐅᔨᒪᔪᖓ ᐃᑲᔫᑎᖃᕐᓂᐊᖅᑐᖅ ᐃᓘᓇᖏᓐᓄᑦ ᓄᓇᓕᐅᔪᓄᑦ ᐅᓪᓗᒥ ᐊᒻᒪᓗ ᓯᕗᓂᑦᑎᓐᓄᑦ. 
ᐃᑲᔫᑎᖃᕐᓂᐊᖅᑐᖅ ᑕᐅᑐᓐᖑᐊᓕᕐᓗᑕ ᖃᓄᐃᑦᑐᒥ ᐃᑲᔪᖅᑕᐅᔭᕆᐊᖃᕐᓂᐊᕐᒪᖔᑦᑕ ᓯᕗᓂᑦᑎᓐᓂ. 
 
ᐊᑐᕐᓂᐊᖅᑐᒍᑦ ᐱᕙᓪᓕᐊᔪᓕᕆᔨᒃᑯᑦ ᐸᕐᓇᒍᑎᐊᓂᒃ ᐊᒻᒪᓗ ᐃᑲᔪᖅᑐᐃᓗᑕ ᓇᒻᒥᓂᖃᑦᑎᐅᔪᓂᒃ ᐊᒻᒪᓗ 
ᐃᑲᔪᖅᑐᐃᓇᖅᑐᑎᒍᓪᓗ ᐅᓪᓗᒥᒧᑦ ᓄᓇᕗᒻᒥ. ᖁᔭᓐᓇᒦᒃ, ᐅᖃᖅᑎ. 

ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐅᖃᐅᓯᒃᑯ ᐊᐱᖅᑯᑎᑦ. ᐃᓚᒋᐊᕈᑎᑦ. ᐃᕐᑲᕐᕆᐊᓗᒃ. 
 
ᐃᒃᑲᕐᕆᐊᓗᒃ (ᑐᓵᔨᑎᒍᑦ): ᖁᔭᓐᓇᒦᒃ. ᖁᕕᐊᓇᖅᑐᖅ ᑐᓴᖅᑎᑕᐅᔭᕆᐊᔅᓴᖅ ᑭᐅᔾᔪᑎᒥᒃ ᒥᓂᔅᑕᓄᑦ 
ᐊᐱᕆᕙᑦᑕᑎᓐᓄᑦ. ᑭᓯᐊᓂᓕ, ᐊᔪᓐᓇᕈᔪᑦᑐᖅ ᑭᐅᔭᐅᒋᐊᒃᓴᖅ ᕿᓂᖅᑕᑎᓐᓄᑦ. ᐊᕐᕕᐊᖅᑐᖃᑦᑐᔾᔫᔮᒻᒪᑦ ᐃᓗᐊᓂ 
ᐃᖅᑲᓇᐃᔭᖅᕕᐅᔪᑦ. ᑕᑯᓇᒍᓐᓇᖅᑮᑦ ᖃᓄᐃᑦᑐᓂᒃ ᐊᕐᕕᐊᕈᑎᑕᖃᒻᒪᖔᖅ ᓴᐳᒻᒥᔭᐃᔪᑦ ᓄᓇᕗᒻᒥᐅᓂᒃ ᒥᑭᔫᑎᓂᒃ 
ᓇᒻᒥᓂᖅᑖᕋᓱᐊᖅᑐᓄᑦ? ᖁᔭᓐᓇᒦᒃ. 
 
ᐅᖃᖅᑎ: ᒥᓂᔅᑕ ᐊᑭᓱᒃ. 
 
ᒥᓂᔅᑕ ᐅᓛᔪᒃ ᐊᑭᓱᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᓄᓇᕗᒻᒥ ᖃᐅᔨᒪᓇᕐᒪᑦ ᐊᒥᓲᒻᒪᑕ ᑮᓇᐅᔭᐃᑦ ᐊᒻᒪᓗ 
ᑐᓂᕐᕈᑎᑦ ᑐᓂᔭᐅᕙᑦᑐᑦ ᕿᑭᖅᑖᓗᒻᒥ ᓇᒻᒥᓂᖃᖅᑎᐅᔪᓄᑦ ᐊᑭᓕᒃᓴᑖᖅᕕᒃᑯᑦ. ᑖᓐᓇ ᐃᑲᔫᑎᖃᒻᒪᕆᑦᑐᖅ 
ᓇᒻᒥᓂᖃᖅᑎᐅᔪᓄᑦ ᓄᓇᕗᒻᒥ ᐅᕝᕙᓘᓐᓃᑦ ᑕᐃᒃᑯᓄᖓ ᐱᒋᐊᓕᑕᐃᓐᓇᖅᑐᓄᑦ ᒥᑭᔫᑎᓄᑦ 
ᓇᒻᒥᓂᖃᕋᓱᐊᖅᑐᓄᑦ ᐊᒻᒪᓗ ᓱᓕ ᑕᒪᓐᓇ ᑲᔪᓯᓪᓗᓂ ᐊᒻᒪᓗ ᑕᑯᖃᑦᑕᕋᒃᑯ ᐊᑐᖅᑎᐊᕐᓂᖓᓂᒃ. 
 
ᖃᐅᔨᑎᑦᑎᒻᒪᑦ ᐅᓂᒃᑳᑎᒍᑦ ᐱᕙᓪᓕᐊᓂᕆᔭᖓᓂᒃ ᑕᐃᒃᑯᐊ ᓇᒻᒥᓂᖃᑦᑎᐅᔪᑦ ᐱᒋᐊᖅᐸᓪᓕᐊᓕᑕᐃᓐᓇᖅᑐᑦ. 
ᒐᕙᒪᑦᑎᓐᓂ ᐱᓕᕆᕕᐅᔪᑦ ᑮᓇᐅᔭᖃᑦᑎᑦᑎᕙᒻᒥᔪᑦ ᐊᒻᒪᓗ ᑐᓂᕐᕈᑎᓂᒃ ᐊᒻᒪᑕᐅᖅ ᑕᒪᓐᓇ ᐃᑲᔪᓪᓚᕆᒻᒥᔪᖅ. 
 
ᐋᖅᑭᒋᐊᖅᕕᖃᐃᓐᓇᐅᔭᕐᓂᐊᖅᑐᖅ ᑕᒪᓐᓇ ᐱᓕᕆᐊᖑᔪᖅ ᐊᒻᒪᓗ ᐱᓕᕆᐊᖃᕐᓗᑎᒃ ᐃᓱᒫᓘᑎᓂᒃ ᓴᖅᑭᕋᐃᒻᒪᑕ. 
ᖁᕕᐊᓇᕋᔭᖅᑐᖅ ᑐᓴᕐᓗᓂ ᐊᒻᒪᓗ ᐱᓕᕆᖃᑎᒋᓗᒋᑦ ᒪᓕᒐᓕᐅᖅᑏᑦ ᐃᓱᒫᓘᑎᖃᑦᑐᑦ. ᖁᔭᓐᓇᒦᒃ. 
 
ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑎᑦ. ᐃᓚᒋᐊᕈᑎᑦ. ᑭᒍᓪᓕᖅᐹᒥ ᐃᓚᒋᐊᕈᑎᑦ. ᐃᒃᑲᕆᐊᓗᒃ. 
 
ᐃᒃᑲᕐᕆᐊᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᖁᔭᓐᓇᒦᒃ ᑭᐅᒐᕕᓐᖓ. ᓇᓗᓇᐃᖅᓯᕕᐅᒍᒪᔪᖓᑦᑕᐅᖅ 
ᑕᒪᑐᒧᖓ ᑲᑐᔾᔭᐅᓂᒃᑯᑦ ᓴᖅᑭᑕᐅᓂᖓ ᐱᕙᓪᓕᐊᔪᓕᕆᓂᕐᒧᑦ ᐸᑉᓇᒍᑎ ᑖᒃᑯᐊᓗ ᓄᓇᕗᒻᒥ ᑐᓐᖓᕕᒃᑯᑦ 
ᐊᖓᔪᖅᑳᖓ. ᖃᐅᔨᒪᓚᐅᕆᕕᑦ ᖃᓄᐃᑦᑐᓂᒃ ᐱᓕᕆᐊᖑᔪᓂᒃ ᐊᑐᐃᓐᓇᐅᑎᑦᑎᒻᒪᖔᑕ ᓄᓇᕗᑦ ᑐᓐᖓᕕᒃᑯᑦ 
ᐊᒻᒪᓗ ᖃᓄᖅ ᐃᑲᔫᑎᖃᕐᓂᐊᕐᒪᖔᑕ ᐃᓄᖏᓐᓄᑦ ᓄᓇᕗᒻᒥ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᐊᑭᓱᒃ. 
 
ᒥᓂᔅᑕ ᐅᓛᔪᒃ ᐊᑭᓱᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐊᑐᕚᒥᕋᑖᓚᐅᕋᒪ ᑖᓐᓇᓗ ᑐᖏᓕᐊ ᑮᓇᐅᔭᓕᕆᔩᑦ 
ᓄᓇᕗᑦ ᑐᓐᖓᕕᒃᑯᑦ, ᐹᓪ ᖃᓗᑦᔭᖅ, ᖃᑎᒪᓪᓗᑕ ᐊᒻᒪᓗ ᑖᒃᑯᐊᓗ ᒐᕙᒪᑐᖃᒃᑯᑦ ᐱᓕᕆᕕᖏᑦ ᐊᒻᒪᓗ 
ᐱᓕᕆᐊᖃᑦᑐᑕ ᐱᓕᕆᐊᖑᔪᓂᑦ ᖃᓄᐃᑦᑐᓂᒃ ᐊᒻᒪᓗ ᐱᔨᑦᑎᕈᑎᓂᒃ ᒥᑭᔫᑎᓄᑦ ᓇᒻᒥᓂᖃᑦᑎᐅᔪᓄᑦ. 
ᓇᓗᓇᐃᖅᓯᓚᐅᖅᑐᒍᑦ ᐱᔨᑦᑎᕈᑎᓂᒃ ᓴᖅᑭᐅᒪᑎᑕᐅᔪᑦ ᓄᓇᕗᒻᒥᐅᓄᑦ ᒥᑭᔫᑎᓄᑦ ᓇᒻᒥᓂᖃᕋᓱᐊᖅᑐᓄᑦ ᐊᒻᒪᓗ 
ᑐᓴᐅᒪᖃᑎᒌᓇᓱᐊᖅᑐᒍ ᑖᒃᑯᓂᖓᒃᓴᐃᓐᓇᖅ ᐱᓕᕆᐊᒃᓴᓂᒃ ᐊᒻᒪᓗ ᐱᔨᑦᑎᕈᑎᓂᒃ ᐱᑕᖃᑦᑐᖃᖃᑦᑕᓂᐊᖏᒻᒪᑦ. 
 
ᓇᓗᓇᐃᖏᑦᑐᖅ ᓯᕗᓂᖅᑎᓐᓂ ᐱᐅᓂᖅᓴᒥᒃ ᐃᖅᑲᓇᐃᔭᖃᑎᒌᓐᓂᖃᓛᖅᑐᑦ ᐃᑲᔪᓐᓂᖃᑦᑐᒥᒃ ᓄᓇᕗᒻᒧᑦ. 
 
ᐱᓯᒪᖏᓇᒃᑭᑦ ᓈᓴᐅᑎᖁᑎᒃᑲ ᖃᓄᑎᒋ ᓄᓇᕗᑦ ᑐᓐᖓᕕᒃᑯᑦ ᐃᑲᔪᖅᓯᒪᒻᒪᖔᑕ ᑕᒪᐅᓇ; ᑭᓯᐊᓂᓕ 
ᖃᐅᔨᒪᖃᑎᒌᖏᓐᓇᖃᑦᑕᖅᑐᒍᑦ ᖃᓗᑦᔭᕐᓗ ᓯᕗᓂᑦᑎᓐᓄᑦ ᐸᕐᓇᒍᑎᓄᑦ ᑕᒪᒃᑯᓂᖓ ᐱᑕᖃᑦᑎᑦᑎᓗᑕ 
ᐱᔨᑦᑎᕈᑎᓂᒃ ᒥᑭᔫᑎᓄᑦ ᓇᒻᒥᓂᕆᔭᐅᔪᓄᑦ. ᖁᔭᓐᓇᒦᒃ, ᐅᖃᖅᑎ. 

ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑎᑦ. ᐅᐃᓕᐊᒻᔅ. 
 
ᐊᐱᖅᑯᑦ 623-1(6): ᐱᓯᒪᑦᑎᔨᐅᕙᑦᑐᑦ ᐊᖓᔪᖅᑳᖑᐊᕆᔭᐅᓪᓗᑎᒃ ᒪᓕᒐᖏᑦ 
 
ᐅᐃᓕᐊᒻᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐊᐱᖅᑯᑎᒐ ᑐᕌᖅᑐᖅ ᒥᓂᔅᑕᖓᓄᑦ ᐋᓐᓂᐊᖅᑐᓕᕆᔨᒃᑯᑦ ᐊᒻᒪᓗ 
ᐃᓄᓕᕆᔨᒃᑯᑦ. 
 
ᐃᒃᐸᔅᓴᐅᕙᓪᓚᐃᔪᖅ ᒥᓂᔅᑕ ᐅᖃᐅᓯᖃᑦᑎᓪᓗᒍ ᐱᑦᔪᑎᖃᑦᑐᓂ ᐊᖓᔪᖅᑳᖑᐊᖑᖃᑦᑕᕐᓂᕐᒧᑦ ᓱᕈᓯᓂᒃ 
ᐱᓯᒪᑦᑎᔨᐅᓪᓗᑎᒃ, ᐊᒻᒪᓗ ᓴᖅᑮᓯᓂᐊᕐᒪᑕ ᒪᓕᒐᒃᓴᓂᒃ ᑕᒪᒃᑯᓄᖓ ᐱᓯᒪᑦᑎᕙᑦᑐᓂᒃ ᐃᓄᓕᕆᔨᒃᑯᑦ ᑖᒃᑯᐊ 
ᐋᓐᓂᐊᖅᑐᓕᕆᔨᒃᑯᑦ ᐊᒻᒪᓗ ᐃᓄᓕᕆᔨᒃᑯᑦ ᐊᒻᒪᓗ ᐱᓯᒪᑦᑎᕙᑦᑐᑦ ᓱᕈᓯᕐᓂᒃ ᖃᐅᔨᒪᓂᐊᕐᒪᑕ 
ᐋᖅᑭᒃᓯᒪᓂᖏᓐᓂᒃ ᐊᒻᒪᓗ ᒪᓕᒃᑕᐅᓂᐊᖅᑐᓂᒃ. 
 
ᐊᐱᕆᔪᒪᔭᕋ ᑭᒃᑯᑦ ᑎᑎᕋᑉᐸᓪᓕᐊᒻᒪᖔᑕ ᑖᒃᑯᓂᖓ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᐲᑯ. 
 
ᒥᓂᔅᑕ ᐄᑐᐊᖅ ᐲᑯ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᒪᓕᒐᐃᑦ ᓄᐊᑎᖅᑕᐅᕙᓪᓕᐊᔪᑦ ᐊᒻᒪᓗ 
ᐃᓕᐅᖅᑲᑦᑕᐅᓪᓗᑎᒃ ᐊᖓᔪᖅᑲᐅᑎᓄᑦ ᐱᓕᕆᕕᐊᓂ ᐋᓐᓂᐊᖅᑐᓕᕆᔨᒃᑯᑦ ᐊᒻᒪᓗ ᐃᓄᓕᕆᔨᒃᑯᑦ ᑕᕝᕙᓂ 
ᐃᓄᓕᕆᔨᒃᑯᓐᓂ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑎᑦ. ᐃᓚᒋᐊᕈᑎᑦ. ᐅᐃᓕᐊᒻᔅ. 
 
ᐅᐃᓕᐊᒻᔅ: ᖁᔭᓐᓇᒦᒃ, ᐅᖃᖅᑎ. ᖁᔭᓐᓇᒦᒃ ᑭᐅᒐᕕᑦ. ᒪᓕᒐᒃᓴᐅᓂᐊᖅᑐᖅ ᐅᖃᐅᓯᕆᔭᕋ, ᓂᕆᓚᐅᕋᒪ 
ᓴᓇᔭᐅᓚᐅᖅᑐᖅ ᐱᓯᒪᑦᑎᔨᓄᑦ ᐊᒻᒪᓗ ᒥᓂᔅᑕᐅᕝᕕᒻᒧᑦ ᐊᒻᒪ ᓂᕆᐅᒋᓚᐅᖅᑐᒍ ᓴᖅᑭᓂᐊᕐᓂᖓᓂᒃ. 
 
ᒥᓂᔅᑕ ᐊᐱᕆᒃᑲᓐᓂᕈᒪᔭᕋ ᑕᒪᒃᑯᓂᓐᖓ ᐱᒋᐊᖅᐸᓪᓕᐊᓕᕐᒪᑕ, ᐃᓱᒪᒋᔭᖃᕆᕙᑦ ᐋᖅᑭᒃᓯᒋᐊᒃᓴᖅ ᐱᓯᒪᑦᑎᕙᑦᑐᑦ 
ᓱᕈᓯᓂᒃ ᑲᑎᑉᐸᓪᓗᑎᒃ ᓄᓇᕗᒻᒥ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᑲᒪᒋᔭᖃᑦᑐᖅ ᐋᓐᓂᐊᖅᑐᓕᕆᓂᕐᒥᒃ ᐊᒻᒪᓗ ᐃᓄᓕᕆᔨᒃᑯᑦ. ᒥᓂᔅᑕ ᐲᑯ. 
 
ᒥᓂᔅᑕ ᐄᑐᐊᖅ ᐲᑯ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᐃᒃᐸᔅᓴᖅ ᓴᖅᑮᒐᓚ ᑐᓴᐅᒪᔾᔪᑎᓂᒃ ᑕᒪᑐᒧᖓ 
ᒪᓕᒐᒃᓴᖏᓐᓂᒃ ᐊᖓᔪᖄᕆᔭᐅᔪᑦ, ᐃᓚᓯᒍᒪᓚᐅᖅᑐᖓ ᐅᖄᔾᔪᒍᒪᑐᐃᓐᓇᖅᑐᖓ ᓱᓕ ᐱᔭᕆᐊᖃᑦᑐᒍᑦ 
ᐅᖃᐅᓯᐅᔪᓂᒃ ᓱᕈᓯᓐᓄᑦ ᐱᓯᒪᑦᑎᕙᑦᑐᓄᑦ ᐊᒻᒪᓗ ᐊᐱᖅᑯᑎᐅᔪᓂᒃ ᑕᐃᒪᓐᓇᑎᑐᑦ ᐃᑲᔪᕋᔭᖅᑐᑦ ᐅᕙᑦᑎᓐᓂᒃ. 
 
ᐅᖃᖅᑏ, ᐱᒋᐊᖅᑕᐅᓯᒪᔫᒐᓗᐊᖅ ᐋᖅᑭᒃᑎᕆᓇᓱᐊᖅᑐᑎᒃ ᐱᓯᒪᑦᑎᕙᑦᑐᑦ ᓱᕈᓯᕐᓄᑦ ᑲᑎᔾᔨᖃᑎᒌᒥᒃ. 
ᐅᑉᐱᕈᓱᒃᑲᑦᑕ ᐱᓕᕆᐊᕆᖏᑕᖓ ᒐᕙᒪᒃᑯᑦ ᐋᖅᑭᑦᑎᕆᓗᑎᒃ ᑲᑐᑦᔨᖃᑎᒌᓂᒃ, ᑭᓯᐊᓂᓕ, ᑕᑯᓚᐅᖅᑎᓪᓗᑕ, 
ᑭᒃᑯᑦ ᑲᑐᔾᔨᖃᑎᒌᑦᑐᓂᒃ ᐱᔪᒪᒐᔭᕐᒪᑦ. ᑐᑭᒧᐊᑦᑎᓯᒪᔭᒃᑲᑦ ᐱᓕᕆᕕᒃ ᐃᑲᔪᖁᓪᓗᒍ ᑲᒪᒋᔭᐅᒋᐊᕐᓂᖓᓂ. 
ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐅᖃᐅᓯᒃᑯᑦ ᐊᐱᖅᑯᑎᑦ. ᐃᓚᒋᐊᕈᑎᑦ. ᐅᖃᖅᑏ. ᐅᐃᓕᐊᒻᔅ. 

ᐅᐃᓕᐊᒻᔅ: ᖁᔭᓐᓇᒦᒃ, ᐅᖃᖅᑎ. ᑐᓐᖓᓱᑦᑎᖅᐸᕋ ᐊᒃᓱᐊᓗᒃ, ᑕᒪᒃᑯᐊ ᐱᓯᒪᑦᑎᕙᑦᑐᑦ ᓱᕈᓯᕐᓂᒃ 
ᐃᑲᔪᖅᑐᖃᑦᑕᐅᑎᓂᐊᕐᒪᑕ; ᐅᖃᖅᑯᖓ ᐱᑦᔪᑎᒋᓪᓗᒍ ᐃᓚᖏᑦ ᓄᓇᓕᐅᔪᑦ ᐃᓄᓕᕆᔨᖃᖏᒻᒪᑕ ᐊᒻᒪᓗ 
ᐱᓯᒪᑦᑎᔨᖃᑦᑐᑎᒃ ᓱᕈᓯᕐᓄᑦ. 
 
ᐃᑲᔪᖅᑕᐅᒋᐊᖃᒻᒪᕆᒻᒪᑕ, ᐳᓚᕋᑉᐸᓪᓗᑎᒃ ᐃᓕᓐᓂᐊᕐᕕᓐᓄᑦ, ᐋᓐᓂᐊᕕᓐᓄᑦ, ᓄᓇᓕᓐᓂ ᐋᓐᓂᐊᕖᑦ ᐊᒻᒪᓗ 
ᐊᖓᔪᖅᑳᕆᔭᐅᔪᑦ ᑕᐃᒪᓕ ᐃᓱᒪᕗᖓ ᐱᓯᒪᑦᑎᕙᑦᑐᓂᒃ ᐃᑲᔪᖅᑎᒌᓐᓂᒃ ᐱᑕᖃᑉᐸᑦ ᓄᓇᕗᒻᒥ 
ᐊᒥᓲᓂᖅᓴᐅᓕᕐᓂᐊᖅᑐᑦ ᐱᓯᒪᑦᑎᕙᑦᑐᑦ ᓱᕈᓯᕐᓂᒃ ᑲᑐᓪᔨᖃᑎᒌᑦᑕᖃᓕᖅᐸᑦ. 
 
ᐊᐱᕆᔪᓐᓇᖅᑭᒎ ᒥᓂᔅᑕ ᖃᖓᒃᑯ ᐃᓱᒪᒻᒪᖔᖅ ᑲᑐᔾᔨᖃᑎᒌᖑᔪᑦ ᐊᐅᓚᓂᖃᓕᕋᔭᕐᒪᖔᑕ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᐲᑯ. 
 
ᒥᓂᔅᑕ ᐄᑐᐊᖅ ᐲᑯ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᓄᓕᐊᕋ ᐊᒻᒪᓗ ᐅᕙᖓ ᐱᓯᒪᑦᑎᖃᑦᑕᓚᐅᖅᓯᒪᔪᒍᒃ 
ᐊᒻᒪᓗ ᐱᑕᖃᓚᐅᖏᑦᑐᑦ ᒪᓕᒐᕐᓂᒃ, ᐅᖃᖃᑎᐅᕙᖏᑦᑐᓄᒃ ᐱᓯᒪᑦᑎᖃᑦᑕᑎᓪᓗᓄᒃ ᓱᕈᓯᕐᓂᒃ. 
 
ᐃᓛᒃ, ᖃᐅᔨᒪᖃᑎᒌᓐᓂᑭᑎᑐᒻᒪᕆᐊᓘᓚᐅᑐᒍᑦ ᑕᒪᑐᒧᖓ ᐱᔪᒪᔮᕆᔭᐅᔪᓄᑦ ᓱᕈᓯᕐᓄᑦ ᐅᕝᕙᓘᓐᓃᑦ ᒪᓕᒐᕐᓂᒃ 
ᐊᒻᒪᓗ ᒪᓕᒃᑕᐅᔭᕆᐊᓕᓐᓂᒃ ᐊᒻᒪᓗ ᐱᓕᕆᖃᑕᐅᔪᑦ ᐊᒻᒪᓗ ᑕᒪᓐᓇ ᐃᓚᒋᓚᐅᖅᑕᖓ ᓴᖅᑭᓯᓂᑦᑕ 
ᐊᔪᕆᖅᓱᐃᔾᔨᔪᓂᒃ. 
 
ᐊᐃᑉᐸᖓ ᐅᖃᐅᓯᕆᔭᐃᑦ ᑲᑐᔾᔨᖃᑎᒌᖑᓯᒪᔪᖅ ᐱᓯᒪᑦᑎᔭᑦᑐᓄᑦ ᓱᕈᓯᕐᓄᑦ ᑲᑎᖃᑦᑕᓂᐊᕐᒪᑕ ᐱᓕᕆᖃᑦᑕᕐᓗᑎᒃ 
ᐃᓚᖏᓐᓄᑦ ᐅᖃᐅᓯᐅᔪᓄᑦ ᑕᒪᑐᒧᖓ ᐱᓯᒪᑦᑎᓂᖅ ᓱᕈᓯᕐᓂᒃ. 
 
ᐅᖃᕋᑖᖅᑕᕋ ᐃᑲᔪᕈᓐᓇᕐᓂᕋᑦᑐᑕ ᐊᖅᑯᑎᒋᔭᐅᓗᑕ. ᑐᒃᓯᕋᖅᕕᐅᓚᐅᖏᑦᑐᒍᑦ ᐱᓯᒪᑦᑎᔨᐅᕙᑦᑐᓂᒃ ᓱᕈᓯᕐᓄᑦ 
ᑭᓯᐊᓂᓕ ᓂᕆᐅᑉᐳᒍᑦ ᑕᐃᒃᑯᐊ ᐊᔪᕆᖅᓱᐃᔾᔨᔪᑦ ᒪᓕᒐᐃᑦ ᑐᓂᐅᖃᑕᐅᑉᐸᑕ, ᑐᒃᓯᕋᐅᑎᐅᓂᐊᕐᒪᑕ ᐅᑎᖅᑐᖅ 
ᐊᒻᒪᓗ ᐃᓱᒪᒐᔭᖅᐳᒍᑦ ᐃᑲᔪᕈᓐᓇᕆᐊᒃᓴᖅ ᐊᖅᑯᑎᒋᔭᐅᓗᑕ.  
 
ᐅᖃᕈᒪᕗᖓ ᐃᓕᓐᓄᑦ, ᐅᖃᖅᑎ, ᖃᐃᔨᓂᐊᖅᑐᒍᑦ, ᐱᓇᓱᐊᕈᓯᕐᓂᖃᐃ ᐱᖓᓱᓂ ᑎᓴᒪᓂᓪᓗᑭᐊᖅ, ᑕᐃᒃᑯᐊ 
ᐱᐊᓂᒃᑕᐅᑉᐸᑕ ᒪᓕᒐᒃᓴᐃᑦ ᑐᓂᐊᖅᑲᑦᑕᐅᓗᑎᒃ ᐱᓯᒪᑦᑎᕙᑦᑐᑦ ᐊᖏᕐᕋᖏᓐᓄᑦ, ᑎᒍᒥᐊᖅᑕᐅᓕᖅᑲᑕ, ᑕᐃᒪ 
ᖃᐅᔨᓂᐊᖅᑯᒍᑦ ᖃᓄᐃᓕᔭᐅᑦᑕᓂᐊᕐᒪᖔᑕ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐅᖃᐅᓯᒃᑯᑦ ᐊᐱᖅᑯᑎᑦ. ᐃᓚᒋᐊᕈᑎᑦ. ᑭᖑᓪᓕᖅᐹᒥ ᐃᓚᒋᐊᕈᑎᑦ. ᐅᐃᓕᐊᒻᔅ. 
 
ᐅᐃᓕᐊᒻᔅ: ᖁᔭᓐᓇᒦᒃ, ᐅᖃᖅᑎ. ᖁᔭᓐᓇᒦᒃ, ᑐᑭᓯᔪᖓ. ᐅᖃᖅᑏ, ᐃᑲᓃᑎᓪᓗᒐ ᐃᖅᑲᑦᑐᐃᕕᓕᕆᔨᒃᑯᓐᓂ, 
ᑐᓂᓯᖃᑦᑕᓚᐅᖅᓯᒪᔪᒍᑦ ᐊᖏᕐᕋᕆᔭᐅᒍᓐᓇᖅᑐᓂᒃ ᐱᕋᔭᓐᓂᑯᓄᑦ ᖃᐃᖁᓪᓗᒋᑦ ᑲᑎᒪᖃᑕᐅᓂᐊᕐᒪᑕ 
ᐃᑲᔪᖅᑐᖃᑦᑕᐅᑎᓗᑎᒃ. 
 
ᑕᐃᒪᓕ ᒥᓂᔅᑕ ᐊᖏᕈᓐᓇᖅᑲ ᖃᐃᑎᑦᑎᓗᓂ ᐱᓯᒪᑦᑎᔨᐅᕙᑦᑐᓂᒃ ᓱᕈᓯᕐᓂᒃ ᐊᒻᒪᓗ ᑖᒃᓱᒥᖓ ᒪᓕᒐᒃᓴᐅᔪᒥᒃ 
ᑕᑯᓇᖃᑎᖃᕐᓗᑎᒃ ᐱᓕᕆᕕᐅᔪᖅ, ᐃᒻᒪᖃ ᑕᐃᑲᓂ ᐅᖃᖃᑎᒌᓕᕈᓐᓇᖅᑐᑦ ᐋᖅᑭᒃᓯᓂᕐᒥᒃ ᑲᑐᔾᔨᖃᑎᒌᓂᒃ. 
ᐃᒪᖃ ᐱᒋᐊᕈᑎᑦᑎᐊᕙᐅᒐᔭᖅᑐᖅ ᑕᒪᓐᓇ ᑲᒪᒋᒋᐊᓯᓗᒍ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᐲᑯ. 

ᒥᓂᔅᑕ ᐄᑐᐊᖅ ᐲᑯ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᒪᓕᒐᓕᐅᖅᑎᐅᖃᑎᕗᑦ ᐅᖃᐅᓯᖃᑦᑎᐊᖅᑐᑦ. ᐅᓪᓗᒥ 
ᑲᑎᒪᔭᕇᕈᑦᑕ, ᑲᑎᒪᓂᖃᑦᑎᓪᓗᑕ ᐃᓘᓇᑎᑲᓴᒃ ᒥᓂᔅᑕᓄᑦ ᐃᖅᑲᓇᐃᔭᖅᑎᐅᔪᑦ ᖃᐅᔨᓴᖃᑦᑕᖅᑐᑦ ᑲᑎᒪᓂᕐᒥᒃ 
ᐊᒻᒪᓗ ᐊᐱᖅᑯᑎᓂᒃ ᖃᐃᑕᐅᕙᓪᓕᐊᔪᓂᒃ, ᐱᖃᓯᐅᑎᓪᓗᒋᑦ ᐅᕙᒍᑦ. ᐃᓱᒪᒋᕙᕋ ᐅᖃᐅᓯᑦᑎᐊᕙᐅᒋᐊᖓᓂᒃ 
ᐊᒻᒪᓗ ᐊᒃᓱᑦ ᐱᒋᐊᑭᓪᓕᑎᕆᒍᓐᓇᖅᑐᒍᑦ ᐊᒻᒪᓗ ᓇᓂᓯᒍᓐᓇᕐᒪᖔᑦᑕ ᑐᓐᖓᕕᐅᓲᒥᒃ ᐊᒻᒪᓗ ᐊᑐᖅᑕᐅᓲᒥᒃ 
ᐱᓯᒪᑦᑎᖃᑦᑕᖅᑐᓄᑦ ᓱᕈᓯᕐᓄᑦ ᐊᒻᒪᑕᐅᖅ ᑲᑐᔾᔨᖃᑎᒌᓄᑦ. ᖁᔭᓇᒦᒃ, ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐅᖃᐅᓯᒃᑯᑦ ᐊᐱᖅᑯᑎᑦ. ᓇᑦᑎᖅ. 
 
ᐊᐱᖅᑯᑦ 624-1(6): ᖃᖓᑕᓂᕐᒧᑦ ᓇᓕᕌᕈᑎᒃᓴᐃᑦ ᑭᕙᓪᓕᕐᒥ 
 
ᓇᑦᑎᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᓲᕐᓗ ᓄᑖᒥᒃ ᐊᓂᖅᓵᖅᑐᓕᑕᐃᓐᓇᑐᔾᔪᔮᕋᒪ ᓄᑕᕋᒃᑎᑐᑦ 
ᖃᓄᐃᖏᔭᐅᖅᑕᐃᓕᓚᖓ. 
 
ᔮᒃ ᐊᓇᕈᐊᖅ ᐅᖃᖅᑲᐅᒻᒪᖅ ᐅᐊᑦᑎᐊᕈᕋᑖᖅ ᑕᒪᑐᒧᖓ ᑭᕙᓪᓕᕐᒥ ᖃᖓᑕᓲᖁᑎᖓ ᐋᓐᓂᐊᔪᓂᒃ ᐅᓯᑲᑦᑕᐸᑦᑐᖅ 
ᑐᐊᕕᓐᓇᖅᑐᒃᑯᑦ, ᐊᐅᓚᕋᐃᒻᒪᑕ ᐅᐊᓇᐸᐃᒥᒃ, ᐅᖓᓯᑦᑐᐊᓘᒻᒪᑦ ᓴᓪᓕᓂᑦ, ᓇᐅᔮᓅᕐᓂᐊᕋᓗᐊᕈᓂ ᐅᕝᕙᓘᓐᓃᑦ 
ᐃᓪᓗᓕᒑᕐᔪᒃ, ᑖᓐᓇ ᖃᖓᑕᓲᖅ, ᐅᖃᐅᔾᔭᐅᓚᐅᖅᑐᖓ, ᕗᕐᔅᑎᐅᒃᑯᑦ ᖃᖓᑕᖃᑦᑕᖅᑐᑦ ᖃᖏᖅᖠᓂᕐᒧᑦ 
ᐅᐊᓇᐸᐃᒥᑦ, ᐊᖏᖅᑕᐅᖃᑦᑕᖏᑦᑐᑦ ᑐᒃᓯᕋᕋᐃᒻᒪᑕ ᑕᐃᑯᓈᕈᒪᓪᓗᑎᒃ ᖃᖓᑕᓪᓗᑎ ᑲᖏᖅᖠᓂᕐᒧᑦ ᐅᐃᓂᐸᒡᒥᑦ. 
ᐊᖏᖅᑕᐅᕙᓐᖏᓚᑦ ᑕᕝᕘᓇ ᖃᖓᑕᓲᖃᕐᑐᒃᑯᑦ ᐊᒻᒪᓗ ᐅᖃᐅᔾᔭᐅᓪᓗᑎᑦ ᑭᕙᓕᖅ ᐃᐊ-ᑰᕈᓐᓇᕐᖓᑕ ᑭᓯᐊᓂ 
ᑖᓐᓇ ᖃᖓᑕᓱᖑᔪᖅ ᒥᑭᔪᓗᐊᖅᑐᓂ. 
 
ᑕᒪᓐᓇ ᐊᑲᐅᕙᓐᖏᒻᒪᑦ, ᐱᓗᐊᖅᑐᒥ ᐃᓄᑐᖃᕐᓄᑦ ᐊᓇᕐᕕᑕᖃᕋᓂ ᐊᒻᒪᓗ ᑕᖃᓇᒻᒪᕆᑦᑐᓂ ᑖᒃᑯᓄᖓ 
ᐃᓄᑐᖃᕐᓄᑦ ᖃᖓᑕᓪᓗᑎᑦ ᑖᒃᑯᓂᖓ ᖃᖓᑕᓲᖑᔪᓂᑦ. ᐋᓐᓂᐊᕕᓕᐊᖅᑐᑦ ᐊᐅᓪᓚᕈᒪᖃᑦᑕᕐᓂᑰᕗᑦ ᕗᔅ 
ᐃᐊᒃᑯᑦ, ᑲᖏᖅᖠᓂᒃᑯᑦ ᓱᐱᔪᒃᑯᑦ ᓇᐅᔮᓕᐊᑦᑕᓕᖅᑯᑦ ᐊᒻᒪᓗ ᐃᒡᓗᓕᒑᕐᔪᒻᒧᑦ ᑕᒪᓐᓇ ᐅᖓᓯᓗᐊᓐᖏᒻᒪᑎ 
ᑕᕝᕙᓂ ᓄᓇᓕᐅᔪᓂᑦ. 
 
ᖃᐅᔨᒍᒪᕗᖓᓕ ᓱᒻᒪᑦ ᐊᓯᖏᓐᓂ ᖃᖓᑕᒍᓐᓇᐸᓐᖏᓚᑦ, ᖃᖓᑕᓲᖃᕐᑑᔪᓄᑦ ᐊᖏᓂᖅᓴᓂᑦ? ᓱᒻᒪᑦ ᐊᓯᖏᓐᓂ 
ᐊᐅᓪᓚᐅᑎᖃᕈᓐᓇᓐᖏᓚᑦ ᖃᖓᑕᓲᖃᕐᑎᐅᔪᓂᑦ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᑲᒪᔪᑦ ᐋᓐᓂᐊᖃᓐᖏᑐᓕᕆᔨᒃᑯᓐᓄ ᐊᒻᒪᓗ ᐃᓄᓕᕆᔨᒃᑯᓐᓄᑦ. ᒥᓂᔅᑕ ᐲᑯ. 
 
ᒥᓂᔅᑕ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᖁᕕᐊᒋᕙᕋ ᐊᐱᖅᑯᓯᕆᕋᑖᖅᑕᖓ ᓯᕗᓪᓕᖅ ᐅᕙᓐᓄᑦ 
ᑖᔅᓱᒪ ᓄᑖᖑᔫᑦ ᑲᑎᒪᔨᐅᔫᑉ, ᓇᐃᓐᓂᖅᓴᒥᑦ ᑭᐅᒐᓱᓐᓂᐊᖅᑲᕋ. 
 
ᐅᖃᖅᑎ, ᑳᓐᑐᕌᖃᖅᑯᒍ, ᑐᔅᓯᕋᐅᑎᓂᑦ ᐱᔪᒪᓂᔪᓂᑦ ᐋᓐᓂᐊᕕᓕᐊᖅᑐᓂᑦ ᐊᐅᓪᓚᑎᑦᑎᓂᕐᒧᑦ ᓄᓇᕗᓕᒫᒧᑦ 
ᓴᖅᑮᔮᖅᑎᑦᑎᓚᐅᖅᓯᒪᒐᑦᑕ ᐊᒻᒪᓗ ᑭᕙᓪᓕᖅ ᐱᖃᑕᐅᓚᐅᖅᑯ, ᑕᒪᓐᓇ ᑐᐊᕕᕐᓇᖅᑐᒥᑦ ᐊᐅᓪᓚᑎᑦᑎᓂᕐᒧᑦ, ᑖᓐᓇ 
ᑐᐊᕕᕐᓇᖅᑑᓂᕋᖅᑕᐅᕗᖅ, ᐅᕝᕙᓘᓐᓃᑦ ᐱᓚᑦᑕᐅᔪᖃᕆᐊᖃᖅᑲᑦ ᐊᒻᒪᓗ ᐊᐅᓪᓚᖅᑎᑕᐅᓪᓗᓂ ᐊᐅᓪᓚᕋᔭᖅᑯ 
ᐋᖅᑭᑦᑕᐅᓯᒪᒌᖅᑐᒃᑯᑦ ᐋᓐᓂᐊᕕᓕᐊᖅᑐᓄᑦ ᐊᐅᓪᓚᕐᓂᖅ. 
 
ᐅᖃᖅᑎ, ᐋᖅᑭᑦᑕᐅᓯᒪᒌᖅᑐᓄᑦ ᐊᐅᓪᓚᕐᓂᐅᔪᖅ ᖃᖓᑕᓲᓂᑦ ᓈᒻᒪᒋᐊᖃᖅᑯᑦ ᐊᑐᖅᑕᐅᓂᐅᓴᓗᑎᑦ, ᒪᓕᓪᓗᒍ 
ᖃᓄᑎᒋᐅᓂᐊᕐᓂᖓ, ᐊᒻᒪᓗ ᓯᕗᓪᓕᖅᐸᐅᑎᑕᐅᓪᓗᓂ, ᓴᐳᑎᑦᓯᓂᕐᒥᑦ ᐊᒻᒪᓗ ᐊᑦᑕᓇᓐᖏᓐᓂᖏᓐᓄᑦ 
ᐆᑦᑑᑎᒋᓪᓗᒍ ᐃᓄᑐᖃᐃᑦ ᐊᑲᐅᓐᖏᑉᐸᑕ ᖃᖓᑕᓲᖅ ᐊᖏᔫᒋᐊᖃᖅᑯ, ᐊᒻᒪᓗ ᑕᐃᒃᑯᓂᕋᓛᕈᓗᒃ ᒪᕐᕉᓐᓂᒃ 
ᐅᕝᕙᓘᓐᓃᑦ ᐱᖓᓱᓂᑦ ᐃᔅᓯᕙᐅᑕᓕᕈᓗᓐᓂ, ᑖᓐᓇ ᐆᑦᑑᑎᒋᓗᒍ. 

ᐅᖃᖅᑎ, ᑕᕝᕙᓂ ᐅᖃᐅᓯᐅᔪᒥ ᓱᒻᒪᑦ ᐋᓐᓂᐊᕕᓕᐊᖅᓯᒪᔪᖅ ᐊᓯᖏᓐᓄᑦ ᖃᖓᑕᓲᓄᑦ ᐱᔭᕆᐊᖃᓐᖏᒻᒪᖔᖅ 
ᑕᒪᓐᓇ ᖃᐅᔨᒋᐊᕆᐊᖃᕐᓂᐊᖅᑲᕋ ᑲᑎᒪᔨᒧᑦ. ᑲᑎᒪᔨᐅᔪᖅ ᑎᑎᖅᑲᒃᑯᑦ ᖃᐃᑦᑎᔪᓐᓇᖅᑲᑦ ᖃᖓ 
ᑕᐃᒪᐃᓐᓂᕐᒪᖔᖅ ᐊᒻᒪᓗ ᖃᑦᑎ ᐋᓐᓂᐊᕕᓕᐊᖅᑐᑦ ᐱᖃᑕᐅᓂᕐᒪᖔᑕ ᐅᕝᕙᓘᓐᓃᑦ ᖃᓄᐃᓕᐅᕈᑎᒥᓂᐅᔪᓂᑦ 
ᖃᐅᔨᓵᕆᒍᓐᓇᑕᑦᑎᓐᓂ. 
 
ᑕᒪᓐᓇ ᑐᑭᓯᑎᑦᑎᓂᐅᔪᖅ ᖃᐃᑐᐊᓐᖏᑉᐸᑦ, ᐱᓕᕆᕕᐅᔪᒧᑦ, ᐅᕝᕙᓘᓐᓃᑦ ᑐᑭᓯᑎᑦᑎᒋᐊᕈᑎᓂᑦ ᑕᖅᑳᓂᑦ, 
ᑲᒪᒋᓂᐊᓄᖅᑲᕋ ᐊᒻᒪᓗ ᖃᐅᔨᒋᐊᕐᓗᖓ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ, ᐅᖃᖅᑎ. ᐅᖃᐅᓯᒃᑯᑦ ᐊᐱᖅᑯᓰᑦ. ᐃᓚᒋᐊᕈᑦ. ᒪᒃᓖᓐ. 
 
ᐊᐱᖅᑯᑦ 625-1(6): ᐅᖅᓱᐊᓗᓐᓂ ᑯᕕᓂᑯᐃᑦ ᐊᒻᒪᓗ ᔭᒐᑕᐅᔪᑦ ᐅᓯᔭᐅᔪᑦ 
 
ᒪᒃᓖᓐ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑎ, ᐅᓪᓗᒥ ᐊᐱᖅᑯᓯᕆᕙᕋ ᒥᓂᔅᑕᒧᑦ ᓴᓇᔪᓕᕆᔨᒃᑯᓐᓄᑦ ᐊᒻᒪᓗ 
ᐱᔨᑦᑎᕋᖅᑎᓄᑦ. 
 
ᐅᖃᖅᑎ, ᐅᖃᐅᓯᒻᒪᕆᓚᐅᖅᑯᑦ ᐊᒻᒪᓗ ᐊᑲᐅᒋᔭᐅᓇᑎᑦ ᐅᓴᑲᕐᑕᖅᑎᓂᑦ ᐊᓯᔾᔨᖅᑕᐅᓂᐅᔪᑦ ᒐᕙᒪᒃᑯᑦ 
ᐊᑎᓕᐅᕐᖓᑕ ᔮᓐᓄᐊᕆᒥ ᕖᕝᕗᐊᕆᒻᒥ ᐊᕐᕌᒎᑦᑎᓐᓂ. ᐱᔭᕇᖅᓯᒪᔪᐃᓐᓇᐅᔪᔅᓴᐅᓕᕋᑦᑕ ᐅᒥᐊᕐᔪᐊᒃᑯᑦ 
ᐅᓯᑲᕐᑕᕐᓂᐅᔪᒥᑦ ᓄᓇᓕᓕᒫᖑᔪᓄᑦ ᓄᓇᕗᒻᒥ ᖃᐅᔨᒪᓐᖏᓚᖓᓕ ᒥᓂᔅᑕᐅᔪᑦ ᑐᓴᓚᐅᕐᒪᖔᖅ, ᑭᓯᐊᓂᓕ 
ᑐᓴᖅᓯᒪᓕᕇᕆᕗᖓ ᐊᒻᒪᓗ ᐊᓯᖏᓐᓂ ᐊᒥᓱᓂᑦ ᐅᖃᐅᓯᐅᔪᓂᑦ. 
 
ᒥᓂᔅᑕᐅᔪᖅ ᐅᖃᐅᑎᒍᓐᓇᖅᑳᖓ, ᓱᓕᒻᒪᖔᖅ ᐅᖅᓱᐊᓗᓐᓂ ᑯᕕᓂᑯᑕᖃᓚᐅᕐᒪᖔᖅ ᐊᒻᒪᓗ ᐅᓯᔭᐅᔪᑦ 
ᔭᒐᑕᐅᓪᓗᓂ ᐃᒪᕐᒥ ᑕᒫᓂ ᓄᓇᕗᒻᒥ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᑲᑦᑐᒃ? 
 
ᒥᓂᔅᑕ ᐲᑕ ᑲᑦᑐᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐊᐱᖅᑯᓯᖓᓂᑦ ᑕᒪᔅᓱᒪ ᑯᕕᓂᐅᑉ ᒥᔅᓵᓄᑦ, 
ᐅᖃᐅᓯᑐᐃᓐᓇᑎᓪᓗᒍ ᑐᓴᖅᓯᒪᕙᕋ ᐊᒻᒪᓗᑦᑕᐅᖅ ᑕᒪᒃᑯᓂᖓ ᐊᓯᔭᐅᔪᓂᑦ ᔭᒐᑦᑕᐅᓂᖏᓐᓂ. 
 
ᐅᒥᐊᕐᔪᐊᒃᑯᑦ ᐅᓯᖃᑦᑕᕐᓂᖅ ᓱᓕ ᒫᓐᓇ ᐱᓕᕆᒻᒪᑕ ᓄᓇᓕᐅᔪᑦ, ᐱᔭᕇᓐᖏᒻᒪᑕ ᓱᓕ. ᐱᔭᕇᖅᓯᒪᓕᖅᑲᑦ 
ᐅᒥᐊᖅᔪᐊᒃᑯᑦ ᐅᓯᖃᑦᑕᕐᓂᐅᔪᖅ ᖃᐅᔨᓴᑦᑎᐊᓕᕋᔭᖅᑲᕗᑦ ᑕᒪᒃᑯᐊ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᓰᑦ. ᐃᓚᒋᐊᕈᑦ. ᒪᒃᓖᓐ. 
 
ᒪᒃᓖᓐ: ᖁᔭᓐᓇᒦᒃ, ᐅᖃᖅᑎ. ᑕᒪᒃᑯᓄᖓᑦᑕᐅᖅ ᑐᓴᖃᑦᑕᖅᓯᒪᕙᒃᑲ ᐱᔾᔪᑎᖃᕐᑐᑦ ᐅᖅᓱᐊᓗᓐᓂ ᑯᕕᓂᖅ ᐊᒻᒪᓗ 
ᐅᓯᔭᐅᔪᓂᑦ ᐃᒫᓄᑦ. ᐊᒻᒪᓗ ᖃᐅᔨᒪᓪᓗᖓ ᖃᒪᓂᑦᑐᐊᕐᒥ ᐅᓯᑲᑦᑕᖅᑎᐅᔪᑦ ᑲᑕᐃᓚᐅᖅᑯᑦ ᑭᕕᓯᔾᔪᑎᓂᑦ ᐊᒻᒪᓗ 
ᐅᓯᑲᖅᑕᐅᒻᒥ ᑕᓯᕐᒧᑦ ᐊᒻᒪᓗ ᖃᐅᔨᒪᓐᖏᓚᖓ ᖃᓄᐃᓕᐅᕐᓕᕐᒪᖔᑕ. 
 
ᑭᓯᐊᓂ ᑐᓴᓚᐅᕐᒥᔪᖓ ᐱᑕᖃᓚᐅᖏᓐᓂᖓᓂᒃ ᐅᖅᓱᐊᓗᒻᒥ ᑯᕕᓂᑯᒥᓂᕐᓂᒃ ᑕᒫᓂ ᐊᕕᑦᑐᖅᓯᒪᓂᕐᒥ, ᑭᒃᑯᓐᓂᑦ 
ᖃᐅᔨᒪᖏᑕᕗᑦ, ᖃᐅᔨᒪᓐᓂᖏᑉᐸᑦ ᒥᓂᔅᑕ ᖃᐅᔨᓴᖅᑎᑦᑎᒍᓐᓇᖅᑳ ᖃᐅᔨᓂᐊᕋᑦᑕ ᑭᒃᑯᑦ ᑕᐃᒪᐃᑎᑦᑎᓂᕐᒪᒑᑕ 
ᐊᒻᒪᓗ ᖃᓄᖅ ᓱᕋᑦᑎᕆᓐᓂᕐᒪᖔᖅ ᐃᓘᓇᖏᓐᓄᑦ ᐱᓕᕆᐊᖑᔪᓄᑦ ᐅᖅᓱᐊᓗᕐ ᑯᕕᔪᒥᓂᐊᓂᖓᓄᑦ ᐊᒻᒪᓗ 
ᐅᓯᔭᐅᔪᑦ ᐱᖁᑎᑦ ᓂᐅᔭᐅᕙᑦᑐᑦ ᐅᒥᐊᖅᔪᐊᕐᒥᒃ ᐊᒻᒪᓗ ᐅᓯᑲᑦᑕᐅᕐᒥᑦ ᐊᒻᒪᓗ ᐊᒻᒪᓗ ᐅᒥᐊᑲᓪᓚᐃᑦ ᑲᓂᓲᑦ. 
ᖁᔭᓐᓇᒦᒃ, ᐅᖃᖅᑎ. 

ᐅᖃᖅᑎ: ᒥᓂᔅᑕ ᑲᑦᑐᒃ. 
 
ᒥᓂᔅᑕ ᐲᑕ ᑲᑦᑐᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᓄᓇᓕᓐᓂ ᑕᐃᒪᐃᑦᑐᖅᑕᖃᓚᐅᖅᑐᑦ, 
ᒪᓕᒐᓕᐅᖅᑎᐅᖃᑎᒻᒪ ᐊᐱᖅᑯᑎᖏᑦ ᖃᐅᔨᓴᕐᓂᕐᒧᑦ, ᐱᓕᕆᐊᕆᒋᐊᕐᓂᐊᖅᐸᕋ ᓯᕗᓂᑦᑎᓐᓂᑦ 
ᓴᐳᒻᒥᔭᐃᓂᐊᕐᕋᑦᑕ.. 
 
ᐅᖃᕈᓐᓇᖅᑐᖓ ᑎᓕᓂᐊᖅᐸᒃᑲ ᐃᖅᑲᓇᐃᔭᖅᑎᒃᑲ ᖃᐅᔨᓴᕐᑎᓪᓗᒋᑦ ᖃᓄᐃᑦᑐᖃᕐᓂᕐᒪᖔᖅ ᑕᐅᕙᓂ 
ᖃᒪᓂᖅᑐᐊᒥ ᐊᒻᒪᓗ ᖃᐅᔨᒋᐊᕐᓗᑕ ᐊᓯᖏᓐᓂᒃ ᐱᑕᖃᕐᓂᕐᒪᖔᖅ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐅᖃᐅᓯᒃᑯᑦ ᐊᐱᖅᑯᑎᑦ. ᐃᓚᒋᐊᕈᑎᑦ. ᒪᒃᓖᓐ. 
 
ᒪᒃᓖᓐ: ᖁᔭᓐᓇᒦᒃ, ᐅᖃᖅᑎ. ᐊᓕᐊᓇᐃᒍᓱᑉᐳᖓ ᒥᓂᔅᑕ ᑎᓕᓯᓂᐊᖅᑐᖅ ᑕᑯᓇᖁᔨᓗᓂ ᑕᒪᑐᒥᖓ. ᑕᐃᒪ 
ᒥᓂᔅᑕ ᐊᖏᕈᓐᓇᖅᑲ, ᖃᐅᔨᒪᔪᖓ ᐱᒻᒪᕆᐅᖏᑦᑐᖅ ᐊᐅᓚᑎᑦᑎᔭᕆᐊᖃᕐᓗᓂ ᐃᓄᓐᓂᒃ ᐃᓘᓇᖏᓐᓄᑦ 
ᓄᓇᓕᓐᓄᑦ ᓄᓇᕗᒻᒥ, ᐊᖏᕈᓐᓇᖅᑳ ᑕᕝᕗᖓ ᑲᑎᒪᕕᒻᒧᑦ ᑐᓴᐅᒪᔾᔪᑎᓂᒃ ᓴᖅᑮᓗᓂ ᑲᑎᒪᓂᖓ ᒪᓕᒐᓕᐅᖅᑏ 
ᐃᓱᒪᓕᓚᐅᖏᓐᓂᖓᓂ ᓄᕕᐱᕆᒥ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᑲᑦᑐᒃ. 
 
ᒥᓂᔅᑕ ᐲᑕ ᑲᑦᑐᒃ: ᖁᔭᓐᓇᒦᒃ, ᐅᖃᖅᑎ. ᐄ, ᐱᓯᒪᓂᐊᖅᐹᒃᑲᑦ ᑐᑭᓯᒋᐊᕈᑎᑦ ᐱᐊᓂᓚᐅᖏᓂᑦᑎᓐᓂᑦ. 
ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᑭᖑᓪᓕᖅᐹᖅ ᐊᑎᖁᑎᓐᓂ, ᐊᓚᑲᓐᓄᐊᖅ. 
 
ᐊᐱᖅᑯᑦ 626-1(6): ᖃᓄᐃᓕᖓᓂᖓ ᒑᓴᓖᑲᒻᒪᐅᑉ ᐅᕝᕙᓘᓐᓃᑦ ᐅᖅᓱᐊᓗᒃ 
 
ᐊᓚᑲᓐᓂᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐊᐱᕆᔪᒪᔭᕋ ᒥᓂᔅᑕᖓ ᓴᓇᔪᓕᕆᔨᒃᑯᑦ ᐊᒻᒪᓗ ᐱᔨᑦᑎᕈᑎᓄᑦ 
ᑕᒪᑐᒧᖓ ᐅᖅᓱᐊᓗᒻᒧᑦ ᓈᒻᒪᓚᐅᖏᑦᑐᒧᑦ. ᐃᓱᒪᑐᐃᓐᓇᖅᑐᖓ ᒥᓂᔅᑕ ᐅᖃᐅᔾᔨᒍᓐᓇᕐᒪᖔᖅ ᐅᕙᑦᑎᓐᓂᒃ 
ᖃᓄᐃᓕᖓᒻᒪᖔᖅ ᑕᒪᓐᓇ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᑲᑦᑐᒃ. 
 
ᒥᓂᔅᑕ ᐲᑕ ᑲᑦᑐᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᒪᓕᒐᓕᐅᖅᑎᐅᔪᖅ ᐅᖃᐅᔾᔨᒍᓐᓇᖅᑲ ᐅᕙᓐᓂ ᓇᓪᓕᐊᒃ 
ᓄᓇᓕᐅᔪᖅ ᐱᑕᖃᖅᓯᒪᒻᒪᖔᖅ ᒑᓯᑲᒻᒪᒻᒥᒃ ᐅᕝᕙᓘᓐᓃᑦ ᐅᖅᓱᐊᓗᒻᒥᒃ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑎᑦ. ᐃᓚᒋᐊᕈᑎᑦ. ᐊᓚᑲᓐᓄᐊᖅ. 
 
ᐊᓚᑲᓐᓄᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐊᐱᖅᑯᑎᐅᔪᖅ ᐱᑦᔪᑎᖃᕋᑖᖅᑐᖅ ᓇᐅᔮᒥᒃ. 
ᐊᐱᖅᑯᑎᒋᓚᐅᖅᓯᒪᒻᒥᔭᕋᓗᐊᕋ ᓯᕗᓂᐊᒍᑦ ᖃᓄᐃᓕᖓᓕᕐᒪᖔᖅ ᐅᓂᒃᑳᖑᔪᖅ ᒑᓯᑲᒻᒪᒻᒧᑦ ᓇᐅᔮᓂ. ᖁᔭᓐᓇᒦᒃ. 
ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᑲᑦᑐᒃ. 
 
ᒥᓂᔅᑕ ᐲᑕ ᑲᑦᑐᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐱᓯᒪᖏᑕᕋ ᑐᑭᓯᔾᔪᑎᑦ ᒫᓐᓇᐅᔪᖅ 
ᐊᑲᐅᖏᓕᐅᕈᑎᒥᓂᕐᒧᑦ ᓇᐅᔮᓂ. ᐅᖃᕈᒪᑐᐃᓐᓇᕋᑖᖅᑐᖓ ᑕᑯᓇᒋᐊᕐᓂᐊᖅᐸᕋ ᐊᐱᖅᑯᑎᒋᔭᖓ ᐊᒻᒪᓗ  

ᐅᑎᖅᕕᒋᓗᒍ ᐱᔪᓐᓇᖅᓯᑐᐊᕈᒪ. ᒫᓐᓇᐅᔪᖅ ᐱᓯᒪᖏᓐᓇᒪ ᑐᑭᓯᒋᐊᕈᑎᓂᒃ ᒪᒥᐊᒃᑲᓗᐊᖅᐳᖓ ᒪᓕᒐᓕᐅᖅᑎᒧᑦ 
ᐱᓯᒪᖏᓐᓇᒪ. ᑭᐅᓛᖅᐸᕋ ᒪᓕᒐᓕᐅᖅᑎ ᓯᕗᓂᐊᒍ ᑲᑎᒪᓂᖅ ᓄᖅᑲᓚᐅᖏᓐᓂᖓᓂ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᒪᓕᒐᓕᐅᖅᑎᑦ ᖃᐅᔨᒪᒋᑦᓯ ᐊᐱᖅᓱᕐᓇᖅ ᐃᓱᒪᓕᒻᒪᑕ. ᒪᒃᓖᓐ. 
 
ᒪᒃᓖᓐ: ᖁᔭᓐᓇᒦᒃ, ᐅᖃᖅᑎ. ᐃᓘᓇᖏᓐᓄᑦ ᐊᖏᖅᑕᐅᔪᒪᔪᖓ ᐅᑎᕈᒪᓪᓗᖓ ᑲᑎᒪᒡᔪᑎᒃᓴᒧᑦ 5. ᐃᓕᑕᖅᓯᓂᖅ 
ᑐᓵᔭᖅᑐᖅᓯᒪᔪᓂᒃ ᑲᑎᒪᕕᒻᒧᑦ. 
 
ᐅᖃᖅᑎ: ᒪᓕᒐᓕᐅᖅᑎ ᐊᖏᖅᑕᐅᔪᒪᔪᖅ ᐃᓘᓇᖏᓐᓄᑦ ᐅᑎᕈᒪᓪᓗᓂ ᑲᑎᒪᒡᔪᑎᒃᓴᒧᑦ 5. ᐃᓕᑕᖅᓯᓂᖅ 
ᑐᓵᔭᖅᑐᖅᓯᒪᔪᓂᒃ ᑲᑎᒪᕕᒻᒧᑦ. ᐋᒡᒑᖅᑐᖃᑉᐸ? ᐱᑕᖃᖏᑐᖅ. ᑲᔪᓯᒋᑦ. ᒪᒃᓖᓐ. 
 

ᐅᑎᕐᓗᓂ ᑲᑎᒪᔾᔪᑎᒃᓴᒧᑦ 5: ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ ᑲᑎᒪᕕᒻᒧᑦ 
 
ᒪᒃᓖᓐ: ᖁᔭᓐᓇᒦᒃ, ᐅᖃᖅᑎ. ᐋᒡᒐ, ᐃᓕᑕᕆᔾᔮᖏᑕᕋ ᐄᑐᐊᖅ ᐲᑯ, ᐃᖏᑎᕐᔪᐊᕌᓗᒃ ᓄᓇᓄᒻᒥ ᐊᒻᒪᓗ ᐊᓯᐊ 
ᓄᓇ ᐊᒻᒪᓗ ᐱᖓᓐᓇᖓᓃᑦᑐᑦ ᑲᓇᑕᐅᑉ ᐅᓪᓗᒥ ᑭᓯᐊᓂᓕ ᐅᐱᒋᔪᒪᔭᕋ ᕿᓪᓕᖅᑐᖓᓄᑦ ᐊᒻᒪᓗ 
ᑐᓵᔭᕆᐊᖃᓛᑦᑕᔅᓴᕆᔭᕋ ᖃᖓᑭᐊᖅ ᐅᓐᓄᒃᑯᑦ. 
 
ᐅᖃᖅᑏ, ᐱᓪᓚᕆᓪᓗᖓᓕ, ᐃᓕᑕᖅᓯᒍᒪᔪᖓ ᐃᓅᓱᒃᑐᒥᒃ ᖃᒪᓂᖅᑐᐊᒥᐅᑕᕐᒥᒃ ᐊᐅᓚᐸᓪᓕᐊᔪᖅ ᒪᓐᑐᕆᐊᒧᑦ 
ᑲᑎᒪᔭᖅᑐᖃᑕᐅᓗᓂ ᐃᖅᑲᓇᐃᔭᖅᑏᑦ ᓇᓐᓕᐅᒃᑯᒫᓄᑦ ᑲᑎᒪᔨᖏᑕ ᑲᓇᑕᒥᐅᓄᑦ ᑲᑎᒪᓂᐅᓂᐊᖅᑐᖅ ᐃᓅᓱᒃᑐᑦ 
ᐃᖅᑲᓇᐃᔭᖅᑐᓄᑦ, ᐊᒻᒪᓗ ᐱᓕᕆᔪᒻᒪᕆᐊᓘᕙᑦᑐᖅ ᐃᓅᓱᒃᑐᓄᑦ ᐊᒻᒪᓗ ᓂᓪᓕᐊᖃᑦᑕᖅᑐᓂ ᐊᒻᒪᓗ 
ᐃᓕᑕᕆᔪᒪᓪᓗᒍ ᓕᓕᐊᓐ ᒪᓐᓂᒃ ᖃᒪᓂᖅᑐᐊᕐᒥᐅᖅ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᑐᓐᖓᓱᒋᑦ ᑲᑎᒪᕕᒻᒧᑦ. ᑲᔪᓯᓗᑕ ᑲᑎᒪᒡᔪᑎᒃᓴᒧᑦ 7. ᑎᑎᕋᖅᓯᒪᔪᑦ ᐊᐱᖅᑯᑎᑦ. ᑲᑎᒪᒡᔪᑎᒃᓴᖅ 8. 
ᑭᐅᔾᔪᑎᑦ ᑎᑎᕋᖅᓯᒪᔪᑦ ᐊᐱᖅᑯᑎᓄ. ᑲᑎᒪᒡᔪᑎᒃᓴᖅ 9. ᑭᐅᔾᔪᑏᑦ ᐅᖃᐅᓯᓐᖓᐅᑎᓄᑦ. ᑲᑎᒪᒡᔪᑎᒃᓴᖅ 10 
ᐊᑎᓕᐅᖅᓯᒪᔪᑦ ᑐᒃᓯᕋᐅᑎᑦ. ᑲᑎᒪᒡᔪᑎᒃᓴᖅ 11. ᐅᓂᒃ̀ᑲᖏᑦ ᑲᑎᒪᔩᑦ ᑲᑎᒪᓂᖃᑐᐃᓐᓇᑎᓪᓗᒋᑦ. ᑲᑎᒪᒡᔪᑎᒃᓴᖅ 
12. ᐅᓂᒃᑳᖏᑦ ᑲᑎᒪᔨᕋᓛᑦ ᕿᒥᕐᕈᓂᕐᒧᑦ ᒪᓕᒐᒃᓴᓂᒃ. ᑲᑎᒪᒡᔪᑎᒃᓴᖅ 13. ᓴᖅᑮᓂᖅ ᑎᑎᖅᑲᓂᒃ. ᕼᐊᕕᐅᔭᖅ. 
 

ᑲᑎᒪᔾᔪᑎᒃᓴᖅ 13: ᓴᖅᑭᑕᐅᔪᑦ ᑎᑎᖅᑲᐃᑦ 
 
ᓴᖅᑭᑕᐅᔪᖅ ᑎᑎᖅᑲᒃ 133-1(6): ᕗᕐᔅᑎᐅᒃᑯᑦ ᖃᖓᑕᓲᖁᑎᖏᓐᓄᑦ ᐅᖃᓕᒫᒐᖏᑦ 
 
Hᐊᕕᐅᔭᖅ: ᖁᔭᓐᓇᒦᒃ, ᐅᖃᖅᑎ. ᓴᖅᑮᔪᒪᔪᖓ ᑎᑎᕋᖅᑕᐅᓯᒪᔪᒥᒃ ᓯᑎᐱᕆᒥ, ᐊᑦᑐᐱᕆ 2003 
ᐅᖃᓕᒫᒐᓕᐊᖑᓯᒪᔪᑦ Above and Beyond ᕘᕐᔅᑎᐅᒃᑯᑦ ᖃᖓᑕᓲᒃᑯᑎᖏᓐᓄᑦ ᐅᖃᓕᒫᒐᕆᔭᖅ. ᑎᓕᐅᖅᐸᒃᑲ 
ᒪᓕᒐᓕᐅᖅᑏᑦ ᐅᖃᓕᒫᖁᓪᓗᒋᑦ ᑎᑎᕋᖅᑕᐅᓂᑯᒥᒃ ᖁᕐᓗᖅᑐᖅ ᓯᓚᕐᔪᐊᕐᒥ ᐱᓐᖑᐊᓂᕐᓄᑦ, ᐊᒻᒪᓗ ᖁᕕᐊᒋᓗᒋᑦ 
ᐊᑦᔨᖑᐊᖅᑎᐊᕚᓗᖏᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᑲᑎᒪᒡᔪᑎᒃᓴᖅ 13: ᓴᖅᑭᑕᐅᓂᖏᑦ ᑎᑎᖅᑲᐃᑦ. ᐱᑕᖃᒃᑲᓂᖅᑲ ᓴᖅᑭᑕᐅᓂᖏᓐᓂᒃ ᑎᑎᖅᑲᐃᑦ. 
ᐱᑕᖃᖏᑉᐸ ᑲᔪᓯᓚᐅᕐᒥᑕ ᑲᑎᒪᒡᔪᑎᒃᓴᖅ 14. ᖃᐅᔨᒃᑲᐃᓂᖅ ᐱᒋᐊᖅᑎᑕᒃᓴᓄᑦ. ᑲᑎᒪᒡᔪᑎᒃᓴᖅ 15.  

ᖃᐅᔨᒃᑲᐃᓂᖅ ᐱᒋᐊᖅᑎᑕᒃᓴᓄᑦ ᓯᕗᓪᓕᖅᐹᒥ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ. ᑲᑎᒪᒡᔪᑎᒃᓴᖅ 16. 
ᐱᒋᐊᖅᑎᑕᒃᓴᐃᑦ. ᑲᑎᒪᒡᔪᑎᒃᓴᖅ 17. ᓯᕗᓪᓕᖅᐹᒥ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ. ᒥᓂᔅᑕ ᐊᑭᓱᒃ. 
 

ᑲᑎᒪᔾᔪᑎᒃᓴᖅ 17: ᓯᕗᓪᓕᖅᐹᒥᒃ ᐅᖃᓕᒫᒃᓂᖅ ᒪᓕᒐᒃᓴᓂᑦ 
 
ᒪᓕᒐᒃᓴᖅ 40 - ᒪᓕᒐᖅ ᐋᖅᑭᒋᐊᖅᑕᐅᓗᓂ ᓄᓇᑦᑎᐊᕐᒥ ᓇᒻᒥᓂᖃᑦᑎᓄᑦ ᐊᑭᓕᒃᓴᑖᕈᑎᓄᑦ 
ᑯᐊᐳᕇᓴᒃᑯᓐᓄᑦ ᒪᓕᒐᕐᒥᒃ - ᓯᕗᓪᓕᖅᐹᒥ ᐅᖃᓕᒫᖅᑕᐅᓂᖏᑦ 
 
ᒥᓂᔅᑕ ᐅᓛᔪᒃ ᐊᑭᓱᒃ: ᐅᖃᖅᑎ, ᐱᒋᐊᖅᑎᑦᑎᕗᖓ ᐊᐃᐱᖅᑕᐅᓪᓗᖓ ᒪᓕᒐᓕᐅᖅᑎᒧᑦ ᐃᖃᓗᒃᑑᑦᐊᕐᒧᑦ 
ᑕᐃᓐᓇ ᒪᓕᒐᒃᓴᖅ 40, ᒪᓕᒐᖅ ᐋᖅᑭᒋᐊᖅᑕᐅᓗᓂ ᓄᓇᑦᑎᐊᕐᒥ ᓇᒻᒥᓂᖃᖅᑎᓄᑦ ᐊᑭᓕᒃᓴᑖᕈᑎᓄᑦ 
ᑯᐊᐳᕇᓴᓐᑯᑦ ᒪᓕᒐᖓᑦ ᐅᖃᓕᒫᖅᑕᐅᖁᓪᓗᒍ ᓯᕗᓪᓕᖅᐹᒥᒃ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ ᒥᓂᔅᑕ. ᐱᖁᔨᕗᖔᕈᑎᑕᖃᑉᐳᖅ. ᑕᐃᒃᑯᐊ ᓈᒻᒪᓴᖅᑐᑦ. ᓈᒻᒪᓴᖏᑦᑐᑦ. ᐱᖁᔨᕗᖔᕈᑦ 
ᑲᔪᓯᕗᖅ ᐊᒻᒪᓗ ᒪᓕᒐᒃᓴᖅ 40 ᓯᕗᓪᓕᖅᐹᒥᒃ ᐅᖃᓕᒫᖅᑕᐅᕗᖅ. ᑲᑎᒪᒡᔪᑎᒃᓴᖅ 17. ᓯᕗᓪᓕᖅᐹᒥ 
ᐅᖃᓕᒫᖅᑕᐅᓂᖓ ᒪᓕᒐᒃᓴᐃᑦ. ᒥᓂᔅᑕ ᐲᑯ. 
 
ᒪᓕᒐᒃᓴᖅ 41 - ᒪᓕᒐᖅ ᐋᖅᑭᒋᐊᕈᑦ ᐋᓐᓂᐊᓯᐅᕐᓂᕐᒧᑦ ᒪᓕᒐᕐᒥᒃ - ᓯᕗᓪᓕᖅᐹᒥ ᐅᖃᓕᒫᖅᑕᐅᓗᓂ 
 
ᒥᓂᔅᑕ ᐃᐊᑦ ᐲᑯ: ᐅᖃᖅᑎ, ᐱᒋᐊᖅᑎᑦᑎᕗᖓ ᐊᐃᐱᖅᑕᐅᓪᓗᖓ ᒪᓕᒐᓕᐅᖅᑎᒧᑦ ᓴᓂᑭᓗᐊᕐᒧᑦ ᒪᓕᒐᒃᓴᖅ 
41, ᒪᓕᒐᖅ ᐋᖅᑭᒋᐊᕈᑦ ᐋᓐᓂᐊᓯᐅᕐᓂᕐᒧᑦ ᒪᓕᒐᕐᒥᒃ ᐅᖃᓕᒫᖅᑕᐅᖁᓪᓗᒍ ᓯᕗᓪᓕᖅᐹᒥᒃ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ ᒥᓂᔅᑕ, ᐱᖁᔨᕗᖔᕈᑎᑕᖃᑉᐳᖅ. ᑕᐃᒃᑯᐊ ᓈᒻᒪᓴᖅᑐᑦ. ᓈᒻᒪᓴᖏᑦᑐᑦ. ᐱᖁᔨᕗᖔᕈᑦ 
ᑲᔪᓯᕗᖅ ᐊᒻᒪᓗ ᒪᓕᒐᒃᓴᖅ 41 ᓯᕗᓪᓕᖅᐹᒥᒃ ᐅᖃᓕᒫᖅᑕᐅᕗᖅ. ᑲᑎᒪᒡᔪᑎᒃᓴᖅ 17. ᓯᕗᓪᓕᖅᐹᒥ 
ᐅᖃᓕᒫᖅᑕᐅᓂᖓ ᒪᓕᒐᒃᓴᐃᑦ. ᒥᓂᔅᑕ ᑖᒻᓴᓐ. 
 
ᒪᓕᒐᒃᓴᖅ 42 - ᐋᖅᑭᒋᐊᖅᑕᐅᓗᓂ ᐃᖅᑲᓇᐃᔭᑦᑏᑦ ᒪᓕᒐᖏᓐᓄᑦ ᒪᓕᒐᕐᒥᖅ 
 
ᒥᓂᔅᑕ ᑖᒻᓴᓐ: ᐅᖃᖅᑏ, ᐱᒋᐊᖅᑎᑦᑎᕗᖓ ᐊᐃᑉᐱᖅᑕᐅᓪᓗᓂ ᒪᓕᒐᓕᐅᖅᑎ ᐃᖃᓗᐃᑦ ᑲᓇᓐᓇᖓᓄᑦ 
ᒪᓕᒐᒃᓴᖅ 42, ᐱᕈᔭᖅ ᐋᖅᑭᒋᐊᖅᑕᐅᓗᓂ ᐃᖅᑲᓇᐃᔭᑦᑏᑦ ᒪᓕᒐᖏᓐᓄᑦ ᐱᖁᔭᖅ ᐅᖃᓕᒫᖅᑕᐅᓗᓂ 
ᓯᕗᓪᓕᖅᐹᒥ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ ᒥᓂᔅᑕ. ᐱᖁᔨᕗᖔᕈᑎᑕᖃᑉᐳᖅ. ᑕᐃᒃᑯᐊ ᓈᒻᒪᓴᖅᑐᑦ. ᓈᒻᒪᓴᖏᑦᑐ. ᐱᖁᔨᕗᖔᕈᑦ 
ᑲᔪᓯᕗᖅ ᐊᒻᒪᓗ ᒪᓕᒐᒃᓴᖅ 42 ᓯᕗᓪᓕᖅᐹᒥ ᐅᖃᓕᒫᖅᑕᐅᕗᖅ. ᑲᑎᒪᒡᔪᑎᒃᓴᖅ 17. ᓯᕗᓪᓕᖅᐹᒥ 
ᐅᖃᓕᒫᖅᑕᐅᓂᖏᓄᑦ ᒪᓕᒐᐃᑦ. ᒥᓂᔅᑕ ᐃᖕ. 

ᒪᓕᒐᖅ 43 - ᒪᓕᒐᖅ ᐋᕿᒋᐊᖅᓯᒪᔪ ᐅᑯᓇᓂ ᐅᑎᖅᕕᐅᕙᑦᑐ ᑖᔅᓄᑦ ᒪᓕᒐᖅ 
 
ᒪᓕᒐᖅ 44 - ᐃᓚᒋᐊᕈᑎᖏᓐᓄᑦ ᑮᓇᐅᔭᐃᑦ ᐊᖏᖅᑕᐅᓯᒪᔪ (ᐊᐅᓚᔾᔪᑎᖏᓐᓄᑦ ᐃᖏᖅᕋᔪᑎᖏᓐᓄᑦ) 
ᒪᓕᒐᖅ ᓇᒻᒪ. 1 2003-2004 
 
ᒪᓕᖓᖅ 45 - ᐃᓚᒋᐊᕈᑎᖏᓐᓄᑦ ᑮᓇᐅᔭᐃᑦ ᐊᖏᖅᑕᐅᓯᒪᔪ (ᐱᒻᒪᕆᐅᔪᓄᑦ) ᒪᓕᒐᖅ ᓇᒻᒪ. 4, 2003-
2004 
 
ᒪᓕᒐᖅ 47 - ᐃᓚᒋᐊᕈᑎᖏᓐᓄᑦ ᑮᓇᐅᔭᐃᑦ ᐊᖏᖅᑕᐅᓯᒪᔪ (ᐊᐅᓚᔾᔪᑎᖏᓐᓄᑦ ᐃᖏᖅᕋᔾᔪᑎᖏᓐᓄᑦ) 
ᒪᓕᒐᖅ ᓇᒻᒪ 3, 2002-2003 
 
ᒪᓕᒐᖅ 48 - ᐃᓚᒋᐊᕈᑎᖏᓐᓄᑦ ᑮᓇᐅᔭᐃᑦ ᐊᖏᖅᑕᐅᓯᒪᔪᓂ (ᐱᒻᒪᕆᐅᔪᓄᑦ) ᒪᓕᒐᖅ ᓇᒻᒪ 4 2002-
2003 
 
ᒥᓂᔅᑕ ᑭᐅᓪᕕᓐ ᐃᖕ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᑲᔪᓯᑎᑦᓯᕗᖓ ᐊᐃᐲᑦᓱᓂ ᑲᑎᒪᔨ ᑕᓯᐅᔭᖅᔪᐊᒧᑦ ᐃᒪᐃᒻᒪ 
ᒪᓕᒐᖅ 43, ᒪᓕᒐᖅ ᐋᕿᒋᐊᖅᓯᒪᔪ ᐅᑎᖅᕕᐅᕙᑦᑐ ᑖᔅᓄᑦ ᒪᓕᒐᖅ, ᒪᓕᒐᖅ 44, ᐃᓚᒋᐊᕈᑎᖏᓐᓄᑦ ᑮᓇᐅᔭᐃᑦ 
(ᐊᐅᓚᔾᔪᑎᖏᓐᓄᑦ ᐃᖏᖅᕋᔾᔪᑎᖏᓐᓄᑦ) ᒪᓕᒐᖅ ᓇᒻᒪ. 1, 2003-2004, ᒪᓕᒐᖅ 45, ᐃᓚᒋᐊᕈᑎᖏᓐᓄᑦ ᑮᓇᐅᔭᐃᑦ 
ᐊᖏᖅᑕᐅᓯᒪᔪᓂ (ᐱᒻᒪᕆᐅᔪᓄᑦ) ᒪᓕᒐᖅ ᓇᒻᒪ 4, 2003-2004, ᒪᓕᒐᖅ 47, ᐃᓚᒋᐊᕈᑎᖏᓐᓄᑦ ᑮᓇᐅᔭᐃᑦ 
ᐊᖏᖅᑕᐅᓯᒪᔪᓂ (ᐊᐅᓚᔾᔪᑎᖏᓄᑦ ᐃᖏᖅᕋᔾᔪᑎᖏᓄᑦ) ᒪᓕᒐᖅ ᓇᒻᒪ 3, 2002-2003, ᐊᒻᒪ ᒪᓕᒐᖅ 48 - 
ᐃᓚᒋᐊᕈᑎᖏᓐᓄᑦ ᑮᓇᐅᔭᐃᑦ ᐊᖏᖅᑕᐅᓯᒪᔪᓂ (ᐱᒻᒪᕆᐅᓄᑦ) ᒪᓕᒐᖅ ᓇᒻᒪ 4 2002-2003 ᐅᖃᓕᒫᖅᑕᐅᓂᖃᕐᓗᑎ 
ᓯᕗᓪᓕᖅᐹᒥ. ᖁᔭᓐᓇᒦᒃ. 
  
ᐅᖃᖅᑎ: ᖁᔭᓐᓇᒦᒃ, ᒥᓂᔅᑖ. ᐱᒋᐊᑎᑕᐅᔪ ᑲᔪᓯᒋᐊᕐᑐ. ᑕᒪᖅᒥ ᓈᒻᒪᓴᖅᑐ. ᑕᒪᖅᒥ ᓈᒻᒪᓴᖏᑦᑐᑦ. ᐱᒋᐊᖅᑎᑕ 
ᑲᔪᓯᔪᖅ ᐊᒻᒪ ᒪᓕᒐᖅ 42,43,44,45,47 ᐊᒻᒪ 48 ᐅᖃᓕᒫᖅᑕᐅᓂᖃᕐᓱᑎ ᓯᕗᓪᓕᖅᐹᒥ. ᑲᑎᒪᐅᑎᑦᓴ 17. ᓯᕗᓪᓕᖅᐹᒥ 
ᐅᖃᓕᒫᖅᑕᐅᓂᖏᓄᑦ ᒪᓕᒐᐃᑦ. ᑲᑎᒪᐅᑎᑦᓴ 18. ᑭᖑᓪᓕᖅᒥ ᐅᖃᓕᒫᖅᑕᐅᓂᖏᑦ ᒪᓕᒐᐃᑦ. ᑲᑎᒪᐅᑎᑦᓴ 19. 
ᖃᓄᖅᑑᑕᐅᓂᖏ ᑲᑎᒪᔩᑦ ᑲᑎᒪᑐᐃᓐᓇᑎᓪᓗᒋ ᐅᑯᓄᖓ ᒪᓕᒐᖅᓄᑦ ᐊᒻᒪ ᐊᓯᖏᑦ ᐃᓱᒫᓘᑎᑦ. ᒪᓕᒐᖅ 12, ᒪᓕᒐᖅ 
33 ᐊᒻᒪ ᒪᓕᒐᖅ 46 ᐃᓚᒋᑦᓱᒍ ᐳᑭᕐᓇᒃ ᐃᑦᓯᕙᐅᑕᕆᓗᒍ. 
 
ᐊᐱᕆᔪᒪᑦᓱᖓ ᑲᑎᒪᔨᓂ ᐃᒪᐃᒻᒪ ᓈᒻᒪᓴᕋᑦᑕ ᑲᔪᓯᒋᐊᒧ ᑐᕌᖓᓂᖃᕐᑐᓂ ᑲᑎᒪᔩᑦ ᑲᑎᒪᑐᐃᓐᓇᑎᓪᓗᒋ 
ᑕᐃᒪᐃᒧᑦ ᒪᑐᐃᖅᓯᓂᐅᔪ ᓴᕿᑕᐅᒍᓐᓇᓂᐊᕐᒪ ᑲᔪᓯᒋᐊᖏᓂᑎᓂ ᐊᑯᓐᓂᕈᑕᑲᐃᓐᓇᓂᑎᓂ ᓂᕆᓐᓇᖃᑲᐃᓇᕐᓗᑕ. 
ᓈᒻᒪᓴᖅᓂᖃᕿᑖ? 
 
ᐃᓚᖏ ᑲᑎᒪᔩᑦ: ᓈᒻᒪᓴᖅᑐᑦ. 
 
ᐅᖃᖅᑎ: ᐳᑭᕐᓇᒃ ᐃᑦᓯᕙᐅᑕᓗᓂ. 
 
>>ᐃᖅᓱᖅᑎ. 
 

ᑲᑎᒪᔾᔪᑎᔅᓴᖅ 19: ᑲᑎᒪᔨᕋᓛᑦ ᑲᑎᒪᑐᐃᓐᓇᑎᓪᓗᒋᑦ ᒪᓕᒐᒃᓴᓂᑦ ᐊᓯᖏᓐᓂᓪᓗ 
 
ᐃᑦᓯᕙᐅᑕ (ᐳᑭᕐᓇᒃ)(ᑐᓵᔨᑎᒍ): ᖁᔭᓐᓇᒦᒃ.ᐊᑑᑎᓂᐊᓕᕐᑎᓪᓗᑕ ᑲᑎᒪᔩᑦ ᑲᑎᒪᑐᐃᓐᓇᕐᑎᓪᓗᒋ ᐊᑑᑎᒐᔪᑦᓱᑕ 
ᐊᑯᓐᓂᕈᑕᑲᐃᓐᓇᕐᓗᑕ ᑭᓯᒥ ᑲᔪᓯᑐᐃᓐᓇᕐᓗᑕ ᐅᕗᖓ ᒪᑐᐃᖅᓯᓂᐅᔪᒧ. ᑲᑎᒪᔩᑦ ᑲᔪᓯᒋᐊᓂᐊᓕᕐᒪᑕ. 
 
ᐊᑑᑎᑎᓪᓗᑕ ᑲᑎᒪᔩᑦ ᑲᑎᒪᑐᐃᓐᓇᕐᑎᓪᓗᒋᐱᓕᕆᐊᖃᓂᐊᕐᑐᒍ ᐅᑯᓄᖓ ᒪᓕᒐᖅ 12, ᒪᓕᒐᖅ 33 ᐊᒻᒪ ᒪᓕᒐᖅ 
46. ᖃᓄᖅᑑᕈᒪᓂᕆᔭᓯ ᑲᑎᒪᔩᑦ ᑲᑎᒪᑐᐃᓐᓇᕐᑎᓪᓗᒋ? ᐅᐃᓕᐊᒻᔅ. 
 
ᐅᐃᓕᐊᒻᔅ: ᖁᔭᓐᓇᒦᒃ, ᐃᑦᓯᕙᐅᑕ. ᑲᔪᓯᒍᒪᑦᓱᑕ ᐅᑯᓄᖓ ᖃᐅᔨᓴᖅᓂᕐᓂ 2004-2005ᓗ ᐱᒻᒪᕆᐅᔪᑦ 
ᑮᓇᐅᔭᑦᓴᖏᑦ ᓇᓚᐅᑦᓵᖅᑕᐅᓯᒪᔪᓂ ᐱᒋᐊᕈᑎᒋᓗᒋ ᐃᓚᒋᓗᒋ ᐱᓕᕆᕕᐋ ᐃᓕᓐᓂᐊᖅᑐᓕᕆᔨᑯ ᑐᖔᒍᓪᓗ 
ᐱᓕᕆᕕᐋ ᐃᖃᓇᐃᔭᖅᑐᓕᕆᔨᑯ. ᖁᔭᓐᓇᒦᒃ, ᐃᑦᓯᕙᐅᑕ. 

ᐃᑦᓯᕙᐅᑕ (ᑐᓵᔨᑎᒍ): ᖁᔭᓐᓇᒦᒃ.ᑲᑎᒪᔩᑦ ᑲᑎᒪᑐᐃᓐᓇᕐᑎᓪᓗᒋᑦ ᓈᒻᒪᓴᖃᑦ ᐃᒪᐃᒻᒪ ᐱᓕᕆᓗᑕ ᐱᒻᒪᕆᐅᔪᑦ 
ᑮᓇᐅᔭᑦᓴᖏᑦ ᓇᓚᐅᑦᓵᖅᑕᐅᓯᒪᔪᓂ ᐱᓕᕆᕕᐋᓄᑦ ᐃᓕᓐᓂᐊᖅᑐᓕᕆᔨᑯ? 
 
ᒥᓂᔅᑕ ᐱᒋᐊᕈᓐᓇᕐᓯᔪ ᒪᑐᐃᖅᓯᓂᕆᔭᖓᓄᑦ. ᒥᓂᔅᑕ ᑖᒻᓴᓐ. 
 
ᒥᓂᔅᑕ ᒪᓃᑦᑐ ᑖᒻᓴᓐ (ᑐᓵᔨᑎᒍ): ᖁᔭᓐᓇᒦᒃ, ᐃᑦᓯᕙᐅᑕ. ᖁᔭᓐᓇᒦᕈᒪᑦᓱᒋᑦ ᑲᑎᒪᔩᑦ. ᒪᓕᒐᓕᐅᖅᑏᑦ 
ᖁᔭᓐᓇᒦᖅᐸᒃᑲ. 
 
ᐅᐱᑦᑐᒋᐊᓪᓚᐅᑦᓱᖓ ᑕᕝᕙᓃᒋᐊᒥ ᐅᓪᓗᒥ ᐅᖃᐅᓯᖃᓂᐊᕐᓱᖓ ᑐᑦᓯᕋᑕᐅᓯᒪᔪ 2004-2005ᓗ ᐱᓕᕆᕕᐋᓂ 
ᐃᓕᓐᓂᐊᖅᑐᓕᕆᔨᑯ ᐱᒻᒪᕆᐅᔪ ᑮᓇᐅᔭᑦᓴᖏᑦ ᓇᓚᐅᑦᓵᖅᑕᐅᓯᒪᔪᓂ ᐱᔭᑦᓴᓄᑦ ᑮᓇᐅᔭᐃᑦ. 
 
ᐃᓕᓐᓂᐊᖅᑐᓕᕆᔨᒃᑯᑦ 2004-2005ᓗ ᐱᒻᒪᕆᐅᔪᑦ ᑮᓇᐅᔭᑦᓴᖏᑦ ᐃᒪᐃᑦᑐᑦ 26ᒥᓕᐊᓐ 588ᑕᐅᓴᓐ ᑖᓚᐃᑦ. 
 
ᐊᑭᑐᔪᓄᑦ ᑮᓇᐅᔭᑦ ᐃᒪᓐᓇᐅᕗᑦ $26 ᒥᓕᐊᓐ, 588 ᑕᐅᓴᓐ. ᑖᓐᓇ ᑮᓇᐅᔭᐃᑦ ᑲᒪᒍᓐᓇᑎᑦᑎᖃᑦᑕᖅᑐᖅ 
ᐱᓕᕆᕕᐅᔪᒥᒃ 15-ᓂᑦ ᐱᓕᕆᐊᕆᔭᐅᓇᓱᒃᑐᓂᒃ. ᑖᒃᑯᐊ 15-ᖑᔪᑦ ᐱᓕᕆᐊᕆᔭᐅᓇᓱᐊᖅᑐᐃᑦ 
ᐱᒋᐊᖅᓯᒪᓕᕇᖅᑐᑦ ᐊᒻᒪᓗ ᐱᖃᓯᐅᔾᔨᓪᓗᑎᒃ ᐱᖓᓱᓂᒃ ᓄᑖᓂᒃ ᐱᓕᕆᐊᕆᔭᐅᓇᓱᐊᖅᑐᓂᒃ ᐸᕐᓇᑎᕆᓂᕐᒥᒃ 
ᐅᕝᕙᓘᓐᓃᑦ ᑎᑎᕋᐅᔭᖅᑕᐅᓂᖏᒍᑦ. 
 
(ᑐᓵᔨᑎᒎᕈᓐᓃᖅᑐᖅ) ᐃᒃᓯᕙᐅᑕᖅ, ᐊᓂᒍᓕᖅᑐᓂ ᐊᕐᕌᒍᓂ ᐱᓕᕆᕕᕗᑦ ᐋᖅᑭᒃᓯᓯᒪᔪᑦ ᐊᒻᒪᓗ 
ᐋᖅᑭᒋᐊᖅᓯᓯᒪᓪᓗᓂ ᐃᓘᓇᖓᑎᒍᑦ ᐃᓕᓐᓂᐊᖅᕕᐅᑉ ᑐᑭᓯᒋᐊᕈᑎᓂᒃ ᐱᓕᕆᕕᑦᑎᓐᓂᒃ ᐊᔪᓐᖏᑎᑦᑎᔪᖅ   
ᐊᖅᑭᑦᑎᕆᓗᓂ ᓯᕗᓕᐅᔾᔭᐅᔪᒃᓴᓂᒃ ᐊᑐᓂᒃ ᐱᓕᕆᐊᕆᔭᐅᓇᓱᐊᖅᑐᓄᑦ ᒪᓕᑦᑐᓂ ᓇᓗᓇᐃᖅᑎᖅᑕᐅᓂᖏᓐᓂᒃ 
ᒫᓐᓇᐅᔪᖅ ᐃᓪᓗᐃᑦ ᖃᓄᐃᓕᖓᓂᖏᓐᓂᒃ, ᐋᖅᑭᒃᓯᒪᑎᑕᐅᓂᖏᓐᓄᑦ ᐊᒻᒪᓗ ᐱᓇᓱᐊᒐᖏᓐᓄᑦ ᐱᔭᐅᔭᕆᐊᓖᑦ. 
ᐊᑦᔨᐸᓗᐊᓂᒃ ᓇᓗᓇᐃᖅᓯᒪᔪᓂᒃ ᐃᓘᓇᖏᓐᓄᑦ ᓄᓇᕗᒻᒥ ᓯᓚᑦᑐᖅᓴᖅᕕᒃᑯ ᓄᓇᓕᓐᓂ ᐃᓕᓴᕕᖏᓐᓄᑦ 
ᐋᖅᑭᒃᓯᔪᖃᒻᒥᔪᖅ. 
 
(ᑐᓵᔨᒃᑰᖅᑐᖅ) ᐃᒃᓯᕙᐅᑕᖅ, ᓱᓕ ᑐᐊᑎᕆᔪᒍᑦ ᑐᓴᐅᒪᔾᔪᑎᓂᒃ ᕼᐊᒻᓚᒃᑯᓐᓂᑦ, ᓄᓇᓕᓐᓂ 
ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᓐᓂᒃ, ᐃᓕᓐᓂᐊᕐᕖᑦ ᐊᐅᓚᑕᐅᔪᑦ, ᓄᓇᕗᒻᒥ ᓯᓚᑦᑐᖅᓴᖅᕕᒃᑯᑦ 
ᐃᖅᑲᓇᐃᔭᖅᑎᖏᑦ ᐊᒻᒪᓗ ᓴᓇᔪᓕᕆᔨᒃᑯᑦ ᑐᓐᖓᕕᒋᔭᐅᓗᓂ ᓴᓇᔭᐅᕙᓪᓕᐊᔪᓄᑦ, ᐊᐅᓚᑦᑎᓂᕐᒧᑦ, ᐊᒻᒪᓗ 
ᐋᖅᑭᒋᐊᖅᑎᓪᓗᒍ ᐊᑭᑐᔪᓄᑦ ᐸᕐᓇᒍᑎ. 
 
ᐃᒃᓯᕙᐅᑕᖅ, ᑖᓐᓇ ᐊᑭᑐᔪᓄᑦ ᐸᕐᓇᐅᒍᑎ ᓴᖅᑭᑕᐅᒋᐊᖓᖅᑐᖅ ᐱᖃᓯᐊᔾᔨᔪᖅ ᒪᕐᕉᓐᓂᒃ ᐃᓕᓐᓂᐊᖅᕖᓐᓂᒃ 
ᐊᒻᒪᓗ 8 ᐃᓕᓐᓂᐊᖅᕖᑦ ᐃᓚᒋᐊᖅᑕᐅᓂᐊᖅᑐᐃᑦ, ᒪᕐᕉᒃ ᓄᑖᒃ ᓯᓚᑦᑐᖅᓴᖅᕕᒃᑯᑦ ᐃᓕᓴᕕᒃᓴᖏᒃ ᐊᒻᒪᑕᐅᖅ 
ᓄᓇᑦᑎᐊᕐᒥ ᐅᖃᓕᒫᒐᖃᕝᕕᒃᓴᖅ. 
 
ᓴᓇᔭᐅᒋᐊᕐᓂᐊᖅᑐᑦ, ᑲᔪᓯᓗᑎᒃ ᐅᕝᕙᓘᓐᓃᑦ ᐱᐊᓂᒃᑕᐅᓗᑎᒃ ᓄᓇᓕᓐᓂ ᐅᑯᓇᓂ ᑭᓐᖓᐃᑦ, ᓴᓂᕋᔭᒃ, 
ᖃᐅᓱᐃᑦᑐᖅ, ᐃᖃᓗᒃᑑᑦᑎᐊᖅ, ᑰᒑᕈᒃ, ᐊᕐᕕᐊᑦ, ᖃᒪᓂᖅᑐᐊᖅ ᐊᒻᒪᓗ ᑎᑭᕋᕐᔪᐊᖅ ᑕᒫᓂ ᑮᓇᐅᔭᖅᑐᕈᑎᐅᑉ 
ᐊᕐᕌᒍᐊᓂ. 
 
ᐸᕐᓇᑎᕆᔪᒪᒻᒥᔪᒍᑦ ᐊᒻᒪᓗ ᑎᑎᕋᐅᔭᕐᓗᑕ ᓯᕗᓂᒃᑎᓐᓂᒃ ᐱᓕᕆᐊᕆᔭᐅᓇᓱᐊᕐᓂᐊᖅᑐᓂᒃ ᐃᖃᓗᓐᓂ ᐊᒻᒪᓗ 
ᕿᑭᖅᑕᕐᔪᐊᕐᒥ. ᐊᑐᕐᒥᔪᒍᑦ ᐃᖅᑲᓇᐃᔭᔅᓯᓐᓈᑦ ᐃᓕᓐᓂᐊᕐᓗᑎᒃ ᖁᑦᓂᖅᓴᒥᒃ ᐃᓕᓐᓂᐊᖅᑐᓄᑦ ᐃᓪᓗᓕᐅᕐᓂᒃᑯᑦ 
ᑕᒪᒃᑮᓐᓂ ᐊᕐᕕᐊᑦ ᐊᒻᒪᓗ ᑎᑭᕋᕐᔪᐊᕐᒥ. 
 
ᕿᓚᒥᐊᓗᒃ ᐋᖅᑭᒋᐊᖃᓚᐅᖅᑐᒍᑦ ᐸᕐᓇᑕᑦᑎᓐᓂᒃ ᐱᖃᓯᐅᔾᔨᓗᑕ ᑭᖑᕝᕕᖅᑕᐅᓂᖓᓂᒃ ᔫᒥ ᐃᓕᓐᓂᐊᖅᕕᖓ 
ᐊᒻᒪᓗ ᐱᓕᕆᐊᕆᔭᐅᑲᓐᓂᕆᐊᓖᑦ ᒫᓐᓇᐅᔪᖅ ᐱᔪᒫᕆᔭᐅᔪᑦ. 
 
(ᑐᓵᔨᑎᒎᕈᓐᓃᖅᑐᖅ) ᐱᓕᕆᕕᐅᑉ ᐊᑭᑐᔪᓄᑦ ᐸᕐᓇᒍᑎᖏᑦ ᐊᕐᕌᒍᓄᑦ ᑕᓪᓕᒪᓄᑦ ᐊᖏᔪᒻᒪᕆᒻᒥᒃ 
ᐊᑦᑐᐃᓂᖃᕐᓂᐊᖅᑐᑦ ᐃᓕᓐᓂᐊᖅᑐᓕᕆᓂᒃᑯᑦ ᐊᖏᔫᑎᓄᑦ ᐋᖅᑭᐅᒪᔾᔪᑎᑎᒍᑦ ᓄᓇᕗᓗᒃᑖᒥ. 

(ᑐᓵᔨᑎᒍᑦ) ᐃᒃᓯᕙᐅᑕᖅ, ᖁᔭᓕᓪᓚᕆᑦᑐᖓ ᒪᓕᒐᓕᐅᖅᑎᐅᖃᑎᓐᓄᑦ ᑐᑭᓯᓯᒪᒻᒪᑕ ᐊᒻᒪᓗ ᐃᑲᔪᖅᑐᐃᓯᒪᓪᓗᑎᒃ 
ᑮᓇᐅᔭᐃᑦ ᐊᐅᓛᖅᑕᐅᔭᕆᐊᖃᖅᓯᒪᔪᓂᒃ ᐃᓕᓐᓂᐊᖅᑐᓕᕆᔨᒃᑯᑦ ᐊᑭᑐᔪᓄᑦ ᐸᕐᓇᒍᑎᖏᓐᓂ 
ᑐᓂᔭᐅᓂᖃᑦᑎᓪᓗᒋᑦ ᐊᕐᕌᒍᓚᐅᖅᑐᒥ. 
 
ᐃᒃᓯᕙᐅᑖᖅ, ᖁᕕᐊᓱᑉᐳᖓ ᐅᕙᓃᒍᓐᓇᕋᒪ ᐅᓪᓗᒥ ᐅᖃᐅᓯᖃᕐᓗᑕ ᐱᓕᕆᕕᖓᑕ ᐃᓕᓐᓂᐊᖅᑐᓕᕆᔨᒃᑯᑦ 
ᐊᑭᑐᔪᓄᑦ ᐸᕐᓇᒍᑎᖏᑕ ᐊᕐᕌᒍᐊᓄᑦ 2004-2005. 
 
ᓇᐃᓈᕐᓗᒍ, ᐊᖏᖅᓯᒪᕗᖓ ᑮᓇᐅᔭᓗᑦᑖᑦ ᐊᑑᑎᖃᑦᑎᓪᓗᒍ ᐊᔪᓐᖏᑕᖓᓄᑦ ᐃᓱᒪᒋᓗᒍ ᒐᕙᒪᒃᑯᑦ 
ᑮᓇᐅᔭᓕᐅᕋᓱᐊᕐᓂᖓ ᐃᓕᓐᓂᐊᖅᑐᓕᕆᓂᕐᒧᑦ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᑎᒎᖅᑐᖅ): ᖁᔭᓐᓇᒦᒃ ᒥᓂᔅᑖ ᒪᑐᐃᕈᑎᒋᔭᕐᓄᑦ. ᑲᑎᒪᔨᕋᓛᓄᑦ ᐋᓐᓂᐊᖅᑐᓕᕆᓂᕐᒧᑦ ᐊᒻᒪ 
ᐃᓕᓐᓂᐊᖅᑐᓕᕆᓂᕐᒧᑦ ᐃᒃᓯᕙᐅᑕᖓᑦ ᒪᑐᐃᕈᑎᒥᓂᒃ ᐅᖃᐅᓯᒃᓴᖃᖁᓕᕐᒥᔭᕋ. ᓄᑕᕌᒃ. 
 
ᓄᑕᕋᒃ (ᑐᓵᔨᑎᒎᖅᑐᖅ): ᖁᔭᓐᓇᒦᒃ ᐃᒃᓯᕙᐅᑖᖅ. ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᐃᓕᓐᓂᐊᕐᓂᓕᕆᓂᕐᒧᓪᓗ 
ᑲᑎᒪᔨᕋᓛᖏᓐᓄᑦ ᐃᒃᓯᕙᐅᑕᐅᓪᓗᖓ, ᖁᕕᐊᓱᒃᑐᖓ ᐱᒋᐊᕈᑎᓂᒃ ᓂᓪᓕᐅᑎᖃᕈᓐᓇᕋᒪ 
ᑲᑎᒪᔾᔪᑎᖃᓯᒋᐊᕐᓂᐊᖅᑎᓪᓗᑕ ᐃᓕᓐᓂᐊᖅᑐᓕᕆᓂᕐᒧᑦ ᐱᓕᕆᕝᕕᖓᑦᑕ ᐊᑭᑐᔪᖅᑐᕈᑎᒃᓴᖏᓐᓂᒃ.   
 
ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᐃᓕᓐᓂᐊᕐᓂᓕᕆᓂᕐᒧᓪᓗ ᑲᑎᒪᔨᕋᓛᑦ ᐊᐃᑦᑖᕈᓱᓚᐅᖅᑐᑦ 2004-2005 
ᐊᑭᑐᔪᖅᑐᕈᑎᒃᓴᖏᓐᓂᒃ ᒥᓂᔅᑕᒥᒃ ᐱᖃᑎᖃᕐᓗᑎᒃ ᕿᒥᕐᕈᓇᖃᑎᖃᕈᓐᓇᖅᓯᓚᐅᓐᖏᓐᓇᒥᒃ 
ᑕᖅᑭᕆᓚᐅᖅᑕᑦᑎᓐᓂ. 
 
ᐃᓕᓐᓂᐊᕐᓂᓕᕆᔨᒃᑯᑦ ᓄᓇᕗᑦ ᒐᕙᒪᒃᑯᖏᑦᑕ ᐊᑭᑐᔪᖅᑐᕈᑎᒃᓴᖏᓐᓂ 25 ᐳᓴᓐᑎᖏᓐᓃᑦᑐᓂᒃ ᐊᑐᕐᓂᐊᖅᑐᑦ 
2004-2005 ᐊᕐᕌᒍᖓᓐᓂ, ᐊᑭᑐᔪᖅᑐᕈᑎᒃᓴᖏᓪᓗ ᑲᑎᓕᒫᕐᓗᒋᑦ $27 ᒥᓕᐊᖏᓐᓃᓐᓂᐊᖅᖢᑎᒃ. 
 
ᑕᐃᒪᓐᖓᓂᑦ ᐊᕐᕌᓂ ᕿᒥᕐᕈᓇᓚᐅᖅᓯᒪᒐᑦᑕ 2003-2004 ᐊᑭᑐᔪᖅᑐᕈᑎᒃᓴᖏᓐᓂᒃ, ᒐᕙᒪᒃᑯᑦ ᐱᓕᕆᕝᕕᖓᑦᑕ 
ᐊᑐᕈᒫᕐᓂᐊᖅᑐᖁᑎᖏᑦ ᑕᒪᑐᒪᓂ ᐊᕐᕌᒍᒥ ᐊᒡᒋᖅᑐᒥ ᐅᓄᖅᓯᕚᓪᓕᖅᓯᒪᓕᖅᑐᑦ $10 ᒥᓕᐊᑲᓴᖕᓂᒃ.  
ᑲᑎᒪᔨᕋᓛᑦ ᑐᑭᓯᑎᑕᐅᓯᒪᔪᑦ $9 ᒥᓕᐊ ᐅᖓᑖᓃᑦᑐᑦ ᑖᒃᑯᓇᓂ ᐅᓄᖅᓯᒋᐊᖅᑕᐅᓯᒪᔪᓂ 
ᐊᑐᖅᑐᒃᓴᒫᓐᖑᖅᑎᑕᐅᓯᒪᔪᑦ ᔫᒥᐅ ᐃᓕᓐᓂᐊᕐᕕᖓ ᐃᖃᓗᖕᓂ ᐃᓇᖏᐅᑎᒃᓴᖓᓄᑦ, ᔫᒥᐅ ᐃᓕᓐᓂᐊᕐᕕᖓ 
ᐊᐅᔭᖅ ᐃᑭᓚᐅᕐᒪᑦ ᓄᖑᖢᓂ. 
 
ᑲᑎᒪᔨᕋᓛᑦ ᐃᓱᒫᓘᑎᖃᖅᐸᓪᓕᐊᑐᐃᓐᓇᓕᖅᑐᑦ ᐅᓄᖅᑐᐊᓗᐃᑦ ᐃᓕᓐᓂᐊᕐᕖᑦ, ᑕᐃᒪᓐᖓᓂᑦ 
ᓄᓇᕗᑖᓚᐅᖅᓯᒪᒐᑦᑕ, ᐃᑭᖃᑦᑕᖅᓯᒪᓕᕐᓂᖏᓐᓂᒃ.  ᑲᑎᒪᔨᕋᓛᑦ ᒥᓂᔅᑕᒥᒃ ᐊᔭᐅᕆᔪᒪᔪᑦ ᐱᓕᕆᕝᕕᖕᒥᓂᒃ 
ᐃᖅᑲᓇᐃᔭᖃᑎᖃᖁᓪᓗᒍ ᐋᖅᑭᒃᓱᐃᓯᒪᑦᑎᐊᕐᓂᐊᕐᒪᑕ ᐊᒻᒪᓗ ᓴᐳᒻᒥᐅᓯᖅᓯᑦᑎᐊᕐᓂᐊᕐᒪᑕ ᐃᓕᓐᓂᐊᕐᕕᖕᓂᒃ 
ᐊᒻᒪᓗ ᐊᓯᖏᓐᓂᒃ ᐱᖁᑎᓪᓚᕆᖕᓂᒃ. 
 
ᐊᑭᑐᔪᖅᑐᕈᑎᒃᓴᓂᒃ ᕿᒥᕐᕈᓇᖃᑦᑕᖅᓯᒪᑎᓪᓗᑕ, ᑲᑎᒪᔨᕋᓛᑦ ᐃᓱᒫᓘᑎᒋᔭᒥᓂᒃ ᓂᓪᓕᐅᑎᖃᖃᑦᑕᖅᓯᒪᔪᑦ 
ᐱᓕᕆᐊᖑᓂᐊᖅᑐᓄᑦ ᐊᑐᖅᑐᒃᓴᑦ ᐊᔾᔨᖃᓐᖏᑦᑎᐊᖃᑦᑕᕐᒪᑕ ᑮᓇᐅᔭᖅᑐᕐᓂᓪᓚᕆᖕᓂᒃ ᐊᒻᒪᓗ 
ᐱᔭᕇᖅᑕᕐᕕᖏᓐᓂᒃ, ᑕᒪᒃᑯᐊ ᐋᖅᑭᒋᐊᖅᑕᐅᒐᔪᖕᒪᑕ ᑭᓱᒥᒃ ᐱᔾᔪᑎᖃᕐᒪᖔᑦ ᑐᑭᓯᑎᑕᐅᑦᑎᐊᖅᓯᒪᓐᖏᖢᑕ 
ᐊᒻᒪᓗ ᑭᖑᕙᓗᐊᖅᑎᓪᓗᒍ ᐅᖃᐅᑎᔭᐅᑕᐃᓐᓇᖅᐸᒃᖢᑕ. 
 
ᑲᑎᒪᔨᕋᓛᖑᖃᑕᐅᔪᑦ ᖁᕕᐊᓱᒃᑐᑦ ᒥᓂᔅᑕ ᐊᑐᓕᖁᔭᓕᐊᕆᓚᐅᖅᑕᑦᑎᓐᓂᒃ ᐊᑐᓕᖅᑎᑦᑎᓯᒪᖕᒪᑦ 
ᐋᖅᑭᒃᓯᓯᒪᓪᓗᓂᓗ ᑲᑐᔾᔨᖃᑎᒌᖕᓂᒃᑯᑦ ᐃᓕᓐᓂᐊᕐᕕᖕᓂᒃ ᐊᖏᒡᓕᒋᐊᖅᑎᑦᑎᓯᒪᓕᕐᒪᑕ ᐊᒻᒪᓗ ᑲᑎᒪᔨᕋᓛᑦ 
ᐊᔭᐅᕆᒃᑲᓐᓂᕈᒪᔪᑦ ᑕᐃᒪᐃᑦᑐᓂᒃ ᑕᑯᒃᑲᓐᓂᖃᑦᑕᕈᒪᒐᒥᒃ ᓴᖅᑭᑦᑎᓂᐊᖅᑎᓪᓗᒋᑦ  

 



ᐅᓪᓗᑐᐃᓐᓇᖅ, ᐅᑐᐱᕆ 24, 2003 ᓄᓇᕗᒻᒥ ᒪᓕᒐᓕᐅᕐᕕᖕᒧᑦ ᑲᑎᒻᒪᔾᔪᑏᑦ    

ᓄᑖᕈᕆᐊᖅᑎᑦᑎᓂᐊᖅᑎᓪᓗᒋᓪᓘᓐᓃᑦ ᓄᓇᓕᖕᓂ ᐃᓕᓐᓂᐊᕐᕕᒋᔭᐅᓂᐊᖅᑐᓂᒃ ᐃᓕᓐᓂᐊᕐᕕᖕᓂᒡᓗ.  ᐃᓄᖕᓂᒃ 
ᐊᒥᓱᓂᒃ ᐱᑕᖃᖅᐳᖅ ᐃᓕᒃᑲᓐᓂᕈᒪᔪᓂᒃ ᐱᓕᒻᒪᒃᓴᒃᑲᓐᓂᕈᒪᔪᓂᒡᓗ ᐃᖅᑲᓇᐃᔮᒥᓂᒃ ᓄᓇᒥᖕᓃᓪᓗᑎᒃ. 
 
ᑲᑎᒪᔨᕋᓛᑦ ᖁᕕᐊᓱᓚᐅᕐᒥᔪᑦ ᒐᕙᒪᒃᑯᑦ ᐱᓕᕆᕝᕕᖏᑦ ᓵᓐᖓᔭᖃᒃᑲᓐᓂᕐᓂᐊᓕᕐᓂᖏᓐᓂᒃ ᓴᓇᔨᓪᓚᕆᒃᓴᓂᒃ 
ᐃᓕᓐᓂᐊᖅᑎᑦᑎᖃᑦᑕᕐᓂᕐᒥᒃ ᑎᒃᑯᐊᖅᓯᓵᓚᐅᖅᑎᓪᓗᒋᑦ ᒥᓂᔅᑕᐅ ᑐᖏᓕᖓᑦᑕ ᐃᑲᔪᖅᑎᑖᓵᖓᓐᓂᒃ 
ᐃᖅᑲᓇᐃᔮᖃᕐᓂᐊᖅᑐᒥᒃ ᓴᓇᔨᓪᓚᕆᒃᓴᐅᓂᕐᒥᒃ ᐃᓕᓐᓂᐊᕐᓂᐊᖅᑐᓂᒃ ᐊᒻᒪᓗ ᖁᕝᕙᓯᖕᓂᖅᓴᓅᕋᓱᖕᓂᕐᒧᑦ 
ᐃᓕᓐᓂᐊᕐᓂᐊᖅᑐᓂᒃ.  ᑲᑎᒪᔨᕋᓛᑦ ᒥᓂᔅᑕᒥᒃ ᐊᔭᐅᕆᔪᒪᔪᑦ ᐃᖅᑲᓇᐃᔭᖃᑎᖃᖁᓪᓗᒍ ᐃᑯᐱᒡᕕᓕᕆᓂᕐᒧᑦ 
ᒥᓂᔅᑕᕆᔭᐅᔪᒥᒃ ᐃᓕᓐᓂᐊᖅᑕᐅᖃᑦᑕᕈᓐᓇᖅᑐᓂᒃ ᐅᓄᖅᓯᒋᐊᖅᑎᑦᑎᓇᓱᒃᑎᓪᓗᒋᑦ ᓄᓇᕗᒻᒥᐅᓄᑦ 
ᐅᔭᕋᖕᓂᐊᕐᕕᓕᕆᓂᕐᒥᒃ ᐊᒻᒪᓗ ᓴᓇᔨᓪᓚᕆᓐᖑᕋᓱᖕᓂᕐᒥᒃ. 
 
ᐃᒃᓯᕙᐅᑖᖅ, ᐅᖃᐅᓯᕐᖓᐅᑎᒃᑲ ᒪᑐᐃᖅᓯᔾᔪᑎᑦ ᐃᓱᓕᑉᐳᑦ.  ᒪᓕᒐᓕᐅᖅᑏᑦ ᐊᐱᖅᑯᑎᒃᓴᖃᕐᓂᐊᖅᑐᒃᓴᐅᕗᑦ 
ᐊᒻᒪᓗ ᐅᖃᐅᓯᒃᓴᖃᕐᓂᐊᖅᑐᒃᓴᐅᕗᑦ ᑕᒪᓐᓇ ᐱᕙᓪᓕᐊᑎᓪᓗᒍ. ᖁᔭᓐᓇᒦᒃ ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ (ᑐᓵᔨᑎᒎᖅᑐᖅ): ᖁᔭᓐᓇᒦᒃ ᐃᒃᓯᕙᐅᑖ ᑲᑎᒪᔨᕋᓛᓄᑦ. ᒫᓐᓇᐅᔪᒃᑯᑦ ᐅᖃᐅᓯᐅᔪᒪᔪᓃᑉᐳᒍᑦ. 10 
ᒥᓇᑦᑎᖃᖅᐳᓯ ᐅᖃᐅᓯᕆᔪᒪᔭᑦᑎᓐᓂᑦ. ᐅᖃᐅᓯᒃᓴᖃᕈᒪᓕᖅᐱᓰ ᒫᓐᓇᐅᔪᖅ? 
 
ᐅᖃᖅᑎ ᑐᓴᖅᑎᑦᑎᖅᑲᐅᓐᖏᒻᒪᑦ… ᐅᐊᑦᑎᐊᕈᐊᐃ. 
 
ᐊᑏ 45 ᒥᓇᑦᑎᖃᕐᓂᐊᖅᐳᒍᑦ, 45 ᒥᓇᑦᑎᓂᑦ ᐅᓪᓗᕈᒥᑕᓚᐅᑲᓐᓂᐊᖅᐳᒍᑦ. 
 
>>ᓄᖅᑲᖓᓚᐅᑲᒃᐳᑦ 11:56ᒥ ᐅᓪᓛᒥ ᐊᒻᒪ ᐅᑎᓚᐅᖅᑐᑦ 12:57ᒥ ᐅᓐᓄᓴᒥ 
 
ᐃᒃᓯᕙᐅᑕᖅ (ᐳᑭᕐᓇᖅ) (ᑐᓵᔨᑎᒍᑦ): ᖁᔭᓐᓇᒦᒃ, ᐅᑎᕋᑦᓯ ᐅᓐᓄᓴ. ᐅᑎᕋᑦᓯ ᑐᓐᖓᓱᒋᑦᓯ. ᒪᑖᒻ ᒥᓂᔅᑕ, 
ᐃᖅᑲᓇᐃᔭᖅᑎᓯ ᓇᓗᓇᐃᑲᐃᓐᓇᒃᑭᑦ. ᒥᔅᑕ ᐊᕐᓈ. 
 
ᒥᓂᔅᑕ ᒪᓃᑦᑐᖅ ᑖᒻᓴᓐ (ᑐᓵᔨᑎᒍᑦ): ᖁᔭᓐᓇᒦ, ᐃᒃᓯᕙᐅᑕᖅ. ᑕᓕᖅᐱᓐᓂ ᐹᒻ ᕼᐊᐃᓐ, ᑐᖏᓕᕋ 
ᐱᓕᕆᕕᑦᑎᓐᓂ ᐃᓕᓐᓂᐊᖅᑐᓕᕆᔨᒃᑯᑦ ᐊᒻᒪᓗ ᑕᓕᖅᐱᓐᓂ, ᓗᐊᕐᓐ ᓕᐊᕕ, ᐊᑭᑐᔪᓄᑦ ᐸᕐᓇᑎᕆᔨ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ. ᑐᓐᖓᓱᒋᑦᓯ ᑲᑎᒪᕕᒻᒧᑦ. ᕿᒥᕐᕈᓂᐊᕋᑦᑕ ᐊᑭᑐᔪᓄᑦ 
ᓇᓚᐅᑦᑖᖅᑕᐅᓯᒪᔪᑦ. ᐱᐊᓂᒃᓯᒪᓕᕋᕕᑦ ᐅᖃᐅᓯᓐᖓᐅᑎᓐᓂᒃ, ᖃᐅᔨᒪᖁᔭᕋ ᒥᓂᔅᑕ ᐅᕙᓃᓕᕋᑦ 
ᐅᖃᐅᓯᑐᐃᓐᓇᕐᓂ. ᐱᕕᖃᑦᑎᓂᐊᖅᑕᒋᑦ 10-ᒥᓂᔅᒥᑦ ᐅᖃᐅᓯᑐᐃᓐᓇᕐᓄᑦ ᐊᑐᓂᒃ ᒪᓕᒐᓕᐅᖅᑏᑦ. ᒪᒃᓖᓐ. 
 
ᒪᒃᓖᓐ: ᖁᔭᓐᓇᒦᒃ, ᐊᒃᓱᐊᓗᒃ, ᐃᓪᓘᖅ. ᓯᕗᓪᓕᖅᐹᒥ, ᐃᓛᖃᐃ, ᓯᕗᓪᓕᖅᐹᖑᑎᑕᐅᒋᐅᖅᑐᖓ, 
ᖁᔭᓐᓇᒦᕕᔾᔪᐊᕌᓗᒃ. ᐅᖃᐅᓯᒃᑲ ᓇᐃᑐᕕᔾᔪᐊᕌᓗᐃᑦ. ᐅᕙᖓ, ᑕᓪᓕᒪᐸᓗᐃᑦ ᐊᕐᕌᒍᐃᑦ ᐃᒃᓯᕙᓕᕋᒪ ᑕᕝᕙᓂ 
ᑲᑎᒪᕕᒻᒥ, ᓱᓕᓗᖓ ᐅᖃᕈᓐᓇᖅᑐᖓ, ᐃᓱᒫᓗᖏᑎᐊᕐᓗᖓ, ᖃᒪᓂᖅᑐᐊᒥᐅᑦ ᐊᓐᖑᑎᓯᓕᒪᓕᑕᐃᓐᓇᖅᑐᑦ 
ᐊᒻᒪᓗ ᐅᖃᕈᓐᓇᐸᓪᓚᐃᒐᒪ ᑭᒡᒐᖅᑐᐃᓗᖓ ᓄᓇᓕᓐᓂᑦ ᐅᖃᕈᒪ ᐃᓪᓗᖁᑎᓕᒫᕗᑦ ᐅᓪᓗᒥᒨᖓᔪᐃᓐᓇᐅᓕᕐᒪᑕ. 
 
ᑕᓪᓕᒪᐃᑦ ᐊᕐᕌᒍᑦ ᐊᓂᒍᖅᑐᓂ, ᐱᐅᖏᓪᓚᕆᓚᐅᖅᓯᒪᔪᖅ ᓄᓇᑦᑎᓐᓂ. ᓄᓇᕗᒻᒥ ᓯᓚᑦᑐᖅᓴᖅᕕᒃᑯᑦ ᐃᓕᓴᕕᖓ 
ᐱᑐᖃᐅᓂᖅᐹᖑᓚᐅᖅᓯᒪᔪᖅ, ᐃᒻᒪᖃ ᑲᓇᑕᒥ, ᐱᑐᖃᔾᔪᐊᕌᓘᓚᐅᖅᓯᒪᔪᖅ, ᑭᖑᖅᕕᖅᑕᐅᑦᑕᑕᐃᓐᓇᖅᑐᖅ, 
ᑕᐃᑲᓃᓚᐅᕋᒪ ᖃᖓᑭᐊᖅ ᐃᓘᓇᑎᒃ ᐃᓕᓐᓂᐊᖅᑏᑦ ᖁᕕᐊᓱᓪᓚᕆᑦᑐᑦ. ᓲ, ᐅᐱᒋᔪᒪᔭᒃᑲ ᐱᓕᕆᕕᐊ 
ᐃᓕᓐᓂᐊᖅᑐᓕᕆᔨᒃᑯᑦ ᓄᑖᒥᒃ ᐃᓕᓴᕕᑖᕋᑦᑕ. 

ᓄᑖᖅ ᔪᐊᓇ ᐊᒥᑦᓇᖅ ᐃᓕᓐᓂᐊᕐᕕᒃ ᓴᓇᔭᐅᓕᕐᒪᑦ ᒫᓐᓇᐅᔪᖅ ᐊᑕᐅᓯᐅᖏᑦᑐᒥᒃ ᐊᕐᕌᒍᓂᒃ, ᐱᖓᓱᑦ ᐊᕐᕌᒍᑦ, 
ᑭᖑᕙᓕᖅᑐᖅ, ᑭᓯᐊᓂ ᑕᐃᑯᓈᖃᑦᑕᕋᒻᒪ ᐃᓪᓘᑉ ᐊᑕᐅᓯᐊᖅᑐᖓ ᑕᖅᑭᕐᒥ ᐱᓱᒃᕕᒋᔭᖅᑐᖅᑐᒍ ᐊᒻᒪᓗ 
ᐊᒃᓱᐊᓗᓪᓗ, ᐅᐱᒋᕙᑦᑕᕋ ᑕᐃᒪᑕᐃᓐᓇᖅ ᓄᓇᑦᑎᓐᓂ, ᐱᑐᖃᐅᓂᖅᐹᒥᒃ ᐃᓕᓐᓂᐊᖅᕕᖃᓚᐅᖅᑐᑕ ᓄᓇᕗᒻᒥ 
ᐊᒻᒪᓗ ᓄᓇᑦᑎᐊᕐᒥ, ᓱᕈᐊᓘᓪᓗᓂ, ᑭᓱᑭᐊᖅ, ᑭᓱᑭᐊᖅ, ᑭᓱᑭᐊᖅ, ᒪᑐᐃᓛᓕᑕᐃᓐᓇᖅᑐᖅ ᐃᒻᒪᖃ 
ᐱᓇᓱᐊᕈᓯᐅᓂᐊᖅᑐᓂᒃ ᐱᖓᓱᓂ ᑎᓴᒪᓂᓗᑭᐊᖅ ᖃᓄᐃᑦᑐᖃᖏᒃᑯᓂ ᐊᑲᐅᖏᓕᐅᕈᑎᒥᒃ ᓴᓇᔭᐅᑎᓪᓗᒍ. 
 
ᕋᐃᑦᓱᓪ ᐊᓇᒪᖅᑕᖅ ᐃᓕᓐᓂᐊᕐᕕᒃ ᓄᑖᐸᓘᕗᖅ, ᐃᓚᔭᐅᒋᓚᐅᖅᓯᒪᕗᖅ ᐊᕐᕌᒎᓕᖅᑐᖅᑲᐃ 7. ᐅᕙᓂ 
ᐃᔅᓯᕚᕈᓐᓇᖅᑯᖓ ᒪᓕᒐᓕᐅᖅᑎᐅᓗᖓ ᐊᒻᒪᓗ ᐅᐱᖅᑲᓗᖓ, ᐅᐱᖅᑲᒻᒪᕆᓪᓗᖓ ᐃᓕᓐᓂᐊᕐᕕᐅᔪᓂᑦ ᑕᕝᕙᓂ 
ᓄᓇᖁᑎᓐᓂ. 
 
ᐃᓱᒪᕗᖓᓕ ᖁᔭᓈᖅᑕᐅᕙᓚᐅᕋᑦᑕ ᓄᓇᑦᓯᐊᒃᑯᑦ ᒐᕙᒪᒃᑯᖏᓐᓂ ᐊᒻᒪᓗ ᐃᓱᒪᓪᓗᖓ ᐅᖃᕈᓐᓇᖅᑰᕋᒪ 
ᓄᓇᓕᓕᒫᓂᑦ ᐊᕕᓐᓂᐅᔪᖅ ᓴᖅᑭᕆᐊᖃᓕᓚᐅᕐᖓᑦ, ᐊᒻᒪᓗ ᐃᓱᒪᓪᓗᖓ ᑮᓇᐅᔭᓂ 
ᐊᑐᓐᖏᓂᖅᓴᐅᒐᔪᓐᓂᖃᑦᑑᔮᖅᐸᓚᐅᖅᑯᑦ ᒐᕙᒪᐅᑎᓪᓗᒋᑦ. 
 
ᐊᐅᓪᓚᖃᑦᑕᓂᒃᑯᑦ, ᑲᑎᒪᔨᕋᓛᖑᔪᓂᑦ, ᐊᒻᒪᓗ ᑕᒫᓂᒐᓚᓕᖅᑯᑦ 15-ᓂᑦ 20-ᓄᑦ ᓄᓇᓕᐅᔪᓄᑦ ᐊᕐᕌᒎᓂ 
ᑕᓪᓕᒪᓂ. ᐊᒥᓱᒻᒪᕆᐅᔪᓂᑦ ᑮᓇᐅᔭᓂᑦ ᐊᒻᒪᓗ ᓴᓇᓂᐅᔪᓂᑦ ᓄᓇᓕᓐᓃᖃᕐᑕᐅᕗᑦ ᓄᓇᕗᒻᒥ 
ᐃᓕᓐᓂᐊᕐᕕᖏᓐᓄᑦ. 
 
ᐅᖃᕈᒪᑐᐃᓐᓇᖅᑯᖓᓕ ᑕᑯᒥᓇᖅᑯ ᑮᓇᐅᔭᐃᑦ ᐊᑐᖅᑕᐅᑎᓪᓗᒋᑦ ᐊᑐᕐᕕᒋᔭᕆᐊᖃᕐᓂᖏᓐᓄᑦ, ᐃᓕᓐᓂᐊᕐᕕᓄᑦ. 
ᐅᐱᒋᒍᒪᕙᒃᑲᑦ ᒐᕙᒪᒃᑯᑦ ᐊᑕᐅᑦᑎᐅᑎᓪᓗᒍ, ᒫᓐᓇ ᒥᓂᔅᑕᐅᔪᑦ, ᒥᓂᔅᑕᐅᕙᓚᐅᖅᑐᑦ, ᐊᒻᒪᓗ ᒐᕙᒪᒃᑯᑦ 
ᐊᑕᐅᑦᑎᐅᓪᓗᑎ. ᐊᒻᒪᓗ ᓗᐊᓐ ᓕᐊᕕ ᐃᓚᒋᐊᕈᑎᑦᑎᐊᕙᒻᒪᕆᐅᕗᖅ ᑕᕝᕗᖓ ᐊᖏᔪᓄᑦ ᐸᕐᓇᐅᑎᓂᑦ. 
ᐊᒻᒪᓗᑦᑕᐅᖅ ᖁᕕᐊᓇᐃᓐᓇᖅᑯ ᐃᖅᑲᓇᐃᔭᖃᑎᒋᓪᓗᒍ. ᐱᔪᓐᓇᑎᐊᖅᑐᒥ ᑐᖏᓕᖃᖅᑯᑎᑦ ᒫᓐᓇᐅᔪᖅ ᐊᒻᒪᓗ 
ᐃᖅᑲᓇᐃᔭᑎᒋᒋᐊᔅᓴᖅ ᒪᓕᒐᓕᐅᖅᑎᐅᓂᓐᓂ ᐱᐅᒻᒪᕆᑉᐳᑦ ᓄᓇᕗᒻᒥ. 
 
ᑕᐃᒪ, ᐃᖅᑲᓇᐃᔭᖅᑎᖃᑎᒌᑦᑎᐊᖅᑐᓂᑦ ᐱᖃᖅᑯᑎ, ᐊᒻᒪᓗ ᓯᕗᓕᐅᖅᑎᑦᑎᐊᕙᐅᓪᓗᑎᑦ. ᓴᓇᔭᐅᓂᐅᔪᑦ 
ᐃᓕᓐᓂᐊᕐᕕᓂᑦ ᐱᑕᖃᖁᒥᓇᑦᑎᐊᖅᑯ ᓯᕗᓂᑦᑎᓐᓂ. ᑕᒪᓐᓇ ᑐᑭᖃᓐᖏᓚᖅ ᒫᓐᓇ ᑕᕝᕙᓃᓕᕋᑦᑕ 
ᑕᒫᓃᕝᕕᒋᔭᕆᐊᖃᕐᑕᑎᓐᓂ. ᖃᐅᔨᒪᕗᖓᓗᑦ ᐅᖃᐅᓯᐅᔪᖃᓕᕆᕗᖅ ᓴᓇᔪᓕᕆᓂᕐᒧᑦᒧ ᐃᓕᓐᓂᐊᕐᕕᐅᔪᒥᑦ. ᐄ, 
ᓴᓇᔪᓕᕆᓂᕐᒧᑦᒧ ᐃᓕᓐᓂᐊᕕᑦᑕᖃᕆᐊᖃᖅᑯ ᑕᒫᓂ ᓄᓇᕗᒻᒥ. 
 
ᐱᒻᒪᕆᐅᑎᑦᑎᓂᖅᓴᐅᕗᑦ ᖃᓪᓗᓈᓂ ᓴᓇᔪᓕᕆᕕᓐᓄ ᐃᓕᓐᓂᐊᕐᕕᓂᑦ. ᓯᓚᕐᔪᐊᒥᓕᒫᖅ ᐱᑕᖃᓗᐊᓐᖏᑦᑐᖃᖅᑯ 
ᓴᓇᔪᓕᕆᓂᕐᒥᑦ ᐃᓕᓐᓂᐊᕐᓯᒪᔪᓂᑦ ᒫᓐᓇᐅᔪᖅ ᐃᓕᓐᓂᐊᕐᑐᒥᓂᐅᔪᖅ ᐅᑭᐅᓂᑦ 30-ᓂᑦ ᐅᕝᕙᓘᓐᓃᑦ 40-ᓂᑦ 
ᒫᓐᓇ ᐃᖅᑲᓇᐃᔭᕈᓐᓃᖅᑯᑦ. 
 
ᑕᒪᓐᓇ ᑕᑯᓐᓇᖅᑐᒍ ᐊᖏᔪᓂᑦ ᐸᕐᓇᐅᑎᐅᔪᑦ ᐊᒻᒪᓗ ᖃᐅᔨᓴᖅᑕᐅᓂᐅᔪᑦ, ᑮᓇᐅᔭᓂᑦ 
ᓴᓂᕝᕙᐃᓯᒪᒋᐊᖃᕐᓂᐅᔪᖅ. ᑭᓯᐊᓂᓕ ᒫᓐᓇᐅᔪᖅ ᐊᖑᒻᒪᑎᓯᒪᔫᔮᓕᖅᑯᒍᑦ ᐃᓕᓐᓂᐊᕕᓂ, ᐊᒻᒪᓗ 
ᐱᑕᖃᕐᓂᖅᓴᐅᔭᕆᐊᖃᕐᓂᐊᖅᑯ ᖁᓚᕐᓇᖏᑦᑐᖅ. ᒫᓐᓇᓕ ᑕᑯᒐᓱᓐᓂᖅᓴᐅᔭᕆᐊᖃᓕᖅᑯᒍᑦ ᓴᓇᔪᓕᕆᔨᓂ 
ᐃᓕᓐᓂᐊᕐᕕᓂᑦ ᓴᓇᓂᕐᒥᑦ ᓄᓇᕗᒻᒥ. 
 
ᑲᑎᒪᔾᔪᑎᖃᕈᒪᓐᖏᓚᖓᓕ ᓇᒦᓐᓂᐊᕐᒪᖔᑕ, ᐃᓱᒪᑐᐃᓐᓇᖅᑯᖓᓕ ᓴᓇᔭᐅᔭᕆᐊᖃᕐᓂᖏᓐᓂ. ᖃᐅᔨᒪᓐᖏᓚᖓ 
ᓇᑭᑦ ᑮᓇᐅᔭᑦ ᐱᔭᐅᓂᐊᕐᒪᖔᑕ, ᑭᓯᐊᓂᓕ ᒫᓐᓇ ᐱᔪᓐᓇᖅᓯᓂᖅᓴᐅᓕᖅᑯᒍᑦ, ᐊᒥᒐᓚᑦᑎᑎᓐᓇᑕ, 
ᑕᕝᕗᓐᖓᓕᖅᑯᒍᑦ. ᖃᐅᔨᒪᓐᖏᓚᖓᓯᓚᑖᓅᕆᐊᖃᕐᒪᖔᑦᑕ ᓄᓇᕗᒻᒥ ᐱᓇᓱᐊᖁᓗᒋᑦ ᑲᒻᐸᓂᐅᔪᓂᑦ  

ᓄᓇᕗᒻᒨᕐᓗᑎᑦ ᐊᒻᒪᓗ ᓴᓇᓗᑎᑦ ᓴᓇᔪᓕᕆᓂᕐᒧᑦ ᐃᓕᓐᓂᐊᕐᕕᐅᔪᓂᑦ ᓴᓇᔭᖅᑐᕐᓗᑎᑦ, ᐅᕝᕙᓘᓐᓃᑦ 
ᖃᓄᑐᐃᓐᓇᖅ. 
 
ᐅᖃᕆᐊᕈᒪᓪᓗᖓ ᐃᖅᑲᓇᐃᔭᖃᑎᖃᕐᓗᑎᑦ ᓄᓇᕗᒻᒥ ᓯᓚᑦᑐᓴᖅᕕᑯᓐᓂ ᓴᓇᓂᕐᒥᑦ ᓴᓇᔪᓕᕆᓂᕐᒧᑦ 
ᐃᓕᓐᓂᐊᕐᕕᐅᒐᔭᖅᑐᓂᑦ ᓄᓇᕗᒻᒥ ᐊᓯᖏᓐᓂ ᓄᓇᓕᐅᔪᓂᑦ ᓯᓚᑖᓂ ᐃᖃᓗᐃᑦ, ᑲᖏᖅᖠᓂᖅ ᐊᒻᒪᓗ 
ᐃᖃᓗᒃᑑᑦᑎᐊᖅ. ᑕᑯᓐᓇᕐᓗᒋ ᒥᑭᔫᑕᐅᓂᖅᓴᐃᑦ ᓄᓇᓕᐅᔪᑦ ᐃᓕᓐᓂᐊᕐᕕᖃᕐᑐᑦ. 
 
ᐊᑕᐅᑦᑎᒥᑦ ᐅᖃᕈᒪᕗᖓ ᖁᕕᐊᓐᓂᕆᔭᓐᓂ ᖃᓄᖅ ᒐᕙᒪᒃᑯᑦ ᖃᓄᐃᓕᐅᕐᓂᕆᓚᐅᖅᑕᖓᓄᑦ ᐃᓕᓐᓂᐊᕐᕕᓂᑦ 
ᐋᖅᑭᑦᑕᐅᓂᖓᓂᑦ ᐊᒻᒪᓗ ᓴᓇᔭᐅᓂᖏᓐᓂ. ᖁᐊᖅᓴᑎᑦᑎᔪᒪᓐᖏᓚᖓ ᐅᖃᖅᑐᔅᓴᐅᓕᕐᖓᑕ, 
“ᐅᕙᖓᐅᒋᐊᖃᓕᖅᑯ ᒫᓐᓇᐅᔪᖅ.” ᓯᕗᓪᓕᐅᓗᖓ ᐅᖃᕈᓐᓇᖅᑯᖓ ᐊᑕᐅᓯᐊᕐᓗᖓᓘᓐᓃᑦ 
ᐅᖃᓚᐅᖅᓯᒪᓐᖏᓚᖓ ᐊᓯᐊᓂ ᓄᓇᓕᐅᔫᑉ ᐃᓕᓐᓂᐊᕐᕕᖃᓐᖏᓐᓂᖓᓄᑦ, ᐅᕝᕙᓘᓐᓃᑦ ᐊᑭᕋᖅᑑᑎᒋᓗᒍ. 
 
ᑭᓇᑐᐃᓐᓇᖅ, ᐱᔪᒥᓇᖁᒐᓗᐊᖅᑯᑦ ᓯᕗᓂᑦᑎᓐᓂ ᐱᔭᕆᐊᖃᕐᑑᔪᑦ. ᐅᖃᕈᒪᑐᐃᓐᓇᖅᑯᖓ ᖁᔭᓐᓇᒦᕐᓗᖓ ᐊᒻᒪᓗ 
ᐃᖅᑲᓇᐃᔮᕇᓐᓇᑦᑎᐊᖁᓪᓗᒍ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
>>ᐸᑦᑕᑐᖅᑐᑦ 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ ᖁᔭᓕᕆᔭᓐᓄᑦ ᒐᕙᒪᒃᑯᓐᓄᑦ. ᑕᕝᕙᓃᓐᓂᑎᓐᓂ ᐅᖃᐅᓯᑐᐃᓐᓇᕐᓂ, 
ᕼᐊᕕᐅᔭᖅ ᐅᖃᖅᑎᓐᓂᐅᓴᕙᕋ. 
 
Hᐊᕕᐅᔭᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᒃ ᖃᐃᔪᓐᓇᕋᕕᑦ ᑲᑎᒪᕕᑦᑎᓐᓄᑦ. ᖃᐅᔨᒪᕗᖓ ᒥᔅᑕ 
ᓕᐊᕕ ᕿᑎᕐᒥᐅᑕᐅᕙᓚᐅᖅᓯᒪᒻᒪᑦ, ᐊᒻᒪᓗ ᖁᕕᐊᒋᓯᒪᒻᒪᕆᑉᐸᕋ ᑕᐅᕙᓃᒍᓐᓇᕐᓂᖓ ᕿᑎᕐᒥᐅᓂ. 
 
(ᑐᓵᔨᑎᒍᑦ ᓄᖑᑦᑐᖅ) ᑕᐃᒪᓐᓇ ᐅᖃᕈᒪᒐᔭᕋᓗᐊᖅᑐᖓ ᑲᑎᒪᔨᐅᖃᑎᒻᒪ ᐅᖃᐅᓯᕆᕋᑖᖅᑕᖏᓐᓂ. ᖃᐅᔨᒪᓪᓗᖓ 
ᐃᓕᓴᖅᓯᓯᒪᔪᖅ ᐊᒥᓲᓂᖅᓴᓂᑦ ᐱᑕᖃᕆᐊᖃᕐᓂᖓᓂ ᐋᖅᑭᑦᑕᐅᔭᕆᐊᓕᓐᓂ ᓄᓇᕗᒻᒥ. ᐊᕐᕌᒎᓕᖅᑑᓐᓂ ᒪᕐᕉᓐᓂ, 
ᐅᖃᐅᓯᖃᖃᑦᑕᖅᑯᖓ ᓄᓇᓕᓐᓂ ᐃᓕᓐᓂᐊᕐᑐᓂᑦ. 
 
ᑕᑯᓪᓗᒋᑦ ᐊᖏᔪᓄᑦ ᐸᕐᓇᐅᑕᐅᔪᓄᑦ 2004-2005, ᐃᒪᐃᑦᑑᔮᖅᑯ, ᑕᒻᒪᑐᐃᓐᓇᕆᐊᖃᑦᑐᖓ, ᐅᖃᑐᐃᓐᓇᖅᑐᖓ 
ᑕᑯᔭᓐᓂ ᐅᕙᖓ, ᑖᓐᓇ ᕿᒥᕐᕈᓪᓗᒍ ᐊᑭᑐᔪᓄᑦ ᐸᕐᓇᒍᑎ, ᐅᕙᓐᓄᓪᓕ ᐃᓱᒪᓇᕐᒪᑦ ᐃᓕᓐᓂᐊᑲᓐᓂᑎᑎᑦᓂᕐᒧᑦ 
ᑐᕌᖅᑑᔮᕐᒪᑦ, ᐊᕕᑦᑐᖅᓯᒪᔪᑎᒍᑦ ᐅᕝᕙᓘᓐᓃᑦ ᐊᖓᔪᖅᑳᖃᕝᕕᑎᒍᑦ ᐊᑭᖃᑦᑐᖅᑐᑦ ᐅᖃᐅᓯᓐᓂᒃ ᐊᕐᕌᒎᓐᓂᒃ 
ᒪᕐᕉᓐᓂᒃ ᓄᓇᓕᑦᑎᒍᑦ ᐃᓕᓐᓂᐊᑲᓐᓂᑎᑦᑎᓂᕐᒧᑦ. 
 
ᖃᐅᔨᒪᖁᒋᒃᑭᑦ, ᐅᕙᖓ ᐊᒻᒪᓗ ᓂᖅᑐᓇᖅᑐᑎᑦ ᐊᓇᑉᓚᖅ ᑲᑎᒪᖃᑎᖃᓚᐅᕋᑦᑕ ᐃᑯᐱᕝᕕᓕᕆᔨᒃᑯᓐᓂᑦ 
ᐱᓇᓱᐊᕈᓯᐅᓚᐅᖅᑐᓂ, ᑲᑎᒪᓂᖃᑦᑎᓪᓗᑕ ᐊᑭᑐᔪᓄᑦ, ᑭᓯᐊᓂᑕᐅᖅ ᐃᓱᒪᓕᐅᓚᐅᖅᑐᒍᑦ ᑲᑎᖃᑎᖃᕆᐊᔅᓴᖅ 
ᒥᓂᔅᑕ ᐅᓛᔪᒥᒃ ᑕᒪᒃᑯᓂᖓ ᓄᓇᓕᓐᓂ ᐱᓕᕆᐊᖑᓂᖏᓐᓄᑦ ᐃᓚᒋᔭᖓ ᐅᔭᕐᕋᓐᓂᐊᕐᓂᕐᒧᑦ ᐃᓕᓐᓂᐊᓂᖅ. 
ᐅᖃᖃᑎᒌᓚᐅᖅᑐᒍᑦ ᐱᑦᔪᑎᖃᑦᑐᑕ ᐅᔭᕋᓐᓂᐊᕐᓂᕐᒧᑦ ᐃᓕᓐᓂᐊᑲᓐᓂᑎᑦᑎᓂᕐᒥᒃ, ᐃᓚᒋᔭᐅᓚᐅᕐᒪᑦ, 
ᖃᐅᔨᓴᖅᑎᐅᐸᓗᒻᒪᑦ ᖃᓄᐃᓕᐅᖅᑐᖃᓕᕐᒪᖔᖅ ᓄᓇᖓᓂ, ᑭᓯᐊᓂᓗ ᑲᑎᒪᖃᑎᒋᓚᐅᕆᓪᓗᑎᒍᓗ 
ᑐᓴᖅᑎᑦᑎᒍᓐᓇᕐᓂᐊᕐᒪᑦ ᐃᓕᓐᓄᑦ ᐊᒻᒪᓗ ᑎᓕᕐᓗᒍ ᒐᕙᒪᒃᑯᑦ ᐃᑉᐱᒋᔭᐅᑦᑎᐊᓂᖅᓴᐅᓗᓂ ᓄᓇᓕᓐᓂ 
ᐃᓕᓐᓂᐊᕋᒃᓴᐃᑦ. 
 
ᐅᓂᒃᑳᓚᐅᕐᒥᔪᑦ ᒥᓂᔅᑕ ᐅᓛᔪᕐᒧᑦ ᕼᐋᒻᓚᒃᑯᓐᓂᑦ ᐊᒻᒪᓗ ᒪᐃᔭᖓᓗ ᐊᒻᒪᓗ ᐃᖅᑲᓇᐃᔭᖅᑎᖓ 
ᑕᐃᑲᓅᓗᐊᓚᐅᕐᒪᑕ ᓄᓇᓕᓐᓂ ᐃᓕᓐᓂᐊᖅᑕᐅᓂᕐᒥᒃ ᑖᒃᑯᓄᖓ ᑕᐃᕕᒃ ᐅᔭᕋᐅᔭᐃᑦ, ᐱᓕᕆᐊᖑᓚᐅᖅᑐᑦ 
ᓱᓇᒥᒃ ᓄᓇᑦᑎᓐᓂ, ᖃᐅᔨᓴᕐᕈᓐᓇᓂᐊᕐᒪᑕ ᐊᔪᓐᖏᑕᓐᒥᓄᑦ ᑕᐃᑲᓂ ᓄᓇᓕᓐᓂ. 

ᑭᖑᓕᖅᐹᑦ ᐊᕐᕌᒍᐃᑦ ᐱᖓᓱᑦ ᑲᔪᓯᑦᑎᐊᖅᓯᒪᔪᑦ, ᑕᐃᒫᑦᑎᐊᕐᓗ ᐊᒻᒪᓗ ᐃᓕᓐᓂᐊᕐᑎᑦᑎᒍᑕᐅᑦᑎᐊᖅᑐᓂ 
ᓄᓇᑦᑎᓐᓂ ᐃᓄᖏᓐᓄᑦ. ᒫᓐᓇᕋᑖᑦᑎᐊᖅ ᒪᕐᕉᒃ ᐅᕝᕙᓘᓐᓃᑦ ᐱᖓᓱᑦ ᐊᓂᒍᓕᖅᑐᑦ, 8-ᖑᔪᓂᒃ 
ᐱᐊᓂᒃᑐᖃᓚᐅᖅᑐᖅ ᐅᐊᑦᑎᑦᓯᐊᕐᓂᕐᒧᑦ ᐃᓕᓐᓂᐊᑲᓐᓂᑎᑦᑎᓂᖅ ᐊᒻᒪᓗ ᐃᓘᓇᑎᒃ 8-ᖑᔪᑦ 
ᐃᖅᑲᓇᐃᔭᕐᓂᐊᖅᑐᑦ ᑖᒃᑯᓄᖓ ᑕᐃᕕᒃ ᐅᔭᕋᕐᓂᐊᖅᑎᓄᑦ. ᐅᖃᑐᐃᓐᓇᖅᑐᖓ ᓄᓇᓕᓐᓂ 
ᐃᓕᓐᓂᐊᑲᓐᓂᑎᑦᑎᓂᕐᒧᑦ ᑲᔪᓯᑦᑎᐊᖅᓯᒪᒻᒪᑦ, ᐃᖅᑲᓇᐃᔭᖅᑎᑖᖅᑐᑎᒃ ᐃᓕᓐᓂᐊᖅᓯᒪᔪᓂᒃ ᐃᓄᓐᓂᑦ ᑕᐃᑲᓂ, 
ᐅᐊᑦᑎᑦᓯᐊᓂᕐᒧᑐᐃᓐᓇᐅᖏᑦᑐᖅ ᑭᓯᐊᓂᑕᐅᖅ ᐊᓯᖏᑦ ᐃᓕᓐᓂᐊᕐᕈᑎᑦ ᓲᕐᓗ ᓂᕿᓕᐅᕐᓂᕐᒧᑦ, ᕿᔪᓕᕆᓂᖅ 
ᐅᕝᕙᓘᓐᓃᑦ ᐊᐅᖅᑭᒃᓯᓂᕐᒧᑦ ᓯᕗᓪᓕᖅᐹᒥᒃ, ᑕᒪᒃᑯᐊᕈᓘᔭᐃᑦ. 
 
ᐅᖃᑐᐃᓐᓇᖅᑐᖓ ᓄᓇᓕᓐᓂ ᐃᓕᓐᓂᐊᕐᓂᐅᔪᑦ ᐊᑑᑎᖃᓪᓚᕆᑦᑐᖅ ᓄᓇᑦᑎᓐᓂ. 
ᐊᑲᐅᖏᓕᐅᕈᑎᐅᓂᐊᕐᓕᖅᑐᕐᓕ ᒫᓐᓇ, ᓱᓇᓕᒫᓄᑦ ᐊᒡᒋᖅᑑᓐᓄᒃ ᒪᕐᕉᓐᓂᒃ ᑕᖅᑮᓐᓂ, ᑕᐃᓐᓇ ᐊᑐᑦᑕᐅᔪᑦ 
ᐃᖏᓪᓗ ᐊᐅᔭᓄᑦ, ᑐᓂᔭᐅᓂᐊᕐᓕᕐᒪᑦ ᐱᓕᕆᕕᐊᓄᑦ ᐃᖅᑲᑦᑐᐃᕕᓕᕆᔨᒃᑯᑦ ᐊᑐᖅᑕᐅᓕᕐᓗᓂ ᒪᒥᓴᕐᓂᕐᒧᑦ 
ᐊᒻᒪᓗ ᑕᐃᓐᓇ ᐊᑐᖅᑕᐅᓪᓗᐊᑕᓚᐅᕐᒪᑦ ᐃᓕᓐᓂᐊᖅᕕᐅᓪᓗᓂ. 
 
ᐅᖃᑐᐃᓐᓇᖅᑐᖓ ᐱᓕᕆᕕᒃ ᑕᑯᓇᒋᐊᖃᑦᑎᐊᖅᑐᖅ ᑕᒪᑐᒥᖓ ᓇᐅᒃᑯᑦ. ᐅᔭᕋᕐᓂᐊᖅᑏᑦ ᐱᓇᓱᐊᑦᑎᐊᕐᒪᑕ 
ᐃᖅᑲᓇᐃᔭᖅᑎᑖᖅᐸᓪᓕᐊᓪᓗᑎᒃ ᓄᓇᓕᓐᓂ ᐃᓄᖏᓐᓂᒃ, ᐃᓕᓐᓂᐊᖅᓯᒪᔪᓂᒃ ᑭᓯᐊᓂᓕᑦᑕᐅᖅ… 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐱᓕᕆᐊᖃᕋᑦᑕ ᐊᑭᑐᔪᓄᑦ ᓇᓚᐅᒃᑖᖅᑕᐅᓯᒪᔪᓂᒃ. ᐅᖃᐅᓯᕆᔭᑎᑦ ᑐᑭᓕᐊᑦᑎᓪᓗᒋ 
ᑕᒪᑐᒧᖓ 2004/2005 ᐊᑭᑐᔪᓄᑦ ᓇᓚᐅᒃᑖᖅᑕᐅᔪᓄᑦ. ᐃᖅᑲᐃᑎᒍᒪᓪᓗᒋᑦ ᒪᓕᒐᓕᐅᖅᑏᑦ ᐃᒪᐃᑦᑕᕆᐊᖃᕋᑦᑕ 
ᐊᒻᒪᓗ ᐊᓯᐊᓅᑦᑕᐃᓕᓗᑕ ᐊᑭᑐᔪᓄᑦ ᓇᓚᐅᒃᑖᖅᑕᐅᓯᒪᔪᓄᑦ ᐅᖃᕈᑎᒋᑎᓪᓗᑎᒍ. ᕼᐊᕕᐅᔭ. 
 
Hᐊᕕᐅᔭ: ᑕᐃᑯᖓᕋᓱᒃᑲᓗᐊᖅᑐᖓ ᐅᖃᐅᓯᕆᔭᓐᓂ. ᑐᕌᑉᐸᓪᓕᐊᔭᕋᓗᐊᕋ ᑕᐃᑯᖓ. ᖁᔭᓐᓇᒦᒃ. 
 
ᑭᓯᐊᓂᓕ ᐅᖃᕋᓱᐊᖅᑐᖓ ᓄᓇᓕᓐᓂ ᐃᓕᓐᓂᐊᕋᒃᓴᐃᑦ ᐱᐅᓪᓚᕆᒻᒪᑦ ᐊᒻᒪᓗ ᐱᓕᕆᕕᑕᖃᕆᐊᖃᖅᑐᓂ, 
ᐱᓕᕆᕕᐅᔪᒥᒃ ᐊᒥᓱᓄᑦ ᑕᒪᒃᑯᐊ ᓄᑲᖅᑎᐅᓂᕐᓴᑦ ᐃᓄᐃᑦ ᐃᓕᓐᓂᐊᕆᐊᖃᕐᓯᒪᔪᑦ ᑕᒪᒃᑯᓄᖓ ᓴᓇᔪᓕᕆᓂᖅᓄᑦ 
ᐃᓕᓐᓂᐊᕋᑦᓴᓂ, ᑭᓯᒥᓕ ᑕᑯᒍᒪᓪᓗᖓ ᓴᕿᑎᑦᓯᓗᑕ ᐃᓕᓐᓂᐊᖅᕕᑦᓴᐅᓂᐊᕐᑐᒥ ᑕᒪᒃᑯᓄᖓ ᐃᓄᓐᓄ. 
ᐃᒪᐃᑑᒍᓐᓇᕐᑐ ᓴᓇᔪᓕᕆᓂᖅᓂ ᐃᓕᓐᓂᐊᕋᑦᓴᑦ ᐱᔾᔪᑎᒋᑦᓱᒍ ᐊᒥᓱᑦ ᐃᓄᐃᑦ, ᐃᒻᒪᖃ 
ᐃᓕᓐᓂᐊᖅᑎᑕᐅᖏᑉᐸᑕ, ᐃᖃᓇᐃᔭᕈᓐᓇᔮᖏᒻᒪᑦ. 
 
ᐃᓱᒪᔪᖓᓕ ᑐᑭᓯᒋᐊᖃᕋᑦᑕ ᐃᒪᐃᒻᒪ ᑕᒪᒃᑯᐊᓗ ᐃᓪᓗᐃᑦ ᓇᓪᓕᐊᓂ ᖁᓪᓗᖅᑑᖅᒥ, ᐅᕝᕙᓗ ᓄᓇᓕᒋᔭᑎᖕᓂ 
ᐃᓱᒪᒋᑦᓱᒋ ᐃᒻᒪᖃ ᐱᒍᓐᓇᕈᑦᑕ ᐃᓪᓗᒥ ᐃᓕᖓᓂᐊᕐᓱᑎ, ᐅᕙᒍᑦ, ᓴᕿᑎᓪᓗᒋ ᐅᕙᑎᖕᓄᑦ, ᐱᔾᔪᑎᒋᑦᓱᒍ 
ᑕᑯᑦᓴᐅᖏᒻᒪᑕ 5ᓄᑦ-ᐊᕐᕌᒍᓄᑦ ᐱᒻᒪᕆᐅᔪᓄᑦ ᐸᖅᓇᐅᑎᒥ ᑕᑯᔪᒪᑦᓱᖓᓗ ᐃᒻᒪᖃ ᐱᒍᓐᓇᓂᐊᕆᐊᑦᓴ 
ᐃᓕᓐᓂᐊᖅᕕᑦᓴᒥ ᓄᓇᓕᑎᖕᓂ. ᖁᔭᓐᓇᒦᒃ, ᐃᑦᓯᕙᐅᑕ. 
 
ᐃᑦᓯᕙᐅᑕᖅ (ᑐᓵᔨᑎᒍ): ᐱᓕᕆᔭᖃᕐᑐᒍ ᐅᑯᓄᖓ ᐱᒻᒪᕆᐅᔪᓄ ᑮᓇᐅᔭᑦᓴ ᓇᓚᐅᑦᓵᖅᑕᐅᓯᒪᔪᓂ. ᑭᖑᓪᓕᖅ 
ᓇᓗᓇᐃᖅᓯᒪᔭᒃᑲᓂ ᐅᖃᐅᓯᖃᕕᓴᖓᓄᑦ ᐃᒃᑲᕐᕆᐊᓗ. 
 
ᐃᒃᑲᕐᕆᐊᓗᒃ (ᑐᓵᔨᑎᒍ): ᖁᔭᓐᓇᒦᒃ, ᐃᑦᓯᕙᐅᑕ ᐊᒻᒪ ᖁᔭᓐᓇᒦᓪᓗ ᐱᓕᕆᕕᖓ ᐃᓕᓐᓂᐊᖅᑐᓕᕆᔨᑯ ᐊᒻᒪ 
ᐱᓕᕆᔪᐃᓪᓗ ᑕᒪᐃᓄᑦ, ᖃᐅᔨᒪᔭᐃᓐᓇᕆᑦᓱᓯᓪᓗ. ᓗᐊᓐ ᓚᕕ, ᖃᐅᔨᒪᔭᕋ ᐱᔪᓐᓇᓂᖃᕐᓯᐊᕐᑐ, ᐃᓱᒪᒋᑦᓱᒍᓗ 
ᑐᖔᒍᑦ ᒪᖅᕉᒃ ᐊᖅᕌᒎᑦ ᐊᓂᒍᖅᓯᒪᓕᖃᑎ ᐅᖃᓕᒪᕕᒋᔪᓐᓇᕐᓯᓛᕐᑐᑦᓴᐅᓂᕐᓂ ᐃᓄᑦᑎᑐᑦ ᐊᒻᒪ 
ᐅᖃᓕᒪᒍᓐᓇᕐᓯᓗᓂ ᐅᕙᖕᓄᑦ ᐃᓄᑦᑎᑐᑦ ᐊᒻᒪ ᖃᓄᐃᒋᐊᕈᓐᓇᕐᓯᓛᕋᑦᑎᒍᑦ ᑕᒪᖅᒥ ᐃᓄᑦᑎᑐᑦ ᑕᒪᓐᓇᓗ 
ᑕᐸᐃᓐᓇᕋᔭᒃᑕᖁ, ᐱᓗᐊᖅᑐᒥ ᐱᓕᕆᓂᖃᕐᑎᓪᓗᑕ ᐅᑯᓄᖓ ᐱᒻᒪᕆᐅᔪᓄᑦ ᐸᖅᓇᐅᑎᓄᑦ ᐱᐅᓇᔭᕐᒪ 
ᐅᖃᓕᒪᒋᐊᒥ ᐅᖃᐅᓯᖅᑎᒍᑦ ᑖᑦᓱᒧᖓ ᐊᒻᒪ ᐅᐱᒋᑦᓱᒍᓗ ᑕᐃᒪᐃᒧᑦ. 

ᐃᓗᐊᓂ ᓴᓇᒋᐊᖅᑕᐅᒋᐊᑲᓂᕐᓂᖓᓄᑦ ᐃᓕᓐᓂᐊᖅᕖᑦ, ᖃᐅᔨᒪᒋᐊᕐᓯᒪᓪᓗᒋ ᐃᑲᔪᕋᓱᑦᑐᒋᑦ ᓴᓇᔭᐅᒋᐊᓂᖓᓄᑦ 
ᓄᓇᓕᖕᓂ ᐊᒻᒪ ᐃᑲᔫᑎᖃᕐᓯᒪᓪᓗᓂ ᓄᓇᓕᖕᒧᑦ. ᐊᒻᒪᓗᑦᑕᐅᖅ, ᕿᑭᑦᑕᖅᔪᐊᒥ, ᐃᓗᐊᓃᒻᒥᔪᑦ ᐸᖅᓇᐅᑎᓂ 
ᓯᕗᓂᕆᓂᐊᕐᑕᑎᖕᓄᑦ ᓴᓇᔭᐅᒋᐊᕆᐊᖃᕐᑐᓄᑦ ᐅᕝᕙᓗ ᐋᕿᒋᐊᕐᑕᐅᒋᐊᓕᖕᓂ ᐃᓕᓐᓂᐊᖅᕕ. 
 
ᐃᒻᒪᖃᖃᐄ, ᖃᐅᔨᒪᑎᒋᐊᕐᓗᒋ ᑲᑎᒪᔨᐅᖃᑎᒃᑲ ᐅᖃᐅᓯᖏᓐᓂ, ᑕᒪᒃᑯᐊ ᐱᔭᕇᕐᑕᐅᕙᓪᓕᐊᔪᑦ ᐃᓕᓐᓂᐊᖅᕖ 
ᐳᖅᑐᓯᕙᓪᓕᐊᔪᐃᑦ, ᑭᓯᒥ ᐱᑕᖃᕐᓱᓂᑦᑕᐅᖅ ᓴᓕᒋᐊᑲᓐᓂᕐᑕᐅᖅ ᑭᖒᒪᔭᐅᔪᑦᑕᐅ ᐱᔭᕇᖅᑕᐅᒋᐊᖏᓐᓄᑦ 
ᐃᓕᓐᓂᐊᖅᕕᐊᓗ. ᐃᓱᒪᒋᑦᓱᒍ, ᐅᑯᑎᒎᓇ ᐱᒻᒪᕆᐅᔪᑦ ᐸᖅᓇᐅᑎ ᓯᕗᓂᕆᓂᐊᕐᑕᑎᖕᓄᑦ, 
ᐱᕙᓪᓕᐊᒋᐊᖃᓕᕋᓗᐊᕋᑦᑕ ᐃᓱᒪᒋᒋᐊᑲᓂᕐᓗᒋ ᐱᔪᓐᓇᐅᑎᑖᓂᕐᓄᑦ ᐃᓕᓐᓂᐊᖅᕕᖕᓂ ᓄᓇᓕᐅᔪᓂ ᓄᓇᕗᒥ. 
 
ᐊᒻᒪᓗ ᐃᒻᒪᖃ ᐱᑕᖃᓂᐊᕈᓂ ᖃᓄᐃᒋᐊᕈᑎᑦᓴᓄᑦ, ᐊᑑᑎᖃᓐᓂᐊᖄ ᓄᓇᕗᒧ ᓯᕗᖓᒍᓪᓗ ᓄᓇᕗ, 
ᑕᐃᑦᓱᒪᓂᐅᑎᓪᓗᒍ ᓄᓇᑦᓯᐊᖑᕙᑎᓪᓗᒍ, ᐊᖑᒻᒪᑎᓂᕐᓴᐅᓕᕋᑦᑕ ᐃᓗᐊᓂ ᐱᖓᓱᑦ ᐊᖅᕌᒍᑦ ᐅᕝᕙᓗ 
ᓯᑕᒪᓪᓗᑭᐊᖅ ᐊᖅᕌᒍᑦ ᓄᓇᐅᓕᔪᓪᓗ ᑭᖒᒪᓯᒪᔭᖏ ᐅᑯᓄᖓ ᐱᒻᒪᕆᐅᔪᓄᑦ ᐊᑑᑎᔭᐅᓕᕐᓱᑎ, 
ᐃᒪᐃᒐᓗᐊᕐᑎᓪᓗᒍ ᐃᓄᐃᓴᓚᑦᓯᕙᒐᓗᐊᕐᑎᓪᓗᒋᑦ ᑮᓇᐅᔭᑦᓴᒫᓂ ᒐᕙᒪᑯᑦ ᑮᓇᐅᔭᖁᑎᖏᓐᓂ. 
 
ᐱᔪᓐᓇᕆᐊᑲᓐᓂᕈᓐᓇᕋᓗᐊᕋᑦᑕ, ᐃᒻᒪᖃ ᐱᑕᖃᕆᐊᑲᓐᓂᓂᕈᑦᑕ ᑮᓇᐅᔭᑦᓴᓂ ᐊᑐᐃᓐᓇᖅᓂ ᑕᒪᐃᓂ ᒐᕙᒪᓂ 
ᐊᒻᒪ ᐃᓄᐃᑦ ᐅᑭᐅᖅᑕᖅᑐᒦᑦᑐᑦ ᓯᓈᖃᕐᑐ ᓇᐹᖅᑐᖃᖏᑦᑐᓂ. ᐱᑕᖃᓗᐊᔾᔭᖏᓐᓇᑦᑕ ᐊᒥᓱᓂ 
ᓴᓇᔭᐅᔭᕆᐊᓕᖕᓄᑦ ᐅᑭᐅᖅᑕᖅᑐᒥ, ᓄᓇᓕᐅᔪᑦ ᑭᕙᓪᓕᖅᒥ ᐊᒻᒪ ᕿᑎᖅᒥᐅᓂ ᐱᔭᕆᐊᑭᓐᓂᐅᕐᓴᐅᓪᓗᑎ 
ᖃᓪᓗᓈᓄᑦ ᐅᕙᒍᑦᑕᐅᖅ, ᕿᑭᑦᑖᓗᐸᓯᖕᒥ, ᐱᔭᕆᐊᑭᖏᓂᕐᓴᐅᓪᓗᑕ ᐊᒻᒪ ᑕᐅᓄᖓᕈᓐᓇᕋᑦᑕᓕ ᖃᓪᓗᓈᓄᑦ 
ᓱᐴᔫᑎᒍᑦ ᐅᒥᐊᖅᔪᐊᑎᒍᑦ. 
 
ᐊᒻᒪᑦᑕᐅᖅ, ᐃᓱᒪᒋᑦᓱᒍ ᐃᒻᒪᖃ ᐱᑕᖃᑲᓂᖃ ᐃᓂᑦᓴᒋᐊᑲᓂᒥ ᐱᒻᒪᕆᐅᔪ ᐸᖅᓇᐅᑎᓂ ᐃᒪᐃᓂᐊᖁᓪᓗᒋ 
ᐃᒪᐃᒻᒪ ᓴᓇᒋᐊᑲᓂᕐᓗᑕ ᐃᓕᓐᓂᐊᖅᕕᖕᓂ ᐊᒻᒪ ᐃᓕᓐᓂᐊᖅᕕᐅᕙᓐᓂᐊᕐᑐᓂ ᓄᓇᕗᒥ. ᐃᒻᒪᖃ, ᑕᒪᑐᒪᓂ, 
ᐱᒋᐊᕈᓐᓇᐸᓪᓕᐊᓗᑕ ᐱᐅᖅᓱᐊᕆᐊᓂᕐᒥ ᑮᓇᐅᔭᓂ ᓄᖃᐅᑎᓗᒋ ᐊᐅᓪᓚᖅᑎᓯᓂᐅᔪᑦ ᐃᓕᓐᓂᐊᖅᑎᓂ ᐊᓯᓄᑦ. 
 
ᐅᐱᑦᑐᒋᐊᓪᓚᐅᔪᖓ ᐱᓕᕆᕕᐋᓂ ᐃᓕᓐᓂᐊᖅᑐᓕᕆᔨᑯ, ᒥᓂᔅᑕ ᐱᓕᕆᑦᓯᐊᕐᓯᒪᓂᖓᓄᑦ ᐱᓕᕆᓯᒪᔭᖏᓄᑦ 
ᐅᓪᓗᒥᒧᓄᑦ ᓂᕆᐅᒋᐊᑲᓂᕐᓱᖓᓗ ᐃᒪᐃᒻᒪ ᐅᑯᓇᓂ ᐊᖏᔪᓄᑦ ᐸᕐᓇᐅᑎᐅᔪᑦ ᓯᕗᓂᑦᑎᓐᓄᑦ ᐃᓄᓐᓄᑦ 
ᐱᓗᐊᖅᑐᒥ ᐃᓕᓐᓂᐊᕐᕕᐅᔪᑦ ᐃᓱᒪᔅᓴᖅᓯᐅᕈᑕᐅᔭᕆᐊᖃᓛᖅᑯᑦ ᓯᕗᓂᑦᑎᓐᓂ, ᐃᓕᓐᓂᐊᕐᕕᐅᔪᑦ ᐃᓄᓐᓄᑦ 
ᐊᒻᒪᓗ ᑕᒪᒃᑯᐊ ᐃᓚᖏᑦ ᐃᓱᒪᔅᓴᖅᓯᐅᕈᑕᐅᔭᕆᐊᖃᖅᑯᑦ ᓯᕗᓂᑦᑎᓐᓂ ᐊᖏᔪᓂᑦ ᐸᕐᓇᐅᑎᐅᔪᓂᑦ ᑕᕝᕙᓂ 
ᐱᓕᕆᕕᐅᔪᒥ ᐃᓕᓐᓂᐊᕐᓂᓕᕆᔨᒃᑯᓐᓂ. ᖃᓄᐃᔅᓴᖏᓪᓚᖓ ᑕᕝᕗᖓ ᐊᕐᕌᒎᒧᑦ ᐸᕐᓇᐅᑎᐅᔪᓂᑦ ᑕᕝᕙᓂ 
ᐱᓕᕆᕕᒻᒥ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᑲᕐᕆᐊᓗᒃ. ᐊᖏᔫᑎᓄᑦ ᐊᑐᖅᑕᐅᔪᔅᓴᐃᑦ ᑮᓇᐅᔭᐃᑦ, ᐱᓕᕆᕕᒻᒧᑦ 
ᑲᑎᑦᑐᒋᑦ. ᑎᑎᖅᓯᒪᔭᕋ ᐅᖃᕆᐊᕈᓐᓇᖅᓯᔪᖅ ᐅᖃᐅᓯᑐᐃᓐᓇᕐᓂᑦ ᐊᓚᒃᑲᓐᓄᐊᖅ. 
 
ᐊᓚᑲᓐᓄᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ ᐊᒻᒪᓗ ᖁᔭᓐᓇᒦᒃ ᐊᐱᖅᓱᕕᒻᒧᑦ. ᖁᕕᐊᓲᑎᖃᕆᕗᖓᑦᑕᐅᖅ 
ᑕᕝᕗᖓ ᐃᓚᔭᐅᓂᖓᓄᑦ ᐃᓕᓐᓂᐊᕐᕕᐅᔪᒧᑦ ᓄᓇᖁᑎᓐᓂ ᑕᒪᓐᓇ ᐊᑭᑐᔪᒻᒪᕆᐅᔪᔅᓴᐅᓂᕐᒥᔫᒐᓗᐊᖅ. 
 
ᐄ, ᐱᐅᕗᖅ ᖁᕕᐊᓲᑎᑦᑎᓐᓂ ᑕᑯᔅᓴᐅᑎᑦᑎᑎᓪᓗᑕ ᖃᓄᐃᓕᐅᖅᑐᖃᕐᑎᓪᓗᒍ ᐊᒻᒪᓗ ᐃᓱᒪᓪᓗᖓ, 
ᐅᖃᐅᔾᔭᐅᒋᐊᕐᓂᐊᖅᑯᖓ ᓇᒧᓕᒫᓕᕈᒪ, ᐃᓱᒪᕗᖓ ᐱᐅᓯᕚᓪᓕᑎᑦᑎᑎᓪᓗᑕ ᐊᒻᒪᓗ ᓄᑖᕈᔾᔨᒋᐊᖅᑎᓪᓗᑕ 
ᐃᓕᓐᓂᐊᕐᕕᓂᑦ ᐱᐅᔫᕗᖅ ᐃᓕᓐᓂᐊᕐᑎᓄᑦ ᐃᓕᒍᒪᓂᖅᓴᐅᓂᐊᕐᖓᑕ. 
 
ᐊᒻᒪᓗ ᑭᓯᐊᓂᓕ, ᐃᓛᓂᐅᓐᖏᑦᑑᒐᓗᐊᖅ ᑭᓯᐊᓂᑕᖃᕐᒥᒻᒪᑦ, ᕿᑐᕐᖓᕆᔭᕗᑦ ᐊᒻᒪᓗ ᐃᓚᒋᔭᕗᑦ, 
ᕿᒪᐃᒋᐊᖃᕐᑎᓪᓗᒋᑦ ᐃᓚᖏᓐᓂ ᐃᓕᓐᓂᐊᕆᐊᕈᒪᔪᓄᑦ ᐱᒡᒐᓇᒻᒪᕆᒻᒪᑦ ᑭᓇᑐᐃᓐᓇᕐᒧᑦ ᐊᐅᓪᓚᕆᐊᖃᕋᔭᖅᑐᒥᑦ 
ᓄᓇᖓᓂᑦ ᐃᓚᖃᕋᒥ ᑕᕝᕙᓂ ᓄᓇᖓᓂ ᐱᒡᒐᓇᒻᒪᕆᑉᐸᑉᐳ ᐃᓕᓐᓂᐊᕐᑎᓄᑦ ᐊᐅᓪᓚᓕᕋᐃᒻᒪᑕ ᐊᓯᐊᓄ 
ᓄᓇᒨᖅᑐᓂᑦ ᐃᓕᓐᓂᐊᕆᐊᕐᓗᑎᑦ. 

ᐊᒻᒪᓗ ᐱᒋᐊᕆᐊᖃᓕᕋᑦᑕ ᐃᓕᓐᓂᐊᑎᑦᑎᓗᑕ ᐃᓄᖁᑎᑦᑎᓐᓂ ᑕᒪᓐᓇ ᐊᑲᐅᓂᖅᓴᐅᓂᐊᖅᑰᖅᑐ ᓴᓇᓗᑕ 
ᐃᓕᓐᓂᐊᕕᓐᓂ, ᓴᓇᔪᓕᕆᓂᕐᒥᑦ, ᑭᓱᓪᓚᑦᑖᒧᑦ ᐃᓕᓐᓂᐊᓂᕐᒥᑦ ᑕᕝᕙᓂ ᓄᓇᕗᒻᒥ ᐃᓕᓐᓂᐊᕐᑎᐅᔪᑦ 
ᐃᓕᓐᓂᐊᖏᓐᓇᓂᐊᕐᖓᑕ ᐊᒻᒪᓗ ᐱᔭᕇᕐᓗᒋᑦ ᐃᓕᓐᓂᐊᕐᓂᖏᑦ ᐊᒻᒪᓗ ᐊᔅᓱᕉᑎᒋᓂᖅᓴᕆᒋᐊᖃᕐᓂᐊᖅᑲᕗᑦ 
ᓯᕗᓂᑦᑎᓐᓄᑦ ᐃᓕᓐᓂᐊᖅᓯᒪᑦᑎᐊᖅᑐᓂᑦ ᐃᓄᓐᓂᑦ ᓄᓇᕗᒻᒥ ᓯᓚᑖᓅᓐᖏᓪᓗᑎᑦ ᓄᓇᕗᑦ 
ᐃᓕᓐᓂᐊᕆᐊᕐᓂᐊᕐᖓᑕ ᐊᒥᓱᒻᒪᕇᑦ ᓄᖅᑲᐸᒻᒪᑕ ᐅᖓᓕᕐᓂᑭᖏᓐᓄᑦ ᐃᓚᖏᓐᓂ ᐅᕝᕙᓘᓐᓃᒧ ᐊᓯᖏᓐᓂ. 
 
ᐆᑦᑑᑎᒋᓗᒍ, ᐸᓂᒐ, ᐃᓕᓐᓂᐊᖅᑐ ᐸᓐᓂᖅᑑᒥ, ᕿᒪᐃᒋᐊᖃᓚᐅᖅᑯ ᐃᓚᖏᓐᓂ ᕿᑐᕐᖓᖏᓐᓂ, ᐃᓚᖏᑦ 
ᐱᓯᒪᓪᓗᓂᒋᑦ ᐊᒻᒪᓗ ᐃᕐᓂᕋ ᐃᓕᓐᓂᐊᕆᕗᖅ ᐃᖃᓗᒃᑑᑦᑎᐊᕐᒥ. ᐃᕐᓂᑲᓐᓂᕋ ᓴᓇᔪᓕᕆᓂᕐᒥᑦ ᐃᓕᓐᓂᐊᕆᕗᖅ 
ᕗᐊᑦ ᓯᒥᑦ-ᒥᑦ. 
 
ᑖᒃᑯᐊᓕᒫᑦ ᕿᒪᐃᒋᐊᖃᓚᐅᖅᑯᑦ ᕿᑐᕐᖓᖏᓐᓂ ᐊᒻᒪᓗ ᐋᓐᓂᓇᖅᑯ ᑕᑯᓪᓗᒋᑦ ᕿᑐᕐᖓᕆᔭᐅᔪᑦ 
ᕿᒪᑦᑕᐅᑎᓪᓗᒋᑦ ᐊᖏᔪᖅᑳᖏᓐᓄᑦ. ᓄᓇᖁᑎᑦᑎᓐᓂ ᐃᓕᓐᓂᐊᑎᑦᑎᔪᓐᓇᕈᑦᑕ ᑕᒪᓐᓇ ᑕᑯᔭᕆᐊᖃᕋᔭᓐᖏᓚᕗᑦ. 
 
ᑕᕝᕙᓂ ᑕᑯᓐᖏᓚᑦ ᑕᒪᔅᓱᒪ ᒥᓵᓄᑦ ᐊᖏᔫᑎᓄᑦ ᑮᓇᐅᔭᐃᑦ ᐊᑐᖅᑕᐅᔪᔅᓴᓂ, ᑭᓯᐊᓂᓕ ᐅᖃᐅᓯᕆᔪᒪᕙᕋ 
ᓇᐅᔮᓂ, ᖃᐅᔨᒍᒪᑐᐃᓐᓇᖅᑯᖓ ᖃᖓᒃᑯᑦ ᑕᕝᕙᓃᒐᔭᖅᑲᑦ ᐊᖏᔫᑎᓂᑦ ᐸᕐᓇᐅᑎᐅᔪᑦ ᐱᐅᓯᒋᐊᖅᑎᑦᑎᓂᕐᒥᑦ 
ᐊᒻᒪᓗ ᐊᖏᓪᓕᒋᐊᖅᑎᑦᑎᓂᕐᒥᑦ ᐃᓕᓐᓂᐊᕐᕕᓄᑦ ᓇᐅᔮᓂ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐊᖏᔫᑎᓄᑦ ᑮᓇᐅᔭᐃᑦ ᐊᑐᖅᑕᐅᔪᔅᓴᐃᑦ 2004-2005. ᑕᒪᓐᓇ ᑲᑎᒪᔾᔪᑎᒋᕙᕗᑦ, 
ᑎᑎᖅᓯᒪᔪᖅ ᓇᑦᑎᖅ. 
 
ᓇᑦᑎᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐅᐱᒋᒻᒪᕆᑉᐸᕋ ᒥᓂᔅᑕ ᑖᒻᓴᓐ ᐊᒻᒪᓗ ᐃᖅᑲᓇᐃᔭᖅᑎᖏᑦ 
ᐅᕙᑎᓐᓄᑦ ᐅᖃᕈᓐᓇᕋᑖᕐᖓᑦ ᑐᓴᕈᒥᓇᖅᑐᓂᑦ. ᑐᓴᖃᑦᑕᖅᑯᖓ ᑕᕝᕙᓂ ᑲᑎᒪᕕᑦᑎᓐᓂ ᐱᓕᕆᕕᖓ 
ᐃᖅᑲᓇᐃᔮᖃᑦᑎᐊᒻᒪᕆᒻᒪᑕ. 
 
ᑕᑯᓐᓇᖑᐊᖅᑐᒍ ᓯᕗᓂᕗᑦ, ᑕᐅᖅᑑᑎᖃᓐᖏᓪᓗᓂ ᓯᕗᓂᑦᑎᓐᓂ, ᓱᓇᑐᐃᓐᓇᖅ ᓴᖅᑭᔮᓐᖏᓚᖅ, ᑭᓯᐊᓂᓕ 
ᖁᕕᐊᒻᒪᕆᑉᐳᖓ ᐱᓕᕆᕕᐅᔪᖅ ᑕᐅᑦᑑᑎᖃᓐᖓᑦ ᐊᒻᒪᓗ ᐃᓛᓐᓂᒃᑯᑦ ᐊᖏᔪᓄᑦ ᓄᓇᒃᑰᕈᑎᓄᑦ 
ᐃᓕᓐᓂᐊᕐᓂᑕᖃᖅᑯ ᕗᐊᑦ ᓯᒥᑦ-ᒥᑦ ᓯᓚᑖᓃᑦᑐᒥᑦ ᓄᓇᕗᒥ. 
 
ᐃᓕᓐᓂᐊᕐᕕᑖᕆᐊᖃᖅᑯᒍᑦ ᓴᓇᔪᓕᕆᓂᕐᒥᑦ ᑕᕝᕙᓂ ᓄᓇᕗᒻᒥ ᐅᕝᕙᓘᓐᓃᑦ ᐊᖏᔫᑎᓄᑦ ᓄᓇᒃᑰᕈᑎᓄᑦ ᐊᒻᒪᓗ 
ᖃᐅᔨᒪᕗᖓ ᓂᕆᐅᒍᓐᓇᕋᒪ ᐃᓕᓐᓂᐊᕐᓂᕐᒥᑦ ᐊᖏᔪᓄᑦ ᓄᓇᒃᑰᕈᑎᓄᑦ ᐊᑐᕐᓂᕐᒥᑦ ᑕᒫᓂ ᐅᑭᐅᖅᑕᖅᑐᒥ. 
 
ᓴᓪᓕᓂ ᓄᓇᖃᕋᒪ ᐊᒻᒪᓗ ᐃᖅᑲᓇᐃᔭᖃᑦᑕᔪᕗᖓ ᓯᐅᕋᖃᕐᕕᐅᔪᓂᑦ ᐊᒻᒪᓗ ᖃᐅᔨᒪᓪᓗᖓ ᐊᖏᔪᒻᒪᕆᓐᓂ 
ᓯᐅᕋᖅᑕᖃᕐᖓᑦ ᓴᓪᓕᓂ. ᑕᑯᓐᓇᕐᖑᐊᖁᕙᕋ, ᑲᑎᒪᔨᐅᖃᑎ ᐃᓕᓐᓂᐊᑎᑦᑎᓂᕐᒥᑦ ᐊᖏᔪᓂᑦ ᓄᓇᒃᑰᕈᑎᓄᑦ 
ᐊᑐᕐᓂᕐᒧᑦ ᓴᓪᓕᓂ ᐃᓕᓐᓂᐊᕐᓂᖃᕆᐊᖃᕐᖓᑕ ᐊᖏᔪᓂ ᓄᓇᒃᑰᕈᑎᓂᑦ ᐊᑐᖅᑕᐅᓂᕐᒧᑦ ᐱᑕᖃᕆᐊᖃᕐᖓᑦ 
ᓄᓇᕗᒻᒥ, ᑕᒪᓐᓇ ᐅᖃᐅᓯᕆᔪᒪᑐᐃᓐᓇᕋᑖᖅᑲᕋ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᑕᕝᕙᓃᑉᐳᒍᑦ ᐅᖃᐅᓯᑐᐃᓐᓇᕐᓂᑦ. ᐊᑎᕐᓂᑦ ᐱᓯᒪᑦᑎᒍᓐᓃᕋᒪ. 
ᑲᔪᓯᓂᐊᖅᑯᒍᑦ ᐊᐱᖅᑯᓯᕐᓄᑦ. ᒪᓕᓪᓗᒋᑦ ᒪᓕᑦᑕᐅᔪᔅᓴᐃᑦ ᐃᒃᓯᕙᐅᑕᐅᓂᕋ ᑕᕝᕙᓂ ᑲᑎᒪᑐᐃᓐᓇᓂᕐᒥ, 
ᐊᖅᑯᑎᒋᖃᑦᑕᕐᓗᖓ ᐊᐱᖅᑯᓯᔅᓴᖃᓕᕋᐃᒍᔅᓯ ᐊᒻᒪᓗ ᐅᖃᕐᑎᑦᑎᖃᑦᑕᓂᐊᖅᑯᖓ 10-ᒥᓂᔅᓯᒥᑦ 
ᐊᐱᕆᔪᒪᔪᖃᕐᑎᓪᓗᒍ. ᖃᓄᑎᒋᐅᓂᖏᓐᓄ ᖃᐅᔨᓵᖑᐃᓐᓇᕐᖓᑕ. ᐊᐱᖅᑯᓯᔅᓴᖅᑕᖃᖅᑳ? ᓄᑕᕋᒃ. 

ᓄᑕᕋᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᕝᕙᓂ ᒪᒃᐱᖅᑐᒐᖓᓂ 9-4, ᓇᓕᐊᓐᓂ ᒪᒃᐱᖅᑐᒐᖓᓂ 
ᐱᒋᐊᕐᓂᐊᖅᑭᑖ ᑕᕝᕙᓂ ᐱᓕᕆᕕᐅᔪᒥ ᐃᓕᓐᓂᐊᕐᓂᓕᕆᔨᒃᑯᓐᓄ ᐊᖏᔪᓄᑦ ᑮᓇᐅᔭᐃᑦ ᐊᑐᖅᑕᐅᔪᔅᓴᐃᑦ? 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐱᒋᐊᕐᓂᖃᕐᓂᐊᖅᑯᒍᑦ 9-5. ᓄᑕᕋᒃ. 
 
ᓄᑕᕋᒃ (ᑐᓵᔨᑎᒍᑦ): ᒪᒃᐱᖅᑐᒐᖓᓂ 9-6, ᑐᑭᓯᑎᑦᑎᒋᐊᕈᑎ. ᑖᓐᓇ $300-ᑕᐅᓴᓐ ᖁᓛᓂ, ᐊᖏᓗᐊᓐᖏᑦᑐᖅ 
ᑕᒪᓐᓇ ᑐᑭᓯᓇᖅᑎᑦᑎᐊᕈᕕᐅᑦ ᑭᓱᒧᑦ ᐊᑐᖅᑕᐅᒐᔭᕐᒪᖔᖅ ᑐᑭᓯᑦᑎᐊᕈᓐᓇᕐᓂᐊᕋᒪ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᓄᑕᕋᒃ. ᒥᓂᔅᑕ ᑖᒻᓴᓐ. 
 
ᒥᓂᔅᑕ ᒪᓃᑦᑐᖅ ᑖᒻᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᑦ. ᑖᓐᓇ $300-ᑕᐅᓴᓐ ᐊᖏᓗᐊᓐᖏᑦᑐᓄᑦ 
ᐊᑐᖅᑕᐅᔪᔅᓴᖅ ᐊᑐᖅᑕᐅᒐᔪᒃᐳᑦ ᐋᖅᑭᒋᐊᕐᓂᓐᓂ ᒪᑐᓂᑦ ᐊᒻᒪᓗ ᐃᒐᓛᓂ ᓴᓇᔭᐅᒋᐊᖃᖅᑲᑕ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᓄᑕᕋᒃ. 
 
ᓄᑕᕋᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᒪᓐᓇᑦᑕᐅᖅ ᐊᑐᖅᑕᐅᓲᖑᕙᑦ ᐱᖁᔭᒃᓴᓄᑦ ᓴᖅᑮᓂᕐᒥᑦ. 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᑖᒻᓴᓐ. 
 
ᒥᓂᔅᑕ ᒪᓃᑦᑐᖅ ᑖᒻᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᐱᖅᑯᓯᖓ ᑐᔅᓴᓐᖏᓇᒃᑯ, ᒪᒥᐊᓇᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᓄᑕᕋᒃ. 
 
ᓄᑕᕋᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᓐᓇ ᐊᖏᔫᓐᖏᑦᑐᓄᑦ ᑮᓇᐅᔭᐃᑦ ᐊᑐᖅᑕᐅᔪᔅᓴᐃᑦ ᐊᑭᖃᕐᑐᖅ 
$300-ᑕᐅᓴᓐ ᑕᒪᓐᓇᑦᑕᐅᖅ ᐊᑐᖅᑕᐅᓲᖑᕚ ᓴᖅᑮᓂᕐᒥᑦ ᐱᖁᔭᒃᓴᓂᑦ, ᑕᒪᓐᓇ ᓴᓂᕐᕙᖅᑕᐅᓯᒪᒻᒪᑦ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ. 
 
ᒥᓂᔅᑕ ᒪᓃᑦᑐᖅ ᑖᒻᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᒃᑯᓄᖓ ᐱᖁᑎᒋᔭᐅᔪᓂᑦ ᓱᕐᓗ ᓴᕕᕋᔭᓂ 
ᐊᒻᒪᓗ ᓴᓇᔾᔪᑎᐅᓂᐊᖅᑐᓂᑦ ᓱᕐᓗ ᐱᓐᖑᐊᕐᕕᐅᔪᓄᑦ, ᐊᑐᖅᑕᐅᕙᓐᖏᓚᑦ ᐱᖁᔭᒃᓴᓂᑦ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᓄᑕᕋᒃ. 
 
ᓄᑕᕋᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᔫᒥ ᐃᓕᓐᓂᐊᕐᕕᒃ ᐃᑭᓚᐅᖅᑎᓪᓗᖑ ᐃᖃᓗᓐᓂ, ᐊᒻᒪᓗ 
ᐱᑕᖃᕆᕗᖅ ᐊᖏᔪᓄᑦ ᑮᓇᐅᔭᓂᑦ ᐊᑐᖅᑕᐅᔪᔅᓴᓄᑦ $9-ᒥᓕᐊᓐ, 165-ᑕᐅᓴᓐ ᓴᓇᔭᐅᓂᖓᓄᑦ ᐃᓕᓐᓂᐊᕐᕕᒻᒧᑦ 
ᐊᐅᔭᐅᓂᐊᖅᑐ 2004-2005. 
 
ᔫᒥ ᐃᓕᓐᓂᐊᕐᕕᒃ ᓇᓪᓕᐅᒃᑲᒫᖃᕐᑐᔅᓴᐅᓚᐅᕋᓗᐊᖅᑯ. ᓱᓕ ᓇᓪᓕᐅᒃᑯᒫᓂᑦ ᐱᓚᐅᓐᖏᓚᓯ? ᐊᒡᒐᓘᓐᓃᑦ? 
ᖁᔭᓐᓇᒦᒃ. 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ. 
 
ᒥᓂᔅᑕ ᒪᓃᑦᑐᖅ ᑖᒻᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᔫᒥ ᐃᓕᓐᓂᐊᕐᕕᒃ ᐃᑭᓚᐅᖅᑎᓪᓗᒍ, ᑐᐊᕕᖅᑐᓂ 
ᐸᕐᓇᐅᑎᓂᑦ ᐱᔭᕆᐊᖃᓚᐅᖅᑯᒍᑦ ᐊᒻᒪᓗ ᓇᒃᑭᑦ ᑮᓇᐅᔭᓂᑦ ᕿᓂᕆᐊᖃᓚᐅᖅᑯᒍᑦ. ᐳᐃᒍᕋᒪ ᑭᓱ 
ᐊᑎᖃᕐᑎᑕᐅᒻᒪᖔᖅ ᓇᓪᓕᐅᒃᑯᒫᖅ. ᓇᓪᓕᐅᑯᒫᕗᑦ ᐊᑭᖏᓐᓂ ᐊᑕᖐᒍᓐᓇᓚᐅᓐᖏᓚᖅ. ᑕᐃᒪ, 
ᓴᓂᕝᕙᐃᒋᐊᖃᓚᐅᖅᑯᒍᑦ $10-ᒥᓕᐊᓐ ᓇᓪᓕᐅᑯᒫᖏᑦ ᐊᑕᖐᒍᓐᓇᓚᐅᓐᖏᓂᖏᓐᓄᑦ ᐊᑭᓕᒫᖓᓂᑦ. ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐊᐱᖅᑯᓯᔅᓴᖃᒃᑲᓂᖅᑮ? ᓄᑕᕋᒃ. 
 
ᓄᑕᕋᒃ (ᑐᓵᔨᑎᒍᑦ): ᓇᓐᓂᖅᓴᒥᑦ ᑲᑎᒪᓂᖃᕐᓂᐊᕋᑦᑕ ᐅᓪᓗᒥ, ᓇᐃᓈᕐᓂᐊᖅᑲᕋ ᐊᐱᖅᑯᓯᕋ. ᑕᕝᕙᓂ ᑮᓇᐅᔭᐃᑦ 
ᐊᑐᖅᑕᐅᔪᔅᓴᓂ, 2004-2005 ᐱᓕᕆᕕᐅᔪᒧᑦ ᐃᓕᓐᓂᐊᕐᕕᓄᑦ. ᐱᑕᖃᖅᑑᔮᓐᖏᓚᖅ ᐸᕐᓇᐅᑎᐅᔪᓂᑦ ᓄᑖᓄᑦ 
ᐃᓕᓐᓂᐊᕐᕕᓄᑦ, ᓄᑖᓪᓚᑦᑖᓄᑦ ᐃᓕᓐᓂᐊᕐᕕᓄᑦ. ᖃᖓᓕ ᑕᑯᔪᒫᖅᑭᑕ ᐸᕐᓇᐅᑎᐅᔪᓂᑦ ᓄᑖᒥᑦ 
ᐃᓕᓐᓂᐊᕐᕕᓕᐅᕐᓂᕐᒥᑦ. ᐅᖃᐅᓯᖃᓐᖏᓚᖓ ᐃᓐᓇᕐᓄᑦ ᐃᓕᓐᓂᐊᕐᕕᐅᒐᔭᖅᑐᓂᑦ. ᖁᔭᓐᓇᒦᒃ, ᐃᒃᓯᕙᐅᑖᖅ 
ᐊᒻᒪᓗ ᒥᓂᔅᑕ, ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ. 
 
ᒥᓂᔅᑕ ᒪᓃᑦᑐᖅ ᑖᒻᓴᓐ (ᑐᓵᔨᑎᒍᑦ): ᐄ, ᐃᒃᓯᕙᐅᑖᖅ, ᐊᕙᑎᓄᑦ ᐊᕐᕌᒎᓄᑦ ᐸᕐᓇᐅᑎᖃᖅᑯᒍᑦ ᐊᖏᔪᓄᑦ 
ᐊᒻᒪᓗ ᖃᐅᔨᓵᕆᓯᒪᓕᖅᑲᕗᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐊᐱᖅᑯᓯᔅᓴᖃᒃᑲᓂᖅᑮᑦ, ᓄᑕᕋᒃ? 
 
ᓄᑕᕋᒃ (ᑐᓵᔨᑎᒍᑦ): ᐊᑐᕋᓱᒃᑲᒃᑯ ᐊᐱᖅᓱᕈᓐᓇᕐᓂᕋ. ᐃᖃᓗᒃᑑᑦᑎᐊᕐᒥ, ᐅᖃᓕᒫᒐᖃᕐᕕᒃ, ᐃᓕᓐᓂᐊᕐᑎᓄᑦ 
ᐊᖏᕐᕋᖃᕐᕕᒃ, ᓴᓂᕐᕙᐃᓯᒪᕗᑦ ᐃᓚᒋᐊᕈᑎᐅᔪᓂᑦ $500-ᑕᐅᓴᓐ ᒥᑭᓗᐊᕐᓂᕐᖔᑦ ᓴᓂᕐᕙᖅᑕᐅᓯᒪᔪᖅ? ᑕᒪᓐᓇ 
ᐃᓚᒋᐊᕈᑎᖃᖅᓯᒪᕚ ᐱᔾᔪᑎᒋᓪᓗᒍ? 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ. 
 
ᒥᓂᔅᑕ ᒪᓃᑦᑐᖅ ᑖᒻᓴᓐ (ᑐᓵᔨᑎᒍᑦ): ᐃᖃᓗᒃᑑᑦᑎᐊᕐᒥ, ᓯᓚᑦᑐᓴᕕᒃᑯᓐᓄ ᐃᓕᓐᓂᐊᕐᑎᐅᔪᓄᑦ ᐊᖏᕐᕋᖃᕐᕕᒃ, 
ᑕᒪᓐᓇ ᒪᑐᐃᒃᑲᓐᓂᕆᐊᖃᓚᐅᕋᑦᑎᒍ ᐊᒻᒪᓗ ᑕᕝᕙᖔᕐᓂᐊᕐᖓᑕ ᐊᖏᔪᓄᑦ ᐊᑐᖅᑕᐅᔪᔅᓴᓄᑦ ᑮᓇᐅᔭᐃᑦ. 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᓄᑕᕋᒃ. 
 
ᓄᑕᕋᒃ (ᑐᓵᔨᑎᒍᑦ): ᖁᔭᓐᓇᒦᒃ. ᑕᕝᕗᖓᑦᑕᐅᖅ ᓴᓂᑭᓗᐊᕐᒧᑦ, ᑮᓇᐅᔭᐃᑦ ᓴᓂᕐᕙᖅᑕᐅᓯᒪᕗᑦ 650-ᑕᐅᓴᓐᖑᔪᑦ. 
ᑕᒪᓐᓇ ᐱᔭᕇᖅᓯᒪᓕᖅᑳ, ᑕᐃᒪᓐᓇ ᑕᑯᔅᓴᐅᔪᖃᕈᓐᓃᖅᑳ ᑖᔅᓱᒧᖓ? ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᓄᑕᕋᒃ ᐊᐱᕆᕗᖅ ᑐᑭᓯᑎᑦᑎᒋᐊᕈᑎᓂᑦ ᑕᑯᓐᖏᒻᒪᑦ. ᑕᕝᕗᓐᖓᕈᑦᑕ ᓄᓇᓕᓐᓄᑦ 
ᒐᕙᒪᐅᔪᓄᑦ ᐊᒻᒪᓗ ᐃᖏᕐᕋᔪᓕᕆᔨᒃᑯᓐᓄᑦ ᑕᑯᔅᓴᐅᓂᐊᖅᑯᑦ ᐸᕐᓇᐅᑎᖏᑦ ᐱᖃᓯᐅᔾᔨᔪᑦ 2009-ᒧᑦ. 
ᐅᖃᐅᑎᒋᐊᕈᒪᑐᐃᓐᓇᖅᑲᒋᑦ ᑕᒪᔅᓱᒥᖓ, ᒥᓂᔅᑕ. 

ᒥᓂᔅᑕ ᑖᒻᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᓐᓇ 650-ᑕᐅᓴᓐ ᓴᓂᑭᓗᐊᕐᒧᑦ, ᐃᓕᓐᓂᐊᕐᑏᑦ 
ᐊᒥᓲᓂᖏᑦ ᐊᒻᒪᓗ ᐃᓕᓴᐃᔨᓄᑦ ᐊᒥᓱᒻᒪᕆᐅᓚᐅᖅᑯᑦ ᑕᒪᓐᓇ ᐱᒋᐊᖅᑎᑦᑎᔾᔪᑎᐅᕚ ᑎᑎᕋᐅᔭᖅᑕᐅᓂᖓᓄᑦ 
ᐃᓕᓐᓂᐊᕐᕕᒻᒧᑦ 2003/2004 ᐊᒻᒪᓗ ᐊᖏᖅᑕᐅᓯᒪᓕᖅᑳ ᓄᑖᒥ ᐃᓕᓐᓂᐊᕐᕕᒻᒥ ᓴᓇᔭᐅᓂᖓᓄᑦ ᓴᓂᑭᓗᐊᕐᒥ? 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᓄᑕᕋᒃ. 
 
ᓄᑕᕋᒃ (ᑐᓵᔨᑎᒍᑦ): ᖃᐅᔨᒍᒪᑐᐃᓐᓇᖅᑯᖓ ᖃᖓ ᐃᓕᓐᓂᐊᕐᕕᐅᓛᖅᑐ ᓴᓇᔭᐅᒋᐊᕋᔭᕐᒪᖔᖅ ᓴᓂᑭᓗᐊᕐᒥ. 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ. 
 
ᒥᓂᔅᑕ ᑖᒻᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐃᓕᓐᓂᐊᕐᕕᒃ, ᑖᓐᓇ ᐱᔭᕇᖅᓯᒪᖁᔭᕋᓗᐊᕗᑦ ᒫᑦᓯᐅᓕᖅᑲᑦ 
2004 ᓴᓇᔭᐅᓂᖓ ᐊᒻᒪᓗ ᖃᓄᐃᓕᖓᓂᖓ ᐱᔭᕇᑐᐊᖅᑲᑦ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᓄᑕᕋᒃ. 
 
ᓄᑕᕋᒃ (ᑐᓵᔨᑎᒍᑦ): ᐃᓐᓇᕐᓄᑦ ᐃᓕᓐᓂᐊᕐᕕᐅᔪᖅ ᓄᓇᕗᒻᒥ. ᖃᐅᔨᒪᕗᖓ ᑮᓇᐅᔭᖅᑕᖃᑦᑎᐊᖏᒻᒪᑦ ᑕᒪᒃᑯᓄᖓ 
ᐃᓐᓇᕐᓄᑦ ᐃᓕᓐᓂᐊᕐᕕᓄᑦ ᓄᓇᕗᒻᒥ. ᐃᓚᖏᓐᓂ ᓄᓇᓕᐅᔪᓂᑦ, ᐃᓐᓇᕐᓄᑦ ᐃᓕᓐᓂᐊᕐᕕᐅᔪᑦ ᐱᑐᖃᒻᒪᕆᐅᕗᑦ 
ᐊᒻᒪᓗ ᓴᓇᔭᐅᑦᑎᐊᕆᐊᖃᖅᑐᑎᑦ. ᑭᓱᓂ ᐸᕐᓇᐅᑎᑕᖃᖅᑳ ᑕᒪᒃᑯᓄᖓ ᐃᓐᓇᕐᓄᑦ ᐃᓕᓐᓂᐊᕐᕕᐅᔪᓄᑦ 
ᐱᔭᐅᔭᕆᐊᖃᕐᖓᑕ ᓄᓇᓕᓐᓂ? 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᓈᓚᑲᐃᓐᓇᕆᔅᓯ? ᒥᓂᔅᑕ ᑖᒻᓴᓐ. 
 
ᒥᓂᔅᑕ ᒪᓃᑦᑐᖅ ᑖᒻᓴᓐ (ᑐᓵᔨᑎᒍᑦ): ᐅᖃᖅᑲᐅᒐᒪ ᐱᑕᖃᕋᑦᑕ ᐊᕙᑎᓄᑦ ᐸᕐᓇᐅᑎᓂᑦ ᐱᑕᖃᕐᓂᕋᖅᑐᖓ 
ᐊᒻᒪᓗ ᑖᒃᑯᐊ ᐱᖃᓯᐅᔾᔨᕗᑦ ᐃᓐᓇᕐᓄᑦ ᐃᓕᓐᓂᐊᕐᕕᐅᕙᑦᑐᓂᑦ ᐊᒻᒪᓗᑦᑕᐅᖅ ᐃᓕᓐᓂᐊᕕᓐᓄᑦ 
ᐋᖅᑭᒋᐊᕈᑎᐅᓂᐊᖅᑐᓂᑦ ᐅᕝᕙᓘᓐᓃ ᐊᖏᓪᓕᒋᐊᖅᑎᑦᑎᓂᕐᒥᑦ ᐃᓕᓐᓂᐊᕐᕕᐅᔪᓄᑦ. 
 
ᐸᕐᓇᐅᑎᖃᖅᑯᒍᑦ ᓄᓇᓕᓕᒫᓄᑦ ᓄᓇᕗᒻᒥ. ᒥᑦᑎᒪᑕᓕᒻᒥ, ᐆᑦᑑᑎᒋᓗᒍ, ᐃᓐᓇᕐᓄᑦ ᐃᓕᓐᓂᐊᕐᕕᐅᔪᖅ 
ᐊᓯᔾᔨᖅᑕᐅᔭᕆᐊᖃᕐᖓᑦ ᐊᒻᒪᓗ ᖃᓄᐃᑦᑑᓂᐊᕐᒪᖔᖅ ᐋᖅᑭᓯᓯᒪᓕᖅᑯᑦ ᑖᕝᕗᖓ ᐃᓕᓐᓂᐊᕐᕕᐅᔪᒧᑦ. ᐊᕐᕌᒎᓄᑦ 
ᐊᕙᑎᓄᑦ ᐸᕐᓇᐅᑎᖃᖅᑯᒍᑦ ᑕᐃᒪᐃᑦᑐᕈᔪᓐᓄᑦ. ᖁᔭᓐᓇᒦᒃ, ᐃᒃᓯᕙᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᓄᑕᕋᒃ. 
 
ᓄᑕᕋᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐃᓐᓇᕐᓄᑦ ᐃᓕᓐᓂᐊᕐᕕᐅᔪᖅ ᒥᑦᑎᒪᑕᓕᒻᒥ, ᑕᑯᔭᐅᓯᒪᕗᖅ, ᐊᒻᒪᓗ 
ᐊᖏᔫᓐᖏᒻᒪᕆᑉᐳᖅ. ᖃᐅᔨᒍᒪᑐᐃᓐᓇᕋᑖᖅᑯᖓ ᓇᓪᓕᐊᓐᓂ ᐊᕐᕌᒍᒥ ᐸᕐᓇᐅᑕᐅᓯᒪᒻᒪᖔᖅ ᑖᓐᓇ ᐃᓐᓇᕐᓄᑦ 
ᐃᓕᓐᓂᐊᕐᕕᐅᒐᔭᖅᑐᖅ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᑖᒻᓴᓐ. 
 
ᒥᓂᔅᑕ ᒪᓃᑦᑐᖅ ᑖᒻᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᒥᑦᑎᒪᑕᓕᒻᒧᑦ, ᑕᕝᕙᓂ ᓯᕗᓂᑦᑎᓐᓂ ᑮᓇᐅᔭᓄᑦ 
ᐊᑐᖅᑕᐅᔪᔅᓴᓂᑦ, ᐸᕐᓇᐅᑎᑦᑎᓃᑉᐳᖅ 2006 ᐊᒻᒪᓗ 2007. ᐃᓕᓐᓂᐊᕐᕕᐅᔪᖅ ᐱᔭᕇᖅᑕᐅᒐᓐᖑᐊᖅᑯ  

ᑲᑎᒪᔨᐅᔪᖅ ᐊᖏᖃᑎᖃᕈᓐᓇᖅᑲᑦ ᑖᒃᑯᓂᖓ ᐸᕐᓇᐅᑎᐅᔪᓂᑦ ᒫᓐᓇᐅᔪᖅ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒪᒃᓖᓐ. 
 
ᒪᒃᓖᓐ: ᖁᔭᓐᓇᒦ, ᐃᒃᓯᕙᐅᑖᖅ. ᐊᐱᖅᑯᓯᑐᐊᐸᓗᒐ ᑕᕝᕙᓂ ᐊᖏᔫᑎᓂᑦ ᐊᑐᖅᑕᐅᔪᔅᓴᓂᑦ. ᐊᕐᕌᒎᓕᖅᑐᓂᑦ 
ᓄᓇᑦᑎᓐᓂ, ᖃᐅᔨᓯᒪᓕᖅᑯᖓ ᐊᒥᓲᓂᖅᓴᐅᓕᕐᓂᖏᓐᓂ ᓱᕋᑦᑎᕆᔪᓂᑦ ᐃᓕᓐᓂᐊᕐᕕᐅᑉ ᓯᓚᑖᓂ. 
 
ᑕᐃᒪ, ᐅᖃᖃᑎᖃᓚᐅᖅᑯᖓ ᓴᓇᔪᓕᕆᔨᑯᓐᓂ ᖃᒪᓂᑦᑐᐊᕐᒥ ᐊᒻᒪᓗ ᐊᓯᔾᔩᓯᒪᓕᖅᑯᑦ ᖁᓕᓂ ᐃᒐᓛᕐᓂᑦ, 
ᑕᐃᒃᑯᐊ ᓯᓕᑦᑐᑦ ᐃᒐᓛᖑᔪᑦ ᐅᖁᒪᐃᑦᑐᑎᓪᓗ ᐊᑭᖃᕐᑐᑎᓪᓗ $5-ᑕᐅᓴᓐ ᐊᕐᕌᒎᓐᓄᑦ ᒪᕐᕉᓐᓄ.  
 
ᑕᐃᒪᓐᓇ ᐅᖃᐅᓯᖃᕐᓂᐊᖅᑯᖓ, ᐅᖃᕈᒪᓐᖏᒃᑲᓗᐊᖅᑎᓪᓗᖓ, ᓯᕗᒨᖅᐸᓪᓕᐊᒐᑦᑕ, ᓄᓇᕗᑦᑎᓐᓂ ᓱᕋᔭᐃᓂᕐᒥᑦ. 
ᐃᓛᓐᓂᒃᑯᑦ ᓱᕈᓰᑦ, ᐃᓅᓱᑦᑐᐃᑦ ᐅᓐᓄᐊᒃᑯᑦ ᐱᓱᕋᔭᑦᑐᑎᑦ ᐊᒻᒪᓗ ᓱᕌᔭᐃᓪᓗᑎᑦ ᐃᒐᓛᓂᑦ ᐊᒻᒪᓗ 
ᐊᓯᖏᓐᓂ..ᐊᒻᒪᓗ ᐊᐱᖅᑯᓯᕋ, ᐅᖃᖃᑎᖃᓚᐅᕋᒪ ᐃᓕᓐᓂᐊᕐᕖᑦ ᐊᖏᔪᖅᑳᖓᓄᑦ ᐊᒻᒪᓗ , ᖃᐅᔨᒪᕗᓯ, 
ᐸᓖᓯᓐᖑᐊᓂᑦ ᐃᖅᑲᓇᐃᔭᖅᑎᖃᖅᑯᒍᑦ ᐊᒻᒪᓗ ᐸᓖᓯᒃᑯᑦ, ᑭᓯᐊᓂᓕ ᑕᒪᒃᑯᐊ ᐊᖏᔫᒻᒪᑕ ᐃᓪᓘᔪᑦ ᐊᒻᒪᓗ 
ᑕᑯᓗᒍ ᖃᒪᓂᑦᑐᐊᕐᒥ ᐃᓕᓐᓂᐊᕐᕕᐅᔪᑦ, ᑖᒃᑯᐊ ᒪᕐᕉᒃ ᐊᑯᕐᖓᓐᓂ ᑕᑯᓐᓇᖅᑯᒍᑦ $30-ᒥᓕᐊᓐ ᐱᖁᑎᒋᔭᐅᔫᓐᓂ, 
ᐊᓯᔾᔨᕆᐊᖃᕐᓂᖅᑲᑎ ᖃᖓᑐᐃᓐᓇᒃᑯᑦ, ᐅᖃᕈᒪᓐᖏᒃᑲᓗᐊᖅᑯᖓ, ᐃᑭᓐᓂᖅᑲᑎ ᐅᕝᕙᓘᓐᓃᑦ ᑭᓱᑐᐃᓐᓇᕐᒧᑦ. 
 
ᑭᓯᐊᓂᓕ ᐅᖃᐅᓯᕆᒐᓱᑦᑕᕋ ᑕᕝᕙᓂ ᐅᓪᓗᒥᐅᓕᖅᑐᑦ ᓄᓇᕗᑦᑎᓐᓂ ᐊᔾᔨᓕᐅᕈᑎᐅᔪᓂᑦ ᐊᑐᕆᐊᖃᓕᖅᑯᒍᑦ 
ᓯᓚᑖᓂ ᐃᓪᓘᔪᑦ ᖃᓄᐃᑦᑕᐃᓕᒪᑎᑦᑎᓂᕐᒧᑦ. 
 
ᓂᐅᕕᕐᕕᒃᑯᑦ ᓄᑖᒥ ᓴᓇᓚᐅᕐᖓᑦ ᓂᐅᕕᕐᕕᒻᒥ ᖁᓕᐅᓕᖅᑐᑦ ᐊᕐᕌᒎ ᐊᒻᒪᓗ ᑕᐃᔅᓱᒪᓂ ᒥᑕᐅᑎᒋᓚᐅᖅᑲᕗᑦ, 
ᑭᓯᐊᓂᓕ ᐊᔾᔨᓕᐅᕈᑎᓂᑦ ᐋᖅᑮᓪᓗᑎᑦ ᓯᓚᑖᒍᑦ ᐊᒻᒪᓗ ᐃᓗᐊᒍᑦ ᐊᒻᒪᓗ ᑖᓐᓇ ᓱᕋᔭᐃᓂᕐᒥᑦ 
ᐊᑦᑎᒋᐊᖅᑎᑎᒻᒪᕆᓚᐅᖅᑯ 200%-ᒥᑦ. 
 
ᐅᖃᖅᑯᖓᓕ ᓄᓇᓕᓐᓂ ᐃᓕᓐᓂᐊᕐᑐᓕᕆᔨᒃᑯᑦ ᑲᑎᒪᔨᖏᑕ ᐊᐅᓚᓂᕆᔭᖓᓂᑦ ᑮᓇᐅᔭᓂᑦ ᑕᕝᕙᖔᓐᖏᓪᓗᑎᑦ 
ᑕᖅᑭᑕᒫᑦ ᐅᕝᕙᓘᓐᓃᑦ ᐊᕐᕌᒎᑕᒫᑦ, ᐄ, ᐱᖃᑕᐅᑎᑕᐅᔪᓐᓇᖅᑯ ᐊᖏᔪᒃᑯᑦ ᐸᕐᓇᐅᑎᐅᓗᓂ, 
ᐊᔾᔨᓕᐅᕈᑎᖃᕐᑎᑦᑎᓂᕐᒥᑦ ᓯᓚᑖᓂ ᐊᒻᒪᓗ ᓱᓪᓗᑯᑖᖓᓂ ᐃᓪᓗᒥ ᖃᓄᐃᑦᑕᐃᓕᒪᑦᑎᓂᕐᒧᑦ. 
 
ᐊᑐᖅᓯᒪᔭᒃᑯᓪᓕ, ᖃᒪᓂᑦᑐᐊᕐᒥ, ᐊᕐᕌᒎᓕᖅᑐᑦ ᐃᓚᖏᓐᓂ ᐃᓘᔪᓂᑦ ᓄᓇᓕᒻᒥ ᐊᒻᒪᓗ ᑕᒪᓐᓇ ᒐᕙᒪᒃᑯᑦ 
ᐊᓪᓚᕝᕕᖁᑎᖏᓐᓄ ᐊᑐᖅᑕᐅᔪᓐᓇᑐᐃᓐᓇᕆᐊᖃᖅᑯ ᓯᕗᓂᑦᑎᓐᓂ ᓯᓚᑖᒍᑦ ᐃᓘᑉ ᐊᔾᔨᓕᐅᕈᑎᓂᑦ 
ᐋᖅᑭᔅᓱᐃᓗᑎᑦ ᐊᒻᒪᓗ ᓱᓪᓗᑯᑖᖏᓐᓂ ᑭᓇᑐᐃᓐᓇᖅ ᐃᓵᖅᓴᓂᖅᑲᑦ ᐊᒻᒪᓗ ᓱᕌᔭᐃᓂᐅᔪᒥᑦ 
ᐊᑲᐅᓐᖏᓕᐅᕈᑎᐅᔪᖅ ᐲᖅᑕᐅᔪᓐᓇᕋᔭᖅᑯ. 
 
ᑕᐃᒪ, ᖃᐅᔨᒋᐊᖁᔨᕗᖓ ᑕᑯᒋᐊᕐᓗᑎᑦ ᓴᐳᔾᔨᓂᕐᒧᑦ ᐊᒻᒪᓗ ᑕᒪᓐᓇ ᓴᐳᔾᔩᓂᖅ ᐊᑭᖃᕐᑐᔅᓴᐅᕗᖅ $50-ᑕᐅᓴᓐ. 
ᑖᓐᓇᓕ ᐊᑭᑭᑦᑐᕈᓘᔮᖅᑯ $15-20 ᒥᓕᐊ-ᓂᑦ ᐊᑭᓕᓐᓄᑦ ᐃᓪᓘᔪᓂᑦ. 
 
ᑕᐃᒪ, ᐊᐱᕆᕙᕋ ᒥᓂᔅᑕᐅᔪᖅ ᐊᒻᒪᓗ ᐊᖏᔪᓂᑦ ᐸᕐᓇᑎᐅᔪᖅ ᐊᒻᒪᓗ ᑐᖏᓕᖓ ᒥᓂᔅᑕᐅᑉ ᐃᓱᒪᔅᓴᖅᓯᐅᖁᓪᓗᓯ 
ᐊᕐᕌᒎᓂᐊᖅᑐᓂᑦ ᐋᖅᑮᓂᕐᒥᑦ ᐊᔾᔨᓕᐅᕈᑎᐅᔪᓂᑦ ᐃᓕᓐᓂᐊᕐᕕᓄᑦ ᐋᖅᑭᕝᕕᐅᖁᔨᔪᓄᑦ, ᑕᑯᔪᒪᓐᖏᓐᓇᒪᓕ  

ᐱᔪᒪᓐᖏᑦᑐᓂᑦ ᐋᖅᑭᓯᑎᑦᑎᓂᕐᒥᑦ, ᐅᖃᕋᑖᕋᒪ ᑕᐃᒪᐃᑉᐸᓕᐊᑐᐃᓐᓇᕐᖓᑕ ᓄᓇᓕᓐᓂ ᓱᕋᑦᑎᓂᐅᔪᖅ ᐊᒻᒪᓗ 
ᖃᐅᔨᒪᕗᕕ, ᑕᐃᒪᐃᑦᑐᓂ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᑖᒻᓴᓐ. 
 
ᒥᓂᔅᑕ ᒪᓃᑦᑐᖅ ᑖᒻᓴᓐ (ᑐᓵᔨᑎᒍᑦ): ᖁᔭᓐᓇᒦ, ᐃᒃᓯᕙᐅᑖᖅ. ᐅᖃᖃᑎᒋᓂᐊᖅᑲᒃᑲ ᓴᓇᔪᓕᕆᔨᐅᔪᑦ 
ᐸᕐᓇᐅᑎᖃᕐᓂᕐᒥᑦ ᐊᔾᔨᓕᐅᕈᑎᓂᑦ ᐋᖅᑭᔅᓯᓂᕐᒥᑦ ᐃᓕᓐᓂᐊᕐᕕᓄᑦ ᐊᒻᒪᓗ ᖁᓚᓐᖏᓚᖓ 
ᖃᒪᓂᑦᑐᐊᕐᒥᑑᓐᖏᑦᑐᖅ, ᐃᓱᒫᓘᑎᐅᖏᑦᑐᖅ ᑭᓯᐊᓂᓕ ᐊᒥᓱᓄᑦ ᓄᓇᕗᒻᒥ ᓄᓇᓕᐅᔪᓄᑦ. 
 
ᐱᓗᐊᖅᑐᒥ ᓱᕋᑦᑎᔪᓂᑦ ᐅᕝᕙᓘᓐᓃ ᐃᑭᑎᑦᑎᒋᐊᕐᓂᕐᒥᑦ ᓴᓪᓕᓂ ᐊᒻᒪᓗ ᐊᓯᖏᑦ ᐊᒻᒪᓗ ᓱᕋᐃᓂᖅ ᓯᓚᑎᐅᔪᓂᑦ 
ᐃᓪᓗᓂ, ᓯᓚᑎᐅᔪᓂᑦ ᐃᓕᓐᓂᐊᕐᕕᓂᑦ ᐅᕝᕙᓘᓐᓃᑦ ᐊᓐᓂᑭᑦᑐᐊᔾᔪᒃᑯᕕᒻᒥ, ᑎᑎᕋᐅᖅᕕᐅᓯᒪᔪᓂᑦ ᓯᓚᑎᖏᓐᓂ 
ᐃᓘᔪᑦ. 
 
ᖃᐅᔨᒪᒋᐊᕆᐊᖃᖅᑯᒍᑦ ᑕᐃᒪᐃᔾᔮᒍᓐᓃᖁᓪᓗᒍ ᓄᓇᓕᓐᓂ. ᑕᑯᖃᑦᑕᖅᓯᒪᕗᖓ ᐊᐅᓪᓚᖃᑦᑕᖅᑐᖓ ᐃᓚᖏᑦ 
ᓴᕕᕋᔭᐅᔪᓂᑦ ᓯᓚᑎᖏᓐᓂ ᐊᖅᑭᔅᓯᓯᒪᓪᓗᑎᑦ ᐃᓕᓐᓂᐊᕐᕖᑦ ᐊᒻᒪᓗ ᑕᒪᓐᓇ ᐱᐅᔪᒐᔭᖅᑯ ᓱᕋᑦᑎᑎᓂᕐᒧᑦ 
ᐃᒐᓚᐃᔭᐃᓪᓗᑎᑦ. 
 
ᐄ, ᐃᒃᓯᕙᐅᑖᖅ, ᐊᖏᖃᑎᒋᕙᕋ ᒪᓕᒐᓕᐅᖅᑎᐅᔪᖅ, ᐱᓇᓱᐊᕐᓂᐊᖅᑯᖓ ᑕᒪᓐᓇ ᐱᖃᑕᐅᖃᓯᐅᑎᖁᓗᒍ 
ᐸᕐᓇᐅᑎᐅᔪᓄᑦ ᐊᖏᔪᓄᑦ ᓱᕐᓗ ᐊᔾᔨᓕᐅᕈᑎᐅᔪᓂᑦ ᐊᒻᒪᓗ ᓴᕕᕋᔭᓐᓂ ᐃᒐᓛᓂᑦ ᐋᖅᑭᔅᓯᓂᕐᒥᑦ ᓯᓚᑖᓄᑦ 
ᐃᓕᓐᓂᐊᕐᕕᐅᔪᓄᑦ ᑕᒪᒃᑯᓄᖓ ᓄᓇᓕᓐᓄᑦ ᐱᔪᒪᒐᔭᖅᑐᓄᑦ. ᖁᔭᓐᓇᒦ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᑭᓱᓗ, ᒪᒃᓖᓐ. 
 
ᒪᒃᓖᓐ: ᖁᔭᓐᓇᒦ, ᐃᒃᓯᕙᐅᑖᖅ. ᖁᔭᓐᓇᒦᒃ ᒥᓂᔅᑕ ᑭᐅᔾᔪᑎᓐᓄᑦ ᖃᐅᔨᒪᕗᖓᓗ 
ᐃᖅᑲᓇᐃᔮᕆᑦᑕᐅᑎᒋᓂᐊᕋᑦᑎᒍ ᑐᐊᕕᐊᕆᓗᒍ. ᑭᓯᐊᓂᓕ ᑲᑉᐱᐊᒋᔭᑐᐊᕋ ᑐᓂᔭᐅᑉᐸᑦ ᓴᓇᔪᓕᕆᔨᒃᑯᓐᓄᑦ, 
ᑐᐊᕕᓐᖏᑦᑑᑎᑕᐅᓂᐊᖅᑯ ᒫᓐᓇᐅᔪᖅ ᐊᒻᒪᓗ ᐅᖃᕐᓂᐊᖅᑯᑦ ᑮᓇᐅᔭᖃᓐᖏᓐᓂᖏᓐᓂ. 
 
ᑕᐃᒪ, ᐱᓕᕆᕕᒋᔭᐃᑦ ᐱᓕᕆᐊᖃᖁᓪᓗᒍ ᐊᒻᒪᓗ ᖃᐅᔨᑎᓪᓗᒋᑦ ᓴᓇᔪᓕᕆᔨᒃᑯᑦ ᑕᒪᓐᓇ ᓱᒃᑲᔪᒃᑯᑦ 
ᑲᒪᒋᔭᐅᖁᓗᒍ. ᖁᔭᓐᓇᒦ, ᐃᒃᓯᕙᐅᑖᖅ. ᑕᒪᔾᔭ ᐊᐱᖅᑯᓯᔅᓴᑐᐊᒃᑲ ᐅᓪᓗᒥ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒪᒃᓖᓐ. ᒥᓂᔅᑕ ᑖᒻᓴᓐ. 
 
ᒥᓂᔅᑕ ᒪᓃᑦᑐᖅ ᑖᒻᓴᓐ (ᑐᓵᔨᑎᒍᑦ): ᖁᔭᓐᓇᒦ, ᐃᒃᓯᕙᐅᑖᖅ. ᓴᓇᔪᓕᕆᔨᒃᑯᑦ ᒥᓂᔅᑕᖓ ᐊᖏᕋᑖᖅᑯ ᓂᐊᖁᓂ 
ᐊᐅᓚᑎᑦᑐᓂᐅᒃ ᐃᖅᑲᓇᐃᔭᖅᑎᒥᓂᑦ ᐅᖃᖃᑎᖃᕐᓂᐊᕐᓂᕋᖅᑐᓂ. ᖁᔭᓐᓇᒦ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ ᑖᒻᓴᓐ. ᒪᒃᓖᓐ, ᑭᓱᓗ. ᒪᒃᓖᓐ. ᕼᐊᕕᐅᔭᖅ. 
 

 



ᐅᓪᓗᑐᐃᓐᓇᖅ, ᐅᑐᐱᕆ 24, 2003 ᓄᓇᕗᒻᒥ ᒪᓕᒐᓕᐅᕐᕕᖕᒧᑦ ᑲᑎᒻᒪᔾᔪᑏᑦ    
 

4101 

Hᐊᕕᐅᔭᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐅᖃᐅᓯᕆᖅᑲᐅᔭᓐᓂ ᑕᕝᕙᓂ ᐅᖃᖅᓯᒪᓐᖏᑦᑐᒥ 
ᓯᓚᑦᑐᓴᖅᕕᑦ ᓄᓇᕗᒻᒥ, ᐸᕐᓇᐅᑎᖃᖅᑭᓰᑦ ᐅᕝᕙᓘᓐᓃᑦ ᓇᒥ ᓴᓇᔪᖃᕐᓂᐊᖅᑲ ᓯᓚᑦᑐᓴᕐᕕᒻᒥ ᐱᔭᕆᐊᓕᓐᓄᑦ 
ᐸᕐᓇᑎᖃᖅᑭᓰ ᑕᕙᓂ ᐅᖃᐅᓯᕆᔪᓐᓇᑕᓐᓂ ᐅᕝᕙᓘᓐᓃᑦ ᐸᕐᓇᐅᑎᑕᖃᖅᑳ ᐱᕙᓪᓕᐊᓂᐊᕋᔅᓯ ᖃᐅᔨᓂᐊᕋᔅᓯ 
ᓇᓕᐊ ᐱᔭᕆᐊᖃᕐᒪᖔᑕ, ᐱᔭᕇᖅᐸᓪᓕᐊᓕᖅᑭᓯᐅᖅᑲᐃ. ᖁᔭᓐᓇᒦ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᕼᐊᕕᐅᔭᖅ. ᒥᓂᔅᑕ ᑖᒻᓴᓐ. 
 
ᒥᓂᔅᑕ ᒪᓃᑦᑐᖅ ᑖᒻᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐸᕐᓇᐅᑎᖃᖅᑯᒍᑦ ᐊᕙᑎᓄᑦ ᐊᕐᕌᒎᓄᑦ 
ᑕᐃᒪᐃᑦᑐᓄᑦ ᐃᓕᓐᓂᐊᕕᓐᓄᑦ ᓱᕐᓗ ᓯᓚᑦᑐᓴᖅᕕᓐᓂ ᐊᒻᒪᓗ ᓄᓇᓕᓐᓂ ᐃᓐᓇᕐᓄᑦ ᐃᓕᓐᓂᐊᕐᕕᐅᔪᓂᑦ 
ᑭᓯᐊᓂᓕ ᑐᑭᓯᒋᐊᖃᖅᑯᓯ ᓯᓚᑦᑐᓴᖅᕕᒃᑯᑦ ᓇᒻᒥᓂᖅ ᑲᑎᒪᔨᖃᓐᖓᑕ ᐊᒻᒪᓗ ᓇᒻᒥᓂᖅ ᐸᕐᓇᐅᑎᖃᕐᑐᑎᑦ 
ᐊᖏᔪᓄᑦ ᑮᓇᐅᔭᐃᑦ ᐊᑐᖅᑕᐅᔪᔅᓴᐃᑦ. 
 
ᑲᑎᖃᑎᖃᕐᓂᐊᖅᑯᖓ ᓯᓚᑦᑐᓴᕐᕕᒃᑯᑦ ᑲᑎᒪᔨᖏᓐᓂ ᖃᐅᔨᒋᐊᕐᓗᖓ, ᐅᖃᖃᑎᒋᓚᐅᖅᑲᒃᑲ ᓯᓚᑦᑐᓴᖅᕕᒃᑯᑦ 
ᐃᓕᓐᓂᐊᕐᕕᐅᔪᑦ ᒥᔅᓵᓄᑦ ᐊᒻᒪᓗ ᓄᓇᓕᓐᓂ ᐃᓐᓇᕐᓄᑦ ᐃᓕᓐᓂᐊᕐᕕᐅᔪᓂᑦ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᕼᐊᕕᐅᔭᖅ. 
 
Hᐊᕕᐅᔭᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᒃ, ᒥᓂᔅᑕ ᑭᐅᔾᔪᑎᒋᔭᕐᓄᑦ, ᐊᒻᒪᓗ ᓯᓚᑦᑐᓴᖅᕕᒃᑯᑦ 
ᐱᐅᓂᖅᓴᐅᑐᐃᓐᓇᕆᐊᖃᖅᑯᑦ ᐊᑐᖅᑕᖓ, ᐊᒻᒪᓗ ᐊᑕᐅᓯᒃᑲᓂᕐᒥᑦ. 
 
ᐱᒋᐊᕐᓂᖓ ᒐᕙᒪᒃᑯᑦ 1999-ᒥ, ᐱᓕᕆᐊᖅᑕᖃᓚᐅᖅᑯ ᖁᕐᓗᖅᑑᒥ, ᓯᓚᑎᖓ ᐃᓕᓐᓂᐊᕐᕕᐊᓘᑉ, 
ᐱᐅᔪᒻᒪᕆᐅᕗᖅ, ᑕᒪᓐᓇ ᐱᔭᐅᓚᐅᖅᑯ ᐊᒻᒪᓗ ᐱᔭᕇᖅᑕᐅᑦᑕᓯᓐᓇᓕᖅᑐᓂᑦ, ᐃᓕᓐᓂᐊᕕᑦᑎᐊᕙᒻᒪᕆᐅᕗᖅ 
ᓯᓚᑎᖃᑦᑎᐊᕐᓂᖓᒍᑦ. 
 
ᑭᓯᐊᓂᓕ ᑕᕝᕙᓂ ᐸᕐᓇᐅᑎᐅᔪᓂᑦ, ᓯᕗᓪᓕᖅᐹᖓᓂ ᐱᓕᕆᐊᖃᕐᓂᐊᓚᐅᖅᑯᑦ ᐱᖃᓯᐅᔾᔨᔪᒥᑦ ᐅᖃᓕᒫᒐᖃᕐᕕᒻᒥ, 
ᑭᓯᐊᓂᓕ ᖃᐅᔨᒪᓕᖅᑯᖓ ᐅᓪᓗᒥᐅᓕᖅᑐ ᐅᖃᓕᒫᒐᖃᕐᕕᒻᒥ ᑕᕝᕗᖓᖅᓯᔪᒪᓐᓂᕈᑦᑕ ᐊᒻᒪᓗ 
ᐊᑐᖅᑕᐅᔪᓐᓇᖅᑐᓂ ᓄᓇᓕᒻᒥᐅᓄᑦ, ᐱᔪᓐᓇᓚᐅᓐᖏᓚᖅ ᐱᔾᔪᑎᒋᓪᓗᒋᑦ ᐃᓪᓘᔫᑉ ᓴᓇᓯᒪᓂᖏᓐᓄᑦ ᐊᒻᒪᓗ 
ᐊᓯᖏᑦ. ᑕᒻᒪᑐᐃᓐᓇᕆᐊᖃᖅᑯᖓ ᑭᓯᐊᓂᓕ ᑕᐃᒪᐃᔅᓯᒪᕗᖅ. ᐱᔭᐅᒍᓐᓃᕐᓂᑯᑐᐃᓐᓇᐅᓪᓗᓂ ᐳᐃᒍᖅᑕᐅᔮᖅᑯ 
ᐱᓕᕆᐊᕆᔭᐅᓂᐊᖅᑐ. 
 
ᓄᓇᓕᓐᓄᑦ ᐅᖃᓕᒫᒐᖃᕐᕕᐅᔪᑦ ᐊᑐᖅᑕᐅᔪᓐᓇᕐᑐ ᐃᓕᓐᓂᐊᕐᕕᐊᓗᒻᒥ, ᐱᔾᔪᑎᒋᓪᓗᒍ ᐅᖃᖅᑯᖓ, 
ᐅᖃᖃᑎᖃᖅᑐᖓ ᓄᓇᓕᓐᓂ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᓐ ᒫᓐᓇᕈᓘᓚᐅᖅᑐ, ᐊᑕᐅᓯᖅ ᐃᓪᓗᕈᓯᐅᔪᖅ 
ᐊᑐᖅᑕᐅᕗᖅ ᐅᖃᓗᒫᒐᖃᕐᕕᒻᒧᑦ ᐊᒻᒪᓗ ᑖᓐᓇ ᐃᓪᓗᕈᓯᐅᔪᖅ ᓴᓂᓕᑦᑎᐊᕆᓪᓗᓂᐅᒃ, ᐊᒻᒪᓗ ᐊᓯᖏᑦ ᓱᕈᓯᐅᔪᑦ 
ᕿᓂᖅᑐᑎᑦ ᐅᖃᓕᒫᒐᕐᓂᑦ ᐊᒻᒪᓗ ᑖᒃᑯᐊ ᐃᓕᓐᓂᐊᕋᓱᑦᑎᓪᓗᒋᑦ ᐸᕐᕕᓇᓯᓪᓗᑎᑦ, ᖃᐅᔨᔪᒪᑐᐃᓐᓇᖅᑯᖓᓕ 
ᐱᑕᖃᕐᒪᖔᖅ ᐸᕐᓇᐅᑎᐅᔪᒥᑦ ᑕᒪᓐᓇ ᑲᒪᒋᔭᐅᒃᑲᓂᕐᓂᐊᕐᒪᖔᖅ ᑕᓪᓕᒪᓄᑦ ᐊᕐᕌᒎᓄᑦ ᐸᕐᓇᐅᑕᐅᔪᒥᑦ. 
 
ᑕᒪᓐᓇᑦᑕᐅᖃᐃ ᑕᑯᔭᐅᔭᕆᐊᕈᓐᓇᕐᒥᔪᖅ, ᐲᖅᑕᐅᖏᓪᓗᓂ ᑕᕝᕙᓂ ᐊᕐᕌᒎᓂ ᐸᕐᓇᐅᑕᐅᔪᓂᑦ. ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᕼᐊᕕᐅᔭᖅ. ᒥᓂᔅᑕ ᑖᒻᓴᓐ. 
 
ᒥᓂᔅᑕ ᒪᓃᑦᑐᖅ ᑖᒻᓴᓐ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐸᕐᓇᐅᑎᕗᑦ ᐋᖅᑭᔅᓯᒪᓕᖅᑲᕗᑦ ᐊᒻᒪᓗ ᖃᐅᔨᒪᓪᓗᑕ 
ᖃᓄᐃᑦᑑᓂᖏᓐᓂ ᐊᒻᒪᓗ ᐊᑲᐅᓐᖏᓕᐅᕈᑎᐅᔪᓂᑦ ᓯᕗᓂᑦᑎᓂ ᐸᕐᓇᐅᑎᐅᔪᓂᑦ, ᓄᓇᑦᑎᓐᓂ  

ᐃᓕᓐᓂᐊᕕᑦᑖᕈᒪᓯᒪᒐᓗᐊᖅᑯᒍ ᖁᕐᓗᖅᑑᒥ ᑕᕝᕙᓂ ᐊᕙᑎᓂ ᐸᕐᓇᐅᑎᐅᔪᓂᑦ ᐊᖏᔪᓂᑦ ᐊᒻᒪᓗ ᑕᒪᓐᓇ 
ᑕᕝᕗᖓᖅᑕᐅᔪᓐᓇᖅᑲᑦ. ᐅᖃᓕᒫᒐᖃᕐᕕᐅᔪᖅ ᑕᕝᕙᓂ ᓯᕗᓂᑦᑎᓐᓂ ᐸᕐᓇᐅᑎᐅᕗᖅ. ᖁᔭᓐᓇᒦ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᑕᕝᕙᑐᐊᖅ ᕼᐊᕕᐅᔭᖅ. ᑐᑐ. 
 
ᑐᑐ: ᖁᔭᓐᓇᒦ, ᐃᒃᓯᕙᐅᑖᖅ. ᐃᒃᓯᕙᐅᑖᖅ, ᐱᒋᐊᖅᔪᑎᖃᕈᒪᓪᓗᖓ ᖁᕕᐊᒻᒪᕆᑉᐳᖓ ᑕᑯᑦᑕᓯᓐᓇᓕᕆᐊᔅᓴᖅ 
ᐱᓕᕆᐊᕆᔭᐅᓂᐊᖅᑐᓂᑦ, ᓇᒻᒥᓂᕐᓕ ᐊᕐᕌᒎᔪᓂᑦ ᑎᓴᒪᐅᔪᓂᑦ ᐊᒻᒪᓗ ᓯᕗᓂᐊᒍᑦ, ᒥᓂᔅᑕ ᐱᑯ, ᐱᖁᔨᓯᒪᓪᓗᑕ 
ᐱᔭᐅᔭᕆᐊᖃᒻᒪᕆᑦᑐᓂᑦ ᐃᖃᓗᓐᓂ, ᐃᖅᑲᐅᒪᔪᐃᓐᓇᐅᔪᔅᓴᐅᕗᒍᑦ ᐊᕐᕌᒎᒥ ᐃᓕᓐᓂᐊᕐᑏᑦ ᐊᖏᖅᑕᐅᓯᒪᔪᑦ 
ᐊᒻᒪᓗ ᐃᓕᓐᓂᐊᕐᐸᓪᓕᐊᓕᖅᑎᓪᓗᒋᑦ ᑕᕝᕘᓇ ᓯᓚᑦᑐᓴᖅᕕᒃᑯᑦ ᐊᒻᒪᓗ ᓄᖅᑲᖃᑦᑕᖅᑐᑎᑦ ᐊᐅᓪᓚᖃᑦᑕᖅᑐᑎᓪᓗ 
ᓇᒦᕝᕕᔅᓴᖃᓐᖏᓐᓂᑯᖏᓐᓄᑦ. 
 
ᖁᕕᐊᒻᒪᕆᑉᐳᖓ ᐃᓕᓐᓂᐊᕐᑎᓄᑦ ᐊᖏᕐᕋᓐᓄᑦ ᑕᑯᒋᐊᔅᓴᖅ ᐸᕐᓇᐅᑎᐅᔪᓂᑦ ᐊᖏᔪᓂᑦ. 
ᔭᒐᑐᐃᓐᓇᖁᓂᐊᓐᖏᒃᑲᓗᐊᕆᕗᑦ ᑕᐃᒪᐃᓚᐅᖅᓯᒪᒻᒪᑕ. ᑭᓱᒥ ᖃᐅᔨᒪᔾᔪᑎᖃᕈᓐᓇᖅᑭᑖ ᑕᕝᕙᓃᖏᑦᑐᓂᑦ 
ᐱᔭᐅᓂᐊᕋᓗᐊᕐᒪᖔᑕ, ᑕᑯᓂᐊᖅᑭᑖ ᓯᕗᓕᖅᐹᖓᒍᑦ ᐸᕐᓇᐅᑎᐅᔪᑦ ᐊᒻᒪᓗ ᐊᐃᐸᖓᓄᑦ ᑲᔪᓯᓂᖃᕐᓗᑎᑦ, 
ᖃᖓᒃᑯ ᓂᕆᐅᒍᓐᓇᖅᑭᑖ ᑕᒪᓐᓇ ᐱᔭᕇᖅᑕᐅᒐᔭᕐᒪᖔᖅ ᐱᓕᕆᐊᕆᔭᐅᓂᐊᖅᑐᖅ ᐃᓕᓐᓂᐊᕐᑎᓄᑦ 
ᕿᑭᖅᑖᓗᓕᒫᒧᑦ ᓄᑖᖑᔪᖅ ᐊᖏᕐᕋᕆᔭᐅᒐᔭᖅᑐᖅ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᑐᑐ. ᒥᓂᔅᑕ ᑖᒻᓴᓐ. 
 
ᒥᓂᔅᑕ ᒪᓃᑦᑐᖅ ᑖᒻᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᖃᐅᔨᒪᔪᖓ ᐅᖃᖃᑎᖃᑦᓯᒪᓪᓗᖓ ᐃᓕᓐᓂᐊᖅᑎᓂᒃ 
ᓯᓚᑖᓃᒥᐅᑕᓂᒃ, ᖃᐅᔨᒪᔪᖓ ᐱᑕᖃᕆᐊᖃᓪᓚᕆᒻᒪᑦ ᐃᓕᓐᓂᐊᖅᑎᓄᑦ ᐊᖏᕐᕋᕆᔭᐅᒍᓐᓇᖅᑐᓂ ᐊᒻᒪᓗ ᑕᒪᓐᓇ 
ᓴᖅᑭᑕᐅᓯᒪᔪᑦ ᐊᑦᔨᒌᖏᑦᑐᓂᒃ ᒪᓕᒐᓕᐅᖅᑎᓂᒃ ᐊᒻᒪᓗ ᑐᑑᑉ. 
 
ᐆᒪ ᓕᐊᕕᐅᑉ ᑕᑯᔭᐅᑎᑕᖏᑦ ᐱᐊᓂᒃᑕᐅᓯᒪᔭᕆᐊᓕᒃ 2006-2007 ᑐᑭᓯᔪᖓ ᐱᓕᕆᐊᖑᔪᖅ ᒫᓐᓇᐅᒧᖅ 
ᑎᑎᖅᑐᒐᖅᑕᐅᔪᖅ, ᐱᒋᐊᖅᓯᒪᓕᖅᑕᕗᑦ ᐊᒻᒪᓗ ᐲᖅᑕᐅᔾᔮᖓᓂ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᑐᑐ. 
 
ᑐᑐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᑖᓐᓇᓗ ᑕᕝᕙ ᑎᑎᖅᑐᒐᑦᑕᐅᓯᒪᓂᕆᓂᐊᖅᑕᖓ ᐱᖃᓯᐅᔾᔨᓗᓂ ᐊᑕᐅᓯᖅᓯᐅᒧᑦ 
ᐊᒻᒪᑕᐅᖅ ᐊᐃᑉᐸᕇᒃᑐᓄᑦ ᐊᖏᕐᕋᐅᒐᔭᖅᑐᒥᒃ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᑖᒻᓴᓐ. 
 
ᒥᓂᔅᑕ ᒪᓃᑦᑐᖅ ᑖᒻᓴᓐ: ᐱᖃᓯᐅᔾᔨᑐᐃᓐᓇᕆᐊᓕᒃ ᐊᑕᐅᓯᕐᒥ ᐃᓪᓗᕈᓯᓕᒻᒥᑦ ᐃᓪᓗᓂᒃ, ᒪᕐᕉᓐᓂᒃ 
ᐃᓪᓗᕈᓯᖃᑦᑐᒥᒃ ᐃᓪᓗᐃᑦ ᐊᒻᒪᓗ ᐱᖓᓱᓂᒃ ᐃᓪᓗᕈᓯᖃᑦᑐᓂᒃ ᐃᓪᓗᓂᒃ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᑐᑐ. 
 
ᑐᑐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐱᐊᓂᒃᑕᐅᓵᕈᓐᓇᖅᑲᑦ ᐊᒥᓲᓂᖅᓴᓂᒃ ᐃᓄᓐᓂᒃ ᐃᓕᓐᓂᐊᕈᒪᔪᖃᕐᓂᐊᖅᑐᖅ 
ᐃᓂᖃᕈᓐᓇᓛᕐᒪᑕ ᐊᒻᒪᓗ ᐃᒻᒥᓄᑦ ᐱᐅᓂᖅᓴᐅᓗᑎᒃ ᐊᒻᒪᓗ ᐃᒻᒥᓂᒃ ᐃᓕᓐᓂᐊᑦᑎᐊᕐᓕᕐᓗᑎᒃ. 

ᖃᑦᑎᓂᒃ ᐃᓪᓗᓂᒃ ᐅᖃᐅᓯᖃᖅᑭᑕ ᒫᓇ 10-ᖑᕙᑦ, ᑕᓪᓕᒪᑦ, 15-ᓂᑦ ᖃᑦᑎᓂᑦ ᐃᓪᓗᓂᒃ ᑕᑯᓐᓇᖅᑭᑕ 
ᑲᑦᑎᑐᒋᑦ ᑖᒃᓱᒧᖓ ᐱᓕᕆᐊᖑᔪᒧᑦ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᑖᒻᓴᓐ. 
 
ᒥᓂᔅᑕ ᒪᓃᑦᑐᖅ ᑖᒻᓴᓐ: ᑕᑯᓐᓇᕈᓐᓇᖅᑐᒍᖃᐃ 20-ᓂᑦ ᑲᑎᓐᖓᔪᓂᒃ. ᖃᐅᔨᒪᔪᖓ ᓴᓇᔪᒍᑦ ᖃᖏᖅᖠᓂᕐᒥ, 
ᐃᖃᓗᒃᑑᑦᓯᐊᕐᒥ ᐊᒻᒪᓗ ᐅᕙᓂ. ᐅᖃᖅᑲᐅᒐᒪ ᑕᐃᒪ ᓯᓚᑦᑐᖅᓴᖅᕕᒃᑯᑦ ᑲᑎᒪᔨᖃᒻᒪᑕ ᐊᒻᒪᓗ ᑕᒪᓐᓇᓗ 
ᑲᑎᒪᔨᒃᑰᓲᖑᓪᓗᓂ ᑭᓯᐊᓂᓕ ᐅᑯᐊ ᑎᑎᕋᖅᓯᒪᔪᖁᑎᒃᑲ ᐅᖃᐅᔾᔨᔪᑦ ᐱᓕᕆᐊᖃᕐᓂᐊᖅᑐᒍᑦ 20-ᓂᑦ 
ᑲᑎᓐᖓᔪᓂᒃ ᐃᓪᓗᒥᒃ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᑐᑐ. 
 
ᑐᑐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᑐᓴᕈᒥᓇᖅᑐᑦ ᐲᑯᒧᑦ ᓇᓗᖏᓚᖓ. ᑕᑯᑦᑕᓕᑕᐃᓐᓇᖅᑯᒍᑦ ᐊᒃᓱᕉᑎᒋᓯᒪᔭᖓᓂᒃ 
ᐊᒻᒪᓗ ᐅᖃᐅᓯᕆᖃᑦᑕᖅᓯᒪᔭᖓᓂᒃ ᐊᑯᓂᒃ ᐊᕐᕌᒍᓄᑦ ᐱᑦᑕᑕᐃᓐᓇᖅᑐᑦ ᐊᒻᒪᓗ ᑲᒪᒋᔭᐅᓪᓚᑦᑖᓯᓪᓗᓂ 
ᓄᓇᖓᒍᑦ ᑕᐃᑲᓂ ᓄᑖᒥ ᐋᓐᓂᐊᕕᒃᓴᒥ ᑕᑉᐹᓂ. 
 
ᐅᓇᑦᑕᐅᖅ ᐃᓚᖏᑦ ᓴᓇᒋᐊᖅᑕᐅᓂᐅᔪᑦ ᐃᓕᓐᓂᐊᖅᕕᐊᓗᒻᒥ ᐊᒻᒪᓗ ᐃᒪᓐᓇᑐᐃᓐᓇᐅᓪᓗᓂ $50 ᑕᐅᓴᓐ 
ᐸᕐᓇᒍᑎᓂ ᑕᒫᓂ ᐊᕐᕌᒍᒥ ᐊᒻᒪᓗ ᖃᐅᔨᒪᔪᖓ ᐊᐱᖅᓱᓪᓗᒍ ᒥᓂᔅᑕᐅᓚᐅᖅᑐᖅ ᐃᓕᓐᓂᐊᖅᑐᓕᕆᔨᒃᑯᓐᓄᑦ 
ᐃᓕᓐᓂᐊᖅᕕᐊᓗᓐᓄᑦ ᐊᕐᕌᒍᓖᑦ 30 ᐅᖓᑖᓂ. 
 
ᐊᒥᓱᐊᖅᑎᖅᑐᓂᒃ ᐃᓚᖏᑦ ᓯᓚᑖᒍᑦ ᑕᐃᒃᑯᓇᓂ ᐃᓕᓐᓂᐊᕐᕕᓐᓂ ᐅᖓᑕᐅᔾᔨᓯᒪᔪᑦ ᐊᑑᑎᒋᔭᕆᐊᖃᖅᓯᒪᔭᒥᓂᑦ 
ᐊᒻᒪᓗ ᐃᓱᒪᑐᐃᓐᓇᖅᑯᖓ ᐊᓯᔾᔨᕋᓱᐊᖅᑕᑎᓐᓂᒃ ᑕᑯᓇᒃᑕᑎᓐᓂᒃ. ᑎᑎᖅᑐᒐᑦᑕᐅᓂᑐᐃᓐᓇᐅᖑᓱᒻᒪᑦ ᐊᒻᒪᓗ 
ᐱᔭᐅᕙᓪᓕᐊᓗᓂ ᐊᕐᕌᒎᓐᓄᑦ ᒪᕐᕉᓐᓄᑦ ᐅᕝᕙᓘᓐᓃᑦ ᐱᒋᐊᑦᑕᑕᐃᓐᓇᕈᑦᑕ ᐃᓚᖏᑦ ᓴᓇᒋᐊᖅᑕᐅᓂᐅᔪᑦ 
ᐱᒋᐊᓕᑕᐃᓐᓇᕐᓗᑎᒃ. 
 
ᐃᒃᓯᕙᐅᑖᖅ ᖃᐅᔨᒪᒐᕕᑦ ᐊᒻᒪᓗ ᓇᓗᖏᓚᖓ ᒥᓂᔅᑕ ᐊᒻᒪᓗ ᐃᖅᑲᓇᐃᔭᑎᖏᑦ ᖃᐅᔨᒪᔪᑦ 
ᑮᓇᐅᔭᖅᑑᑎᖃᖃᑦᑕᖅᓯᒪᒻᒪᑕ ᓱᕋᑦᑐᓄᑦ, ᐃᒻᒥᖅᑐᓄᑦ ᐊᒻᒪᓗ ᑕᐃᒪᓐᓇᐃᑦᑐᓄᒃ ᑕᐃᒪᐃᖃᑦᑕᖅᓯᒪᔪᑦ ᑕᐃᑲᓂ 
ᐊᕐᕌᒎᓐᓂᒃ ᒪᕐᕉᓐᓄᑦ. 
 
ᐊᑭᑐᔪᔾᔪᐊᕌᓘᒻᒪᑕ ᑮᓇᐅᔭᖅᑐᑐᒻᒪᕆᐅᓪᓗᑎᑦᑕᐅᖅ, ᐃᓱᒪᑲᐃᓐᓇᖅᑯᖓ ᖃᓄᑭᐊᖅ ᐃᓚᖏᑦ ᑕᒪᒃᑯᐊ 
ᓯᕗᓪᓕᐅᔾᔭᐅᒋᐊᖃᒻᒪᕆᑦᑐᑦ ᑲᒪᒋᔭᐅᒋᐊᕐᓗᑎᒃ ᒫᓐᓇᒫᒃᑯᑦ ᐅᐊᑦᑎᐊᕉᖏᑦᑐᑦ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᑐᑐ. ᒥᓂᔅᑕ ᑖᒻᓴᓐ. 
 
ᒥᓂᔅᑕ ᒪᓃᑦᑐᖅ ᑖᒻᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᖃᐅᔨᒪᔪᖓ ᐱᓕᕆᐊᖃᖅᓯᒪᒐᑦᑕ ᐱᓕᕆᐊᖑᔪᒥᒃ ᐊᑯᓂᒃ 
ᐊᒻᒪᓗ ᖃᐅᔨᒪᓪᓗᖓ ᐃᓄᒃᓱᒃ ᐃᓕᓐᓂᐊᖅᕕᐊᓗᒃ 33-ᓂᑦ ᐊᕐᕌᒍᖃᓕᕐᒪᑦ ᐱᑐᖄᓘᓕᖅᑐᖅ. 
 
ᐊᒻᒪᓗ ᐃᓱᒪᕗᒍᑦ ᐱᓕᕆᐊᖑᔪᖅ ᑮᓇᐅᔭᐃᕈᑎᒋᓂᐊᖅᑕᕗᑦ ᐃᒪᓐᓇᐸᓗᒃ $19 ᒥᓕᐊᓐᓂᑦ ᐊᒻᒪᓗ ᒫᓐᓇᐅᔪᖅ 
ᐸᕐᓇᐅᑎᒋᔭᕗᑦ ᐊᒻᒪᓗ ᓴᓇᔭᐅᓂᒃᓴᖓ ᐱᒋᐊᕈᒫᖅᑐᖅ 2006-07 ᐊᕐᕌᒍᑦ ᑎᓴᒪᑦ ᑭᖑᓂᐊᒍᑦ. ᒪᓕᒐᓕᐅᖅᑎ 
ᓇᓗᓇᐃᖅᓯᕕᐅᒃᑲᓐᓂᕈᒪᑉᐸᑦ ᑕᒪᑐᒧᖓ ᓇᓗᖏᓚᖓ ᓕᐊᕕ ᐃᒃᓯᕙᖃᑎᖃᕈᒪᔪᖅ ᐊᒻᒪᓗ ᐅᖃᐅᑎᓗᓂᐅᒃ 
ᑕᒪᑐᒧᖓ, ᑲᔪᓯᔪᖅ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᑦᓯᕙᐅᑕ (ᑐᓵᔨᑎᒍ): ᖁᔭᓐᓇᒦᒃ, ᑖᒻᓴᓐ. ᑐᑐ. 

ᑐᑐ: ᖁᔭᓐᓇᒦᒃ, ᐃᑦᓯᕙᐅᑕ. ᐃᑦᓯᕙᐅᑕ, 2006-2007ᓗ ᐅᖓᓯᑦᑐᑲᓪᓚᐅᓪᓗᑎ ᓱᓕ ᒫᓐᓇᐅᓂᖓᓂ, 
ᑕᐃᑦᓱᒪᓂᐅᓛᕐᑐ ᐃᒪᐃᑑᓛᕐᓱᓂ 36ᓂ ᐊᖅᕌᒍᖃᕐᓗᓂ, ᑭᓯᒥᓕ ᐃᒪᐃᓕᓯᒪᓂᑰᓪᓗᖓ, ᖃᐅᔨᒪᑦᓱᖓᓗ ᐱᑕᖃᕐᒪ 
ᐃᓚᖏᓐᓄᑦ ᖃᓄᐃᑑᓂᕆᔭᖏᓐᓄᑦ ᐊᒻᒪ ᖃᓄᐃᓕᒋᐊᓂᐊᕋᒪ ᑖᒃᑯᓄᖓ ᐃᓕᖓᔪᓂ ᐃᓕᓐᓂᐊᖅᕕᖕᒧᑦ 
ᐃᒪᐃᓂᐊᑐᑦᓴᐅᒻᒪ ᐊᑑᑎᖃᓂᕐᓴᐅᓗᑎ ᓴᓂᐊᓂ ᐊᓯᖏᓐᓂ ᓴᕿᑎᑕᐅᓗᑎ ᐊᒻᒪ ᖃᓄᐃᓂᐊᕐᑐᓄᓪᓗ ᑖᒃᑯᓇᓂ 
ᖃᓄᐃᑑᓂᕆᔭᖏᓐᓄᑦ. 
 
ᐃᒪᐃᒍᓐᓇᕐᓯᓚᖓᒻᒪᑕ ᐊᑭᑦᑐᕉᔾᔭᐅᓂᐊᓕᕐᑐᓴᐅᔪᒍ ᑮᓇᐅᔭᖅᑐᕆᐊᑲᓂᕐᓗᑎ ᖃᓄᐃᓕᖓᓂᕆᓯᒪᔭᖏᓄᑦ 
ᓴᓇᒋᐊᖅᑕᐅᓂᖏᓄᑦ ᐱᔭᕇᕐᑕᐅᓂᐊᕐᓱᑎ 2006-2007ᒥᓗ. ᖃᐅᔨᒪᒐᓗᐊᕐᑐᖓ ᐃᒪᐃᒻᒪ ᐱᑕᖃᕐᓱᓂ ᐅᓂᒃᑳᒥ 
ᐃᒪᐃᒻᒪᓪᓗ ᐱᔭᕇᖅᑕᐅᓯᒪᓪᓗᓂ ᖃᐅᔨᒪᑦᓱᖓᓗ ᐱᓕᕆᕕᖓ ᐅᔾᔨᖅᓱᑦᓯᐊᕐᑐ ᐅᓂᒃᑳᕆᔭᖓᓄ ᓴᕿᓯᒪᔪ 
ᖃᓄᐃᓕᖓᓂᕆᓇᔭᕐᑕᖓᓄᑦ ᐃᓕᓐᓂᐊᖅᕕᐊᓗᑑᖏᑦᑐᒧ, ᑭᓯᒥᑦᑕᐅᖅ ᓇᑲᓱ ᐃᓕᓐᓂᐊᖅᕕᓪᓗ. 
 
ᑭᓯᐊᓂᑦᑕᐅᖅ ᑖᒃᑯᓇᓂ ᖃᓄᐃᑦᑐᓂ ᐃᒪᐃᒐᔭᕐᑐᑦᓴᐅᓪᓗᑎ ᐳᖅᑐᓂᕐᓴᐅᓗᑎ. ᐃᒻᒪᖃ ᐱᑕᖃᓂᕈᓂ ᐊᓯᐊᓄᑦ 
ᕿᒥᖅᕈᓇᒍᑎᑦᓴᓄᑦ ᑖᒃᑯᓄᖓ, ᖃᐅᔨᒪᒐᓱᐊᕐᓗᒋ ᐃᓚᖏᓐᓄᑦ ᑖᒃᑯᓄᖓ ᖃᓄᐃᑑᔪᓄᑦ, ᐋᕿᒋᐊᕐᓗᒋᑦ 
ᒫᓐᓇᐅᓂᖓᓂ ᓯᕗᖓᒍᑦ ᐊᑭᓖᒋᐊᑲᓂᕋᔭᕋᑦᑕ ᑮᓇᐅᔭᒋᐊᑲᓂᕐᓄᑦ ᐊᐅᓚᑎᓇᓱᓪᓗᒋᑦ ᐊᒻᒪ ᐱᓇᓱᐊᓯᒐᔭᕋᑦᑕ 
ᐋᕿᒋᐊᕋᓱᐊᕐᓗᒋᑦ ᖃᓄᐃᑑᓂᕆᖏᓄᑦ ᓱᓕᒃᑲᓐᓂᖅ ᐃᓗᐊᓂ ᐱᖓᓱᓄᑦ ᐊᖅᕌᒍᓄᑦ. 
 
ᐃᓱᒪᑐᐃᓐᓇᖅᑐᖓ ᐃᒻᒪᖃ ᖃᓄᐃᒋᐊᑲᓐᓂᖁᓪᓗᒋ ᕿᒥᖅᕈᓇᓪᓗᑎ ᐃᒻᒪᖃᓗ ᑕᐃᒪᐃᒍᓐᓇᓂᖃᑕ, ᐃᒪᐃᒻᒪ, 
ᖃᔨᒪᒋᐊᕐᓗᒋ ᐃᓚᖏᓐᓄᑦ ᑕᒪᒃᑯᓄᐊ ᖃᓄᐃᓐᓂᐅᔪᓄ ᐃᒪᐃᒍᓐᓇᓯᓂᐊᕐᒪᑕ ᐱᐅᖅᓱᐊᕐᓗᑎ ᑮᓇᐅᔭᓂ ᐃᓗᐊᓂ 
ᐱᖓᓱᑦ ᐊᖅᕌᒍᓂ. ᖁᔭᓐᓇᒦᒃ, ᐃᑦᓯᕙᐅᑕ. 
 
ᐃᑦᓯᕙᐅᑕ (ᑐᓵᔨᑎᒍ) ᖁᔭᓐᓇᒦᒃ, ᑐᑐ. ᒥᓂᔅᑕ ᑖᒻᓴᓐ. 
 
ᒥᓂᔅᑕ ᒪᓃᑦᑐᖅ ᑖᒻᓴᓐ: ᖁᔭᓐᓇᒦᒃ, ᐃᑦᓯᕙᐅᑕ ᐃᒻᒪᖃ ᔫᒥ ᐃᓕᓐᓂᐊᖅᕕ ᐃᑯᐊᓪᓚᓂᖏᑉᐸᑦ, ᐃᓱᒪᒋᔭᕋᓕ 
ᐱᔭᕆᐊᑭᓐᓂᕐᓴᐅᓇᔭᕆᐊᖓᓂ ᖃᐅᔨᒪᑦᓱᒍᓗ ᐃᒪᐃᒻᒪ ᑲᑎᒪᔨ ᐊᑦᑐᖅᑕᐅᒋᐊᓪᓚᐸᑉᑐ ᑕᒪᑐᒧᖓᑦᑕᐅᖅ. 
ᕿᒥᖅᕈᓇᓪᓚᕆᓐᓂᐊᖁᒍᑦ ᖃᐅᔨᒪᒋᐊᕐᓗᑕ ᖃᓄᒋᐊᑲᓐᓂᖅ ᐊᑦᑕᓈᕿᔪᖃᖁᓇᒍ ᐃᓕᓐᓂᐊᕆᐊᕐᐸᑦᑐᓄᑦ, 
ᐃᓱᒪᒋᔭᕋᓕ ᐱᔾᔪᑎᒋᑦᓱᒍ ᐃᓪᓗᑐᖃᐅᓂᖓᓄᑦ. ᖃᐅᔨᒪᑎᒋᐊᓂᐊᖃᒃᑲ ᐱᓕᕆᔨᖁᑎᑲ ᑕᒪᑐᒧᖓ. ᖁᔭᓐᓇᒦᒃ, 
ᐃᑦᓯᕙᐅᑕ. 
 
ᐃᑦᓯᕙᐅᑕ (ᑐᓵᔨᑎᒍ): ᖁᔭᓐᓇᒦᒃ, ᒥᓂᔅᑕ ᑖᒻᓴᓐ. ᑐᑐ. 
 
ᑐᑐ: ᖁᔭᓐᓇᒦᒃ, ᐃᑦᓯᕙᐅᑕ. ᐃᒻᒪᖃᖃᐄ, ᐃᑦᓯᕙᐅᑖ, ᐃᒪᐃᒻᒪ ᐃᒻᒪᖃ ᓗᐊᓐ ᓚᕕ ᐅᕝᕙᓗ ᒥᔅ. ᕼᐊᐃᖕ 
ᐱᓕᑦᓯᒍᓐᓇᕐᑐ ᐅᕙᖕᓂ ᓇᓗᓇᐃᖅᓯᒪᔪᓂ ᐅᕝᕙᓗ ᐃᒻᒪᖃᑦᑕᐅᖅ ᐱᔭᕆᐊᖃᓐᓂᐊᕈᑦᑕ ᖃᐅᔨᓴᕆᐊᑲᓂᕐᓗᒋ 
ᐃᓚᖏᓐᓄᑦ ᑕᒪᒃᑯᓄᖓ ᖃᓄᐃᑦᓯᒪᓂᕐᓄᑦ ᖃᐅᔨᒪᒋᐊᕐᓗᒋ ᖃᓄᐃᑑᓂᕆᔭᖏᓐᓄᑦ ᐃᒪᐃᒻᒪᑦ 
ᐊᑦᑐᐃᓂᕆᓯᒪᔭᖏᓐᓄᑦ ᐊᑭᖏᓐᓄᑦ ᐅᕙᑎᖕᓄᑦ ᑮᓇᐅᔭᒋᐊᑲᓐᓃᑦ ᐃᒪᐃᑦᓱᓂᓗ ᕿᒥᖅᕈᓪᓗᒋᑦ ᑕᑯᑦᓱᒋᑦ 
ᐃᒻᒪᖃᓗ ᖃᐅᔨᓇᓱᐊᕈᑦᑕ ᖃᓄᐃᒋᐊᕈᑎᑦᓴᓄ ᐱᓕᑦᓯᓂᐊᕐᓱᑎ ᖃᓄᐃᒋᐊᕈᑕᐅᓂᐊᕐᑐᓄᑦ ᐊᑯᓐᓂᐊᓂ ᐱᖓᓱᑦ 
ᐊᖅᕌᒍᑦ. ᑕᒪᓐᓇᓗ ᐱᐅᒻᒪᕆᒐᔭᕐᓱᓂ. 
 
ᑲᔪᓯᒋᐊᖅᑎᓪᓗᒋ ᐅᑯᓄᖓ, ᒥᓂᔅᑕ ᐅᖃᖃᐅᑦᓱᓂ ᔫᒥ ᐃᓕᓐᓂᐊᖅᕕᒥ ᐊᒻᒪ ᐱᑕᖃᕐᓱᓂ ᐃᓚᖏᓐᓄᑦ ᑮᓇᐅᔭᓂ 
ᐃᓕᖓᔪ ᑕᒪᑐᒧᖓ ᐊᓯᔾᔨᕈᑎᑦᓴᕆᔭᖓᓄᑦ ᐊᒻᒪᓗ ᖁᕕᐊᒋᕖᖓᕐᓱᒍ ᑕᐃᒪᐃᓕᒋᐊᒧ, ᖃᐅᔨᒪᑦᓱᑎᓪᓗ, 
ᐅᐱᑦᓯᒪᒋᐊᓪᓚᑦᓱᖓ ᐱᓕᕆᔭᐅᓂᖓᓄᑦ ᐱᓇᓱᐊᕐᑎᓪᓗᒋ ᐃᓇᖏᖅᓯᒐᓱᐊᕐᑎᓪᓗᒋᑦ ᐃᓕᓐᓂᐊᖅᕕᖕᒥ. 
 
ᖃᐅᔨᒪᖏᒃᑲᓗᐊᕐᑐᖓ ᐃᒻᒪᖃ ᓇᓕᖅᓯ ᐊᖁᓵᓚᐅᓯᒪᒻᒪᖔᑦᓯ ᓄᓇᓯᐅᕐᓱᓯ ᐃᓂᒋᓚᐅᕐᓯᒪᔭᖓᓂ ᐃᒪᐃᒻᒪ ᐱᑐᖃ 
ᔫᒥ ᐃᓕᓐᓂᐊᖅᕕ ᓇᔪᔪᔭᖓ ᐊᒻᒪᓗ ᑕᒪᖅᒥ ᐊᑦᑕᕕᖏᑦ ᓴᕕᕋᔭᐃᑦ ᐋᕿᓯᒪᔪ ᐊᒻᒪ ᐊᐱᕆᔪᒪᑦᓱᒍ ᒥᓂᔅᑕ ᐃᒻᒪᖃ 
ᐅᖃᐅᔾᔨᒋᐊᑲᓂᖃᑦ ᐅᕙᓐᓂ ᐊᒻᒪ ᑲᑎᒪᔨᓄᑦ ᑲᑎᒪᕕᖕᒥ ᐊᒻᒪ ᑭᒃᑯᑐᐃᓐᓇᐃᑦ ᖃᓄᐃᒍᑕᐅᓂᐊᕐᑐᓄᑦ ᐃᒪᐃᒻᒪ 
ᕿᒥᖅᕈᓇᒃᑲᑦᑕ ᓴᓇᑲᓐᓂᕆᐊᒧᑦ ᔫᒥ ᐃᓕᓐᓂᐊᖅᕕᖕᒥ. ᖁᔭᓐᓇᒦᒃ, ᐃᑦᓯᕙᐅᑕ. 

ᐃᑦᓯᕙᐅᑕ (ᑐᓵᔨᑎᒍ): ᖁᔭᓐᓇᒦᒃ, ᑐᑐ. ᒥᓂᔅᑕ ᑖᒻᓴᓐ. 
 
ᒥᓂᔅᑕ ᒪᓃᑦᑐᖅ ᑖᒻᓴᓐ: ᖁᔭᓐᓇᒦᒃ, ᐃᑦᓯᕙᐅᑕ. ᔫᒥ ᐃᓕᓐᓂᐊᖅᕕ ᓴᓇᔭᐅᔪᑦᓴᐅᔫᒐᓗᐊᖅ ᐊᒻᒪ 
ᐊᑐᐃᓐᓇᐅᓯᓗᓂ ᐃᓕᓐᓂᐊᖅᕕᓴᐅᓯᓗᓂ ᐅᕝᕙᓗ ᒪᑐᐃᑕᐅᓂᖃᕐᓗᓂ ᓯᑦᑏᕝᕙ 2005ᒥ. ᖁᔭᓐᓇᒦᒃ, ᐃᑦᓯᕙᐅᑕ. 
 
ᐃᑦᓯᕙᐅᑕ (ᑐᓵᔨᑎᒍ): ᖁᔭᓐᓇᒦᒃ, ᒥᓂᔅᑕ ᑖᒻᓴᓐ. ᑐᑐ. 
 
ᑐᑐ: ᖁᔭᓐᓇᒦᒃ, ᐃᑦᓯᕙᐅᑕ. ᐃᑦᓯᕙᐅᑖ, ᖃᐅᔨᒪᔪᖓ ᑕᑉᐹᓃᓚᐅᕐᓯᒪᒐᒪ ᐃᑯᐊᓪᓚᑦᑎᓪᓗᒍ ᐃᓚᒋᑦᓱᒍ ᓚᕕ 
ᐊᒻᒪᓗ ᐅᖃᖃᑎᒌᓐᓂᖃᓚᐅᕐᓯᒪᓪᓗᑎ ᑕᑉᐹᓂ ᐅᓪᓛᖓᓐᓂ ᐃᓄᐃᓪᓗ ᐃᓱᒪᖃᓕᕐᓱᑎ, ᖃᐅᔨᒪᔪᑎ, ᓇᓪᓕᐊᓂ 
ᐃᑯᐊᓪᓚᒋᐊᓯᖕᓂᕆᖓᓄᑦ ᐃᓗᐊᓪᓚᒋᐊᓯᔪᒥᓂᐅᑦᓱᓂ ᐊᑖᓂᑦ ᓱᓇᒃᑯᑎᒃᑯᕕᖓᓐᓂ. 
 
ᐊᒻᒪᓗ ᓱᓕᒃᑲᓐᓂᖅ ᖃᐅᔨᒪᖏᑦᑐᖓ, ᐅᖃᖃᐅᑦᓱᑎ ᓇᓪᓕᐊᓂᒃᑭᐊᖅ ᐅᓪᓗᖅᒥ ᐃᒪᐃᒻᒪ ᑭᖑᓪᓕᖅᐹᖓᓂ 
ᐅᓂᒃᑳ ᓴᕿᓯᒪᖏᑦᑐ, ᑭᓯᒥᓕ ᑕᒪᑐᒧᖓ ᖃᓄᐃᓂᕆᔭᖓᓄᑦ ᐃᓕᓐᓂᐊᖅᕕᐅᑉ ᑎᒻᒥᑳᔫᑕᐅᔪᖏᒻᒪ ᐊᒻᒪᓗ 
ᐃᓱᒪᑐᐃᓐᓇᖅᓱᖓ ᐃᒻᒪᖃ ᖃᓄᐃᑑᒍᒫᓐᓂᐊᓂᖓᓄᑦ ᓄᑖᖅ ᐃᓕᓐᓂᐊᖅᕕ ᕿᒥᖅᕈᓇᑦᑕᐃᑦ ᐃᒪᐃᓛᕈᒪᓯᒪᓪᓗᑎ 
ᓇᔪᕋᑦᓴᖓᓄᑦ ᐱᔭᕆᐊᑐᑦᓱᓂ ᐱᓇᓱᐊᕆᐊᒧ ᖃᑎᕆᔩᑦ ᑎᒻᒥᑳᑎᑦᓯᒋᐊᒧ ᑕᐃᒪᒧᑦ ᐱᔭᕆᐊᖃᕐᑐᐃᑦ ᑕᒪᒃᑯᓄᖓ 
ᓴᐳᔾᔨᔾᔪᑎᑦᓴᓄᑦ. 
 
ᐃᒪᖅᑐᓗᐊᖏᓪᓗᓂ ᐊᑲᐅᓈᓂᖅᓴ ᐊᒻᒪ ᐊᑭᑭᓐᓂᕐᓴᐅᓪᓗᓂ ᓴᓗᒻᒪᖅᓴᕆᐊᖓ ᓴᓇᒋᐊᒧ ᓄᑖᒥ ᐃᓕᓐᓂᐊᖅᕕᖕᒥ. 
ᑕᐃᒪᐃᒧ, ᐃᓱᒪᑐᐃᓐᓇᖅᑐᖓ ᐃᒻᒪᖃ ᓄᑖᑦ ᐃᓕᓐᓂᐊᖅᕕ ᐱᑕᖃᓂᐊᕆᐊᖓᓂ ᑎᒻᒥᑳᔫᓂ ᑕᒪᐃᑎᒍᑦ ᐃᓗᐊᓂ 
ᐃᓕᓐᓂᐊᖅᕕᐅᑉ. ᖁᔭᓐᓇᒦᒃ, ᐃᑦᓯᕙᐅᑕ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᑐᑐ. ᒥᓂᔅᑕ ᑖᒻᓴᓐ. 
 
ᒥᓂᔅᑕ ᒪᓃᑦᑐᖅ ᑖᒻᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐃᑭᑦᑐᖃᕐᓂᐊᕈᓃᕈᒥᓇᕋᓗᐊᖅᑯ ᐊᒻᒪᓗ 
ᑲᑎᒪᔨᐅᔪᖅ ᐊᖏᖃᑎᖃᕋᔭᖅᑯ ᑕᐃᒪᐃᓐᓇᐅᑦᑐᑦ ᐊᑭᑭᓐᖏᒻᒪᑕ. ᑕᒪᓐᓇ ᐋᖅᑭᑦᑕᐅᓯᒪᓂᖓ ᐃᓪᓘᔫᑉ 
ᑎᒻᒥᑳᕈᑎᖃᑦᑎᐊᕋᔭᖅᑯ ᐃᑭᑦᑕᐅᑎᒋᔭᖅᑐᓂᑦ ᓇᒻᒥᓂᖅ. ᓱᓕ ᐅᑕᖅᑭᕗᒍ ᖃᑦᑎᕆᔨᒃᑯᑦ ᐊᐅᓚᑦᑎᔨᒥᑦ 
ᐅᓂᒃᑳᓕᐊᖑᔪᒥᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ ᑖᒻᓴᓐ. ᑐᑐ. 
 
ᑐᑐ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑳᑐᕌᖑᔪᒥᑦ ᐃᓕᓐᓂᐊᕐᕕᒻᒧᑦ, ᒥᓂᔅᑕ ᐅᖃᕈᓐᓇᖅᑳ ᐱᔭᕇᖅᑕᐅᓂᐊᖅᑳ ᑏᓰᕝᕙ 
2005. ᖃᐅᔨᒪᓪᓗᖓ ᓴᕕᕋᔭᔅᓴᖏᑦ ᑕᑉᐹᓃᓕᖅᑐᑦ, ᑳᑐᕌᖃᕐᓂᕐᒧᑦ ᑐᔅᓴᐅᒻᒥ ᓴᖅᑮᔮᖅᑎᑦᑎᓚᐅᖅᑭᓰᑦ 
ᐅᕝᕙᓘᓐᓃᑦ ᓇᓕᐊᓐᓄᑦ ᑐᓂᔭᐅᓂᐊᕐᒪᖔᖅ ᓴᓇᔭᐅᓂᖓᓄ ᐃᓕᓐᓂᐊᕕᒻᒧᑦ? ᖁᔭᓐᓇᒦ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᑐᑐ. ᒥᓂᔅᑕ ᑖᒻᓴᓐ. 
 
ᒥᓂᔅᑕ ᒪᓃᑦᑐᖅ ᑖᒻᓴᓐ (ᑐᓵᔨᑎᒍᑦ): ᐃᒃᓯᕙᐅᑖᖅ, ᒥᔅᑕ ᓕᐊᕕ ᑭᐅᑎᓐᓂᐊᕋᒃᑯ ᐊᐱᖅᑯᓯᕆᔭᖓᓂᑦ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᓕᐊᕕ. 

ᓕᐊᕕ: ᖁᔭᓐᓇᒦ, ᐃᒃᓯᕙᐅᑖᖅ. ᑐᓂᓯᒪᓕᖅᑲᕗᑦ ᑕᒪᓐᓇ ᐋᖅᑭᓱᖅᓯᒪᕕᒋᓂᐊᖅᑕᖓ ᓴᓇᔭᐅᓂᐅᑉ ᐊᒻᒪᓗ 
ᐊᑕᐅᑎᒃᑯᑦ ᖃᓄᐃᓐᓂᕆᔭᕗᑦ ᐱᔭᕇᖅᓯᕋᑖᖅᑯᒍᑦ ᑭᖑᓕᖅᐹᕆᔭᖓᓂ ᑎᑎᖅᑐᒐᖅᓯᒪᔪᑦ ᖃᓄᐃᓕᖓᓂᖓᓄᑦ 
ᐸᐃᑉᐹᓂᑦ, ᐊᑭᑦᑐᕋᐅᑎᓕᖅᑲᑕ ᐊᑐᐃᓐᓇᐅᓂᐊᕐᖓᑕ, ᐅᖃᐅᓯᕆᒐᑦᑎᒍ ᐸᐃᑉᐸᖏᑦ ᑕᒪᔅᓱᒧᖓ 
ᐱᓕᕆᐊᕆᔭᐅᔪᒧᑦ ᐊᒻᒪᓗᑦᑕᐅᖅ ᑐᔅᓯᕋᐅᑎᒋᓂᐊᖅᑕᕗᑦ ᓴᖅᑭᑕᐅᓂᐊᓕᖅᑐᓂ ᒫᓐᓇᕈᓗᒃ, ᐊᕐᕌᒎ ᓄᑖᖅ 
ᐱᒋᐊᓚᐅᖅᑎᓐᓇᒍ, ᑕᕝᕗᖓ ᓄᑖᒧᑦ ᐊᕌᒎᒥ. 
 
ᐊᒻᒪᓗᑦᑕᐅᖅ ᑳᓐᑐᕌᖃᕐᓂᐊᖅᑐ ᐱᓕᕆᐊᖃᓕᕐᓂᐊᖅᑯ ᑕᒪᑐᒧᖔᓕᒫᖅ ᐱᖃᓯᐅᑎᓗᒍ ᐋᖅᑭᓱᖅᓯᒪᕕᒋᔭᖓᓄᑦ 
ᐃᓚᖓᓄᑦ ᑳᓐᑐᕌᖑᓂᐊᕐᖓᑦ ᑕᕝᕙᓂ ᐊᖏᓂᖅᓴᐅᔪᒥᑦ ᑳᓐᑐᕌᖑᔪᒥ. ᐃᓚᖏᑦ ᓴᓇᔭᐅᓂᐊᖅᑐᑦ ᐊᕐᕌᒎᓚᖅᑐᒥ 
ᐅᒥᐊᕐᔪᐊᒃᑯᑦ ᑎᑭᓛᖅᑯᑦ, ᐊᒻᒪᓗ ᓱᓕ ᐊᕐᕌᒎᒃᑲᓂᐅᓂᐊᖅᑐᒥ ᐱᔭᕇᖅᑕᐅᒐᓱᓐᓂᐊᖅᑯ ᐱᓕᕆᐊᕆᔭᐅᔪᖅ 
ᒥᓂᔅᑕᐅ ᐅᖃᐅᓯᕆᖅᑲᐅᔭᖓᓂᑦ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦ, ᐃᒃᓯᕙᐅᑖᖅ. ᑕᑯᒥᓇᖅᑯ ᐱᔪᓐᓇᐅᑎᑕᖃᕐᖓᑦ ᖃᓄᖅ ᑕᒪᓐᓇ 
ᐋᖅᑭᑦᑕᐅᓯᒪᓂᖓᒍᑦ ᑳᓐᑐᕌᖑᔪᖅ ᐃᓛᒃᑰᖅᑎᑕᐅᓪᓗᑎᑦ, ᐊᑕᐅᓯᕈᖅᑎᑕᐅᓗᑎ ᑭᖑᓂᐊᒍᑦ, ᑕᐃᒪᐃᑦᑐᓂᑦ 
ᑕᑯᔪᒥᓇᕐᓂᖅᓴᐅᕗᑦ ᑭᖑᕐᖓᒍᑦ ᓯᕗᓂᑦᑎᓐᓂ ᐱᓕᕆᐊᖑᓂᐊᖅᑐᓂᑦ, ᐊᑭᑭᓪᓕᒋᐊᖅᑎᑦᑎᓗᑎᑦ, ᐊᒻᒪᓗ 
ᓱᒃᑲᓕᓂᖅᓴᐅᑎᑕᐅᓕᕐᓗᑎᑦ ᓄᓇᕗᓕᒫᒥ. 
 
ᑭᖑᓪᓕᖅᐹᒥ ᐊᐱᖅᑯᓯᕆᔭᕋ ᑕᕝᕙᓂ 9-7 ᐃᖃᓗᒃᑑᑎᐊᕐᒥ, ᓄᓇᕗᑦ ᓯᓚᑦᑐᓴᖅᕕᒃᑯᑦ ᐃᓕᓐᓂᐊᕐᑐᖁᑎᖏᑦ, 
ᑐᑭᓯᕗᖓ ᑖᓐᓇ ᑳᓐᑐᕌᖑᔪᖅ ᑐᓂᔭᐅᓚᐅᖅᐸᓚᐃᓐᖏᓚᖅ ᓱᓕ; ᑮᓇᐅᔭᖃᕐᑎᑦᑎᓂᖅ ᐊᒥᓱᕈᕆᐊᖅᓯᒪᕗᑦ $800-
ᑕᐅᓴᓐᓄᑦ ᐊᑭᒋᓚᐅᖅᓯᒪᔭᖓᒍᑦ. ᖃᐅᔨᒍᒪᑐᐃᓐᓇᖅᑯᖓᓕ ᒥᓂᔅᑕᐅᔪᖅ ᐅᖃᕈᓐᓇᕐᒪᖔᖅ ᓱᒻᒪᑦ 
ᐊᑭᑦᑐᕆᐊᖅᓯᒪᒻᒪᖔᖅ $800-ᑕᐅᓴᓐᓄᑦ. ᖁᔭᓐᓇᒦ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᑐᑐ. ᒥᓂᔅᑕ ᑖᒻᓴᓐ. 
 
ᒥᓂᔅᑕ ᒪᓃᑦᑐᖅ ᑖᒻᓴᓐ (ᑐᓵᔨᑎᒍᑦ): ᑕᖃᒐᒪ, ᐃᒃᓯᕙᐅᑖᖅ, ᓯᓂᓕᓕᕋᑦᑕ. ᒥᔅᑕ ᓗᐊᓐ ᓕᐊᕕ ᑭᐅᑎᓐᓂᐊᕋᒃᑯ. 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᓕᐊᕕ. 
 
ᓕᐊᕕ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᒃᑯᐊ ᑐᔅᓯᕋᐅᑎᐅᔪᑦ ᓴᖅᑮᔮᖅᑎᑲᑦᑎᒍ ᓯᕗᓪᓕᖅᐹᒥ ᐊᑕᐅᓯᑐᐃᓐᓇᕐᒥᑦ 
ᑭᐅᔪᖃᓚᐅᖅᑯ, ᐅᖃᐅᔾᔭᐅᒋᐊᓚᐅᖅᑎᓪᓗᑕ ᓴᓇᔪᓕᕆᔨᒃᑯᓐᓂ ᐃᓱᒪᓚᐅᖅᑯᒍᓪᓕ ᑖᓐᓇ ᑐᔅᓯᕋᐅᑎᐅᔪᖅ 
ᐊᑭᖓᒍᑦ ᐊᑲᐅᓈᓚᐅᓐᖏᒻᒪᑦ ᑕᒪᔅᓱᒧᖓ ᐱᓕᕆᐊᖑᔪᒧᑦ ᐊᒻᒪᓗ ᐊᑕᐅᑦᑎᒃᑯᑦ ᖃᐅᔨᓴᖅᑐᑕ ᐃᖃᓗᒃᑑᑎᐊᕐᒥ 
ᑕᐃᒪᓐᓇᐅᔪᑦ ᐊᑭᐅᔪᑦ ᐊᑐᕐᓂᖃᕋᔭᕐᒪᖔᑕ ᐊᒻᒪᓗ ᑖᒃᑯᐊ ᑮᓇᐅᔭᐅᔪᑦ ᐊᑐᖅᑕᐅᔪᔅᓴᐃᑦ 
ᐋᖅᑭᒋᐊᕆᐊᖃᓕᓚᐅᖅᑲᕗᑦ. 
 
ᖃᓄᐃᓐᓂᕆᓚᐅᖅᑕᕗᑦ ᑕᒪᒃᑮᓐᓂ; ᐊᖏᓪᓕᒋᐊᒃᑲᓐᓂᕐᓗᒍ ᑮᓇᐅᔭᐃᑦ ᐊᑐᖅᑕᐅᔪᔅᓴᐃᑦ ᐱᓕᕆᐊᖃᒃᑲᓂᖅᑐᑕ, 
ᐃᓪᓗᓕᕆᔨᒃᑯᑦ ᐱᓕᕆᐊᕆᔭᖓ ᐊᔾᔨᐸᓗᖓ ᐊᑲᐅᓂᖅᓴᒥᑦ ᐊᑭᖓᓂ ᖃᐅᔨᓵᕆᒍᓐᓇᕋᑦᑎᒍ ᐊᒻᒪᓗ ᐊᑕᐅᑦᑎᒃᑯᑦ 
ᐊᔾᔨᒌᓐᖏᑑᓐᓂ ᐊᑐᕋᓱᑦᑐᑕ, ᐃᖅᑲᓇᐃᔭᖃᑎᖃᖅᑯᒍᑦ ᑎᑎᖅᑐᒐᖅᑎᐅᔪᒥᑦ ᓇᓂᓯᒐᓱᐊᕐᓂᕐᒥᑦ ᐊᑭᖃᑦᑎᐊᖅᑐᒥ 
ᐊᒻᒪᓗ ᐊᑭᑦᑐᕋᐅᑎᒃᑯᑦ ᓴᖅᑭᑲᓐᓂᕐᓗᒍ ᐊᒻᒪᑦᑕᐅᖅ ᑕᑯᓇᒃᑭᓪᓗᑕ ᑎᑎᕋᐅᔭᕐᓂᕐᒥᒃ ᑲᒪᒋᒋᐊᕈᑎᒋᓂᐊᖅᑕᑎᓐᓂᒃ 
ᐊᒻᒪᓗ ᖃᐅᔨᓗᑕ ᐱᐅᓂᖅᓴᐅᓂᐊᕐᒪᖔᖅ ᓇᐅᒃᑯᑦ ᑎᑎᕋᐅᔭᕐᓂᐊᕐᒪᖔᑦᑕ ᐊᒻᒪᓗ ᓴᓇᔭᐅᓕᕐᓗᓂ 
ᐊᑕᐅᓯᕐᒦᓪᓗᒍ ᐱᐅᓂᖅᐹᒥᒃ ᐊᑭᖓᓂᒃ ᐱᔪᒪᓪᓗᑕ ᒐᕙᒪᒃᑯᓐᓄᑦ. 
 
ᐊᖏᖅᓯᓚᔪᒍᓪᓕ ᑭᓯᐊᓂ ᐱᐊᓂᒃᓯᒋᐊᖃᑦᑐᑕ ᐱᓕᕆᐊᖑᔪᒥᒃ ᐊᒻᒪᓗ ᐃᓱᒪᓪᓗᑕ ᐋᖅᑭᒋᐊᕆᐊᖃᑦᑕᕗᑦ 
ᑮᓇᐅᔭᖅᑐᕈᑎᑦ ᓯᓪᓛᔾᔪᑯᓗᒃ, ᑐᓐᖓᕕᖃᕐᓗᑕ ᐃᓪᓗᓕᕆᓂᕐᒥᒃ. 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᓕᐊᕕ. ᑐᑐ. 
 
ᑐᑐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᖃᐅᔨᒪᖏᑦᑐᖓᖃᐃ ᑐᑭᓯᓕᕐᒪᖔᕐᒪ ᐃᓘᓇᖏᓐᓂᒃ ᓴᖅᑭᑲᓐᓂᑎᑦᑎᓂᖅ 
ᐊᑭᑦᑐᕋᐅᑎᔾᔪᑎᒥᖃᐃ, ᓕᐊᕕ, ᑎᑎᕋᐅᔭᖅᑕᐅᓂᐊᖅᑐᖅ ᐊᒻᒪᓗ ᓴᓇᔭᐅᓗᓂ ᑕᐃᒪᓕ ᐃᓚᖓ ᐊᑭᖓᑕ 
ᑐᒃᓯᕋᐅᑎᐅᑉ ᐃᓚᖃᕆᐊᖃᕋᔭᖅᑐᖅ ᑎᑎᕋᐅᔭᖅᑕᐅᓂᖓᓂᒃ ᐊᒻᒪᓗ ᐊᑭᖏᑦ ᐊᑭᑦᑐᕋᐅᑎᔾᔪᑎᐅᓂᐊᖅᑐᒥᒃ 
ᑕᐃᒪᓐᓇ ᓇᓗᓇᐃᖅᓯᖅᑲᐅᕙ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ ᑐᑐ. ᓗᐊᕐᓐ ᓕᐊᕕ. 
 
ᓕᐊᕕ: ᐃ, ᒪᒥᐊᓇᑉᐳᖓ ᓇᓗᓇᓕᖅᑎᑐᐃᓐᓇᕋᑖᕈᒃᑯ. ᐱᓕᕆᖃᑎᖃᑦᑐᒍᑦ ᑎᑎᕋᐅᔭᖅᑎᒥᒃ ᐃᓪᓗᓄᑦ, 
ᑎᑎᕋᐅᔭᖅᑎᓪᓚᑦᑖᖅ, ᐊᒻᒪᓗ ᐱᑕᖃᒻᒥᔪᑦ ᐃᓚᒃᑲᓐᓂᖏᓐᓂᒃ ᑮᓇᐅᔭᖅᑐᕈᖅᓂᒃ ᑎᑎᕋᐅᔭᒃᑲᓂᕐᓂᕐᒧᑦ. ᑭᓯᐊᓂᓕ, 
ᐃᓱᒪᔪᒍᑦ ᑖᒃᑯᐊ ᑮᓇᐅᔭᖅᑐᕈᑏᑦ ᐊᑐᖅᑕᐅᖏᓐᓂᖅᓴᐅᓂᐊᕐᒪᑕ ᐱᔭᑦᑎᓐᓄᑦ ᐃᓪᓗᓕᐅᕐᓂᕐᒧᑦ. 
 
ᑕᐃᒪᓗ ᑎᑎᕋᐅᔭᖅᑎᑦᑎᑎᓪᓗᑕ ᐊᐃᑉᐸᖓ ᑲᒪᒋᔭᐅᒍᓐᓇᖅᑐᖅ ᑕᒪᐅᓇ ᑕᕝᕙ ᐱᕕᖃᑦᑎᑦᑎᓇᓱᐊᖅᑯᒍᑦ ᑕᒪᒃᑮᒃ 
ᑎᑎᕋᐅᔭᖅᑕᐅᓂᖓ ᐊᒻᒪᓗ ᓴᓇᔭᐅᓂᖓ ᐱᔭᐅᓗᓂ ᐊᑕᐅᓯᒃᑯᑦ ᐊᒻᒪᓗ ᐱᑕᖃᑦᑐᖅ ᑎᑎᕋᐅᔭᖅᑕᐅᓂᖓᓄᑦ 
ᑮᓇᐅᔭᖅᑐᕈᑎᑦ. ᓱᓕᒐᔭᖅᑐᖅ. 
 
ᐊᒻᒪᓗ ᓴᓇᔪᓕᕆᔨᒃᑯᑦ ᑐᓴᐅᒪᑎᑦᑎᔪᑦ ᐅᕙᑦᑎᓐᓂᒃ ᑮᓇᐅᔭᖅᑐᓐᖏᓐᓂᖅᓴᐅᓂᐊᕐᒪᑕ ᐱᓕᕆᐊᖑᔪᒃᑯᑦ, 
ᐊᑐᕐᓗᑎᒃ ᐸᕐᓇᒍᑎᒥᒃ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᓕᐊᕕ. ᑐᑐ. 
 
ᑐᑐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐅᖃᐅᔾᔨᒋᐊᕈᑎᑐᐃᓐᓇᖅ ᑎᑎᕋᐅᔭᖅᑕᐅᓂᖓᒍᑦ ᐃᓪᓗᖁᑎᖃᕈᕕᑦ ᑭᑉᐹᕆᑦᑐᒥᒃ 
ᐊᒻᒪᓗᑭᑖᖑᖏᖔᓪᓗᒍ ᐃᓪᓗ ᐊᑭᑭᓐᓂᖅᓴᐅᒐᔭᖅᑐᖅ. ᑖᒃᓱᒥᖓ ᐅᖃᓚᐅᖅᑎᓪᓗᖓ ᐃᒃᓯᕙᐅᑕᖅ, ᐊᒻᒪᓗ 
ᐃᓕᑕᖅᓯᓪᓗᖓ ᓯᕿᕐᖑᔭᕐᒥᒃ ᑲᔪᓯᒋᐊᕈᒪᓕᖅᑐᖓ ᓄᖅᑲᓕᕐᓗᑕ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐱᖁᔨᕗᖔᕈᑎᑕᖃᑦᑐᖅ ᓇᑎᕐᒥ ᓄᖅᑲᓕᕐᓗᑕ. ᐊᖏᖅᑭᓯ. ᐊᖏᖅᑐᑦ. ᐅᖃᖅᑎ 
ᖃᐃᓕᕆᑦ ᑲᑎᒪᕕᒻᒧᑦ ᒫᓐᓇ. ᖁᔭᓐᓇᒦᒃ ᒪᑖᒻ ᒥᓂᔅᑕ ᐊᒻᒪᓗ ᐊᖓᔪᖅᑲᐅᑎᖏᑦ. ᑭᖑᓪᓕᕐᒥ ᑲᑎᒪᓕᕐᒥᒍᑦᑕ 
ᑕᑯᓛᕆᕗᒍᑦ. ᖁᔭᓐᓇᒦᒃ. 
 
ᐅᖃᖅᑎ: ᐅᑎᕐᓗᑕ ᑲᑎᒪᔾᔪᑎᔅᓴᖅᑎᓐᓄᑦ ᐅᓪᓗᒥ. ᑲᑎᒪᔾᔪᑎᔅᓇᖅ 20. ᐅᓂᒃᑳᓕᐅᕐᓂᖅ ᑲᑎᒪᔨᕋᓛᓄᑦ. 
ᐃᒃᑲᕐᕆᐊᓗᒃ. 
 

ᑲᑎᒪᔾᔪᑎᔅᓴᖅ 20: ᑲᑎᒪᔨᕋᓛᑦ ᑕᒪᐃᓐᓄᑦ ᐅᓂᒃᑳᖓᑦ 
 
ᐃᒃᓯᕙᐅᑕᖅ (ᑐᓵᔨᑎᒎᖅᑐᖅ): ᐅᖃᖅᑏ, ᑲᑎᒪᔨᕋᓛᑦ ᐃᓱᒪᔅᓴᖅᓯᐅᕈᑎᖃᖅᓯᒪᒻᒪᑕ ᒪᓕᒐᔅᓴᖅ 46-ᒥᑦ ᐊᑭᑐᔪᓄᑦ 
ᓇᓚᐅᑦᑖᕈᑎᓄᑦ ᐊᓐᓂᐊᖅᑐᓕᕆᔨᒃᑯᑦ ᐊᒻᒪ ᐅᓂᒃᑳᕈᒪᕗᖓ ᐃᓚᓕᐅᔾᔭᐅᖁᓪᓗᒍ ᐊᒻᒪᓗ ᐅᖃᖅᑏ ᑲᑎᒪᔨᕋᓛᓄᑦ 
ᑲᑎᒪᑐᐃᓐᓇᑎᓪᓗᒋᑦ ᐅᓂᒃᑳᖑᔪᖅ ᐊᖏᕈᑕᐅᖁᓪᓗᒍ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᐱᒋᐊᖅᑎᑦᑎᔪᖃᕐᒪᑦ. ᑭᖑᕝᕖᔪᖃᖅᐹ ᐱᒋᐊᖅᑎᑕᒧᑦ. ᐊᐃᕝᕖᔪᖃᖅᐹ ᐱᒋᐊᖅᑎᑕᒧᑦ. ᒥᓂᔅᑕ ᐲᑯ 
ᐊᐃᑉᐲᓂᐊᖅᐳᖅ. ᐱᒋᐊᖅᑎᑕᐅᔪᖃᕐᒪᑦ. ᓈᒻᒪᓴᖅᑐᓕᒫᑦ. ᐊᖏᓐᖏᑦᑐᓕᒫᑦ. ᐱᒋᐊᖅᑎᑕᖅ ᑲᔪᓯᕗᖅ. ᓈᓴᐅᑖ 21, 
ᐱᖓᔪᐊᓐᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ. 

ᓈᓴᐅᑖ 22, ᑲᑎᒪᔾᔪᑎᒃᓴᐃᑦ. ᑎᑎᕋᖅᑏ. 
 

ᑲᑎᒪᔾᔪᑎᒃᓴᖅ 22: ᑲᑎᒪᔾᔪᑎᒃᓴᐃᑦ 
 
ᑎᑎᖅᑎ (ᑯᐊᒃ): ᖁᔭᓐᓇᒦᒃ ᐅᖃᖅᑏ. ᐃᖅᑲᐃᑎᑦᑎᔪᒪᕗᖓ ᒪᓕᒐᓕᐅᖅᑎᑐᐃᓐᓇᐃᑦ ᑲᑎᒪᓂᐊᕐᒪᑕ 2:30ᖅᐸᑦ 
ᓇᑦᑎᖅ ᐃᒡᓗᕈᓯᕐᒥ ᐊᒻᒪ ᐃᖅᑲᐃᑎᒃᑲᓐᓂᕈᒪᓪᓗᖓ ᑲᑎᒪᔨᕋᔫᓛᑦ ᕿᒥᕐᕈᓇᒃᑏᑦ ᐅᖃᐅᓯᕐᓄᑦ ᐃᓕᑕᕆᔭᐅᓯᒪᔪᓄᑦ 
ᑲᑎᒪᓂᐊᕐᒪᑕ ᓇᒃᑲᔾᔭᒥ ᐅᓪᓛᒥ 9:00ᒧᐊᖅᐸᑦ ᓇᓄᖅ ᐃᒡᓗᕈᓯᕐᒥ. 
 
ᑲᑎᒪᔾᔪᑎᒃᓴᐃᑦ ᓇᒃᑲᔾᔭᒧᑦ ᐅᑐᐱᕆ 27, 2003ᒧᑦ. 
 
1. ᑐᒃᓯᐊᕐᓂᖅ 

2. ᒥᓂᔅᑕᐃᑦ ᐅᖃᐅᓯᖏᑦ 

3. ᒪᓕᒐᓕᐅᖅᑏᑦ ᐅᖃᐅᓯᖏᑦ 

4. ᑭᐅᔾᔪᑎᒃ ᐅᖃᐅᓯᒃᑯᑦ ᐊᐱᖅᑯᑎᓄᑦ 

5. ᐃᓕᑕᖅᓯᓂᖅ ᐳᓛᖅᑎᓂᑦ 

6. ᐅᖃᐅᓯᒃᑯᑦ ᐊᐱᖅᑯᑎᑦ 

7. ᑎᑎᖅᑲᒃᑯᑦ ᐊᐱᖅᑯᑎᑦ 

8. ᑭᐅᔾᔪᑎᑦ ᑎᑎᖅᑲᒃᑯᑦ ᐊᐱᖅᑯᑎᓄᑦ 

9. ᑭᐅᔾᔪᑎᑦ ᒪᑐᐃᕈᑎᒧᑦ 

10. ᐊᑎᓕᐅᕈᑕᐅᓯᒪᔪᑦ 

11. ᑲᑎᒪᔨᕋᓛᓂᑦ ᐅᓂᒃᑳᑦ 

12. ᑲᑎᒪᔨᕋᓛᑦ ᒪᓕᒐᒃᓴᓂᑦ ᕿᒥᕐᕈᔩᑦ ᐅᓂᒃᑳᖓᑦ 

13. ᑎᑎᖅᑲᓂᑦ ᓴᖅᑭᑎᕆᓂᖅ 

14. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

15. ᖃᐃᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ ᒪᓕᒐᒃᓴᐃᑦ ᐅᖃᓕᒫᕐᓂᒃᓴᒥᒃ ᓯᕗᓪᓕᖅᐹᖓᓐᓂᒃ 

16. ᐱᒋᐊᖅᑎᑕᐃᑦ 

17. ᓯᕗᓪᓕᖅᐹᒥᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

18. ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

• ᒪᓕᒐᒃᓴᖅ 40 

• ᒪᓕᒐᒃᓴᖅ 41 

• ᒪᓕᒐᒃᓴᖅ 42 

• ᒪᓕᒐᒃᓴᖅ 43 

• ᒪᓕᒐᒃᓴᖅ 44 

• ᒪᓕᒐᒃᓴᖅ 45 

• ᒪᓕᒐᒃᓴᖅ 47 

• ᒪᓕᒐᒃᓴᖅ 48 

19. ᑲᑎᒪᔨᕋᓛᑦ ᑕᒪᐃᓐᓄᑦ ᒪᓕᒐᒃᓴᓄᑦ ᐊᓯᖏᓐᓂᓪᓗ ᐃᓱᒪᖅᓴᖅᓯᐅᕐᓂᖏᑦ 

• ᒪᓕᒐᒃᓴᖅ 12 

• ᒪᓕᒐᒃᓴᖅ 33 

• ᒪᓕᒐᒃᓴᖅ 46 

20. ᑲᑎᒪᔨᕋᓛ ᑕᒪᐃᓐᓄᑦ ᐅᓂᒃᑳᖓᑦ 

21. ᐱᖓᔪᐊᓐᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

22. ᑲᑎᒪᔾᔪᑎᒃᓴᐃᑦ 

ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᑎᑎᕋᖅᑏ. ᒪᓕᒐᓕᐅᕐᕕᒃ ᓄᖅᑲᖓᓚᐅᑲᓐᓂᐊᖅᐳᖅ ᓇᒃᑲᔾᔭᐅᓐᖑᕋᓱᓐᓂᖓᓄᑦ, ᐅᑐᐱᕆ 
27, 2003ᒥ, 1:30ᒧᐊᖅᐸᑦ ᐅᓐᓄᓴᒥ. 
 
ᐃᖅᓱᖅᑏ. 
 
>>ᖃᑎᒪᔩᑦ ᓄᖅᑲᖅᑐᑦ 2:09 ᐅᓐᓄᓴᒃᑯᑦ. 

